
TAMKO

TABARUKU

Kwa Mungu Mwenyezi, Muumba wa mbingu, nchi na vyote vilivyomo. Atangazaye mwisho tangu mwanzo. Atendaye mambo makuu kupita fahamu zetu. Kwa wazazi wangu wapendwa, na wadogo zangu wapendwa. Nathamini mchango wenu kwangu.

SHUKURANI

Kwanza kabisa napenda kumshukuru Mwenyezi Mungu kwa kunijalia uzima na afya katika kipindi chote cha kuifanya kazi hii. Shukrani za pekee  kwa wasimamizi wangu, Dkt Mohammed Omary Maguo na Profesa Tigiti Mnyagatwa Sengo, ambao hawakuchoka  wala kukata tamaa kunipa ushauri katika hatua zote mpaka kukamilika kwa tasnifu hii. Wengine ni Prof. Emmanuel Mbogo, Dkt. Rev. Christofa Nyoni Zulu, Dkt. Hilda Pembe, Dkt Athuman Ponera, Furaha Masatu na Stephen Lulandala kwa ushauri na maoni yao katika kukamilisha tasnifu hii. Kazi yenu ni njema, Mungu awatunze na kuwalinda maisha yenu yote.
Aidha, ninapenda kuwashukuru wazazi wangu wapendwa, Anyitike Mwakanjuki na Atupakisye Mwankupili kwa kuniombea na kunitia moyo. Wengine ni ndugu zangu wote, akiwemo Lumuli Mwakanjuki, Gideon Mwakanjuki na Brigitta Mwakanjuki kwa moyo wao wa upendo wa kunitia moyo katika kipindi chote cha masomo. Pia, ninatoa shukrani zangu za dhati kwa Mr. Njau Thobias na Neema Mpayo kwa kuniombea na kunitia moyo katika kipindi chote cha masomo na harakati za kukamilisha andiko hili. Mungu awabariki sana.
Kipekee namshukuru sana Dkt. Gerephace Mwangosi kwa kujitoa kwa hali na mali kuisoma kazi hii na kutoa ushauri mpaka kufikia hatua hii. Mungu wa Mbinguni akubariki sana. Shukrani nyingine ni kwa wanazuoni wote kwa ushirikiano wao kwangu katika mchakato wa andiko hili. Kama Mungu aishivyo, ndivyo baraka ziwaendee wote. Asanteni.

IKISIRI

Motifu kama kipengele radidi cha kimuundo kimeonesha kuchunguzwa na watafiti wachache katika uga wa tamthiliya ya Kiswahili zikiwemo tamthiliya za Emmanuel Mbogo. Kwa hiyo, tasnifu hii imechunguza motifu katika Tamthiliya Teule za Emmanuel Mbogo ili kukishughulikia kipengele hiki. Utafiti ulikuwa na malengo mahsusi matatu. Kwanza, kubainisha motifu zinazojitokeza katika tamthiliya teule nne, pili, kuchambua namna motifu zinavyoibua dhamira katika tamthiliya teule; na tatu, kuchambua motifu ya taswira katika tamthiliya teule. Data za msingi zilikusanywa kwa mbinu ya usomaji wa maktabani. Data zilizokusanywa ziliwasilishwa kwa mbinu ya kimaelezo. Mjadala wa data uliongozwa na nadharia za Usosholojia na Simiotiki. Matokeo ya utafiti yameonesha kuwa katika tamthiliya teule, motifu zimesawiriwa vyema na zimeonesha dhamira na motifu za taswira mbalimbali zinazodhihirisha matendo na mienendo ya mwanadamu katika maisha yake ya kila siku. Motifu ya taswira kama shetani, kuanguka kwa pazia la pate, simba na damu zimeonesha kukithiri kwa mauaji, ukandamizaji, uchawi, udhalimu, udhalilishaji wa kijinsia, kuzimwa kwa matumaini ya watu, uchu wa madaraka na uzalendo. Dhamira hizo zilizobainishwa zimetupatia picha halisi ya jamii inayohusika kihistoria, kiutamaduni, kisiasa na kiuchumi. Motifu hizi zimetumika kama mhimili mkuu wa kuhimiza masuala mbalimbali kupitia dhamira na kujenga motifu za taswira mbalimbali ili kutoa ujumbe na kukamilisha simulizi katika kazi teule. Tasnifu hii inapendekeza kuwa watafiti na wasanii wengine waweze kukifanyia kazi kipengele cha kimuundo cha motifu katika kazi za tamthiliya za waandishi wengine ili kukifanya kizoeleke katika utunzi na uchambuzi wa kazi za tamthiliya kuliko kukiacha kipengele hiki kutumika katika fasihi simulizi, riwaya na ushairi peke yake. 

SURA YA KWANZA

UTANGULIZI

1.1 
Utangulizi wa Jumla

 Tasnifu hii imejikita kuchunguza motifu katika tamthiliya teule za Emanuel Mbogo, ambazo ni Malkia Bibi Titi Mohamed (2016), Wangari Mathai (2015), Sundiata (2011) na Fumo Liongo (2009). Ili kutimiza lengo hili, sura hii ya kwanza imewasilisha vipengele vya kiutangulizi vinavyohusu usuli wa tatizo la utafiti, dhana ya motifu, lengo kuu na malengo mahsusi ya utafiti. Pia, kuna maswali ya utafiti, umuhimu wa utafiti, mawanda ya utafiti, pamoja na mpangilio wa tasnifu nzima. Vipengele vyote hivi ndivyo vinavyokamilisha utangulizi wa tasnifu nzima. 

1.2 
Usuli wa Tatizo la Utafiti

Tamthiliya ni miongoni mwa tanzu za fasihi ya Kiswahili zinazoshughulikia masuala mbalimbali yanayomhusu binadamu, mazingira yake, mitindo na mfumo wa maisha na itikadi kwa mawanda mbalimbali (Mlama, 2003 & Hussein, 1969). Kupitia utanzu huu, mwandishi anaweza kueleza masuala yanayomhusu binadamu na mazingira yake kwa kutumia mbinu mbalimbali za kisanaa ili kufanikisha na kuufikisha ujumbe uliokusudiwa kwa jamii yake. Matukio huelezwa kwa mtindo wa kuigiza jambo lolote walilolishuhudia au kulisikia. Masuala na matendo mengi ya kiutamaduni, kisiasa na kiuchumi yanayohusu maisha ya kawaida ya kila siku husheheni maigizo yenye mafunzo kem kem kwa jamii iliyokusudiwa. Hali hiyo huupa utanzu huo fursa pana ya kuyashughulikia masuala ya kijamii kwa mawanda mapana kupitia mbinu mbalimbali ikiwemo motifu. Kwa hiyo, utafiti huu umechunguza motifu katika Tamthiliya teule za Emmanuel Mbogo ili kuona utanzu wa tamthiliya unavyoshugulikia masuala ya kijamii kupitia motifu husika.
Mulokozi (2017) anaeleza  historia fupi na kutoa mifano kuhusu kazi za fasihi ya Kiswahili zilizobeba motifu ya safari. Maelezo anayotoa yanahusu historia ya kazi za fasihi zinazohusu masimulizi ya wasafiri katika fasihi andishi ya Kiswahili kuwa,  karne ya 19 tafsiri za Alfu-Lela Ulela, hasa “Safari Saba za Sindbad Baharia” zilianza kusomwa. Baadaye vilifuata vitabu vilivyoandikwa na waswahili wenyewe, mfano wa kazi hizo ni Safari za Waswahili cha Sulemani bin Mwenye Chande na wenzake (1901), Maisha ya Hamed bin Muhammed yaan Tippu Tipu (1902) kilichoandikwa na Hamed bin Muhammed, Mwaka katika Minyororo (1921) cha Samwel Sehoza, Tulivyoona na Tulivyofanya Uingereza (London 1932) cha Martin Kayamba.
Pamoja na kutueleza historia fupi kuhusu motifu, mifano ya motifu anayoitaja ni motifu ya siri ya hazina iliyofichwa (katika Ufunguo Wenye Hazina), zimwi lafi lililoshindwa kwa msaada wa bibi kizee (katika Lila na Fila), motifu ya Hawa/mwanamke kama mshawishi wa mwanaume (kisasili cha Kiyahudi kuhusu kuumbwa kwa mwanadamu na anguko lake).
Katika ngano za kiafrika Senkoro (1997) ameonesha umuhimu wa motifu ya safari katika ngano za jamii ya Zanzibar kuwa motifu hii imetumika kama msingi wa makuzi ya mwanadamu tangu utoto hadi utu uzima.  Katika hatua hizo, safari hutazamwa kama uthibitisho wa tajiriba za kiulimwengu ama taswira ya kutawala na kusuluhisha migogoro. 
Barani Afrika matumizi ya motifu yameonekana kutumika katika utendi wa Lianja wa huko Kongo (Zaire) ambao yasemekana ulikuwepo tangu kale ukieleza matendo ya kishujaa. Utendi huu ulikuja kuandikwa  na Mubima Meneniang Milang karne ya 18(1984-1985). Ni utendi ulioelezea tajiriba za kila siku za Wakongo kwa njia mbalimbali ikiwemo mbinu ya motifu. Motifu zilijitokeza ni ile ya safari, msako, ndoto, mama au dada anayemsaidia shujaa na mtoto wa ajabu. Maelezo haya yanatupa mwelekeo wa kukifahamu kipengele cha motifu na baadhi ya aina za motifu katika kazi teule za utafiti huu.
Mwangoka (2011) anaeleza kuhusu motifu ya msako ya mwanzo kiulimwengu kuwa ni ile ya msako wa Gilgameshi aliyeondoka na kusafiri kuisaka siri ya uzima wa milele. Aidha, kwa kiwango kikubwa anaeleza kuwa dhamira nyingi  ni za kale na nyingi ni za kitendi zaidi. Aidha, anabaini kuwa maisha ya binadamu yalionekana yamejitokeza katika kipindi cha kale kama msako endelevu na wenye thamani,  au malighafi au kiishara.  Kwa hiyo, tangu awali, wazee wa miji walifanya msako wa mazungumzo kuomba miungu kuumba mpinzani atakaye mpinga mfalme mwovu. Katika safari ya mwisho ya Gilgamesh kutafuta siri ya uzima wa milele, kila tukio linaweza kufasiliwa kama msako wa elementi muhimu ya ukweli au lengo la thamani.
Pia, Reginald (1981) anaonesha kuwa utendi wa Gilgameshi kwa kiasi kikubwa ulitawaliwa na motifu ya safari ukiambatana na motifu nyingine kama msako, ubatizo, ushawishi, namba saba ili kuisawiri jamii husika ya wakati huo. Hii hudhihirisha kuwa matumizi ya motifu ni muhimu katika kazi za fasihi ili kuweza kuisukuma kazi husika iende mbele na kutoa ujumbe husika. Maarifa haya ndiyo yametupa upeo wa kuona pengo la kimaarifa na kuwa na haja ya kukichunguza kipengele hiki na kuwa msingi wa utafiti katika utanzu wa tamthiliya ya Kiswahili katika kazi teule.
Aidha, Mwangoka (ktj) anaeleza kwamba motifu za safari na msako, zimejitokeza kwa kiasi kikubwa katika kazi za fasihi ya Kiswahili kupitia kazi za waandishi waswahili zikwemo riwaya za Kiswahili zilizotawaliwa na motifu ya msako na safari. Anatumia mfano wa riwaya za Shabaan Robert Adili na Nduguze na Kusadikika, riwaya ya Kezilahabi Nagona, riwaya nzima ya Anicenti Kitereza, Bwana Myombokere na Bibi Bugonoka Ntulananalwo na Bulihwali, anaona kuwa ni riwaya ambazo zimetawaliwa na motifu ya msako ambapo wahusika wanasaka maisha bora na suluhisho la matatizo yao.

Aidha, anatueleza kuwa katika riwaya nyingi za upelelezi na ujasusi mfano, riwaya za Mzimu wa Watu wa Kale ya M.S. Abdulla, Hofu na Njama za Msiba mhusika shujaa alipohitaji kutafuta wahalifu ilimpasa kusafiri kwenda sehemu mbalimbali nchini na duniani. Katika msako huo alikumbana na vikwazo vingi anavyotakiwa kuvishinda.
Aidha, katika kazi za fasihi ya watoto matumizi ya motifu yameonekana kutawala kazi nzima kwa kuwa kuna utajiri wa motifu za safari na msako. Mfano riwaya ya E. Semzaba Marimba ya Majaliwa, mhusika Majaliwa anasafiri Tanzania nzima akizunguka kusaka marimba yake ya kimiujiza iliyoporwa na msanii mwingine aitwaye Kongoti. Katika safari zote hizo zilikuwa zikiibua ujumbe unaohusika na kutusaidia katika utafiti huu kuona namna motifu ya safari inavyoibua dhamira. 
Hata hivyo, ingawa Mulokozi (2017);  Mwangoka (2011) na  Senkoro (1997) wanaonesha kuwa kipengele cha motifu, hususani safari na msako, kimeonekana kujitokeza kwa kiasi kikubwa katika masimulizi ya kingano, tendi na riwaya kadhaa za Kiswahili, na kuonekana kuwa ni kipengele cha muhimu sana katika tanzu hizo, hata hivyo, bado ni wahakiki na watafiti wachache waliokiangalia kipengele cha motifu katika tamthiliya kama msingi wa andiko kwa kuzibainisha aina mbalimbali za motifu katika kazi fasihi za tamthiliya na kuonesha namna kinavyosaidia kuibua dhamira na kubeba ujumbe. Hivyo, kukifanya kipengele hiki kuzoeleka na kueleweka kwa wachache au kutoeleweka vizuri kwa wasomaji, wahakiki, watafiti na wasanii wa kazi za tamthiliya kwa kuwa wengi wameliangalia suala la motifu kwa ujumla na kutoa majumuisho ya chambuzi zao za vitabu vya fasihi ya Kiswahili. 
Vilevile imeonekana kuwa, ingawa kuna aina nyingi za motifu zinazojitokeza katika kazi za fasihi ya Kiswahili ikiwemo tamthiliya, lakini wahakiki na watafiti wengi kama kazi za awali zinavyoonesha kuwa wamekuwa wakishughulia sana motifu za safari na msako na kuzifanya kuonekana ndio uti wa mgongo katika kazi zao (Abourweeshah, (2017), Faki, (2016), Fadhili (2014), Nyamsenda (2015), Senkoro (1997). Hali hiyo ikiendelea inaweza kukifanya kipengele hiki cha motifu kutotumika katika kazi za kisanaa za tamthiliya na watatifi na wahakiki kutokizingatia kwa upana wake au kukipa uzito mdogo zaidi kimatumizi.  Kwa hiyo, utafiti huu umebainisha motifu mbalimbali katika kazi teule ili kuraisisha utambuzi wake kama kipengele muhimu kinachoibua dhamira, kutoa ujumbe na kinachoijenga kazi ya sanaa ya tamthiliya.
1.3 
Dhana ya Motifu
Motifu ni dhana inayotumiwa kurejelea wazo kuu na sehemu ya dhamira katika fasihi na huweza kuelezea elementi fulani ya kimuundo au kimaudhui inayotawala kazi fulani (Wamitila, 2003). Motifu huweza kuathiri muundo na maana ya hadithi inayohusika. Motifu ni msukumo au miegamo ambayo watunzi wa kazi za fasihi hutumia kujengea fani na maudhui ya kazi zao (Ponera, 2014). Pia, huweza kuchukuliwa kuwa ni wazo la kazi ya kifasihi au kipengele cha kimuundo au kipengele radidi cha kijadi au kimaudhui kinachotumiwa na wasanii katika kazi zao ili kutoa ujumbe fulani uliokusudiwa. Miongoni mwa motifu za kifasihi ni motifu ya Mama wa kambo, Safari, Msako, Mwanamke mshawishi, Bi kizee, Mzungu mweusi, Mtoto wa ajabu, Mtoto kigego, Mnyonge anayemshinda mwenyenguvu, Nunda mla watu, Mwali aliyekataa kuolewa na motifu ya wema na uovu (Massoud, 2013).
Massoud (2013)  anasema kuwa motifu ni kipengele radidi cha kijadi au kikaida cha kifani au kimaudhui kinachotumiwa na wasanii katika kazi zao ili kutoa ujumbe fulani. Mifano ya motifu za kifasihi anayoitoa ni mama wa kambo, safari, msako, mwanamke mshawishi, Bi. Kizee, mzungu mweusi, mtoto wa ajabu, mtoto kigego, mnyonge anayemshinda mwenye nguvu, nunda au zimwi mla watu, mwali aliyekataa kuolewa na kadhalika. 
Kwa muhtasari motifu ni kipengele cha kijadi/kikaida au kimaudhui kinachotumiwa na wasanii katika kazi zao ili kutoa ujumbe fulani. Pia, huweza kuchukuliwa kuwa ni wazo la kazi ya kifasihi au kipengele cha kimuundo au kipengele radidi cha kijadi au kimaudhui kinachotumiwa na wasanii katika kazi zao ili kutoa ujumbe fulani uliokusudiwa. Kwa hiyo, katika utafiti huu motifu imetazamwa kama kipengele kinachoweza kurudiwa kama wazo, dhamira, ujumbe au taswira ya jambo fulani. Aidha, umuhimu wa kipengele hiki ni kule kuwepo kwake ndiko kunabeba muundo na maana ya hadithi ya tamthiliya husika, hivyo, motifu hiyo ikiondolewa huweza kuathiri muundo, ujumbe na maana nzima ya hadithi (Wamitila, 2003).
Hivyo, umuhimu wake uliooneshwa hapa ndio ulimpa msukumo mtafiti kukichunguza kipengele cha motifu na kukitumia kama msingi wa mada ya utafiti katika tamthiliya teuele nne za Emmanuel Mbogo kwa kuwa tamthiliya ya Kiswahili inatazamwa kama chombo thabiti kinachohakiki namna jamii ilivyo na inavyoweza kujieleza; na hutumiwa kukuza na kuendeleza ufahamu kuhusu masuala mbalimbali yanayohusu mitazamo, falsafa, mazingira na hali halisi iliyopo katika jamii inayohusika. Pia, hutazamwa kama kipima joto cha maendeleo na hali halisi iliyopo katika jamii kwa kuwa huchambua na kuhakiki masuala yote yanayohusu harakati na fani zote za maisha ya mwanadamu kama vile maarifa, itikadi, siasa, utamaduni, uchumi, historia, mazingira na maendeleo yake. Kwa hiyo, tasnifu hii imechunguza motifu katika tamthiliya teule nne za Emanuel Mbogo za Malkia Bibi Titi Mohamed (2016), Wangari (2015), Sundiata (2011) na Fumo Liongo (2009).
1.4 
Tatizo la Utafiti


Wahakiki na watafiti (Masoud, 2018; Isaac, 2017; Abourweeshah, 2017; Faki, 2016; Clemence 2015; Shemweta, 2015; Fadhili, 2014 na Massoud, 2013), wameshughulikia tamthiliya za Emmanuel Mbogo kwa malengo, mitazamo na misukumo mbalimbali ya kifani na kimaudhui. Wapo waliochunguza kwa kiasi kikubwa matumizi ya lugha, mbinu za ki-Aristotle, nafasi ya mwanamke, itikadi n.k. aidha miongoni mwao wapo watafiti ambao, pamoja na kushughulikia vipengele vingine ndani yake wamezungumzia suala la motifu kwa sehemu ili kukidhi malengo ya utafiti wao. Pamoja na kwamba kazi za watafiti hao zimetupa mwanga katika utafiti huu, Hata hivyo, bado watafiti hao wameacha kuzibainisha motifu mbalimbali katika kazi walizozitumia na kuona zinavyoibua ujumbe na namna zinavyojenga kazi zao walizoziteua. Hali hiyo ikiendelea inaweza kukifanya kipengele hiki cha motifu kutotumika kwa upana wake katika kazi za kisanaa za tamthiliya ya Kiswahili, watatifi na wahakiki kutokizingatia kwa upana wake.  Kwa hiyo, utafiti huu umefanyika ili kuchunguza motifu mbalimbali katika kazi teule ili kuraisisha utambuzi wake kama kipengele muhimu kinachotoa ujumbe na kinachoijenga kazi ya sanaa ya tamthiliya. Kwa kufanya hivyo, tasnifu hii imeshughulikia pengo hilo kwa kurejelea tamthiliya teule nne za Malkia Bibi Titi Mohamed (2016), Wangari (2015), Sundiata (2011) na Fumo Liongo (2009). 
1.5 
Lengo Kuu la Utafiti


Utafiti huu unalenga kuchunguza motifu katika tamthiliya teule za Emmanuel Mbogo.

1.5.1 
Malengo Mahsusi ya Utafiti
 Tasnifu hii ina malengo mahususi matatu:

i) Kubainisha motifu zinazojitokeza katika tamthiliya teule.
ii) Kuchambua namna motifu zinavyoibua dhamira katika tamthiliya teule.
iii)  Kuchambua motifu ya taswira inavyotoa ujumbe katika tamthiliya teule.

1.5.2 Maswali ya Utafiti 
i) Motifu zipi zimejitokeza katika tamthiliya teule?
ii) Namna gani motifu zimetumika kuibua dhamira katika tamthiliya teule?
iii)  Namna gani motifu ya taswira imetumika kutoa ujumbe katika tamthiliya teule?.
1.6 
Umuhimu wa Utafiti 

Uchunguzi huu utakuwa na umuhimu katika maeneo ya kitaaluma, kiutamaduni na kinadharia. Kitaaluma, tasnifu hii ni rejeleo muhimu kwa wahakiki, wachunguzi, waandishi na wanazuoni wa masuala mbalimbali yanayohusiana na taaluma ya fasihi ya Kiswahili. Kupitia uchunguzi huu, maeneo mbalimbali ya kiutafiti yanaweza kugunduliwa na wachunguzi wa tamthiliya ya Kiswahili ili kutimiza malengo mahsusi ya kazi zao; hasa yanayohusu uandishi wa makala, majarida na vitabu vitakavyosaidia kukuza taaluma ya fasihi andishi katika tamthiliya za Kitanzania.
Utafiti huu utatumika kama chachu ya kufanya utafiti mwingine katika tanzu nyingine za fasihi ya Kiswahili katika kipengele hiki cha motifu au kazi zingine kama riwaya za mwandishi huyu. Vile vile, utafiti huu utatumika kama dira mahsusi kwa wanazuoni wengine wa fasihi ya Kiswahili wenye madhumuni na mitazamo mbalimbali ya kiutafiti kuhusu tamthiliya ya Kiswahili na tanzu nyingine za fasihi simulizi na fasihi andishi ya Kiswahili kwa ujumla wake. Kwa mtazamo huo, Kiutafiti, tasnifu hii itawasaidia watunzi, wachambuzi, wahakiki na watafiti kupanua ufahamu wao kuhusu kipengele hiki cha motifu na kuonesha aina mbalimbali za motifu na namna kinavyoweza kuimbua dhamira na ufundi wa kifani katika kusawiri hali halisi, pamoja na kuyaelewa masuala ya kiuchumi, kisiasa na kiutamaduni katika jamii iliyochunguzwa kupitia kazi za kisanaa. 
Kiutamaduni, utafiti huu utasaidia kuibua mjadala kuhusu umuhimu wa tamthiliya ya Kiswahili katika kuunda falsafa za kijamii na kitaifa kwa kuzingatia muktadha mpana wa kihistoria na kijiografia. Pia, utatumika kama nyaraka muhimu zinazoonesha mbinu zilizotumiwa na jamii katika kurithisha maarifa yaliyosheheni mfumo wa maisha ya jamii za Afrika Mashariki yanayoonesha mazingira halisi ya utamaduni, falsafa, mienendo na mazingira ya jamii zinazohusika. Utafiti huu utakuwa mongoni mwa vielelezo mahsusi vya misingi ya siasa, uchumi na utamaduni wa jamii za Waswahili kwa kuwa vitabu teule vilivyochunguzwa ni sehemu kamili ya siasa, uchumi na utamaduni wake.
Kinadharia, utafifiti huu unadhihirisha nadharia za uchambuzi zinazotumika kuhakiki kazi za fasihi zinavyoifanya kazi inayohusika kuwa thabiti na inayoaminika kitaaluma. Pia, huonesha kuwa mazingira ya asili ya jamii yanaamua namna ambavyo kazi ya kifasihi inaakuwa. Kwa hiyo, tasnifu hii ni kiungo muhimu kinachoitazama namna fasihi inavyochota kaida zilizozoeleka katika jamii ambayo ndio chimbuko lake. Nadharia za Usosholojia na Simiotiki zimetumika kuonesha kuwa msanii hawezi kuepuka athari za jumuiya katika utunzi wake kwa kuwa utunzi na uandishi wa kazi yake ni zao mahsusi la jamii yake. Tasnifu hii imedhihirisha kuwa uchunguzi wa kazi za kisanaa unaojengwa katika misingi ya kinadharia ni kielezeo cha jamii ambacho kinaelezea uhalisia wa maisha ya jamii inayohusika. 
Uchunguzi huu unaonesha jinsi nadharia za uhakiki zinavyotumika kwa kuzingatia mawanda mapana ya misingi mahsusi ya muktadha wa jamii iliyolengwa na kuchunguzwa. Uteuzi na matumizi sahihi ya nadharia teule huifanya kazi iliyoshughulikiwa kujengwa katika misingi bora ya utafiti wa kisayansi na yenye kuaminika kitaaluma. Nadharia ya Usosholojia na Simiotiki zimethibitisha kuwa motifu na dhamira na motifu ya taswira katika tamthiliya teule ni matokeo na matendo halisi ya jamii inayohusika. Hali hii inatokana na ukweli kuwa kazi ya fasihi ni akisiko la mfungamano uliopo kati ya jamii na saikolojia ya mtunzi. Nadharia ya Semiotiki imeonesha namna motifu ya taswira ilivyotumika kama nyenzo imara inayotumika kuonesha ujumbe unaohusu mambo mtambuka katika jamii kupitia tamthiliya zilizochunguzwa. Kwa hiyo, kila jamii ina fasihi yake iliyofungamana kikamilifu na utamaduni wake, mazingira yake, pamoja na historia yake.
1.7 
Mawanda ya Utafiti
Utafiti huu umechunguza motifu katika tamthiliya za Emmanuel Mbogo. Tamthiliya teule zilizolengwa katika utafiti huu ni Malkia Bibi Titi Mohamed (2016), Wangari (2015), Sundiata (2011) na Fumo Liongo (2009). Tamthiliya teule zimeteuliwa kwa kuwa ndizo zilizosheheni vipengele vilivyolengwa katika mada ya utafiti huu ili kukamilisha malengo mahsusi yaliyobainishwa. Baadhi ya tamthiliya zimerejelewa hapa na pale ili kuthibitisha na kufafanua hoja katika mjadala na uwasilishaji wa data. Uchambuzi na mjadala wa data zilizowasilishwa katika utafiti huu umeongozwa na nadharia za Usosholojia na Simiotiki. 

1.8 
Mpangilio wa tasnifu
 Tasnifu hii ina jumla ya sura sita. Sura ya kwanza imeshughulikia vipengele vya utangulizi wa jumla, usuli wa tatizo la utafiti, malengo mahsusi na maswali ya utafiti. Vipengele vingine vinahusu umuhimu wa utafiti, mawanda ya utafiti, na mpangilio wa tasnifu nzima. Sura ya pili inahusu mapitio ya kazi tangulizi zinazohusiana na utafiti wetu. Mapitio hayo yanahusisha machapisho mabalimbali kama tasnifu, vitabu, mitandao na majarida yaliyohusiana na mada yetu ya utafiti. Nadharia za Usosholojia na Simiotiki, ziliongoza uchambuzi, mjadala wa data zilizowasilishwa.

Sura ya tatu inahusu mbinu za utafiti. Vipengele vya usanifu wa data, vyanzo vya data, mbinu za ukusanyaji wa data, sampuli na usampulishaji, vifaa vya utafiti na mbinu za uchambuzi wa data vimeelezwa. Hali kadhalika, ubora, kuaminika na maadili ya utafiti vimeweza kuoneshwa katika sura hii. Sura ya nne inawasilisha lengo la kwanza na la pili. Lengo la kwanza linahusu kubainisha motifu zinazojitokeza katika kazi teule na lengo la pili ni namna motifu hizo zinavyoibua dhamira. Aidha, uwasilishaji na mjadala wa data za utafiti uliongozwa na nadharia ya Usosholojia na Simiotiki. Mbinu ya kimaelezo imetumika ili kukamilisha mjadala wa data. Mjadala wa utafiti ulizingatia motifu zilizopatikana katika tamthiliya teule kulingana na jamii iliyoteuliwa na mwandishi.

Sura ya tano inahusu uendelezaji wa mjadala wa data za utafiti kwa kuzingatia nadharia ya Simiotiki. Mbinu ya kimaelezo ilitumika katika mjadala wa data. Lengo la tatu juu ya kuchambua motifu ya taswira inavyotimiza mahitaji ya lengo husika katika tamthiliya teule pia yamewasilishwa na kujadiliwa. Aidha, sura ya sita na ya mwisho ni muhtasari wa tasnifu nzima. Katika sura hii, vipengele vya muhtasari wa tasnifu, matokeo ya utafiti, mchango wa utafiti, mapendekezo na hitimisho vimeweza kuoneshwa.
SURA YA PILI

MAPITIO YA KAZI TANGULIZI NA MKABALA WA KINADHARIA

2.1 
Utangulizi

Katika sehemu hii, tumetalii kazi tangulizi zinazohusiana na mada ya utafiti huu ili kupata maarifa ya watafiti waliotangulia. Kazi tangulizi zimehusisha machapisho ya kila aina, hasa vitabu, tasnifu, majarida na taarifa za mitandao. Lengo la kupitia kazi tangulizi ilikuwa ni kupata mwelekeo wa maarifa yanayohusiana na uchunguzi huu. Kwa mtazamo huo, kazi hizi zimetoa mwanga wa namna ya kufanya utafiti huu. Pia, sehemu hii, imezungumzia nadharia kadhaa zilizoongoza uchambuzi wa data za utafiti huu.
2.2 
 Dhana ya Tamthiliya
Kwa mujibu wa Wamitila (2003), tamthiliya ni utanzu ambao hutegemea mazungumzo na uigizaji ili kuwasilisha ujumbe wake. Huu ni utanzu ambao huandikwa kwa mtindo wa mazungumzo ya wahusika. Mulokozi (1996) anasema tamthiliya au drama ni fani ya fasihi iliyokusudiwa kutendwa jukwaani kwa ajili ya hadhira fulani. Hivyo, tamthiliya huitwa mchezo wa kuigiza katika lugha ya kawaida. Tamthiliya huwa na masimulizi ambayo huigizwa na wahusika wa pande mbili au zaidi zinazogongana. Mgogoro huo hatimaye huishia katika mgogoro ambao unaposuluhishwa au kutatuliwa, mchezo huwa umemalizika.

Pia, Mazrui na Syambo (1992) wanaeleza kwamba tamthiliya ni utungo wa fasihi ambao umebuniwa kwa kiasi kikubwa. Kutokana na fasili mbalimbali za tamthiliya, tunaweza kusema kwamba tamthiliya ni aina mojawapo ya sanaa za maonesho kama vile ngoma na muziki. Tamthiliya ni ule utungo ambao unaweza kuwa umeandikwa au haukuandikwa unaoliweka wazo lililowasilishwa katika umbo la tukio au kuliwezesha kutendeka mbele ya hadhira. Tamthiliya ni utanzu wa fasihi andishi ambayo huwasilishwa jukwaani. Tamthiliya inajumuisha tanzu mbalimbali kama vile ngoma, nyimbo na hadithi. Shule (2010) anaeleza kuwa tamthiliya ni sanaa ya maonesho inayowasilisha tukio fulani kwa hadhira kwa kutumia usanii wa kiutendaji. Tamthiliya ni utanzu wa fasihi andishi ambao twaweza kusema kwamba ni zao la mabadiliko ya fasihi kama kipengele cha utamaduni wa jamii. Tamthiliya ni maigizo ya matukio au visa fulani kwa uhalisi wake kwa ajili ya kuyasawiri maudhui au maelezo fulani.

Tamthiliya ni utanzu wa fasihi andishi ambao twaweza kusema kwamba ni zao la mabadiliko ya fasihi kama kipengele cha utamaduni wa jamii. Tamthiliya ni maigizo ya matukio au visa fulani kwa uhalisi wake kwa ajili ya kuyasawiri maudhui au maelezo fulani ambayo hutumia wahusika mbalimbali ili kuwakilishi tabia za wanadamu wa kawaida. Matukio hayo yanayolenga kuifundisha jamii kuhusu utamaduni wao, mila, desturi, falsafa na mitazamo mbalimbali inayohusu maisha ya jamii husika.

Ufafanuzi huo umeweka bayana maana ya neno tamthiliya na kutupata mwelekeo unaotofautisha kati ya tamthiliya, riwaya na ushairi kama tanzu za fasihi andishi. Fasili hiyo inaweza kutumiwa kama msingi wa kuwasaidia wadau wa taaluma ya fasihi ili wasichanganye tamthiliya na tanzu zingine za fasihi andishi. Kutokana na mjadala huo hapo juu, tunaweza kusema kuwa tamthiliya ni sanaa ya maonesho inayowasilisha tukio fulani kwa hadhira kwa kutumia usanii wa kiutendaji ambao huweza kuoneshwa jukwaani au kwa njia ya maandishi. Utafiti huu unachunguza motifu katika tamthiliya teule ya Malkia Bibi Titi Mohamed (2016), Wangari (2015), Sundiata (2011) na Fumo Liongo (2009) ili kuona namna zinavyoibua dhamira na motifu .
 2.3 
Dhima ya Tamthiliya 

Tamthiliya huwa na mawazo yanayopaniwa kuonesha uhusiano wa jamii, tabia na mienendo ya maisha ya kila siku ya binadamu. Tamthiliya hutumika kama nyenzo ya kupitisha amali za kiutamaduni katika jamii. Hii ni kwa sababu mambo yote yanayohusu taaluma za mwanadamu huhifadhiwa na kuelezwa katika kazi za kisanaa. Kipekee, tunaweza kuyajua mambo yanayotendeka na yanayowaathiri watu wa jamii fulani kwa kusoma kazi zao za sanaa. 

Tamthiliya hutazamwa kama mojawapo ya vyombo vinavyoelezea hisia na maono; na ni namna ya pekee ya kujieleza ambayo kila mtu anaweza kuimudu. Tamthiliya ni njia mojawapo ya kupunguza msongo wa mawazo kwa kuwa hulenga kumburudisha binadamu. Kimsingi, tamthiliya hutazamwa kama chombo kinachoweza kupunguza na kuondoa msongo wa mawazo unaotokana na harakati mbalimbali za kimaisha za binadamu (Mbele, 1980). Uchunguzi katika tasnifu hii ulizingatia kwamba, wasanii hutumia tamthiliya ili kueleza na kuonesha hisia zao, harakati zao, matatizo yao, fikra zao na matarajio yao kwa jamii zao.

Tamthiliya hutumika kama zana ya kumpa binadamu matumaini ya kuyakabili mazingira yake. Hii ni kwa kuwa tamthiliya hutumika kutolea hisia na mihemuko inayomsibu binadamu. Pia, hutumiwa kuwahamasisha watu na kuchochea hisia za kuichangamkia shughuli au kazi fulani. Aidha, uigizaji ni njia mojawapo ya kuzitoa hisia za ndani za kuumizwa na kukandamizwa alizonazo mtu. Kulingana na Kiango (1980), uigizaji unaoambatana na uimbaji wakati mwingine ni namna mojawapo ya mtakasohisia unaojidhihirisha katika kazi za kisanaa, ikiwamo tamthiliya ya Kiswahili.

Tamthiliya hutumiwa kuwasilisha itikadi, historia na imani za jamii inayohusika. Hali kama hii huweza kutazamwa kama ni misingi inayokusudia kuendeleza falsafa, utamaduni na maarifa ya jamii inayohusika. Sanaa za maonesho hutazamwa kama nyenzo mahsusi ya kupitishia maarifa yanayohusiana na elimu na kuifanya tamthiliya kuakisi ujumi wa tamaduni mbalimbali katika jamii. Kwa mtazamo huo, tamthiliya hubainisha mazingira ya jamii za Kitanzania na kwingineko barani Afrika yalivyofungamana kikamilifu na vipengele vya kijamii kama vile utamaduni, falsafa, maarifa, mazingira na uchumi hufunzwa. Uchunguzi wa tamthiliya teule katika tasnifu hii ulipewa uzito kulingana na harakati za maisha ya kila siku ya jamii ili kukidhi malengo mahsusi ya utafiti.
2.4 
Dhana ya Motifu

Motifu ni dhana inayotumiwa kurejelea wazo kuu na sehemu ya dhamira katika fasihi na huweza kuelezea elementi fulani ya kimuundo au kimaudhui inayotawala kazi fulani (Wamitila, 2003). Motifu huweza kuathiri muundo na maana ya hadithi inayohusika. Motifu ni msukumo au miegamo ambayo watunzi wa kazi za fasihi hutumia kujengea fani na maudhui ya kazi zao (Ponera, 2014). Pia, huweza kuchukuliwa kuwa ni wazo la kazi ya kifasihi au kipengele cha kimuundo au kipengele radidi cha kijadi au kimaudhui kinachotumiwa na wasanii katika kazi zao ili kutoa ujumbe fulani uliokusudiwa. Miongoni mwa motifu za kifasihi ni motifu ya Mama wa kambo, Safari, Msako, Mwanamke mshawishi, Bi kizee, Mzungu mweusi, Mtoto wa ajabu, Mtoto kigego, Mnyonge anayemshinda mwenyenguvu, Nunda mla watu, Mwali aliyekataa kuolewa na motifu ya wema na uovu (Massoud, 2013).

Massoud (2013)  anasema kuwa motifu ni kipengele radidi cha kijadi au kikaida cha kifani au kimaudhui kinachotumiwa na wasanii katika kazi zao ili kutoa ujumbe fulani. Mifano ya motifu za kifasihi anayoitoa ni mama wa kambo, safari, msako, mwanamke mshawishi, Bi. Kizee, mzungu mweusi, mtoto wa ajabu, mtoto kigego, mnyonge anayemshinda mwenye nguvu, nunda au zimwi mla watu, mwali aliyekataa kuolewa na kadhalika. 
Kwa muhtasari motifu ni kipengele cha kijadi/kikaida au kimaudhui kinachotumiwa na wasanii katika kazi zao ili kutoa ujumbe fulani. Pia, huweza kuchukuliwa kuwa ni wazo la kazi ya kifasihi au kipengele cha kimuundo au kipengele radidi cha kijadi au kimaudhui kinachotumiwa na wasanii katika kazi zao ili kutoa ujumbe fulani uliokusudiwa. Kwa hiyo, katika utafiti huu motifu imetazamwa kama kipengele kinachoweza kurudiwa kama wazo, dhamira, ujumbe au taswira ya jambo fulani. Aidha, umuhimu wa kipengele hiki ni kule kuwepo kwake ndiko kunabeba muundo na maana ya hadithi ya tamthiliya husika, hivyo, motifu hiyo ikiondolewa huweza kuathiri muundo, ujumbe na maana nzima ya hadithi (Wamitila, 2003).

Hivyo, umuhimu wake uliooneshwa hapa ndio ulimpa msukumo mtafiti kukichunguza kipengele cha motifu na kukitumia kama msingi wa mada ya utafiti katika tamthiliya teuele nne za Emmanuel Mbogo kwa kuwa tamthiliya ya Kiswahili inatazamwa kama chombo thabiti kinachohakiki namna jamii ilivyo na inavyoweza kujieleza; na hutumiwa kukuza na kuendeleza ufahamu kuhusu masuala mbalimbali yanayohusu mitazamo, falsafa, mazingira na hali halisi iliyopo katika jamii inayohusika. Pia, hutazamwa kama kipima joto cha maendeleo na hali halisi iliyopo katika jamii kwa kuwa huchambua na kuhakiki masuala yote yanayohusu harakati na fani zote za maisha ya mwanadamu kama vile maarifa, itikadi, siasa, utamaduni, uchumi, historia, mazingira na maendeleo yake. Kwa hiyo, tasnifu hii imechunguza motifu katika tamthiliya teule nne za Emanuel Mbogo za Malkia Bibi Titi Mohamed (2016), Wangari (2015), Sundiata (2011) na Fumo Liongo (2009).
2.5 
Kuhusu Mwandishi 

Ali (2017) na Msangi (2018) wanaeleza taarifa kuhusu msanii Emmanuel Yakobo Mbogo kuwa ni miongoni mwa watunzi wa tamthiliya za Kiswahili hapa nchini. Mbogo alizaliwa tarehe 01/03/1947 katika Wilaya ya Kongwa, Mkoani Dodoma. Alisoma katika Shule ya Msingi Mpwapwa na kuhitimu darasa la nane mwaka 1963. Baadaye, alijiunga na masomo ya sekondari katika Shule ya Sekondari Indian (kwa sasa inajulikana kama shule ya Sekondari Dodoma) na kuhitimu mwaka 1967. Wakati akisubiri matokeo yake ya mtihani wa sekondari, alifanya kazi ya ukarani katika wizara ya Kilimo, mkoani Dodoma. 

Baada ya kufaulu mwaka 1968, alijiunga na Chuo cha Ualimu Morogoro kwa ajili ya mafunzo ya Ualimu daraja la IIIA na kuhitimu mwaka 1969. Ni hapo chuoni ndipo alipoanza kujishughulisha na kazi ya uandishi. Uwezo mkubwa wa uandishi wa kazi za kisanaa ulijidhihirisha wazi baada ya kuandika hadithi aliyoiita James I Die of Love (1968) katika jarida la chuo lililokuwa linaitwa ‘Morani’. Hadithi hiyo iliwavutia wasomaji wengi, wakiwamo walimu na wanafunzi wenzake. Hadithi hiyo ndiyo iliyotanabaisha uwezo wa kutunga hadithi na kumpa hamasa na ari ya kuingia katika ulimwengu wa sanaa, utunzi na uandishi.

Ilipofika mwaka 1970, aliajiriwa katika Shule ya Msingi Mwitikira iliyopo Mkoani Dodoma. Akiwa anaendelea kufanya kazi ya ualimu, alijiunga na Chuo cha Rapid Results College kilichopo nchini London kwa mfumo wa Elimu Masafa na kusomea masomo ya Kiswahili na Jiografia ili kuongeza alama zitakazomwezesha kujiunga na masomo ya stashahada. Wakati huo, alitunga tamthiliya yake ya kwanza aliyoiita Mama Tamasha (1970). Mchezo huo uliigizwa mwaka 1972 alipokuwa akifundisha Shule ya Msingi Bwigiri katika mkoa huo wa Dodoma. Mchezo huu aliubadili jina na kuuita Watoto Wetu (1972). 
Mwaka 1973, alijiunga na masomo ya stashahada ya ualimu na sanaa za maonesho katika Chuo cha Ualimu Chang’ombe, kilichokuwa katika Mji wa Dar es Salaam na kuhitimu mwaka 1974. Baada ya kuhitimu mafunzo ya stashahada, alipangwa kufundisha katika Chuo cha Ualimu Katoke, ambapo alifundisha hadi Juni 1976, alipojiunga na Chuo Kikuu cha Dar es Salaam, kusomea shahada ya kwanza na ya pili katika Sanaa za Maonesho (B. A in Theatre Arts na M.A in Theatre Arts). Akiwa chuoni hapo, alitunga tamthiliya yake ya pili iliyoitwa Tone la Mwisho (1981). Akiwa bado mwanafunzi wa Chuo Kikuu cha Dar es Salaam alitunga tamthiliya nyingine iliyoitwa Giza Limeingia (1977), ambayo ilivutia na kuonesha uwezo wake mkubwa katika sanaa ya utunzi na uandishi.
Mbogo alihitimu masomo yake ya shahada ya sanaa za maonesho mwaka 1981. Mwaka 1982 alijiunga na Chuo Kikuu cha Humboldt kilichopo Mjini Berlin nchini Ujerumani kwa masomo ya shahada ya uzamivu katika sanaa za Maonesho (Ph.D in Theatre Arts) na kuhitimu mwaka 1984. Baada ya kuhitimu masomo yake, alirudi nchini Tanzania na kufanya kazi katika Taasisi ya Uchunguzi wa Kiswahili (TUKI), ambayo kwa sasa inatambulika kama Taasisi ya Taaluma za Kiswahili (TATAKI), iliyopo Chuo Kikuu cha Dar es Salaam hadi mwaka 1989. Mwaka 1990, alikwenda nchini Kenya na kufundisha katika Chuo Kikuu cha Moi hadi mwaka 1991. Mwaka 1992 alihama na kwenda kufundisha katika Chuo Kikuu cha Maseno kilichopo Kisumu hadi mwaka 2002; kisha mwaka 2003 alihamia Chuo Kikuu cha Kenyata ambapo alifundisha hadi mwaka 2006. 

Baada ya hapo, mwaka 2007 alikwenda nchini Rwanda na kufundisha katika Chuo Kikuu cha Kigali kwa muda wa mwaka mmoja. Mwaka 2008 alirudi nchini Tanzania na kujiunga na Chuo Kikuu Huria cha Tanzania. Baadhi ya tamthiliya zake ni Watoto Wetu (1972), Giza Limeingia (1980), Tone la Mwisho (1981), Ngoma ya Ng’wanamalundi (1988), Morani (1997), Fumo Liongo (2009), Sundiata (2011), Sadaka ya John Okelo (2014) na Nyerere na Safari ya Kanaani (2015). Vingine ni Malkia Bibi Titi Mohamed (2015), Wangari Maathai (2016). Katika utanzu wa riwaya mwandishi huyu ameandika na kuchapa kazi mbalimbali kama; Watoto wa Mama Ntilie (2002), Vipuli vya Figo (2008) na Siri ya Maisha (2010). Riwaya hizi zimeweza kusawiri mambo mbalimbali yanayohusu jamii ya Kitanzania katika nyanja mabalimbali ikiwemo siasa, uchumi na utamaduni. Tasnifu hii imeteua tamthiliya nne tu za Malkia Bibi Titi Mohamed (2015), Wangari Maathai (2016), Sundiata (2011) na Fumo Liongo (2009).
2.6  
Utafiti Kuhusu Wahusika katika Tamthiliya 
Mlelwa (2012) alifanya utafiti kwa kuchunguza dhima ya mhusika mlevi ambaye ni mwanaume na muakiso wa uhalisi wa kauli zake katika Lina Ubani na Mabepari wa Bongo na kugundua kuwa mambo anayoyaongea mlevi si ya kipuuzi tu na hayana maana bali ni maneno yenye uhalisia wa hali ya juu yanayoihusi jamii anayoishi ila tu hutumia njia ya ulevi katika kuyasema ili kukwepa udhibiti. Dhima ya mlevi kimaudhui hufafanua yale yaliyomo katika jamii kiuhalisia ingawa yanawasilishwa kiucheshi, kwa hiyo mlevi anaweza kuikosoa, kuipinga, kuitahadharisha, kuikejeli jamii kupitia kauli za mazungumzo yake ama nyimbo zake. Utafiti wa Mlelwa umetusaidia katika uchunguzi wa nafasi ya wahusika katika kuibua dhamira na motifu katika kazi teule.

Mapunjo (2014) ni mtafiti mwingine aliyefanya utafiti kuhusu Usawiri wa Mwanamke Kama Kiongozi katika Tamthiliya: Uchunguzi wa Kivuli Kinaishi na Nguzo Mama. Utafiti alioufanya Mapunjo hasemi kuwa anawasawiri wahusika hao kama mashujaa bali kama viongozi wanawake kwa kuonesha uwezo wao katika kuongoza pamoja na changamoto wanazokumbana nazo zinazokwamisha juhudi na matarajio ya uongozi wao. Msingi mkuu wa ufafanuzi kuhusu utafiti uliofanyika umeonesha umetusaidia kupata uelewa mpana kuhusu nafasi na majukumu ya mhusika nguli katika kuibua dhamira katika tamthiliya zilizochunguzwa katika tasnifu hii. 
Nzilu (2018) Alichunguza Taswira katika tamthiliya za Said Ahmed Mohamed: Pungwa, Kivuli Kinaishi na Mashetani Wamerudi. Katika utafiti wake ameshughulikia uhakiki wa fasihi mitindo kwa kuchunguza taswira katika tamthiliya teule. Kupitia utafiti wake amedhihirisha kuwa taswira ni njia mwafaka wa uwasilishaji wa maudhui mazito katika kazi alizoziteua. Miongoni mwa taswira alizozishughulikia ni taswira ya shetani ambayo imetumika kuibua matatizo yanayoikabili jamii na tabaka tawala. Taswira hii imeonesha kuwa shetani ni kiwakilishi cha kiumbe chochote kinachotenda matendo mabaya, kwa hiyo katika kazi zake alibaini kuwa shetani anawakilisha viongozi dhalimu ambao wanawakandamiza wananchi. Utafiti wake umetoa mwanga wa kushugulikia taswira za shetani zinazopatikana katika utafiti wetu katika kazi teule.

Mmata (2018) baada ya kuchunguza kuhusu “Usawiri wa mhusika kiongozi wa kisiasa katika tamthiliya ya Kiswahili” katika utafiti wake alitumia nadharia ya uhalisia na umarks kuchunguza usawiri wa mhusika kiongozi katika tathiliya ya Kaptula la Marx na Seserumbe. Matokeo ya utafiti yalibaini kuwa viongozi wengi wa kisiasa wana ndoto za kuendelea na utawala milele kwa kukumbatia na kujihakikishia kuwa utawala wao utadumu daima. Suala hili hutokana na kulewa madaraka na kusahau sheria mbalimbali zinazoelekeza kukaa madarakani na ukomo wa madaraka. Hivyo, hali hii ya kung’ang’ania madaraka imekuwa ni chanzo cha vurugu na uvunjifu wa amani. Japokuwa utafiti wa utafiti wa Mmata umeshughulikia ulinganisho wa tamthiliya mbili tofauti kuchunguza masuala ya kiutawala tofauti na tamthiliya tulizoteua katika utafiti wetu, bado utafiti wake umetupa mwanga katika uchunguzi wa kipengele cha dhamira za kiutawala zilizoibuliwa  na motifu husika katika kazi teule za Emmanuel Mbogo.

Didas (2019) alichunguza kuhusu, ‘Usawiri wa Mwanamke katika tamthiliya ya Kimfumojike: Mifano kutoka Mama Mtakatifu (1982) na Kivuli Kinaishi (1990). Kupitia nadharia ya ufeministi Didas alichunguza namna mifumo inavyomtazama mwanamke kama kiongozi. Utafiti wake ulibaini kuwa mwanamke ana uwezo wa kushika nafasi za juu kama kiongozi kuliko mwanaume katika ngazi za siasa, uchumi na utamaduni, huwa na mamlaka ya kufanya maamuzi bila kuhojiwa, ni kiongozi wa sherehe za kiutamaduni. Aidha, huongoza akisaidiwa na baraza la wazee, ni msimamizi wa afya za jamii, ni kiongozi wa majeshi. Japokuwa utafiti wake ulijikita zaidi katika mfumo jike, uliweza kutusaidia kuchunguza dhamira zinazohusiana na suala la uongozi kandamizi katika tamthiliya teule za Emmanuel Mbogo. 
2.7
Utafiti Uliofanywa katika Tamthiliya za Emmanuel Mbogo

Fadhili (2014) alichunguza dhima ya vipengele vya kimtindo katika tamthiliya ya Morani na Kinjekitile ili kubainisha vipengele vinavyofananisha na kuwatofautisha wasanii wa vitabu inavyohusika katika kuliwasilisha suala la kihistoria. Utafiti wake ulibainisha kuwa tamthiliya zote zinafanana katika kuwasilisha dhamira katika masuala ya kihistoria. Hata hivyo, mbinu za kimtindo zinazotofautisha tamthiliya hizo ni zile za kiishara, kejeli, motifu ya safari na majigambo. Utafiti wake umetupa mchango katika utafiti wetu kwa kuzichazimbua motifu za safari katika kuusaka ukweli ambao ndiyo huibua dhamira kupitia safari za zinazoonekana katika vitabu teule.
Mnigo (2015) alifanya utafiti kuhusu mwingiliano wa matini katika kazi za Ngoma ya Ng’wanamalundi na Fumo Liongo ili kubainisha dhamira zinazojitokeza kutokana na matumizi ya mwingilianomatini. Aidha, utafiti wake ulibaini kwamba, mbinu ya mwingilianomatini huibua dhamira mbalimbali, ikiwamo ya ukombozi, ukandamizaji, unyonyaji, elimu na harakati za mapinduzi, uchu wa madaraka, usaliti na ushujaa. Kwa mtazamo wa mtafiti, mchango mkubwa aliotupaitia ni ule uibuaji wa dhamira katika kazi za kifasihi kwa mbinu za kitanzia katika tamthiliya teule. Hata hivyo utafiti huo hakukujadili kipengele cha motifu katika kuibua dhamira katika kazi teule. Kwa mantiki hii, utafiti huu umechunguza motifu katika vitabu teule kulingana na malengo mahsusi ya utafiti.
Shemweta (2015) alifanya utafiti katika tamthiliya za Ngoma ya Ng’wanamalundi na Fumo Liongo kulinganisha suala la itikadi na kubainisha mbinu za kisanii zilizotumika kuibua itikadi hizo. Utafiti wake ulibainisha namna masuala ya itikadi yalivyojipambanua katika maeneo yanayohusu mila na desturi, dini, uchawi na uganga, mapenzi, malezi na uzazi, ubepari na utawala. Clemence (2015) alifanya utafiti katika tamthiliya ya Fumo Liongo na Sundiata kuchunguza jinsi mbinu za kitanzia za Ki-Aristotle zinavyoweza kuibua dhamira katika tamthiliya teule. Katika utafiti huo, mtafiti aligundua kuwa mbinu za kitanzia za Ki-Aristotle, hasa nyimbo, msuko wa kazi na wahusika, uteuzi wa matumizi ya maneno na mitindo ya maonesho imesaidia sana kuibua dhamira mbalimbali katika kazi teule. Utafiti uliofanywa na Shemweta na Clemence hata hivyo haukushughulikia motifu japo umetoa mwanga uliosaidia tasnifu hii kubaini dhamira mbalimbali katika tamthiliya teule kwa kuzingatia hali na mijongeo ya wahusika, wakati na muktadha wa uwasilishaji wake.
Faki (2016) alichunguza ufasihi simulizi katika tamthiliya za Emmanuel Mbogo za Morani na Sundiata kwa kutumia Nadharia ya Mwitikio wa Msomaji na Mwingiliano wa Matini. Katika matokeo ya utafiti wake alibaini kuwa mtindo wa motifu ya safari unatumika katika ngano za fasihi simulizi kufanikisha kuipeleka mbele kazi ya tamthiliya. Baadhi ya motifu zinazotumika ni kama motifu za kichawi na zile zisizo za kichawi. Mfano, zinatumia mtindo wa motifu ya kuruka na ungo kama mbinu ya safari inayoibua dhamira ya kukosekana kwa demokrasia, kukithiri kwa rushwa katika jamii, mbinu nyingine ni kama ngoma, nyimbo, masimulizi, n.k, utafiti huu ulituononesha pengo ambalo liliapaswa kushugulikiwa kwani halikuchunguza motifu zote kama mbinu ya kuibua dhamira katika tamthiliya. Hata hivyo baadhi ya dhamira na motifu alizozichunguza mtafiti huyu zilitusaidia kutupa uelewa na upana zaidi wa dhamira na motifu tulizozitazama katika utafiti huu.

Ali (2017) alitumia Nadharia ya Simiotiki kuchunguza matumizi ya lugha na dhamira katika tamthiliya ya Fumo Liongo na Sadaka ya John Okello. Katika utafiti wake, alikusudia kuonesha mbinu za kimtindo za matumizi ya lugha katika kuibua dhamira mbalimbali. Baadhi ya mbinu hizo ni lugha ya picha, matumizi ya misemo, tamathali za semi kama tashhisi, kejeli, taharuki, tanakali sauti, takririkri. Mbinu hizi ndizo zimefanikisha kuibuka kwa dhamira kama umaskini, unyanyasaji, uongozi mbaya, matabaka, ushirikiano wa wanandoa, kuelimisha, ukombozi, ukatili. Utafiti wa Ali (khj) hata hivyo uliangalia suala la taswira kwa ujumla wake, yaani haukujikita katika kipengele cha motifu ikiiwemo motifu ya taswira bali aliangalia lugha ya picha kama kipendele cha kisanaa cha matumizi ya lugha katika kazi yake. Hata hivyo, utafiti huu ulitusaidia kupata mawanda ya kuchambua motifu zinazoibua dhamira za kijamii na kiutamaduni kama uongozi mbaya, ukatili na umaskini katika tamthiliya ya Fumo Liongo na Sundiata.   

Mlelwa (2017) alichunguza falsafa ya kiafrika katika vitabu teule vya fasihi ya Kiswahili vya Dunia Uwanja wa Fujo na Ngoma ya Ng’wanamalundi. Katika utaafiti huu, mtafiti alilinganishi riwaya na tamthiliya kwa kutumia Nadharia ya Usosholojia. Mtafiti aliweza kubaini kuwa usawiri wa masuala ya falsafa ya Kiafrika umeendelea kutumika katika jamii za Kiafrika. Mfano, alibaini kuwa falsafa za uchawi na ulozi zimekuwa zikitumika kutesa watu, kulipiza visasi na kutoa roho za watu. Pia kuonesha uhai na kifo kama dhana ya mduara. Aidha, alibaini kuwa hekima na busara za binadamu zinategemea zaidi umri, umoja, uzuri, imani na dini. Aligundua kwamba vitu hivi vinamfanya mwanadamu kuamini jambo kwa mtazamo wa imani ya dini yake. Hata hivyo utafiti wake haukuchunguza motifu katika tamthiliya za Malkia Bibi Titi Mohamed, Wangari Maathai, Sundiata na Fumo Liongo. Pamoja na hayo, utafiti wake ulimsaidia mtafiti wa kazi hii kuchagua mada hii katika kazi hizi za tamthiliya za Emmanuel Mbogo ili kushughulikia pengo hilo. Vilevile, utafiti huu wa Mlelwa ulitupa mwanga kidogo kuhusu suala la sihiri na uchawi kama itikadi na desturi zinazotesa watu na kuwakandamiza.

Abourweeshah (2017) ni pia alifanya utafiti katika kazi za Emmanuel Mbogo. Alichunguza matumizi ya mbinu za kisanaa na dhamira katika tamthiliya ya Morani. Kwa kututumia Nadharia ya Semiotiki na Korasi. Hatimaye alibaini kuwa tamthiliya ya Morani imesheheni mbinu muhimu za kisanaa zikiwemo za matumizi ya lugha ya tamathali za usemi na mbinu nyingine zisizo tamathali za usemi, mfano tashibiha, mbalagha, takriri, usambamba na zisizo tamathali za usemi ni matumizi ya methali, nyimbo, wahusika wa kikolasi na motifu ya namba. Mbinu zote hizi kwa pamoja ikiwemo motifu ya namba zimeweza kuwasilisha dhamira zinazoyaeleza maisha halisi ya jamii husika iliyokithili uhujumu uchumi, maisha magumu, matabaka, haki na usawa. Matumizi ya mbinu zote pia zimedhihirisha kuwa mapambano dhidi ya uhujumu uchumi ni jambo gumu sana ambalo linahitaji wananchi pamoja na serikali yao kuungana. Vile vile iligundua kwamba vita vya uhujumu uchumi haina budi kwenda sambamba na utoaji wa elimu ya kutosha kwa wananchi ili waweze kuelewa jinsi inavyoathiri maendeleo ya taifa na jamii kwa jumla. Kwakuwa utafiti huu ulichunguza kazi ya Morani ya mwandishi Emmanuel Mbogo, ulitoa mwanga wa masuala mtambuka ya uhujumu uchumi yanayochomoza katika kazi tulizozifanyia utafiti za mwandishi huyu. Tofauti tu ni kwamba utafiti huu unagusia motifu ya namba tu kama miongoni mwa aina za motifu, hata hivyo umetupa mwanga kuhusu kuzibainisha motifu katika kazi teule na kuona zinavyoibua ujumbe katika utafiti huu.
Isaac (2017) alichunguza jinsi nafasi ya mwanamke inavyojitokeza katika tamthiliya teule za Kwenye Ukingo wa Thim na Wangari Maathai kwa kufanya ulinganishi. Mtafiti alibaini kuwa mwanamke ni kiumbe aliyepewa nafasi kubwa katika ujenzi wa familia, jamii na taifa lake kutokana na uzalendo wake, uaminifu, uwajibikaji. Aligundua kuwa mwanamke ni chachu ya kufanya mabadiliko yenye tija yanayozingatia misingi ya uadilifu kwa maslahi mapana ya umma. Matokeo ya utafiti wake yanadhibitisha kuwa fasihi ni chombo kinachodhibitiwa na wakati kwa kuzingatia mahitaji ya jamii. Ingawa utafiti wake umetumia kazi teule ya Wangari Maathai, bado hatupi mwanga wa kukichambua kipengele cha motifu bali maelezo yake kuhusu mwanamke yalizingatiwa katika uchambuzi wa dhamira zilizotokana na motifu iliyomhusu mwanamke katika tamthiliya teule zilizolengwa katika tasnifu hii. 
Msangi (2018) alichunguza Ubiblia Katika Tamthiliya za Emmanuel Mbogo: Nyerere na Safari ya Kaanani na Sadaka ya John Okello. Lengo katika utafiti wale lilikuwa ni kubainisha vipengele vya kibiblia vinavyojitokeza katika tamthiliya teule, pamoja na sababu za kujitokeza kwake. Katika utafiti wake, mtafiti alibaini kuwa, kazi teule alizozitumia ni matokeo ya mapokeo ya simulizi ya Kikristo ambayo mtunzi aliyapata kupitia kitabu cha Biblia kinachotumiwa na waumini wa Kikristo Aligundua kuwa mtafiti alitumia hadithi za Biblia, Wahusika wa Biblia, nukuu za biblia na ushairi wa Biblia katika kazi hizo. Aidha, anataja sababu za utokeaji wa matini za Kibiblia kuwa ni athari ya masimulizi ya Kikristo aliyonayo mtunzi wa kazi husika yanayotokana na mwangwi wa Biblia unaodhihirika kupitia Nadharia ya Mwingilianomatini. Ufafanuzi huu ulitumika kama mwongozo katika uchunguzi wa kazi teule kwa kuzingatia malengo ya tasnifu hii. 
Kayombo (2019) alichunguza sihiri katika tamthiliya za Emmanuel Mbogo za Ngoma ya Ng’wanamalundi na Sundiata kwa kutumia Nadharia ya Uhalisia Mazingaombwe. Mtafiti huyu alibaini kuwa suala la sihiri limetumika kuwatesa wananchi, lakini kwa upande mwingine imeweza kuwafungua fahamu zao ili kufanya mapambano dhidi ya watesaji na wachawi. Mtafiti pia alibaini kuwa viongozi wengi wa Afrika wamekuwa wasaliti na hawawasikilizi tena mahitaji na matatizo ya wananchi waliowachagua na hawafuati demokrasia. Wanatumia nguvu za uchawi kuwatisha wananchi ili wasiweze kuzungumza chochote katika utawala wao. Utafiti huu umekuwa na mchango mkubwa katika kukichunguza kipengele cha dhamira ya sihiri na uchawi katika kazi ya utafiti wetu. Suala tulilotafakari ni kuwa utafiti wa Kayombo haukuchunguza vipengele vyote tulivyovishughulikia katika kazi yetu, kwa hiyo tuliona hili kuwa ni pengo ambalo tulipaswa kulishughulikia.
Hivyo, tamthiliya ni utanzu ambao umeshughulikiwa na wanazuoni mbalimbali kwa malengo mbalimbali. Hata hivyo watafiti hao waliweka msititizo katika kipengele cha motifu na namna kinavyoibua dhamira kwa kuwa haikuwa lengo la tafiti zao. Hivyo, tasnifu hii imeteua kipengele cha motifu katika tamthiliya teule nne za Emmanuel Mbogo na kukitumia kama mada kamili ya tasnifu hii. 
2.8 
Kazi Tangulizi Kuhusu Motifu

Senkoro (1997) alichunguza motifu ya safari katika ngano za Zanzibar. anaona kwamba safari ya nguli huanza kutokana na kukua kwake binafsi, yaani makuzi ya mtu, kubarehe na utu uzima. Katika hatua hizo, safari hutazamwa kama uthibitisho wa tajiriba za kiulimwengu ama taswira ya kutawala na kusuluhisha migogoro. Utafiti wa Senkoro unaonesha safari katika mitazamo minne tofauti ambayo ndiyo iliyomjenga mhusika. Mosi, alitazama safari ya nje. Pili, aliangalia safari kama ishara ya mchakato wa makuzi. Tatu, aliitazama safari kama udhihirishaji wa mtazamo wa kilimwengu. Pia, alitazama safari kama sitiari ya kutawala na kusuluhisha. Nne, alitazama safari kama sitiari ya kutawala na kutatua migogoro katika kazi teule. Tasnifu hii ilijikita zaidi katika mtazamo wa pili na wa tatu juu ya safari kama ishara ya mchakato wa makuzi ya wahusika wapambanaji wanaoipigania jamii ambapo safari hutumika kama njia ya utatuzi wa migogoro.
Motifu ya safari na dhima zake kwa kiasi kikubwa zimedhihirika kumjenga mhusika mkuu. Pamoja na kwamba yeye amechambua motifu ya safari katika utanzu wa fasihi simulizi, ama kwa hakika taarifa hizo zilitoa mchango wa kuzichambua motifu mbalimbali katika kazi teule za tamthiliya na kubaini namna zilivyoonesha masuala ya kiutawala kama tajiriba za kiulimwengu kupitia kazi teule katika tasnifu hii. Motifu imetazamwa kama kipengele chenye mchango mkubwa katika kuibua na kusisitiza dhamira katika kazi ya fasihi kama ilivyojitokeza katika utafiti wetu.

Vogler (1998) anaeleza kwamba motifu za safari za shujaa huanzia pale shujaa anapoanza kukua binafsi ili kutafuta kushinda mashindano, kuondoa machungu na kutafuta mapenzi. Safari ndizo zinamfunza shujaa na kumwezesha kupambambana na changamoto zinazomkabili. Pia anafafanua kwamba, motifu huweza kuwa katika hali ya kisaikolojia mbapo matendo ya shujaa ndiyo huamua hatua ya safari na matatizo binafsi. Vile vile, shujaa huyo huweza kuwa na safari ya kurudi pale anapotakiwa kuwakomboa watu wake. Motifu ya kifo huweza kumpata pale anapokuwa na woga kutokana na upinzani anaoupata. Dhana hii ya motifu imetusaidia kuchunguza aina za motifu za kifo zinazoibua maswala mtambuka ya kijamii katika vitabu teule katika utafiti wetu.

Mwangoka (2011) ameshughulikia motifu za safari na msako katika makuzi ya wahusika wa riwaya za E. Kezilahabi kwa kutumia nadharia ya saikochanganuzi. Ameonesha kuwa motifu ni njia ya kutatua migogoro ya mtu binafsi au jamii yake. Hivyo, mtu huweza kuondoka eneo moja na kwenda eneo jingine ili kutafuta uhuru binafsi katika kutatua changamoto zilizomkabili. Pia, wakati mwingine kutafuta suluhu ya changamoto zake na za jamii yake. Aidha, utafiti wake umeonesha safari kama ishara ya mchakato wa makuzi ya wahusika katika vitabu alivyoviteuwa. Utafiti huu umetusaidia kuzichambua motifu za kiukombozi katika tamthiliya teule zilizochunguzwa katika tasnifu hii.

Massoud (2013) amefanya utafiti unaohusu maudhui na fani katika tamthiliya za Kiswahili. Utafiti wake umelinganisha tamthiliya za Mashetani na Kivuli Kinaishi. Katika utafiti wake anaitazama mbinu ya motifu ya safari kama kipengele radidi cha kifani kinachoibua maudhui katika kazi alizoziteua katika utafiti wake. Mtafiti katika tamthiliya ya Mashetani amebaini kuwepo kwa motifu ya safari ambayo ina msako wa kweli unaojenga dhamira ya mapinduzi kwa kumtumia mama mshawishi kuleta mabadiliko ya kweli katika jamii. Yaani kupinga utawala uliokithiri udhalimu wa kutawala kwa mabavu. Pia, katika Kivuli Kinaishi ametumia motifu ya safari kudhihirisha ukombozi kwa raia waliokandamizwa katika utawala wa Bi. Kirembwe. Muhusika Mtolewa anasafiri kwenda kuwakomboa kutoka kwenye mikono kandamizi ya Bi. Kirembwe. Kwa ujumla, Matokeo ya utafiti wa Massoud yanaonesha kuwa motifu ni mbinu ya kifani inayoweza kubeba ujumbe fulani. Katika tamthiliya alizozitumia, amebaini kuwa motifu ya safari imetumika kuwasilisha na kujenga maudhui ya kazi za sanaa alizoziteua, kumfanya msanii kujenga visa na matukio kupitia safari za wahusika kutokea eneo moja kwenda eneo jingine. Aidha, ameionesha kuwa katika tamthiliya ya Mashetani motifu ya msako imetumika kama njia ya kudhihirisha ukweli katika jambo. Pia, motifu ya mama mshawishi imetumika kuonesha uwezo wa mama wa kushawishi kufanyika kwa mambo yenye tija na yaletayo suluhu kwa jamii husika. Pia, motifu ya mnyonge kumshinda mwenye nguvu imejidhihirisha kupitia mapambano kati ya shetani na binadamu ambapo shetani anashindwa pamoja na nguvu zake za kujibadilisha sura na umbo ili kuendeleza utawala wake dhalimu. Tofauti wa utafiti wa Masoud na utafiti huu ni kwamba Massoud alijikita kwenye tamthiliya ya Kinjekitile na Kivuli Kinaishi, na hakuweza kuchambua kipengele cha motifu kwenye kazi teule za Emmanuel Mbogo na kuona namna zinavyoibua ujumbe, hata hivyo, utafiti wake umetusaidia kubainisha aina za motifu na namna motifu hizo zinavyoibua dhamira katika kazi teule.
Adamu (2014) katika utafiti wake ameonesha matumizi ya motifu yanavyojenga dhamira ambazo mwandishi ametaka ziifikie jamii yake. Utafiti wake ulibainisha motifu ya safari kama njia iliyoweza kusawiri suala la mabadiliko katika maisha kupitia safari za wahusika. Kupitia safari hizo huamini kupata suluhu ya changamoto za kimaisha kwa kuamini kuwa mtu anapoishi eneo moja kwa muda mrefu bila kuona mafanikio ya kimaisha anapaswa kuhama na kwenda mahali pengine kusaka maisha. Anasisitiza kuwa kitendo cha kusafiri kwa nia ya kutafuta mafanikio ni jambao la kawaida katika jamii. Anaonesha kwamba watu wengi husafiri katika maisha yao ya kila siku kwa lengo la kusaka maisha katika mikoa mbalimbali, nchi na hata mataifa mengine. Utafiti huu umetusaidia kuusukuma mbele uchunguzi wetu kwa kuainisha motifu za kusimamia haki kama kipengele cha kijadi kinachosaidia kushughulikia masuala ya jamii ya husika katika tamthiliya teule. 
Nyamsenda (2015) alichunguza dhana ya motifu kama kipengele radidi cha kijadi au kimaudhui kinachotumiwa na wasanii katika kazi zao ili kutoa ujumbe fulani. Utafiti wake ulijikita zaidi kutafiti nduni bainifu za shujaa wa motifu za safari na msako wa Waikizu na tofauti za sifa za shujaa huyu na shujaa wa aina yake katika jamii za Wazanzibari na Wabondei zenye aina ya ngano hizo. Utafiti wa Nyamsenda umejikita zaidi kulinganisha na kulinganua sifa za mashujaa katika ngano alizozichagua, hivyo haudokezi moja kwa moja kuhusu lengo mahsusi la utafiti wetu. Hata hivyo, uchunguzi wake ulitupatia msingi wa kuchunguza motifu za safari na msako zilizoibua dhamira katika kazi teule za Emmanuel Mbogo. 
Abourweeshah (2017) alifanya utafiti kuhusu matumizi ya mbinu za kisanaa na dhamira katika tamthiliya ya Morani ya Emmanuel Mbogo. Katika utafiti huo, aliichunguza motifu ya namba kama mbinu ya kisanaa inayoweza kuwasilisha dhamira na ujumbe kwa hadhira iliyokusudiwa. Mtafiti alibaini jinsi motifu ya namba saba (7) inavyowakilisha ukamilisho wa mambo: katika kipindi cha siku saba, kutafakari kwa siku saba, hitimisho la mambo kwa siku saba na kadhalika. Pia, aliwachunguza wahusika wanaosafiri kutoka mahali fulani kwenda mahali pengine kwa sababu mbalimbali kwa siku saba. Aidha, amebaini kuwa mapambano dhidi ya uhujumu uchumi yalitumia siku saba kutafakari na kuweka mipango thabiti iliyoleta maarifa mapya. Uchunguzi huu umetupatia msingi katika uchunguzi wa kipengele cha motifu zinazoshugulika na masuala ya uongozi usio na maadili, tajiriba za kila siku zinazosawiriwa katika utafiti wetu. 
Sosoo (2018) alichunguza kuhusu ushujaa katika motifu ya safari na msako katika ngano za Kiewe kutoka nchini Ghana na riwaya za Shaaban Robert kutoka nchini Tanzania. Katika utafiti wake alibaini kuwa kimaudhui motifu huweza kujenga dhamira katika kazi za kifasihi zinazohusika. Mfano, alionesha suala la kujenga ushujaa miongoni mwa wanajamii. Kifani alibaini kuwa motifu ya safari na msako huweza kuwatambulisha wahusika. Hivyo, sifa za shujaa hujengwa kutokana na motifu ya safari na msako. Aidha, anaeleza kuwa shujaa anaweza kukutana na vikwazo kama usaliti ikiwa tu siri ya ushujaa wake imefahamika na mtu mwingine na kuifichua kwa watu wengine ambao ni maadui wa shujaa huyo. Utafiti huu ulitusaidia kuchunguza motifu za kujitoa muhanga kwenye utafiti wetu.
Kwa muhtasari, kazi ya kisanaa huweza kujengwa kwa kutumia motifu mbalimbali zikiwemo zile za kidhamira ama kifani. Kipengele hiki ni radidi na cha kijadi kinachojirudiarudia kidhamira au kifani katika fasihi ili kusisitiza ujumbe fulani. Motifu huwasaidia watunzi wa kazi za fasihi kujenga miundo ya kazi zao kifani na kimaudhui. Motifu pia hutumika kama mbinu ya kukuza ama kusisitiza jambo fulani la kifani au kidhamira ambalo limejitokeza mara nyingi katika kazi inayohusika. Kwa kuchunguza kazi zote hizo zilizohusu motifu utafiti huu umebaini kuwa watafiti wengi wamejikita kuchunguza motifu ya safari na kuacha motifu zingine zinanazoweza kubainika kwenye aina ya kazi zao. Hata hivyo, kulingana na uzito wa hoja hiyo, mtafiti alikitazama kipengele cha motifu kama msingi wa utafiti katika tamthiliya teule. 
2.9 
Pengo la Utafiti

Licha ya kuwa tamthiliya ya Kiswahili ni miongoni mwa tanzu zinazoendelea kukua na kukomaa katika muktadha mpana wa jamii za Afrika Mashariki, kitaaluma, bado utanzu huu haujapewa nafasi ya kutosha katika uchunguzi na uhakiki. Kipengele cha motifu pia, hakijapewa nafasi ya kutosha katika uchunguzi na uhakiki kama ilivyo katika tanzu za fasihi simulizi, tendi na riwaya. Baadhi ya wachambuzi, wahakiki na wanazuoni waliouchunguza utanzu huu (Massou, 2013; Fadhili, 2014; Mnigo, 2015; Faki, 2016; Ali, 2017 na Abourweeshah, 2017) wamekuwa wakitumia baadhi ya motifu katika tamthiliya za Emmanuel Mbogo kama sehemu ya kukamilisha malengo mahsusi ya kazi zao, siyo kama msingi mkuu wa mada ya kazi zao. Hivyo utafiti huu umefanywa ili kushughulikia pengo hilo kwa kuchunguza motifu kama msingi mkuu wa mada katika tamthiliya za Emanuel Mbogo kwa kurejelea vitabu vya Malkia Bibi Titi Mohamed, Wangari Maathai, Sundiata na Fumo Liongo.

2.10 
Mkabala wa Kinadharia 

Nadharia ni miongozo inayomwelekeza mtafiti wa kazi ya fasihi kuifahamu kazi ya fasihi katika vipengele vyake vyote. Nadharia ni maelekezo ya jambo linalofungamana na vigezo vilivyowekwa au vinavyopatikana kutokana na majaribio ya jambo hilo (Wafula & Njogu, 2007). Mtafiti alilazimika kuchagua nadharia ya kumwongoza katika utafiti wake. Kwa minajili hii, utafiti huu umeongozwa na mikabala miwili ya kinadharia ambayo ni Nadharia ya Usosholojia na Simiotiki. Uteuzi wa nadharia hizi ulizingatia suala la kutegemeana na kukamilishana ili kukidhi malengo mahsusi ya utafiti.

2.10.1 
Nadharia ya Usosholojia 

Nadharia ya Usosholojia iliasisiwa na Hippolte Taine; na ikaanza kujitokeza karne ya 19 na kushamiri karne ya 20 barani Ulaya. Nadharia hii iliyatazama mazingira ya asili ya jamii kama mojawapo ya msingi wake, na ambayo ndio huamua namna kazi ya kifasihi inavyotakiwa kuwa. Pia, huzitazama kazi za kifasihi kuwa ni nakala ya tabia, na ni kiwakilishi halisi cha jamii fulani. Fasihi hutazamwa kama kitengo kilicho na uwezo wa kuakisi sayansi na utamaduni wa jamii; na ni usawiri mkamilifu ambao huyasawiri maisha kwa undani na kuyachunguza kwa mtazamo mpana. Scott (1974) anaeleza kuwa utanzu wa fasihi unapaswa kuwa sehemu ya maisha halisi ya jamii kwa kuwa unahusu watu na tajiriba zao. Hivyo, fasihi ni usawiri mkamilifu ambao hayasawiri maisha kwa undani, hauna budi huyachunguza maisha ya mwanadamu kwa mtazamo mpana.

Msingi mkuu wa nadharia hii ni fasihi kama nakala ya tabia na kiwakilishi cha jamii husika. Nadharia inaona kuwa fasihi inajihusisha na ujenzi wa mahusiano kati ya mtu na mtu, mtu na kikundi, kikundi na kikundi, mtu na serikali. Fasihi lazima ichukuliwe kama chombo kisichoweza kujitenga na maisha ya jamii bali izungumzie maisha ya jamii katika masuala yanayohusu utamaduni, uchumi, siasa, mila na desturi ya jamii husika. Fasihi ni chombo cha maadili ya jamii na nyenzo ya kuhifadhi hatua za maendeleo ya jamii husika. Mwandishi na kazi ya fasihi ni sehemu ya maisha ya jamii na tajriba za wanajamii. 

Nadharia ya Usosholojia inasema kuwa, sanaa haijengwi katika utupu bali ni kazi ya msanii katika mazingira na wakati maalumu akiwajibika kwa jamii inayomhusu. Kulingana na Shorter (1969), msanii hawezi kuepuka athari za jumuiya katika utunzi wake kwa sababu fasihi yake ni zao mahsusi la jamii yake. Fasihi ni kielezo cha jamii ambacho hakiwezi kutenganisha ukweli na hali uhalisi ya maisha iliyopo katika jamii. 

Wafuasi wa nadharia hii wanaamini kwamba, fasihi hujihusisha na ujenzi wa mahusiano kati ya mtu na mtu, mtu na kikundi cha watu au kikundi na kikundi cha watu na hali halisi ya maisha katika jamii yao. Mambo hayo huchunguzwa katika mtazamo mpana kutokana na ukweli kwamba, fasihi haiishii tu kuyasawiri maisha kijuu juu, bali usawiri ni mkamilifu. Fasihi lazima ichukuliwe kama chombo kisichoweza kujitenga na maisha ya jamii (Selden, 1990). Kwa msingi huo, fasihi ni taasisi ya kijamii inayowakilisha maisha ya mwanadamu. Mbali na hayo, hapa ieleweke kwamba, iwapo fasihi hulenga watu fulani, hivyo, kwa hakika, fasihi lazima iwe na uhusiano na jamii fulani. Vinginevyo, hapana haja kutungia watu kazi isiyowahusu kwa jambo lolote.

Wanasosholojia wanaeleza kuwa si rahisi kazi ya kifasihi kujitenga na masuala ya kijamii. Fasihi ni chombo cha maadili ya jamii na nyenzo kuu ya kuhifadhi hatua za maendeleo jamii inayohusika (Mulokozi, 1996). Katika mjadala huo, Mushegyezi (2003) anaeleza kwamba, kazi ya sanaa iliyotokana na jamii haiwezi kupimwa kutoka kwenye ombwe tupu, bali historia ya watu hao, mila na tamaduni zao, uchumi na siasa yao vinapaswa kuzingatiwa. 

Kinadharia, msanii hutazamwa kama zao la jamii. Hivyo, msanii anapaswa kuisawiri jamii katika utamaduni na mazingira yake halisi kwa kuwa husadikiwa kuwa fasihi hujumuisha kuwepo kwa mahusiano ya kijamii katika hali halisi ya maisha ya mwanadamu na harakati za kila siku za kimaisha (Ritzer & Goodman, 2003). Pia, wanaeleza kwamba, fasihi lazima ichukuliwe kuwa ni nyenzo muhimu isiyoweza kujitenga na maisha ya jamii katika masuala yanayohusu utamaduni wao, uchumi na siasa yao. Hivyo, vipengele hivi vinapaswa kuzingatiwa katika uchunguzi wa kazi za kifasihi. Kwa upande mwingine, Mbise (1996) anaeleza kwamba, msanii katika mkondo huu ana jukumu la kuangalia uhusiano wa tajiriba za kila siku za jamii na kazi yake ya kisanaa.
Kwa kuwa tamthiliya ni kipengele cha fasihi, ambacho msingi wake ni jamii. Nadharia hii ni muafaka kwa kuwa inatuongoza kuhakiki lengo linalohusu kubainisha na kuchambua namna motifu zinavyoibua dhamira katika vitabu teule vya Emanuel Mbogo.
Katika uhakiki na mjadala wa data, mtafiti alimtazama mwandishi wa vitabu teule katika ulimwengu wake wa kawaida, kweli, halisi na kama zao halisi la kazi ya fasihi. Mwandishi alitazamwa kwa undani jinsi alivyoyachunguza masuala ya kijamii na kuyaweka kama yalivyo, yanavyoaminika na kukubalika kupitia kazi zake. Nadharia hii iliteuliwa na kuwekewa misingi katika uchunguzi wa kipengele cha motifu na dhamira katika vitabu lengwa. Mtafiti alizingatia kwamba, dhamira na motifu ni masuala ambayo hayawezi kujitenga na jamii inayohusika kwani yanazungumzia jamii halisi kwa kuwa mwandishi husika ni zao la jamii inayohusika (Ntarangwi, 2014). 

Kutokana na matumizi ya nadharia hii tumeweza kuona mahusiano ya kijamii katika kazi teule za Emmanuel Mbogo na kupata dhamira na motifu zinazotokana na jamii husika. Aidha, maisha ya kila siku yanayosawiriwa yanaonesha kuzuka kwa migongano ya kimaisha kati ya mtu na mtu, viongozi na wananchi, wananchi wenyewe kwa wenyewe, wananchi na mila. Hivyo, mwanashosholojia anapaswa kuielewa na kuiangalia jamii katika uhusiano uliopo katika mienendo yake ya kila siku. Nadharia hii ilichaguliwa na kuwekewa misingi katika uchunguzi wa kipengele cha dhamira na motifu katika tamthiliya zilizokusudiwa. Kazi teule na jamii husika katika utafiti huu vililipewa uzito ili kuonesha uhusiano uliopo kati ya jamii ya Afrika Mashariki na tamthiliya za kiswahili zilizochunguzwa. Nadharia hii ilichaguliwa ili kukamilisha lengo la pili na la tatu katika uchambuzi wa dhamira na motifu katika tamthiliya teule. 
2.10.2 
Nadharia ya Simiotiki

Simiotiki ni taaluma ya mfumo wa alama katika mawasiliano ya kutumia lugha (Eco, 1976). Simiotiki ni nadharia inayoshugulikia ishara na uashiriaji katika kazi za kifasihi. Waasisi wa nadharia hii ni Ferdnand de Saussure mwanaisimu wa Ki-Swiz na mwanafalsafa wa Kimarekani Charles S. Pierce. Nadharia hii iliwekewa misingi katika  ‘Shule ya Isimu ya Prague’ iliyowahusisha wahakiki kama Greimas, Todorov na Barthes. Semiotiki ni nadharia inayoshughulika na ishara pamoja na uashiriaji katika kazi za kifasihi. Kulingana na Cameron (1985), binadamu ndiye mtengenezaji wa alama mbalimbali za ishara ambazo huzitumia katika mawasiliano yake ya kila siku. Ishara zinazojitokeza katika fasihi huundwa na mtunzi kwa kuzingatia muktadha wa jamii. Nadharia hii inaeleza kuwa katika taaluma ya lugha kuna vitu viwili ambavyo ndivyo husaidia mawasiliano kufanyika (Nazarova, 1996). Vitu hivyo ni kiashiria na kiashiriwa (kitaja na kitajwa). Kiashiria ni alama, sauti au herufi zinazotumika kutaja jina la kitu na kiashiriwa ni kitu halisi kinachorejelewa, sauti au herufi zinazotaja kitu hicho (Scholes, 1974). Kwa mfano, neno mbuzi ni kiashiria ambacho hurejelea viashiriwa vingi tofauti kama vile; mnyama anayefugwa pia ni kifaa kinachotumika kukunia nazi. Mfano huo unathibitisha kauli ya de Saussure (1966) kuwa hakuna uhusiano wa moja kwa moja kati ya kiashiria na kiashiriwa, kwa hiyo uhusiano wake ni wa kinasibu tu. Kilichoonekana hapa ni kwamba, kiashiria “mbuzi” kimerejelea vitu viwili tofauti, huo ni ushahidi kwamba kiashiria huibuliwa kinasibu. 

Nadharia ya Simiotiki inahusishwa sana na matumizi ya lugha ya ishara na uashiriaji ambapo watunzi wa kazi za fasihi hutumia kiashiria fulani kurejelea kiashiriwa zaidi ya kimoja au tofauti kabisa na jinsi kilivyotamkwa au kusomwa. Mtunzi wa kazi ya fasihi anaweza kutumia kiashiria “shetani,” kumrejelea kiongozi aliye na matendo maovu na mabaya kwa raia, wakati katika uhalisia wa imani ya kibiblia “shetani” ni malaika anayesadikiwa kuwa amelaaniwa kwa kukataa kufuata amri za Mwenyezi Mungu inaoneshwa katika Chama cha Biblia Tanzania (1997) katika katika (Ufunuo 12:7-9). Wamitila (2002) anaeleza kuwa matumizi ya ishara yanayoundwa na mtunzi wa kazi ya fasihi ni lazima yasawiri mazingira na utamaduni wa jamii. Barthes (1994) anaweka msingi mkuu wa nadharia ya semiotiki kwa kugawa na kuweka misimbo ya usomaji kuwa ndio msingi mkuu katika nadharia hii. Aina hizo za misimbo ni msimbo wa matukio, kihemetiki, kiseme, kiishara na kirejelezi ambazo zimetumika kuichunguza lengo la kwanza la utafiti wetu kwa kuichambua taswira ya mhusika nguli na kuwezesha kuona nama taswirra hizo zinzvyoweza kusawiri mazingira halisi ya jamii husika kupitia kazi teule za Emmanuel Mbogo. 
2.10.2.1 Msimbo wa Kimatukio 

Msimbo huu unahusu jinsi matukio yanayopatikana katika hadithi au masimulizi fulani yanavyofuatana na namna msomaji anavyouunda na kuuelewa msuko wa kazi hiyo kwa kuangalia jinsi matukio hayo yanavyofuatana kiathari au kisababishi. Mtunzi wa kazi ya fasihi huweza kuunda visa na matukio kwa njia ya mtiririko wa matukio (Solomon, 1988). Msimbo huu humwezesha mtunzi wa kazi ya fasihi kuunda visa na matukio, pamoja na kuchunguza jinsi mwingiliano wa matukio ulivyosaidia kuibua dhamira katika kazi teule. Utafiti huu umegundua kuwa mpangilio wa visa katika tamthiliya teule hutumia motifu kuonesha matukio yanayojitokeza katika jamii halisi na kuzionesha dhamira zinazojitokeza kupitia visa vinavyohusika. Kwa mfano, katika tamthiliya ya Wangari Maathai, Wangari anafanya jitihada kubwa za kutetea haki katika jamii yake. Mwandishi kwa kumtumia Wangari anasema:

Vitisho na mateso yasituogopeshe. Tusikate tamaa; lazima tuendelee kupigania haki ya Wakenya wote! Ajenda ya Green Belt na Release Prisoners Movement ni ajenda moja (Mbogo, 2015:36).
Katika nukuu hii tunaona kuwa motifu ya msako wa kupigania haki limesawiriwa kwa uwazi kwa kuonesha kuwa kuna viongozi wanaopotosha haki katika jamii. Hivyo, kupambana nao si jambo jepesi bali linahitaji ujasiri, kuvumilia na kutoogopa vitisho vya namna yoyote ile kwani kuogopa huweza kurudisha nyuma kasi ya mapambano dhidi ya haki. Kwa hiyo, msimbo huu umesaidia kubainisha dhamira katika tamthiliya teule ambazo zimekithiri matukio mbalimbali yanayojengwa kisanaa. 

2.10.2.2 
Msimbo wa Kihemetiki
Msimbo huu huchunguza taharuki zinazojitokeza katika kazi za fasihi. Taharuki humpa msomaji hamu ya kuendelea kulifuatilia jambo kwa umakini hadi mwisho katika kazi ya kisanaa inayohusika (Mark, 1995). Taharuki inaweza kujengwa kwa kutumia anwani ya kazi za kifasihi, huweza kuwa jina la kitabu, kichwa cha onesho au wimbo, majina ya wahusika au lugha ya kisanaa (Cobley, 2001). Mfano, katika tamthiliya ya Malkia Bibi Titi Mohamed, sura ya kwanza inaonesha kichwa chenye jina la ‘Jela ya Isanga’. Jina la kichwa cha onesho kimejengwa na msimbo wa kihemetiki. Kutokana na jina hilo, msikilizaji hupata hamasa ya kufuatilia tukio na kujiuliza maswali mengi kuhusiana na jela ya Isanga. Baadhi ya maswali yatalenga kutaka kujua jambo lililosababisha mhusika kupelekwa jela au mazingira ya jela yakoje? Mambo gani anakumbana nayo huko jela? Hatima yake ikoje? Majibu ya maswali haya hupatikana baada ya msomaji kusoma na kufuatilia kwa makini simulizi inayohusika. Kwa msingi huo, mtunzi wa tamthiliya ametumia anwani za maonesho kufumbata anwani za kifasihi ambazo zimechangia kuonesha kuisawiri jamii katika maiasha yake ya kila siku. Msimbo wa kihemetiki ulitumika kuangalia anwani za maonesho katika tamthiliya teule kwa uzingativu ili kubaini motifu za kitaswira.

2.10.2.3 Msimbo wa Kiseme
Neno seme hutumiwa kuelezea elementi nasibishi ya kisemetiki. Wamitila (2002) anaeleza, kuwa hizi ni elementi ambazo zinatuwezesha kupata picha fulani, kutokana na viashiria fulani ambavyo hupelekea kuelewa sifa kamili ya jambo, tukio, hali au mhusika fulani wa kazi ya fasihi. Semantiki ni taaluma inayoshughulikia maana za maneno katika lugha ya mwanadamu. Katika taaluma ya Semantiki maneno huwa na maana ya msingi na maana ya ziada. Maana ya msingi ya neno ni ile ambayo inaweza kutumika na kurejelewa katika muktadha rasmi wakati maana za ziada za neno zinaweza kurejelewa katika muktadha usiokuwa rasmi. Kupitia msimbo huu tulinasibisha motifu ya taswira kwa kuangalia namna anavyosawiriwa na mwandishi katika kazi teule kupitia muktadha rasmi ili kupata maana ya motifu ya taswira husika. 

Kutokana na viashiria kadhaa katika tamthiliya ya Sundiata tunapata picha halisi ya kuwa Sundiata ni jasiri na mzalendo katika harakati za kupigania haki na kuleta ukombozi. Pia, tunapata picha kuwa mhusika anayeipigania jamii yake ni hodari na mvumilivu katika mapambano. Hizo ni sifa ambazo humpa nafasi mtu shujaa kuangaliwa kama kiungo muhimu katika kupigania haki na usalama wa raia. Aidha, sifa hizo zinatokana na unasibishi ambao unahusishwa na harakati za motifu ya mtu jariri kuwa lazima apigane kwa ajili ya jamii yake na kuleta ushindi ambao utakuwa ni wa jamii nzima na si kwa ajili yake.
2.10.2.4 Msimbo wa Kiishara

Msimbo huu unahusishwa na namna wasomaji wanavyofumbua maana za ishara katika kazi za kifasihi. Msimbo wa kiishara katika nadharia ya Simiotiki humsaidia mtafiti au mhakiki wa kazi ya fasihi kubaini ishara mbalimbali zilizotumika katika kazi ya fasihi na kumwezesha msomaji kupata ujumbe uliokusudiwa. Lugha ya picha katika kazi ya kifasihi husawiri maisha halisi ya jamii inayohusika (Senkoro, 2011). Baadhi ya motifu za taswira zilizotumika katika tamthiliya ya Sundiata ni za kiishara zaidi. Hivyo, msomaji lazima afikiri kwa undani ili kuzielewa ishara zilizohusika kuhusu motifu za taswira katika kazi inayohusika. Kwa mfano :

Adui tumemfunza adabu, mateka na ngawira tumechukua. Yote haya ni matokeo ya jemadari wetu Sundiata, simba wa vita… (Mbogo, 2011 : 36).
Katika nukuu hii, lugha ya ishara imetumika kama nyenzo maalumu inayosawiri hali halisi iliyopo katika jamii inayoibua kazi teule inayoshughulikiwa. Katika tamthiliya ya Sundiata neno simba limetumika kama motifu ya taswira kuashiria mtu shupavu na jasiri katika mapambano ya kivita katika jamii ya Mali. Ishara hii ni mbinu ya kisanaa inayojenga motifu ya taswira ya katika kazi teule. Hivyo, ili kupata utambuzi wa ishara mbalimbali katika kazi teule nadharia ya semiotiki imehusishwa ili kubaini na kuchambua motifu ya taswira.

2.10.2.5 Msimbo wa Kirejelezi

Msimbo huu hujengwa na viashiria vya kiutamaduni vinavyorejelewa katika kazi inayohusika (Wamitila, 2002). Katika msimbo huu, wasanii hulazimika kuchota dhamira zao kulingana na matakwa, kaida na tajiriba za mazingira yaliyowalea na kuwakuza (Solomon, 1988). Kwa kawaida, utamaduni na hali halisi ya maisha ya jamii ndio yanayoiibua kazi ya sanaa. Urejelezi huo huonesha ukweli na uhalisi unatokana na matumizi ya vitu fulani vinavyoeleweka na wasikilizaji au wasomaji. Urejelezi wa hali halisi ndio huweza kuipa kazi inayohusika uzito wa kiutamaduni (Hawthorn, 1994). Jambo hili linaoneshwa katika tamthiliya ya Sundiata kuhusu tiba na uganga kwa kusema:

… Akitoa kibuyu chenye dawa. Sundiata anakunywa. Anavalishwa kidani chenye hirizi. Anatoa majani na kumpiga nayo Sundiata kichwani. Anamchanja chale anampaka mavumba (Mbogo, 2011:19).
Kulingana na msingi huu wa kirejelezi waandishi huweza kuzijenga dhamira katika kazi zao kutokana na shuguli za kila siku katika mazingira yanayoitengeneza kazi husika. Mfano mtotifu ya taswira kama kibuyu chenye dawa, majani, kuchanja chale ni maneno ya kiutamaduni ambayo hurejelea mambo mbalimbali katika jamii husika. Hivyo, kupitia maneno hayo ya kiutamaduni tunaweza kupata picha halisi kuhusu mambo yanayosawiriwa katika kazi inayohusika. 
Licha ya nadharia ya Simiotiki kujikita zaidi katika kipengele cha matumizi ya lugha, haijatuzuia kuitumia katika utafiti wetu kwani kupitia misimbo tajwa hapo juu iliyoainishwa na Berthes imetuwezesha kutimiza lengo mahsusi la tatu la utafiti huu. Kwa hiyo, nadharia hii ilitumika ili kukamilisha malengo mahsusi na mjadala wa data husika katika utafiti wetu. 
Mtafiti aliitumia nadharia hii kuzichunguza ishara, picha na taswira zilizomo katika vitabu teule kulingana na malengo ya utafiti. Kimsingi, kitu chochote kilitazamwa kama alama kama wasomaji walikifasiri kwa niaba ya kitu kingine. Huu ndio msingi wa uteuzi wa nadharia ya Simiotiki iliyochunguza kipengele cha motifu ya taswira katika vitabu lengwa. Mjadala wa data katika utafiti huu uliongozwa na nadharia za Usosholojia na Simiotiki. Nadharia hizi ziliteuliwa ili kukidhi malengo mahsusi yaliyowekwa katika tasnifu hii na mjadala wa data zilizochunguzwa.
2.11 
Hitimisho
Sura hii imechunguza kazi tangulizi zinazohusiana na mada ya utafiti ili kupata ujuzi na maoni ya wanazuoni waliotangulia. Maandiko yaliyochunguzwa yametuongezea maarifa katika mada iliyolengwa. Vipengele vilivyochunguzwa katika sehemu hii ni dhana ya motifu, motifu ya taswira na tamthiliya. Pia, imeeleza kuhusu dhana ya tamthiliya, chimbuko na dhima ya tamthiliya. Nadharia ya Usosholojia na Simiotiki zilizoongoza mjadala wa data zilizowasilishwa zimejadiliwa katika sura hii. Nadharia hizo zilitumika katika kufikia malengo mahsusi ya uchunguzi uliofanyika. Sura inayofuata inahusu mbinu za utafiti.  
SURA YA TATU

METHODOLOJIA NA MBINU ZA UTAFITI

3.1 
Utangulizi

Sura hii inawasilisha mbinu zilimwongoza mtafiti katika ukusanyaji, uchambuzi na uwasilishaji wa data kwa kuzingatia malengo mahsusi ya uchunguzi uliofanyika. (Keys na wenzake, 1989 & Maxwell, 2005). Vipengele vya mbinu zilizotumika katika uchunguzi huu ni usanifu wa utafiti, vyanzo vya data, uteuzi wa sampuli. Pia, kuna mbinu za ukusanyaji na uchambuzi wa data, usahihi na kuaminika kwa data, pamoja na itikeli ya utafiti 

3.2 
Usanifu wa Utafiti

Usanifu wa utafiti ni mpangilio unaoonesha sura nzima ya utafiti unavyopaswa kufanyika kuanzia katika hatua ya ukusanyaji wa data mpaka hatua za uandishi wa taarifa ya utafiti (Wilkinson, 1991 & Kothari, 2008). Pia, inaonesha namna uchunguzi ulivyofanyika tangu ulipaapoanza mpaka hatua ya uandishi wa ripoti ya utafiti; pamoja na kuonesha vipengele muhimu vilivyoshughulikiwa katika utafiti uliofanyika. Katika tasnifu hii, mbinu ya uchunguzi kifani imetumika. Uchunguzi kifani ni utaratibu unaomwezesha mtafiti kuteua jambo mahsusi na la kulishughulikia katika utafiti wake (Troachim, 2006 & William, 2008). Uchunguzi kifani katika tasnifu hii ni tamthiliya nne za Malkia Bibi Titi Mohamed (2016), Wangari Maathai (2015), Sundiata (2011) na Fumo Liyongo (2009). Mbinu hii ilimruhusu mtafiti kuteua na kuchunguza kipengele cha motifu, dhamira na motifu ya taswira kwa undani. Pia, mbinu hii ilimsaidia mtafiti kupata data za kutosha zilizowezesha kukamilisha utafiti wake. Kiambatanisho Na. 1 kinaonesha hatua alizopitia mtafiti katika mchakato wa utafiti wake. 
3.3 
Uteuzi wa Sampuli 

Sampuli ni mchakato wa kuchagua kikundi cha vitu au watu ili kitumike katika utafiti ili kiwakilisha kundi lolote linalotafitiwa (Charles, 1995; Saunders na wenzake, 2007 na Cresswell, 2009). Mtafiti hulazimika kuteua watafitiwa wachache kutoka kundi kubwa ili kuwakilisha sifa zinazohitajika kwa wote. Ukubwa wa sampuli huamuliwa na mtafiti kulingana na aina ya utafiti na kiasi cha rasilimali alizonazo (Wilkinson, 1991). Mbinu za sampuli lengwa na sampuli nasibu rahisi ndizo zilizotumika katika upatikanaji wa sampuli iliyokusudiwa.

3.3.1 Sampuli Lengwa
Mbinu ya sampuli lengwa hukusudia kuteua kundi la vitu au watu ambao mtafiti anaamini kuwa ni rasilimali anayoitegemea katika utafiti wake (Kombo na Tromp (2006)  na Yin, 1993). Mada ya utafiti humwongoza mtafiti kupata mbinu za upatikanaji wa sampuli (Golden-Biddle na Locke, 1997). Sampuli iliyokuwa imelengwa katika tasinifu hii ni tamthiliya za Emmanuel Mbogo. Mtafiti alikusanya tamthiliya zilizoandikwa na  mwandishi huyu ili kupata makundi lengwa ya tamthiliya. Kupitia njia hiyo, ilipatikana sampuli ya tamthiliya 10.  Idadi hiyo ilikuwa kubwa mno ambapo ingepunguza umakini katika hatua ya uchambuzi wa data. Kwa hiyo, mbinu ya sampuli nasibu ilitumika kupata tamthiliya 4 tu zilizotumika katika mjadala wa data.

3.3.2 
Sampuli Nasibu rahisi
Sampuli nasibu ni mbinu ambayo mtafiti huongozwa na majaliwa yake katika uteuzi wa sampuli (Yin, 1993 na Franklin, 2012). Mbinu hii haina ubaguzi kwa sababu hutoa fursa sawa kwa vitu au watu wanaotarajiwa kushiriki katika utafiti. Mtafiti yupo huru kuteua sampuli yoyote akiongozwa na taratibu atakazoona zinafaa katika uteuzi. Katika tasinifu hii, mbinu ya sampuli nasibu rahisi ilitumika kama msingi katika uteuzi wa tamthiliya 4 tu kati ya 10 zilizokuwa zimekusanywa.

Mbinu ya bahati nasibu ilitumika kupata tamthiliya chache zilizotumika katika uwasilishaji na mjadala wa data za utafifi huu. Tamthiliya zote 10 zilipewa namba zilizokuwa zimeandikwa katika vikaratasi vidogo vidogo vilivyoviringishwa na kutupwa chini. Kisha vilikusanywa katika umbo la duara. Mtafiti alimteua mtu mmoja ambaye alichota karatasi mkononi zilizokuwa zimeviringishwa na kusoma namba alizozipata katika vikaratasi. Namba za tamthiliya zilizobahatika kuchotwa zilikuwa 4 tu. Tamthiliya hizo ndizo zilizotumika kama sampuli na kuwasilishwa katika mjadala wa data za utafiti huu ili kuruhusu umakini wa kupata taarifa za kutosha. Tamthiliya zilizopatikana ni Malkia Bibi Titi Mohamed (2016) Wangari Mathai (2015), Sundiata (2011) na Fumo Liyongo (2009). 
3.4 
Vyanzo vya Data

Utafiti huu ulikuwa ni wa kimaktaba. Hivyo basi, data za msingi katika utafiti huu zilikusanywa kutoka katika tamthiliya teule za Malkia Bibi Titi Mohamed (2016), Wangari Mathai (2015), Sundiata (2011) na Fumo Liyongo (2009) za Emanuel Mbogo. Mbinu ya usomaji makini wa matini teule ilitumika kupata taarifa zilizolengwa. Data za msingi hurejelea data zilizokusanywa kwa mara ya kwanza katika utafiti fulani. Pia, ni zile ambazo hazijawahi kukusanywa kwa ajili ya utafiti kama anaofanya mtafiti wakati huo (Kothari, 1992 & Cresswell, 2009). Pia, mbinu za kimaktaba na kieletroniki zilitumika kupata data za upili kwa ajili ya ufafanuzi na kuthibitisha data za msingi zilizowasilishwa katika tasnifu hii.
3.5 
Ukusanyaji wa Data
Sehemu hii inazungumzia mbinu mbalimbali zilizotumika katika mchakato wa kukusanya data. Katika utafiti huu, mbinu ya usomaji makini ilitumika ili kumsaidia mtafiti kutimiza malengo ya utafiti wake. Data za tasnifu hii zilikusanywa kwa kutumia mbinu ya usomaji makini kwa kurejelea tamthiliya teule nne za Emmanuel Mbogo.
3.5.1 
Usomaji Makini 
Ni mbinu ya ukusanyaji wa data inayompatia mtafiti taarifa zilizolengwa baada ya kusoma matini iliyoteuliwa. Kutokana na usomaji huo, mtafiti hupata data zinazohusiana na malengo mahsusi ya uchunguzi wake (Franklin, 2012). Mbinu hii ilitumika katika kukusanya data za msingi kwa kuandaa shajara iliyokuwa na mada na maswali yaliyohusiana na malengo mahsusi ya utafiti yaliyoelekezwa katika kiambatishi namba 2. Mtafiti alisoma tamthiliya teule za Malkia Bibi Titi Mohamed, Wangari Mathai, Sundiata na Fumo Liongo, kwanza, usomaji wa jumla ulifanyika, kurudia mara ya pili kusoma ili kumakinikia yale yaliyokusudiwa, kisha kunukuu, kukoleza wino, kupigia mstari, usomaji wa mara ya tatu ulifanyika kuyaandikayale yote yaliyohusiana na malengo ya utafiti, tayari kufanyiwa uchambuzi na kuandaa ripoti ya utafiti. Kiambatanisho Na. 2 kinaonesha matendo yaliyofanyika na hatua alizopitia mtafiti katika mchakato wa usomaji makini.
3.6 
Uchambuzi wa Data

Uchambuzi wa data ni kitendo cha kupangilia data kwa namna ambayo data zilizopatikana husaidia kujibu maswali ya utafiti (Pollock, 2005). Baada ya kumaliza kukusanya data, mpango maalumu wa uchambuzi wa data unapaswa kuandaliwa. Uchambuzi wa data katika utafiti huu ulifanyika kwa kuongozwa na mbinu ya maelezo. Uchambuzi wa data hufanywa kwa kuongozwa na mbinu zinazokubaliwa na kufaa kwa ajili ya kazi hiyo. Uchambuzi wa data humrahisishia mtafiti kuelewa mantiki ya kazi inayochunguzwa (May, 1997). Baada ya kukamilika kwa hatua ya ukusanyaji wa data, mtafiti hutakiwa kuzichambua, kuzijadili na kuziwasilisha. Uchambuzi wa data ni hatua muhimu ili kutimiza malengo ya utafiti. Mbinu hii hutumika kuchambua data kwa mfumo wa maelezo bila kufuata mbinu ya kitakwimu (Maxwell, 2005). 
3.6.1 
Mbinu ya Kimaelezo 
Mbinu hii hutumika kuchambua data kwa mfumo wa maelezo bila kufuata taratibu za kitakwimu (Pollock, 2005). Pia, humruhusu mtafiti kuzibainisha motifu na namna zinavyoibua dhamira na motifu za taswira zinavyotoa ujumbe katika kazi teule. Hivyo, mtafiti alipata nafasi ya kukishugulikia kipengele cha motifu kwa ukaribu kwa kuzingatia malengo mahsusi ya utafiti. Katika tasnifu hii, mtafiti alipata fursa ya kuzichunguza tamthiliya teule za Malkia Bibi Titi Mohamed, Wangari Mathai, Sundiata na Fumo Liongo kwa kuzingatia malengo mahsusi ya utafiti. Data zilibainishwa na kuainishwa katika makundi kulingana na malengo mahsusi yaliyobainishwa. Hatua ya mwisho ilikuwa ni kuwasilisha na kujadili data za utafiti kwa kuzitolea maelezo ya kina. Katika mbinu hii ya kimaelezo mtafiti alizingatia hatua mbalimbali. Kwanza, alikusanya data za utafiti kwa kusoma kazi teule. Pili, alichambua data zilizokusanywa kulingana na mada ya utafiti ili kuona jinsi zinavyohusiana. Tatu, mtafiti alizipanga data kulingana na malengo mahsusi ya utafiti ili kukamisha uchambuzi wa data. Data zote zilipangwa ili uchambuzi uwiane na malengo mahsusi ya utafiti. Hatua ya nne, ilihusisha uchambuzi wa malengo mahsusi kulingana na nadharia zilizotumika katika utafiti uliofanyika. Kiambatanisho Na. 3 kinaonesha hatua zilizotumika katika uchambuzi wa data.
3.7 
Usahihi wa Data 

Usahihi wa mbinu za ukusanyaji na uchambuzi wa data ni utaratibu unaowezesha kupatikana kwa data halali na za kuaminika (Cohen et.al, 2000; Furlong, 2000 & Braud, 2009). Kuaminika kwa data za utafiti hutokana na uwezo wa mbinu za utafiti kutoa matokeo yale yale pale utafiti unaporudiwa kwa kutumia mbinu zile zile. Katika tasnifu hii, mtafiti alitumia mbinu za ukusanyaji na uchambuzi wa data ili kufanikisha upatikanaji wa data halali na sahihi. Ubora wa mbinu za ukusanyaji na uchambuzi wa data humwezesha mtafiti kupata data sahihi na za uhakika. 

Data za utafiti huu zilikusanywa kwa mbinu za  kinyaraka na ile ya usomaji wa matini teule. Uchambuzi wa data uliongozwa na nadharia za Usosholojia na Simiotiki. Mbinu ya kimaelezo pia ilitumika katika uchambuzi wa data katika utafiti huu. Upungufu wa mbinu moja ulikamilishwa na ubora wa mbinu nyingine (Welman & Kruger, 2001; Patton, 2002 & Mligo, 2012). Mjadala kuhusu uhalali, ubora na kuaminika kwa mbinu zilizotumika ulifanyika kati ya mtafiti na msimamizi wake; Usahihi wa data katika utafiti huu, ulihakikiwa kwa kutumia mbinu za ukusanyaji na uchambuzi wa data, pamoja na nadharia zilizoongoza mjadala wa data uliotoa majibu yanayolingana.
3.8 
Itikeli ya Utafiti 
 Maadili ya utafiti ni njia mojawapo ya kuonesha masuala muhimu ambayo mtafiti anatakiwa kuyazingatia kwa makini pale anapofikiria, anapopanga, akiwa anatekeleza na baada ya kukamilisha utafiti wake (Enon, 1998 & Mligo, 2012). Utafiti wa kitaaluma hufanywa kwa kuzingatia maadili ya utafiti. Mtafiti alizingatia maadili katika utafiti huu, kwanza kwa kupata barua ya kibali cha kukusanya data toka katika Chuo Kikuu Huria cha Tanzania pamoja na kibali cha kuingia katika maktaba zinazohusika ili kuweza kusoma kazi teule na kukusanya maarifa kutoka katika maandiko yaliyohusiana na malengo ya utafiti wake katika maktaba teule. 

Pia, mtafiti anapaswa kupima umuhimu wa utafiti anaokusudia kuufanya kabla ya kuanza kukusanya data za utafiti alioukusudia. Yaani, Mtafiti akishindwa kuthibitisha jukumu la utafiti unaokusudiwa atakuwa hajayaelewa vizuri maadili ya kiutafiti (Bell, 1999). Mtafiti alizingatia vema kipengele hiki katika utafiti huu. Hivyo, kabla ya kuanza kukusanya data, mtafiti alizingatia umuhimu wa utafiti kama ulivyofafanuliwa katika sura ya kwanza ya utafiti uliofanyika.

Vilevile, mtafiti hatakiwi kuegemea upande wowote katika mchakato wa utafiti na kutoa taarifa zisizo sahihi ili kukamilisha utafiti wake kwa kuwa, kufanya hivyo ni kinyume na maadili ya taaluma ya utafiti, katika utafiti wa kisayansi. Mtafiti anapaswa kutoa taarifa kwa usahihi kwa kufuata taratibu za kiutafiti (Oliver, 2003).  Katika utafiti wetu wa kinyaraka/maktabani, mtafiti aliweza kuandika taarifa alizozisoma katika kazi teule na maandiko mengine yaliyojaribu kuzungumzia malengo ya utafiti kwa kuzingatia taratibu husika. Mwisho, data zilikusanywa na kuchambuliwa kwa kuongozwa na nadharia za Usosholojia na Simiotiki kama zilivyoelezwa.

3.9 
Hitimisho 
Vipengele vilivyochunguzwa katika sura hii usanifu wa utafiti, uteuzi wa sampuli, vyanzo vya data na mbinu za ukusanyaji wa data. Mbinu hizo zilimwongoza mtafiti katika ukusanyaji, uchambuzi, mjadala wa data zilizowasilishwa katika ripoti hii ya utafiti. Mbinu hizo zilitegemeana na kukamilishana katika ukusanyaji, uchambuzi na mjadala wa data uliofanyika katika sura ya nne, tano na ya sita. Sura ya nne inayofuata inahusu mjadala na uwasilishaji wa data za utafiti.
SURA YA NNE
KUBAINISHA NA KUCHAMBUA NAMNA MOTIFU ZINAVYOIBUA DHAMIRA KATIKA TAMTHILIYA TEULE
4.1 
Utangulizi

Sura hii inahusu uwasilishaji na mjadala wa data. Uwasilishaji wa data ni namna ya kupangilia data ili ziweze kueleweka vizuri (Kombo na Tromb, 2006). Katika hatua hii, mtafiti huwasilisha taarifa zilizokusanywa na kufanyiwa upembuzi makini kwa kuzingatia mada, malengo mahsusi na maswali ya utafiti wake. Data zilizopatikana maktabani zimewasilishwa katika sura hii kulingana na mpangilio wa malengo ya utafiti. Kabla ya kufikia hatua ya uwasilishaji wa data, mtafiti alichambua data kulingana na malengo mahsusi ya utafiti. Data zilizokusanywa zilipangwa vizuri na kuruhusu utolewaji wa maelezo kwa namna ambayo iliwezesha kujibu maswali ya utafiti huu.
4.2 
Uwasilishaji wa Data

Katika tasinifu hii ziliteuliwa baadhi ya motifu zilizotumika ili kukidhi haja ya malengo mahsusi ya utafiti huu. Katika kazi teule, tumeshughulikia motifu kama kipengele radidi ambacho kimeonesha kujirudiarudia kwa dhamira, wazo na mambo kutokana na muktadha wa utokeaji wake katika kila kitabu husika. Tasinifu hii imechunguza kipengele cha motifu ili kutimiza malengo ya kiutafiti yanayohusika. Motifu zilizoteuliwa ziliwezesha kuibua dhamira ambazo zimewasilishwa kwa ajili ya kuzitafsiri kulingana na mahitaji ya utafiti uliofanyika. Katika sura hii data zimechambuliwa kulingana na malengo mahususi mawili. Lengo mahususi la kwanza ni kubainisha motifu zinazojitokeza katika tamthilitya teule nne za Emmanuel Mbogo. Lengo mahsusi la pili ni kuchambua namna motifu zinavyoibua dhamira katika tamthiliya teuele nne za Emmanuel Mbogo. Hali hiyo ilifuata kwa kuzingatia kanuni za utafiti wa kitaaluma kama zinavyopendekezwa (Kumar, 2010). 
Mjadala wa data katika sura hii uliongozwa na nadharia ya Usosholojia ambayo inaweka msisitizo kwamba kazi ya fasihi ni zao la jamii na haiwezi kujitenga na jamii yake. Mazingira halisi ya maisha na asili ndiyo huamua namna kazi ya sanaa inavyotakiwa kuwa (Narizvi, 1982). Hivyo, motifu zilizotokea hapa ni zile zilizotokana na mazingira halisi ya jamii husika. Motifu zimewasilishwa kwa utaratibu wa kupewa namba ili kurahisisha ubainishaji na utambuzi wa zimira zilizoibuliwa. Dhamira hazijapewa namba ili kuepuka ukubwa wa kazi usio na sababu katika hatua ya mjadala wa data. Baadhi ya nukuu zimetumika kuthibitisha hoja iliyolengwa kwa kuzingatia lengo mahsusi lililoshughulikiwa katika tasinifu hii.
4.3 
Motifu Zinazojitokeza katika Tamthiliya  Teule

Lengo mahsusi la kwanza katika utafiti huu linahusu kubainisha motifu zinazojitokeza katika kazi teule. Motifu hizo zimebainishwa kwa kuzingatia namna zinavyojitokeza katika tamthiliya teule nne za Emmanuel Mbogo ili kutimiza mahitaji ya lengo hili la kwanza.
Jedwali 01:  Motifu zinazojitokeza katika Tamthiliya teule nne za Emmanuel Mbogo

	Na.
	Motifu
	Malkia Bibi Titi Mohamed
	Wangari Maathai
	Sundiata
	Fumo Liongo

	1
	Safari na Msako
	· 
	· 
	· 
	· 

	2
	Uzalendo 
	· 
	· 
	· 
	· 

	3
	Uongozi na udhalimu
	X
	· 
	· 
	X

	4
	Demokrasia
	×
	· 
	×
	· 

	5
	Rushwa 
	×
	×
	· 
	· 

	6
	Udhalimu
	×
	×
	· 
	· 

	7
	Uvumilivu
	· 
	· 
	X
	X

	8
	Wivu
	X
	X
	X
	· 

	9
	Mazingira
	X
	· 
	X
	X

	10
	Umoja na mshikamano
	· 
	· 
	· 
	· 

	11
	Ujasiri
	· 
	· 
	· 
	· 

	12
	Sihiri, Uchawi na Uganga
	X
	X
	· 
	X

	13
	Ufungwa
	· 
	· 
	· 
	· 

	14
	Kifo
	X
	X
	· 
	· 

	15
	Ushindi
	· 
	· 
	X
	X

	16
	Matumizi ya Pesa
	· 
	· 
	X
	· 

	17
	Ndoa
	· 
	· 
	X
	X

	18
	Ushawishi
	· 
	· 
	· 
	X

	19
	Ujaala wa dini na kijadi
	· 
	· 
	· 
	X

	20
	Sherehe na karamu
	· 
	· 
	· 
	X

	21
	Mfumo dume
	· 
	· 
	X
	X

	22
	Mwanamke
	X
	· 
	X
	· 


Chanzo: Data kutoka katika tamthiliya teule nne za Emmanuel Mbogo 2018
Kielelezo namba 1 hapo juu kinaonesha utokeaji wa motifu katika kazi teule nne za Emmanuel Mbogo. Motifu hizo ndizo zimetoa mwelekeo wa kuibua dhamira katika lengo la pili.
4.4 
Namna Motifu Zinavyoibua Dhamira katika Tamthiliya Teule
Tamthiliya nne ziliteuliwa kukidhi haja ya sura ya tasinifu hii inayohusu kuchunguza motifu katika Tamthiliya za E. Mbogo. Katika uwasilishaji na uchambuzi wa data, mtafiti aliweza kupata ufumbuzi wa tatizo la utafiti na kujibu swali lililohusika. Uchambuzi katika kipengele hiki uliongozwa na nadharia ya Usosholojia. Usosholijia ni nadharia ambayo inaweka msisitizo kwamba kazi ya fasihi ni zao la jamii na haiwezi kujitenga na jamii yake. Mazingira halisi ya maisha na asili ndiyo huamua namna kazi ya sanaa inavyotakiwa kuwa (Narizvi, 1982). Kazi ya sanaa si mchezo unaoishia katika ubunifu wala kazi inayohusisha akili tu, bali ni nakala ya tabia, mila, desturi na ni kiwakilishi halisi cha jamii fulani ya wakati huo. Maarifa hayo yalitumiwa na mtafiti kuhakikisha kuwa kila kipengele kilichochambuliwa kilihusishwa na maisha halisi ya jamii, wakati na mazingira yake. Sura hii imebainisha na kuchambua motifu zinazoibua dhamira mbalimbali zilizomo katika vitabu teule vilivyochunguzwa.
Jedwali 02:
Motifu Zinavyoibua Dhamira katika Tamthilia teule nne za       Emmanuel Mbogo.
	Na
	Motifu
	Dhamira
	Malkia Bibi Titi Mohamed
	Wangali Maathai
	Sundiata
	Fumo Liongo

	1
	Safari na Msako
	Ukombozi
	((((
	((((
	((((
	((((

	2
	Uzalendo
	Uzalendo
	(((((
	×
	×
	×

	3
	Uongozi 
	Kukosekana kwa uadilifu
	×
	((
	×
	((((

	4
	Demokrasia 
	Kukosekana kwa haki
	×
	((
	×
	(((

	5
	Rushwa 
	Dhuluma
	
	
	(((
	((

	6
	Udhalimu 
	Ukatili na uonevu
	×
	×
	((
	(((

	7
	Uvumilivu 
	Kutokataa tamaa
	((((
	((
	×
	×

	8
	Wivu 
	Chuki na unafiki
	×
	×
	((
	((((

	9
	Mazingira 
	Elimu ya mazingira
	
	((((
	
	

	10
	Umoja na mshikamano
	Mapinduzi 
	(((
	((
	(((
	((

	11
	Ujasiri 
	Kujitoa mhanga
	((((((
	(((((
	((
	((((

	12
	Sihiri, uchawi na uganga
	Kinga na tiba
	×
	×
	((((((
	×

	13
	Ufungwa 
	Kifungo na mateso
	((
	(((
	((
	((((

	14
	Kifo
	Mauti 
	×
	×
	((((
	((

	15
	Ushindi 
	Furaha 
	(((
	(((((
	×
	×

	16
	Matumizi ya pesa
	Uhusiano mbaya
	((((
	((
	×
	((

	17
	Ndoa 
	Changamoto katika ndoa
	(((
	(((
	×
	×

	18
	Ushawishi 
	Ushawishi na kudharauliwa
	((
	((
	(((
	×

	19
	Ujaala wa dini na kijadi
	Ibada na kumtegemea Mungu na miungu
	(((((
	((((
	(((
	×

	20
	Seherehe na karamu
	Furaha na hila
	((
	((
	((
	×

	21
	Mfumo dume
	Ukandamizaji na dharau
	((((
	(((
	×
	×

	22
	Mwanamke 
	Kudharauliwa na malezi
	×
	((((((((
	×
	((


4.4.1 
Motifu ya Safari na Msako  

Safari ni kitendo cha kuondoka sehemu moja na kwenda sehemu nyingine ambapo ni mbali na pale mtu alipo. Safari inahusisha mwendo wa kwenda zaidi ya eneo moja kwa malengo mbalimbali (Mutiso, 2012). Pia, safari huweza kuambatana na mchakato wa mambo mbalimbali yakiwemo yanayohusu uharibifu ambapo huhitaji uvumilivu. Msako ni kitendo cha kuondoka na kutafuta kitu fulani. Tendo la kutafuta wahalifu au wanyama waharibifu kama vile chui au simba (Senkoro, 1997 & Kunene, 1985). Motifu ya Safari na msako hujulikana kipengele radidi cha kijadi kinachotumiwa na wasanii katika kazi zao ili kutoa ujumbe fulani. Motifu kama wazo kuu la kazi ya kifasihi imeweza kujitokeza kulingana na matendo ya safari kutoka eneo moja kwenda eneo jingine. 
4.4.1.1 Motifu ya Safari na Msako ya Malkia Bibi Titi Mohamed

Katika Tamthiliya ya Malkia Bibi Titi Mohamed, motifu hii hudhihirika katika safari mbalimbali zilikuwa na dhamira ya kuhimiza mapambano dhidi ya Mkoloni na kuhamasiha watu kujiunga na TANU ili kupigania uhuru. Safari ya kwanza ni ya Bibititi kwenda Dodoma ili kusaka uhuru na kuhamasisha umoja na mshikamano ili wananchi washirikiane kikamilifu. Uhuru ni kitu cha thamani sana kwa taifa zima. Bibititi anaeleza:
Nimekuja Dodoma nikitokea Mwanza, Msoma, Geita na Tabora…nazunguka kote na ujumbe mmoja tu. Lazima tumng’oe Mkoloni. Lazima Tanganyika ijitawale. Tumechoka kuonewa. Tumechoka kukandamizwa... (Mbogo, 2016: 30).

Maelezo haya yanaonesha kuwa safari imeambatana na msako wa kuhamasisha watu kujiunga na TANU, kuhimiza umoja mshikamano ili kung’oa Mkoloni na kupigania uhuru. Hivyo kupitia motifu hizi watu walihamasika na kujiunga na TANU na kuazimia kuungana ili kufanya mapambano ya kumwondoa mkoloni na kuhakikisha Tanganyika inajitawala. Aidha, safari na msako unaoonekana kuwa wananchi wameonesha hali ya kuchoka kuwa chini ya Mkoloni ndio maana wanaamua kuungana ili kuusaka uhuru wa taifa lao.

Pili ni safari ya msako ya Bibititi ilihusu kwenda mkoani Mbeya kuhamasisha dhana ya utaifa kwa kuungana na kumng’oa Mkoloni. Bibititi alikuwa akihamasisha watu kujiunga na TANU na kuwa na umoja thabiti. Alisisitiza kwamba, bila umoja na mshikamano miongoni mwa wananchi, Mkoloni hawezi kuondoka, utumwa, dhuluma, kupuuzwa, kuonewa na nyonge ndivyo vitakavyotawala katika taifa lao. Bibititi alieleza:

Bila wanachama hakuna TANU,

Bila wanaume hakuna mimba,


Na bila mwanamke hakuna matunda,

Na bila kukata kadi, hakuna TANU,

Na kama hakuna uhuru, maana yake kuwa: Mkoloni hatatoka, atabaki,

Utumwa hautaisha, hautakoma, utabaki.

Unyonge nao hautaisha, hautakoma, utabaki…

Hivyo, lazima tuungane…tuwe taifa moja na kisha tumng’oe Mkoloni…(Mbogo, 2016: 38).

Katika nukuu hii, mwandishi anajaribu kuonesha suala la ukombozi kwa dhana ya utaifa kuwa ni pamoja na kuungana na kupigania masuala ya kitaifa. Bila kuungana na kuwa kitu kimoja utumwa utatawala na unyonge hautakwisha. mhusika mwanamke ameonekana kuwa kiungo muhimu cha mafanikio ya kuusaka uhuru na kumng’oa Mkoloni (Gichovi, 2016). Mwanamke amekuwa mstari wa mbele katika mapambano ya kisiasa katika kupigania uhuru na haki za raia. Hivyo, Bibititi si mwanamke dhaifu, bali ni mpambanaji na mkombozi wa maendeleo na ustawi wa jamii.
Kwa kawaida, motifu ya safari na msako haioneshi mapambano ya uhuru wa kisiasa tu, bali huleta mwanga wa mabadiliko ya kijamii (Gichovi, 2016). Hoja hii inajipambanua vema kupitia kwa Bibititi alipokwenda uwanja wa ndege wa Dar es Salaam kuwapokea majemadari wa chama cha TANU; na kuwapongeza kwa mapambano ya kuusaka uhuru wa taifa lao. Bibititi akiwaonesha majemadari wenzake, alisema: “Wananchi wenzangu, sasa ni wakati mwafaka wa kuwapokea na kuwalaki majemadari wa TANU. Kwanza, namwona Abdluwahid Skyes, John Rupia na Dossa Aziz. Wengine ni Iddi Faizi, Rashid Kawawa, Mwinjuma Mwinyikombo, Jumbe, Tambaza na Osca Kambona. Juliasi Kambarage Nyerere amefika, piga makofi na vigelegele. Wananchi sasa ni wakati wa kumsikiliza kiongozi wetu, Mheshimiwa Juliasi Kambarage Nyerere (Mbogo, 2016: 53 - 54). Kwa hiyo, safari za Bibititi zimeonesha dhamira ya ukombozi kwa kufanya mapambano ya kisiasa ya kumng’oa Mkoloni ili kudai uhuru wa taifa lao.

4.4.1.2 Motifu ya Safari na Msako ya Wangari Muta Maathai

Katika tamtiliya ya Wangari Maathai, motifu ya safari na msako imejitokeza kwa namna tofauti tofauti. Kwanza ni ile safari ya kwenda ikulu ili kumwona raisi ili kumfikishia malalamiko kuhusu kupinga suala la kujenga Skyscraper Uhuru Park. Wangari alieleza; ‘Nimekuja kumuona raisi. Mimi lazima nimuone mzee Nyayo leo. Tunakataa! Skyscraper haitajengwa Uhuru Park, aslani (Mbogo, 2015: 14). Wananchi walipinga kujenga mradi wa Skyscraper katika Uhuru Park kwani huweza kuharibu mazingira na kuleta madhara makubwa kiafya. Pia, alikwenda Uhuru Park kuweka kambi ili kupata suluhu ya matatizo yanayotokana na kukosekana kwa haki katika jamii yake. Aidha, alihimiza jamii yake kuwa na uzalendo kwa kuungana na kushikamana ili kuleta mafanikio ya haraka. Orengo akimuunga mkono Wangari, anaeleza:

Bwana Stefano; …Machozi ya huzuni na simanzi ya akina mama ambao watoto wao wanasaga meno kule Nyayo House, yanahitaji kufutwa (Mbogo, 2015:  44).

Kwa kuwa jukumu la msako wa kupigania haki za wananchi na wale waliofungwa jela kwa kuonewa ni la raia wote wenye moyo wa mapenzi ya dhati katika kusimamia haki za watu wanaoonewa. Pia, alihimiza wafungwa wa kisiasa waachiwe. Vitendo vya mtu binafsi kuwakandamiza watu wengine na kuwaacha wakiteseka ndio huita tabia ya unyonyaji (Engels, 1843). Njia pekee ya kuuondoa ni kufanya mapinduzi ya kuung’oa uongozi wa namna hiyo ili kuepusha mizozo katika jamii.

Pia, safari ya kwenda uhuru Park ambapo Wangari ameonesha kusudio la kusaka ukombozi kwa jamii inayonyanyasika na kunyonywa na viongozi wenye ubinafsi, dhuluma na uchu wa madaraka. Watu walilazimika kusafiri ili kusaka haki zao ambazo kwa njia ya kawaida zilishindikana. Hivyo, waliamua kufanya maandamano na migomo kama njia ya kushinikiza kutolewa haki zao. Suala la kupigania haki za msingi halina budi kutazamwa kwa misingi ya umoja na mshikamao thabiti kwa manufaa endelevu ya ustawi wa jamii na maendeleo yake. Mwandishi anaonesha hali na nia ya raia ya kutaka mabadiliko. Anasema: 

Wangari: Tumekwishakubaliana juu ya kuweka kambi Uhuru Park. Hapo tutafunga na kumwomba Mwenyezi Mungu; Skyscraper aslani haitajengwa Uhuru Park. Wana wetu walioko kizuizini, Ima Faima, lazima watoke. Nani mwenye mawazo tofauti?

WOTE: Hakuna… Uhuru Park! Uhuru Park!


ANGEL: Uhuru Park bosi, ni balaa. Kuna ummati mkubwa wa watu hata wanawake vikongwe. Na wote wameapa kuwa, tukituma FFU, wale wanawake watalaani vijana kwa kukaa uchi wa mnyama mbele zao…

KACHERO 2: Vita na madai yao ni yale yale: No Skyscraper and release all political personers now. (Mbogo, 2015: 39).

Hapana shaka kuwa mtu aliyechoka na kukata tamaa kutokana na kukandamizwa anaweza kuamua kufanya jambo lolote ambalo anadhani kuwa linaweza kumpa haki zake. Hivyo, katika tamthiliya hii raia wanaonekana wamechoka na tabia ya viongozi kuendesha miradi inayowanufaisha wao tu na kuwafunga watu bila sababu za msingi. Hivyo, wananchi hao wameazimia kuandamana ili kuisaka haki yao kwa kupinga kujengwa kwa mradi wa Skyscraper katika Uhuru Park na kushinikiza watoto wao waliofungwa waachiwe huru. Kwa upande mwingine, safari hii ya Uhuru Park imeonekana kukutana na vikwazo kama kupigwa mabomu na virungu na askari kama adhabu ya waliokusanyika hapo. 

Kimsingi, safari ya Wangari kwenda Uhuru Park ililenga kutunza mazingira kwa kupanda miti. Wangari akihamasisha ukombozi wa mazingira na kutaka ardhi ipandwe miche ya miti na kuitunza kwa umakini ili kuyahifadhi mazingira. Suala la kutunza na uhifadhi wa mazingira halina budi kutazamwa kwa misingi ya kitaifa kwa manufaa endelevu ya ustawi na maendeleo yake. Kwa upande mwingine, Wangari anahamasisha watu kujipanga kwa pamoja kwenda Uhuru Park ili kuweka na kuhimiza mikakati ya kutunza mazingira na kukataa mpango wa kujenga Skyscraper Uhuru Park ambayo haikuwa na tija kwa mustakabali wa taifa. Wangari kwa kutambua umuhimu wa kuyakomboa mazingira anachukua jukumu la kuihamasisha jamii kupanda miti kwa bidii. Wangari anaeleza:

Jamani gari limefika kama tulivyokubaliana juzi. Twendeni tupakie miche yote ipelekwe saiti. Wanawake wote waalikwe na kushiriki. Tuipande miti hii yoye siku ya alhamisi. Tuilee, tuitunze, tuinyonyeshe kwa matiti ya mioyo yetu wenyewe. Miche yote hii ni watoto wetu wachanga wanaohitaji mapenzi ya mama (Mbogo, 2015: 11).
Katika nukuu hii, Wangari alikwenda kupakia miti kwa lengo la kuipanda ili kutunza mazingira akishirikiana na wanajamii. Suala la kuyatunza mazingira linahitaji kuwekewa sheria na taratibu ili kuleta maendeleo ya kudumu katika jamii kwa kutumia rasilimali zilizomo katika jamii  inayohusika kwa uangalifu na uendelevu (Mwangosi, 2018). Aidha, anatahadhalisha kuwa sheria zinazowekwa ili kutunza mazingira zinapopuuzwa matokeo mabaya katika mazingira huweza kuwa mabaya maradufu. Hata hivyo, ili kuleta ufanisi katika suala la utekelezaji anahimiza kwamba, sheria na taratibu za kutunza mazingira ziambatane na elimu kuhusu mazingira kwa wananchi wote ili kuleta ufanisi katika utekelezaji. 

Jukumu la kutunza mazingira ni la kila mtu kwani ni agizo la Mungu kama linavyoeleza kuwa, “Bwana Mungu akamtwaa huyo mtu akamweka katika Bustani ya Edeni ailime na kuitunza” (Mwanzo 2: 15). Hali ya kutotunza mazingira huweza kuharibu upendo, imani, furaha na afya katika jamii. Huu ndiyo msingi wa uhamasishaji wa kutunza mazingira unaonekana kutiliwa mkazo na Ofisi ya Makamu wa Raisi wa awamu ya tano kwa kuagiza watu wasafishe mazingira yanayowazunguka na mengine kama sokoni, hospitalini na sehemu zote za makazi wa wananchi. Tahadhari anayoitoa ni kwamba, watu wasisubiri mpaka hali ya mazingira iwe mbaya ndipo wakumbushwe kuyatunza, bali mtu awe tayari kukubali kupokea wajibu wa kutunza mazingira na awe tayari kukabiliana na changamoto bila kuogopa. Hivyo, kwa hali hiyo huweza kuzitatua changamoto hizo kwa kuweka mipango ya kutunza mazingira kama kupanda miti, kufanya usafi wa mazingira, kuhimiza wengine kupanda miti na kufanya tathimini ya mafanikio ya jambo hilo.

Katika harakati za kupambana na uhifadhi wa mazingira, Stefano akiiwakilisha Ofisi ya Rais, anamuomba msamaha Wangari kwa yoye yaliyotokea. Njia mojawapo ya utatuzi wa mizozo au migogoro ni kufanya mapatano (Nyamsenda, 2015). Hivyo, Wangari akiwa Ikulu aliitaka Ofisi ya Raisi ifanye mambo mawili kama suluhu ya mizozo iliyopo katika jamii. Kwanza, alimtaka raisi kubatilisha mpango wake wa kujenga Skyscraper pale Uhuru Park. Pili, madai ya muda mrefu ya Release All Political Detainees Movement, Orengo wakili wa Wangari alimweleza mwakilishi wa raisi Ikulu kwamba: 

Bwana Stefano, tunahitaji kumwona Mtukufu Raisi ili kulijadili suala hili. Machozi ya huzuni na simanzi ya akina mama ambao watoto wao wanasaga meno kule Nyayo House, yanahitaji kufutwa. Raisi, kwa huruma zake, anao uwezo wa moyo wake, anayo mamlaka na wajibu wa kutia hijabu ya tabasamu ndani ya vidonda vya machozi vinavyopwita ndani ya mioyo ya akina mama hawa (Mbogo, 2016: 44).

Nukuu hii inaonesha nguvu za kikatiba alizonazo raisi. Aidha, walimwomba raisi kwa huruma zake na mamlaka aliyonayo awatatulie matatizo hayo. Hata hivyo, akiwa huko Ikulu, Wangari anapigiwa simu ya kupewa pongezi toka Kamati ya Norwegian Nobel Award ikimpongeza kwa mapambano ya kizalendo katika kuipigania demokrasia, haki, amani, usawa na kutunza mazingira. Mwandishi anadokeza: 
MJOS: … kwa niaba ya Kamati ya Norwegian Nobel Award, napenda kukufahamisha rasmi kuwa, wewe Profesa Wangari Muta Maathai ndiye mshindi wa Tuzo ya Nobel Peace Award kwa mwaka huu 2004. …Kamati yetu imetambua na kuutukuza na kuuenzi mchango wako mkubwa katika harakati zako za kupigania amani, demokrasia, utawala ora, matumizi sahihi ya mazingira na rasilimali kwa kizazi hiki na vizazi vijavyo kote ulimwenguni….( Mbogo, 2015:45).

Wangari alipewa tuzo ya mapambano kwa kuwapigania raia wa Kenya na kujenga taswira ya ukombozi katika Afrika na nchi nyingine. Safari hizi ndizo huchangia kuleta mafanikio mkutokana na mlolongo wa matukio ya kishujaa ambazo hujikita katika mapambano dhidi ya kile anachokipigania (Gichovi, 2016). Suala la ukombozi linahitaji kuwa na moyo wa ushajaa na uvumilivu, umoja na mshikamano imara, uzalendo na uwajibikaji. Kwa kufanya hivyo, ushindi na mafanikio hupatikana kwa wakati muafaka.

4.4.1.3 
Motifu ya Safari na Msako ya Sundiata

Motifu ya safari na msako katika Tamthiliya ya Sundiata. Utafiti huu umebaini kuwa safari ya Sundiata kwenda Mema ilisababishwa na mfalme Dankarani kutwaa taji la Ufalme kwa mabavu na mlungula; kisha alimwamuru na kumfukuza Sundiata mrithi wa huo ufalme ili atoke katika nchi yake. Kwa kawaida, safari ya mhusika shujaa wakati mwingine hutokana na uhamisho wa lazima. shujaa hulazimika kuondoka nyumbani bila matakwa yake ili kuyanusuru maisha yake (Propp, 1999 & Mwangoka, 2011). Sundiata alilazimika kwenda ugenini katika mji wa Mema ulikuwa unaongozwa na mfalme Tunkara ili kupata hifadhi. Akiwa huko, Sundiata alijipanga kijeshi ili kupigania na kukikomboa kiti cha ufalme kilichopokonywa na Dankarani. Sundiata akihutubia majeshi yake huko ugenini Mema, alieleza:
Tupo askari wa kutosha. Jeshi la Mema limo mikononi mwangu. Jeshi la Wagadu lipo chini yangu. Jeshi la Fran Kamara pia liko nyuma yangu.  Vita hii haitakuwa na mwisho hadi wafalme wote wa Mali watupe silaha chini na kukiri kuwa Mali ni moja chini ya Mansa Sundiata. Tunahitaji kukomesha udhalimu…(Mbogo, 2011: 57). 

Nukuu hii inaonesha kuwa Sundiata alikuwa na nia ya kutaka kuikomboa jamii kwa kukomesha uongozi uliokithiri udhalimu na ubinafsi ambao hukwamisha maendeleo na ustawi miongoni mwa raia. Umuhimu wa safari kwa shujaa unadhihirika kwake kuwa ndiyo inayoweza kumkuza, kumpa ulinzi, kumwongezea hekima, busara, utu na ushajaa katika kuishughulikia jamii; na kumpa mbinu mpya na ujasiri katika mapambano (Kunene, 1985 & Pearson, 1999). Sundiata akiwa ugenini anaonekana kuwa na maarifa ya kivita na ujasiri katika mapambano kutokana na uzoefu alioupata ugenini alikokwenda. 

Safari ya pili ni ile aliporejea kutoka msituni na kuingia Ikulu ili kupigania kiti cha ufalme, kupigania haki yake, hii huonekana hasa pale mwandishi anapoeleza kupitia Dankarani akisema:

Taarifa ni kuwa Sundiata amerejea toka msituni. Alifika kwangu alfajiri kutaka aongee name, lakini moyo wangu ulisita kumpokea…Amekuja Ikulu leo alfajiri, mishipa imemsimama. Akadai eti mimi Dankarani ning’atuke, nimwachie yeye Sundiata kiti hiki cha Ufalme; nilivue eti alivae yeye taji hili la ufalme na mamlaka (Mbogo: 2011: 16).

Nukuu hii imeonesha wazi lengo la safari ya Sundiata la kuondoka kwa muda, sasa anarudi ili kutekeleza azma yake ya kukomboa na kutetea kiti chake cha ufalme. Pia, alianza kushughulikia suala la ukombozi na kutaka haki ya kurejeshewa manju wake aliyepotea katika mazingira tatanishi. Katika kulipigania jambo hilo, alitangaza vita kama watashindwa kumrejeshea manju wake. Alisisitiza kuwa anamtaka Balla Fasseke, Manju wangu; na kama hatampata, basi kwa sime itamwaga damu ya mahasimu wake ili iwe sadaka kwa miungu na mizimu ya Wamandigo (uk. 18). Hii ni sifa mojawapo ya shujaa kuondoka na kurudi ili atatue changamoto anazoziona katika jamii yake.  
Sundiata anaushutumu uongozi dhalimu wa Dankarani kwa kutozingatia taratibu na mapisi ya nchi yao katika suala zima la kumpa mtu cheo cha mfalme. Hivyo, alikemea na kuwaeleza kuwa mapisi ya jamii yanapaswa kuzingatiwa; na si kutumia rushwa na upendeleo ili kumpa mtu madaraka. Dankarani hakupaswa kupewa taji la kifalme na kukalia kiti cha ufalme na kuiongoza Mali.  Muhsika huweza kusakaji kitu cha thamani na kushughulikia mkengeuko wa familia (Kunene, 1985). Hata hivyo, Sundiata hakuchoka katika kupigania jambo hili hata kama alikatishwa tamaa na kupewa vitisho vya mara kwa mara. Pia, alikemea tabia ya kumuuza binadamu na ulozi unaofanywa ili kupoteza roho za watu kwa nia ya kupata madaraka. Aidha, mhusika mwanamapinduzi lazima akumbane na vikwazo vingi katika safari yake, lakini hana budi kuvishinda vikwazo hivyo ili kutimiza malengo ya safari yake (Bettllheim, 1977). Sundiata alieleza: 
Haikutosha wewe na mamako Sassuma kumnadi dadako Nana? Bali bila haya, mkamtorosha, mkamtenga na Manju wangu Balla Fasseke? Wewe Dankarani na mamako, tangu mi niko tumboni kiluwiluwi, mmekuwa mkinifanyia nyina na vizingaombwe aina aina ili niishie ndani ya tusi la mauti. Na hadi leo wewe na mamako bado mwaendelea kunifanyia kafara ili muitoe roho yangu. … Haya Sassuma, ukanushe uzushi wako na wangu. Ni ulozi na usinga gani mlionitegea njia panda wewe na mwanao Dankarani? (Mbogo, 2011:  18).

Sundiata anaonekana kukemea uchawi wa Dankarani na Sassuma mama yake kwani ulozi huo hulenga kukwamisha kupatikana kwa kiongozi kwa kufuata taratibu wa jamii yao. Licha ya kukemea anaweka wazi aina ya ulozi, kafara na namna walivyotega mitego ya kumnasa ili auawe lakini hayo yote hayakumpata. Huu ndiyo msingi wa nadharia ya Usosholojia kuyaangazia mambo ya kiutamaduni kwa wazi; na namna yanavyotumiwa vibaya kuzua vita miongoni mwa jamii. Hivyo, ni vema kuyakemea mambo yanayohusu ukosefu wa haki za msingi kwa binadamu kwa kutumia uchawi na ushirikina ili kupata madaraka.

Sundiata akiwa uhamishoni huko Mema kwa mfalme Tunkara aliweza kujifunza mengi kuhusu masuala ya vita, ulinzi na mbinu za kijeshi, pamoja na maendeleo mengine, hasa namna raia wanavyofaidi mali za jamii kwa pamoja. Mambo hayo yalimsukuma kufanya jitihada kubwa za kurudi ili akaikomboe jamii yake ya Wamandigo kwa kuwa ilikuwa imevamiwa na kutawaliwa kijeshi na adui Sumanguru. Sundiata alimuaga Tunkara kama inavyooneshwa katika mahojiano haya:

SUSDIATA: Baba Mfalme siku zangu za kuishi nawe na kukutumikia sasa zimekwisha. Utanisamehe baba: … wakati wangu wa kuliongoza jeshi ili kuwakomboa Wamandigo sasa umewadia.

TUNKARA: …Mwanangu, kuna haja gani wewe kuihama tena nchi hii? Kwani kwa hakika hii ni nchi yako, omba kila kitu, lakini tafadhari usihame Mema. Kaa nami Sundiata mwanangu.

SUNDIATA: Nasikitika sana Baba. Hilo halitawezekana. Lazima nitimize kazi inayonikabili mbele yangu.

TUNKARA: Kwa hiyo umeamua kunitupa?

SUNDIATA: Si hivyo. Ni hivi Mansa Tunkara: Dankarani ametoroka, Sumanguru kachukua Niaba na sehemu kubwa ya Mali. Na yote haya yanitaka mimi (Mbogo, 2011:  37).

Nukuu hii inaonesha nia ya Sundiata kuikomboa nchi yake. Sundiata kwa kutambua kuwa jamii inamtegemea kutatua matatizo katika jamii yake , ndipo anapoonesha msimamo wa kuanza safari ya kurudi kuikomboa Mali mikononi mwa Sumanguru. Haoni sababu ya kuendelea kukaa uhamishoni. Mfalme Tunkara alimwomba Sundiata abaki Mema, lakini haikuwezekana kwa kuwa muda wake wa kuondoka ulifika. Kuondoka na kurudi kwa mhusika kunaambatana na kukomaa kwake katika masuala ya uongozi (Warm, 2011 & Lash, 2002).
4.4.1.4 
Motifu ya Safari na Msako ya Fumo Liongo 

Katika tamthiliya ya Fumo Liongo, motifu ya safari na msako wa kwanza unaanzia kwa taswira ya mrusho nyuma kwani Liongo anaeleza namna walivyopigana na kudi na ushindi. Liongo anaeleza, ‘Mfalme mtukufu, naomba nikukumbushe usiku ule wa giza, rewa ya ikulu ilipolia kualika kitali. Wanaume… tulizinduka na bila ya kuwaaga tuwapendao tulizinyakua silaha zetu tukaja mbio ikulu kwa lufufu. … ukatutangazia: Ufalme wa Pate upo katika hatari kuanguka. Wabuu wa Sango Vere… wamekwishaingia Kaskazini na kuiteka ardhi ya Wabajuni. …kufumba na kufumbua simba, chuwi na nyuki wa Pate wakawa wamezifunga njuga kukicheza kitali na mabuu. Adui tumemshinda na mateka ya ngawira tumechukua….( Mbogo, 2009: 9). Motifu ya safari kama njia iliyoweza kusawiri suala la mabadiliko katika maisha kupitia safari za wahusika (Adamu, 2014). Kwa hiyo, safari hii ilikusudia kuikomboa jamii yake ambayo ilionekana kuvamiwa na adui.
Motifu nyingine ya safari na msako ni ile ya kwenda ilikulu kukomboa  haki ya raia zake walioonekana kuteswa na utawala wa Mringwari. Hii  inaonekana muda Mringwari anapokosolewa na Liongo na kupewa mawazo yenye tija kwa ustawi wa jamii, Mringwari anakasirika na kuweka mikakati ya kumuua Liongo ili atoweke katika jamii yake. Hivyo, mfalme Mringwari aliandaa mtedo wa kumnasa Liongo kwa kumpa mwaliko katika sherehe ya kukabidhiwa zawadi yake iliyotoka kwa mfalme wa Gala iliyoletwa na Zahidi mwanae Liongo toka Gala. Liongo anaeleza:
… Mama kesho naenda Ikulu kwa Mringwari. Naenda kula naye chakula cha mchana. Madi unajua nimeupata mwaliko wake…. kabla sijaketi na kuzifaidi nyama hizi na hili tembo, naomba niutue mzigo ulionilemea. … Mtukufu Daudi Mringwari, jana alifika … mtoto wa mke wangu wa Gala. Alitumwa alete kwako zawadi hii hapa. Kwani lile yai la Liongo sasa limetotoa na dume limeshazaliwa… Hivyo, kwa niaba ya Zaidi napenda kukukabidhi kijikasha hiki cha dhahabu mbele ya baraza lako. (Mbogo, 2009: 16 - 21).

Katika mwaliko huo, Liongo aliikabidhi zawadi toka Gala. Utafiti umegundua kuwa Liongo alikuwa akilaumu uonevu unaofanywa na Mringwari kwa kuwa yeye ndiye aliyezaa na huyo mwanamke, lakini inakuwaje zawadi apewe Mringwari? Liongo anasikika akilalamika: Madi unakumbuka mwaka jana ulipokuja ule ujumbe wa Mfalme wa Gala kumwomba Mringwari nikubali kutoa mbegu ya Simba?...Itakuwaje? Shamba nilime mimi, mbegu nipande mimi, mavuno avune Mringwari, ee? (Mbogo, 2009: 17 - 18). Liongo anaonekana kumlalamikia mfalme Mringwari kwa kitendo cha kuvuna asichopanda, kwani hakustahili kupata zawadi hiyo. Hivyo, anapambana ili kuikomboa haki ya kupewa zawadi aliyostaili apewe kama  mtu alimaye shamba na kupanda, na kustaili  mavuno yake na sio kuvunwa na mtu mwingine. 
Safari nyingine ni ya Liongo kutoroka mahabusu na kwenda nyumbani kwao ili kukomboa na kunusuru usalama wa maisha yake. Pia anapofika nyumbani kwao, anaona kuwa huko nako usalama wake utakuwa hatarini, hivyo, anaamua kuanza safari ya kwenda msituni ili kuepuka mateso ya Mringwari. Liongo akiwa gerezani alikereza na kukata minyororo yote ila hii ya miguuni. … ananyata. Anaichukua ile kamba anainyoosha. Anairusha  juu ya ukuta patupu! Anairusha tena inagota kwenye paa. Anaivuta taratibu na hatimaye anafunga fundo. Tayari! Sasa anakwea ile kamba taratibu kwa ustadi hadi juu ya ukuta. Anaruka na kutoroka. Mama! Sada wacha hiyo kazi, sina usalama hapa mama, wakati wowote nduli wa ikulu wanaweza kufika hapa. Nitaenda katika msitu wa kuzimu (Mbogo, 2009:  26).
Hapa, safari ya Liongo ililazimishwa na hali ya mateso ya jela, anatoroka ili kunusuru usalama wake. Liongo anasafiri kwa kulazimishwa na mazingira ya jela ambayo hayakuwa salama. Kwa hiyo, matukio yamejengwa kisafari ili kusisitiza maudhui yanayojirudia rudia kama mbinu ya kusisitiza jambo la kuonesha mateso aliyokuwa akikabiliana nayo yeye binafsi pamoja na jamii yake. Kwa hiyo, safari hizo ndizo zimeonesha msako wa kutaka kuyakomboa maisha yake na  jamii yake.
4.4.2 
Motifu ya Uzalendo 
Uzalendo ni hali ya mtu kuipenda nchi yake na kujitoa kuipigania katika mambo mbalimbali yanayokwamisha maendeleo. Pia ni hali ya mtu kuwa tayari kufia nchi yake (TUKI, 2004). Motifu hii inaibua dhamira ya uzalendo inayomjengea mtu hali ya kutoogopa kitu chochote cha hatari na yupo tayari kuacha mambo ya muhimu yenye manufaa kwake ili apiganie jambo la nchi nzima. Katika tamthiliya ya Malkia Bibi Titi, dhamira ya uzalendo imejitokeza kwa mawanda mapana kupitia kwa Bibi Titi kwa kuonesha mapenzi ya dhati na kuwa tayari kufa kwa ajili ya nchi yake. Bibi Titi aliendesha harakati za kupigania uhuru, kuwahamasisha wananchi kuungana na kupambana dhidi ya Ukoloni. Aidha, kujitoa mhanga na uzalendo ni miongoni mwa nguzo muhimu katika harakati za kupigania uhuru wa n chi (Nyerere, 1967). Mwandishi anadokeza:

Wananchi Watanganyika wenzangu, wanawake na wanaume. Nimekuja Dodoma, nikitokea Mwanza, Msoma, Geita na Tabora, na kote huko wananchi wananielewa, na maelfu wanajiunga na TANU. Baada ya Dodoma naenda Mbeya, Iringa hadi Morogoro. Miezi mitatu sijakanyaga nyumbani kwa nini? Kwa sababu nina uchungu na nchi hii. Nazunguka na ujumbe mmoja tu. Lazima tumng’oe Mkoloni, lazima Tanganyika ijitawale. Tumechoka kuonewa. Tumechoka kukandamizwa! (Mbogo, 2016: 30).

Nukuu hii inaonesha uzalendo wa Bibi Titi kupigania nchi yake ili kumng’oa Mkoloni. Bibi Titi alikuwa na uchungu ili Tanganyika iweze kujitalawa kupitia chama cha TANU. Akieleza umuhimu wa kujitawala, TANU ndiyo yenye jukumu ya kulitoa Taifa katika hali ya unyonge na kulitia katika hali ya nguvu; vita vya kuwafanya wananchi wa Tanzania watoke katika hali ya dhiki na kuwa katika hali ya neema (Nyerere, 1968). Pia, anaongeza kwamba, tumeonewa kiasi cha kutosha, tumenyonywa kiasi cha kutosha na tumepuuzwa kiasi cha kutosha. Unyonge wetu ndio uliotufanya tuonewe, tunyonywe na kupuuzwa, Sasa tunataka mapinduzi, mapinduzi ya kuondoa unyonge ili tusionewe tena, tusinyonywe tena na wala tusipuuzwe tena. Haya ni maneno ya kizalendo yaliyotumiwa kuamsha hali ya uzalendo kwa watu waliochoka kunyonywa ama kuonewa. Suala la uzalendo liliwezekana kuingia kichwani mwa wananchi kwa kuhamasishwa wajiunge na TANU ili kumpiga Mkoloni lililotegemea sana kujitoa kwa mtu wa kuhamasisha jambo hilo. Mkoloni akaondolewa.
Pia, dhamira ya uzalendo inaonekana pale Tatu anapofanya harakati za kudai uhuru kwa muda mrefu anakumbana na changamoto ya kuonekana kama Malaya. Tatu alitazamwa kama malaya kwa kusisingiziwa kuuza kadi za chama cha TANU huku akiendeleza tabia hiyo, kitu ambacho kilimuumiza sana lakini hakujali kuchafuliwa huko bali alisonga mbele. Hivi ndivyo wanaharakati wengi wanavyopata misukosuko inayotokana na kusingiziwa mambo mbalimbali (Abdalla, 2014). Kutokana na kusingiziwa huko baadhi ya wanaharakati wanaishia kutiwa nguvuni, ndoa zao kuvunjika, kudhalilishwa na hata kuchukuliwa hatua kali za kisheria na kimaadili. Pia, Tatu alitazamwa kama Malaya asiye na thamani kwa mumewe na watoto wake lakini hakati tamaa anaendelea na mapambano ya kuipigania nchi kama mwandishi anavyoeleza:

Mwanaume kaniacha mie!... Akanitupia talaka tatu si mke wangu: “kwenda mwanakwenda wee! Shetani! Ibilisi mkubwa!” …kaamka na kunipandishia jaziba, “we mwanamke! Nimechoka na umalaya wako! Mnaenda huko na huko, mnajifanya kuuza kadi za TANU, kumbe mnafanya uasharati! Siwezi kurudi nyumbani nakuta watoto peke yao, mwanamke kiguu na njia. Siwezi!…nikalifuta chozi.…Nikamwambia: “Mme wangu bado nakupenda, lakini kanambia niachane na TANU. Kunambia niachane na harakati za kudai uhuru wa nchi yetu; ni sawa na kunambia nirudi tena tumboni mwa mamaangu….Haiwezekani”…. Nina mimba ya mwanaume barubaru. Mwanaume aliyeota manyoya ya simba kifuani. Anaitwa TANU na kichanga anaitwa Uhuruuuu!!!!!. (Mbogo, 2016: 16 - 18).

Katika nukuu hii, harakati za Tatu kama mpambanaji na mpigania uhuru wa nchi yake alipata vikwazo toka kwa mumewe ambavyo vilikusudia kumrudisha nyuma katika mapambano. Hata hivyo, anashinda vikwazo hivyo kwani anaona bora amkose mume kuliko kuachana na jitihada za kupigania uhuru kwa maslai ya jamii yake. Mahusiano haya ya mtu na serikali yake, yanajengwa na msingi wa usosholojia unaohimiza mahusiano ya jamii na kazi za kisanaa ambapo kupitia sanaa tunaweza kuona uhusiano kati ya mtu na mtu, mtu na kikundi, kikundi na kikundi, mtu na serikari ili kujenga jamii endelevu. Kwa kawaida, mtu lazima akumbane na vikwazo pale anapopigania jambo lenye manufaa kwa taifa, lakini ni lazima avishinde vikwazo hivyo ili kuleta ushindi (Mjema, 1990). Hivyo, TATU alisonga mbele na harakati za kupigania uhuru akiwa na kauli mbiu ya “daima mbele kurudi nyuma ni mwiko”. Aidha, suala la kutazamwa kama Malaya pia lilimkumba Bibi Titi kama Khadija anavyoeleza:
Sikiliza Bibi Titi. …Unajua Boi alinambia nini kuhusu wewe? Alinambia kuwa kuzungukazunguka kote huko mikoani ni janja yako tu! Huna lolote; kazi kupalamia waume za watu. Lakini tangu Boi kanioa … kila kitu anapata kutoka kwangu. Kila kitu pamoja na nyama ya ulimi! Na wewe mwanamke na akili zako unaondoka unamtelekeza mmeo….(Mbogo, 2016: 43). 
Nukuu hii inatudhihilishia kuwa katika uzalendo lazima mtu akumbane na vikwazo vinavyoweza kugusa maisha yake binafsi lakini anapaswa kujitoa na kutojali vikwazo bali kuendelea kupambana kwaajili ya Taifa kama Bibi Titi alivyoamua kumuacha mumewe na kuendelea na harakati za kupigania uhuru wa nchi yake ili kumwondoa Mkoloni. 
Katika tamthiliya ya Sundiata, dhamira ya uzalendo kwanza, imejitokeza pale Sundiata anaonekana kuwa tayari kuifia nchi yake kwa kupambana, kukemea, kushutumu na kulaumu uongozi uliojaa vitisho, mabavu na uonevu kwa raia. Sundiata alipambana na ubabe, uuaji na uhalifu dhidi ya wananchi uliofanywa kwa makusudi na mfalme Sumanguru katika jamii ya Mali. Suandiata anaonekana kukerwa mno na mfumo mbovu wa utawala wa mfalme Sumanguru, hivyo anaamua kukemea, kukosoa na kulaumu kama mwandishi anavyoeleza:

Himaya zote hizi za sehemu hii ya dunia…Inasikitisha. Himaya kubwa na ndogondogo zisizo na umoja bali husuda na utengano. Wafalme wenye choyo na mioyo yenye kutu, wakitawala raia wa Afrika kwa vitisho, hofu na vitimbwi. Maendeleo yako wapi? Mali yenye rasilimali tele. Mali yenye mali nyingi, lakini raia wake hawana wali wala ugali, bali njaa inayosokotana matumboni mwao. Na joka lililokithiri ni huyu Sumanguru wa Soso. Habari za siasa yake ya vitisho zimekufa. Sina subira nae zaidi (Mbogo, 2011: 34).

Data hii inaonesha kuwa Sundiata alikuwa mzalendo wa nchi ya Mali. Anasikitishwa na tabia mbaya za viongozi ambaao hawana huruma na raia. Usosholojia unaitazama fasihi kuwa ni zao la jamii halisi kwa kuonesha mahusiano mazuri ya sanaa na jamii kwa kuyakabili mazingira ya jamii na kuyaweka sawa kwa kufuata kaida na taratibu za jamii husika. Ili kuhakikisha kunakuwepo na mahusiano mazuri kati ya serikali na raia, Sundiata anafichua uozo wa mfalme Mringwari na kukemea tabia hiyo huku akiulaumu uongozi wake uliojaa choyo, chuki, utengano, vitisho, hofu na vitimbwi vya mfalme huyo. Omary (2011) anakemea hali ya viongozi kuwanyonya, kuwapuuza, kuwatisha na kuwakandamiza wananchi, pamoja na kudhulumu mali na rasilimali za nchi kutokana na uchu wa madaraka. Huu ndio msingi wa usosholojia unaomfanya Sundiata kuurekebisha utawala huo mbovu wa Sumanguru na kuamua kupambana nao kwa nguvu zake zote ili jamii isidhulumiwe.
Uzalendo ndiyo unaomsababisha Liongo katika tamthiliya ya Fumo Liongo kujitoa na kupambana na mambo yenye maslai kwa nchi na wananchi wake. Pia, uzalendo huo unaonekana pale mama yake Liongo anapomkataza kukosoa jambo lolote kuhusu mfalme Mringwari akihofia usalama wake. Liongo bila kuogopa aliwatetea raia wenzake kwani hakupenda kunyamaza huku anaona wananchi wenzake wanapata shida zinazotokana na uongozi mbaya wa mfalme wao Mringwari. Aidha, uzalendo umekuwa ni chachu ya ufanisi hasa katika kusimamia rasilimali za umma na maendeleo yake (Mbogo, 2010). Hii hijidhihirisha katika mazungumzo ya Liongo na mama yake:

MBWASHO: …Mnaleta mchezo sana nyiye; Msheki kauchonga mdomo, Mringwari kaula kaushiba. Leo mazabania wa Ikulu wamemuua.

LIONGO: 
Walisema alitenda kosa gani Msheki?

MBWASHO: Ati kosa gani? Litakuwa kosa gani kama sio kuuchonga mdomo kama unavyouchonga huo ulimi wako wa umanju.

LIONGO: 
Huo umanju wangu mama uache. Nyimbo nizitungazo ni pumzi ya Wabajuni wenyewe: kazi zao, maisha yao, furaha na huzuni zao. Nyimbo ninazozitunga mama ni wembe wa kupunguza makali ya kucha za tai wa Ikulu. Ni mkasi ya kunyonyoa manyoya ya bundi wa Ikulu ili aruke kwa kadiri. …(Mbogo, 2009: 15).

Kupitia dondoo hii Liongo anaonesha uzalendo kwani haogopi vitisho vya kuuawa kwa sababu ya kusema kweli na kumkosoa mfalme asiyewatendea haki raia wake. Hivyo, Liongo kupitia nyimbo zake anaonesha ukandamizaji unaofanywa na mfalme dhidi ya wananchi wake. Kwa kufanya hivyo, Liongo anasisitiza kufanya kazi kwa nguvu, amani na furaha ili kujenga jamii endelevu katika mifumo yote ya maisha. Bidii na jitihada kubwa katika kufanya kazi ni shina na maendeleo ya jamii na taifa lolote (Lyatuu, 2011). Wananchi hawana budi kufanya kazi kwa bidii na maarifa ili kuodokana na uvivu uliotamalaki katika jamii nyingi.
4.4.3 
Motifu ya Uongozi 

Uongozi ni madaraka anayopewa mtu ya kusimamia shughuli au asasi. Ruanda (1975) anasema uongozi ni utaratibu au mpango madhubuti ambao umeandaliwa na kufuatwa. Kuwa kiongozi siyo dhamana ya kuwakemea watu na kuwaamuru watu kutenda hili na lile. Uongozi maana yake ni kuzungumza na kushauriana na watu, ukiwaeleza, kuwashawishi, kutoa mapendekezo yenye manufaa, kufanya kazi na watu kwa vitendo (Shivji, 2002). Pia, ni kutambua kwamba kiongozi bora lazima awe mtulivu na uwezo wa kuamua jambo kwa kuzingatia maslahi mapana ya wananchi na taifa.
Motifu hii huibua dhamira ya kukosekana kwa uadilifu. Kama ilivyo ada, baadhi ya viongozi wa Afrika wamekuwa wakitumia vibaya madaraka yao kutokana na kukosa maadili. Viongozi wengi huwatisha na kuwavunja moyo wananchi kutokana na udhalimu na uhujumu wa rasilimali za nchi (Chachage, 2009). Hata hivyo, kiongozi bora hupimwa kwa uadilifu na uzalendo wake kwa jamii. Bali kukosekana kwa viongozi waadilifu na wazalendo kwa jamii na taifa kunachangia kukwama kwa mipango madhubuti na maendeleo ya nchi kutokana na uchu wa kujilimbikizia mali za umma kwa baadhi ya viongozi (Mwangosi, 2018). Kwa hiyo, viongozi wa namna hii, wanapaswa kukemewa kwa nguvu zote ili kujenga jamii yenye matumaini na imani kwa wananchi. Katika tamthiliya ya Wangari, Wangari anaonesha kukerwa na tabia ya viongozi wasio waadilifu. Mwandishi anaonesha namna Wangari anavyokemea rushwa: 
President, that’s not fair! Anachukua mabunda yote matatu ya pesa anamtupia mzee Nyayo miguuni… mafisadi wakiona ardhi iliyokaa bwete mara makoo yanaanza kuimezea mate. ..huu ni wakati wa kusimama kidete waporaji wa ardhi wote tuwapige kete tukiitunza nchi leo kesho itatulisha mkate (Mbogo, 2015: 24 - 26).

Suala la uadilifu katika uongozi ndilo linaweza kutimiza haki, kuleta amani na utangamano kwa raia. Viongozi wanapokosa uadilifu husababisha vulugu na kuiondoa amani kwa raia pamoja na kuvuruga maendeleo na uchumi wa nchi (Ambrose, 2014). Nukuu hii inaonesha hali halisi ya baadhi ya viongozi wa Afrika wasiowajibika katika nafasi zao kutokana na kukosa uadilifu kwa kukiuka misingi ya uongozi bora wa haki na sheria hapa nchini. Hivyo, viongozi hao hawana budi kuchukuliwa hatua kali za kisheria kutokana na suala la ukiukaji wa maadili ya uongozi pamoja na kusaini mikataba ya wawekezaji isiyo na tija kwa taifa na wananchi wake. Dhamira hii imefafanuliwa kwa kuzingatia msingi wa Wanasosholojia wanaoona ni lazima kuwepo kwa mamlaka katika jamii ili kusimamia kanuni, sheria na taratibu zinazokubalika na jamii husika ili kuimarisha mfumo wa amani na utulivu katika jamii. Aidha, katika tamthiliya hii ya Wangari Maathai utafiti umebaini kuwa suala la ukosefu wa maadili limejitokeza pindi mkuu wa Intelejesia ya Taifa anaposaini kwa niaba ya rais mkatamba wa uwekezaji unaoashiria kuleta  uharibifu wa mazingira kwa maslai yao binafsi. Mwandishi anamwonesha Stefano akisema: “Nashukuru sana bwana Maxwell. Mkataba tumekwisha saini hivyo hakuna kurudi nyuma… kontrakta ataanza mara moja kung’oa miti na kuusambaratisha msitu wa uhuru Park next week” (uk. 12). Kukosekana kwa uadilifu huwafanya viongozi kuamua mambo kwa manufaa yao na kusahau maslai mapana ya jamii hivyo kuchochea migogoro na maandamano kwa raia wanaotafuta kurudisha haki za raia kama Wangari alivyoungana na jamii yake kupinga uharibifu wa mazingira wa kukata msitu wa Uhuru Park. Raia na viongozi wanaposhindwa kufuata kanuzi husika husababisha kupotea kwa amani na kuleta migongano (Scott, 1995). Katika utafiti huu, viongozi wamekuwa mstari wa mbele kutozingatia kanuni na sheria za uongozi zilizowekwa na jamii, hivyo kchochea migogoro kwa raia na kupoteza amani. 
Kiongozi bora hupimwa kwa maadili ya kazi na kutazamwa uwezo wake katika kuhudumia watu na kusimamia sheria kwa kuweka mfumo mzuri wa mgawanyo wa madaraka ili kuongeza ufanisi katika shughuli za kiutawala. Pia, madaraka ya kiongozi yanapogawanywa kwa haki huweza hujenga ustawi wa jamii yenye nia ya kuleta maendeleo (Mgogo, 2017). Mfumo kama huo ndio uwezao kuharakisha utetandaji wa kazi katika jamii na kuondoa utawala wa mabavu, ukandamizaji, uhujumu uchumi, ubadhilifu na kutowajibika katika jamii. Uhusiano huu unahusishwa na usosholojia unaoitaka serikali iwe na uhusiano mzuri na watu wake ili kujenga ustawi wa jamii.
Songoyi (1988) anaonesha kuwa katika bara la Afrika, matokeo mabaya ya uwajibikaji huleta ubinafsi na uzembe kwa viongozi waliokosa uadilifu katika usimamizi wa rasilimali zilizopo katika jamii. Hali hiyo inajidhihirisha katika uwekezaji usio na tija unaoendelea kufanyika hapa nchini. Tasinifu hii imebaini kuwa kutokuwajibika kwa viongozi husababisha kusaini mikataba ya uwekezaji isiyo na manufaa kwa nchi na raia kwa ujumla. Hali hiyo, ndio huzua mizozo, vulugu na kukosekana kwa amani na utulivu. Mwandishi anapinga na kukemea viongozi waliokosa uadilifu kama anavyoeleza katika tamthiliya ya Sundiata:
Tunahitaji kukomesha udhalimu, ufisadi, tunahitaji kuondoa hofu na utawala wa mabavu miongoni mwa raia. Tunahitaji kuleta maendeleo na ustawi miongoni mwa watu wetu. ….( Mbogo, 2011:  57).

Kiongozi asiye mwadilifu anatakiwa kupingwa vikali ili kuleta dhana halisi ya uongozi unaojali sheria za nchi, kuwaheshimu raia na kuwaletea maendeleo kwa kuzingatia misingi ya utawala bora. Viongozi wasio waadilifu wamejaa hila na fitina kwa raia ili wawasaidie kutimiza uovu wao (Omary, 2011). Ili kuuondoa uongozi mbovu lazima watu wawe na ujasiri wa kufichua na kupinga uovu, rushwa, ukandamizaji, ukatili, utawala wa milele, mauaji; kwa kuhimiza kufuatwa kwa kanuni za uongozi bora kama kuzingatia sheria na demokrasia ya kweli. Kuimarika kwa misingi ya utawala bora kunatokana na kufuatwa kwa sheria na kanuni jambo ambalo huwa ni silaha kuu ya mafanikio na ustawi katika taifa lolote.

Katika tamthiliya ya Fumo Liongo,  tabia ya viongozi kukosa uadilifu, ni suala ambalo husababisha kuwepo kwa matendo maovu katika jamii. Katika tamthiliya hii imedhihirika dhana ya kukosa maadili linaleta ukanadamizaji kwa raia kama, kitendo cha mfalme Mringwari kutumia madaraka yake vibaya kuonea watu na kuwakandamiza kwa kuendekeza utawala wa milele kwa kuwaua wale wote walioukosoa uongozi wake. Pia, alihodhi mali za jamii huku jamii inateseka na umasikini katika nchi yenye rasilimali za kuwatosha wananchi wake. Kiango (1987) anaeleza namna viongozi wanavyotumia vibaya vyombo vya ulinzi na usalama kwa maslahi yao badala ya kuwalinda wananchi. Katika hali hii, viongozi wengi wamejenga mifumo kandamizi na isiyotoa fursa kwa wananchi kutoa maoni na malalamiko yoyote kuhusu maisha yao. 

Kututwa (2019) anauona uongozi mbaya kuwa umejaa utawala unaotumia nguvu kuwadhoofisha watu wenye uwezo wa kuangusha utawala wa viongozi dhalimu na kuwabakisha wale wanaowaunga mkono katika udhalimu wanaoufanya. Mwandishi ameonesha jinsi Msheki na Liongo walivyoandamwa kwa kuwa wanasimamia haki na kuukosoa uongozi wa mfalme Mringwari, lakini aliwaacha Mazabania waishi kwa kuwa humsaidia kuweka mbinu za ubadhirifu na kuuwa watu ili aendelee kubaki madarakani. Pia, uongozi mbaya uliokosa uadilifu umeonekana ukishamili kwa kutumia uchawi kuimarisha utawala wao. Koroma anasikika akilalamikia utawala wa Sumanguru kuwa ameukata mkono na kumega nyama za sehemu za siri za mke wake ili kuimarisha falaki na matambiko yake. Hawa ndiyo viongozi wa Afrika waliobobea katika ushirikina, ubabe na ubadhilifu wa rasilimali za umma. Parks (2005) anasema kuwa kiongozi mzuri ni yule anayewaunganisha watu na kushughulikia matatizo yao na si kuwavuluga.

Suala la uongozi ni jukumu zito linalohitaji maadili na uwajibikaji wenye tija. Mwangosi (2016) anasisitiza kuwa suala la uongozi bora litafanikiwa ikiwa serikali itakuwa imeandaa namna bora ya kuwafanya wananchi wake kuwa weledi katika maisha yao. Viongozi hawana budi kujenga utamaduni wa kuihudumia jamii badala ya kuimarisha ukuta utakaochangia kuwepo kwa misuguano ya kitabaka. Watawala hawana budi kuubomoa ukuta walioujenga kati yao na raia kwa kujenga daraja la mahusiano mazuri, maendeleo yatapatikana ili kuimarisha ushirikiano katika shughuli za maendeleo. 
4.4.4 
Motifu ya Demokrasia  
Demokrasia ni ule mfumo wa kuendesha serikali iliyochaguliwa na watu kwa manufaa ya watu (BAKITA, 2017). Demokrasia ya kweli ndio huleta amani na ustawi wa jamii, lakini inapokosekana amani, ustawi wa jamii na utulivu hupotea na kutawaliwa na vurugu, uovu, mauaji, dhuruma, vitisho na ukatili. Ruanda (1975) anaeleza kuwa demokrasia inahusisha wananchi kushiriki katika kuamua na kupanga mambo ya utawala wao kupitia wawakilishi wao kama madiwani na wabunge. Kundi kubwa la watu hushiriki kupanga na kuamua mambo ya utawala wa nchi kwa kutumia vinywa vya madiwani na wabunge wao. 

Kukosekana kwa uhuru wa kuongea, Scope (1982) katika kuitazama demokrasia anaeleza mambo mawili ya lazima. Kwanza, kila mtu aweze kusema kwa uhuru na kusikilizwa. Pili, kusema kwa uhuru bila hofu ya vitisho. Mtu awe na haki ya kutoa mawazo na mawazo hayo yalindwe katika majadiliano sio kwa mabavu. Ambrose (2014) anasema kuwa ni lazima kuwawajibisha viongozi wanaokiuka sheria za nchi kwa ajili ya kujinufaisha wao binafsi. Anaitaka jamii isimamie sheria kuchukua kali dhidi ya viongozi kama hao. Kazi teule zilizotumika katika utafiti huu zinaonesha namna viongozi wanavyowanyima watu uhuru wa kuongea, kushauri ama kutoa mapendekezo ya ustawi wa jamii. Hata hivyo, mtu yeyote aliyejitokeza kuongea hupewa adhabu kama kupigwa na vyombo vya dola na kuswekwa jela ama kuuawa. Katika dhana hii Massoud (2013) anaeleza kuwa demokrasia ya kweli inapokosekana uongozi mbovu hutawala kwa kukandamizana kuwanyima watu haki zao za msingi. 

Dhamira ya kukosekana kwa haki huibuka kutokana na kukosekana kwa demokrasia ya kweli, tabia hii imejitokeza katika kazi teule kwani kiongozi hujijengea hulka ya kujiaminisha kuwa yeye ndiye kiongozi pekee anayestahili kuiongoza jamii. Hali kadhalika, huona kuwa hakuna mtu mwingine anayeweza kufaa na kupata nafasi hiyo. Masebo na Nyangwine (2008) wanaueleza kuwa kukosekana kwa haki hutokana na udikteta kama zao la uongozi mbovu uliopo unaoongoza bila kuzingatia kanuni za uongozi. Kwa hiyo, tunaweza kuona kuwa viongozi wa namna hii ndio waliogubikwa na tabia ya uchu wa madaraka matumizi ya nguvu, uonevu, vitisho na ukatili dhidi ya raia. Katika tamthiliya ya Wangari Maathai, mwandishi anamtumia Orengo wakili wa Wangari kuonesha tabia hii akisema:

Wananchi, mkiona mawingu meusi yametanda angani, juwa kuwa mvua kubwa ikaribu kunyesha. … Mungu wa Nyandarua, Mungu wa mlima Kenya, Mungu wa Nandi Hills anaendelea kuzitakabali sadaka za damu ya Wakenya wote wanaoendelea kuteseka jela kwa kosa la kupigania haki, demokrasia na maendeleo ya nchi hii. Nami ujumbe wangu ni kuwa tusikate tamaa. Tutashinda. [kelele, shangwe] Tutashinda kwa sababu huyu kifaru amechoka, kazeeka, kibogoyo; misuli yake imeingia yabisi; upembe wake mrefu tayari umekwishang’oka. Nasema; Tuwe ngangari. Tutashinda! (Mbogo, 2015: 22).

Maelezo hayo yaonesha namna baadhi ya viongozi wa Kiafrika wanavyong’ang’ania madarakani kwa sababu ya kutozingatia demokrasia ya kweli hata kama wamezeeka na kuchoka kifikra. Viongozi hawa wamekuwa wakikiuka misingi ya demokrasia, katiba na sheria za nchi kwa maslahi yao binafsi huku wakiacha wananchi wanaopaswa kuwatumikia wakipata tabu na kuwa na hali ngumu ya maisha (Ismail, 2010). Hali ya dhahiri ya kupuuzwa kwa demokrasia na sheria ndio inayooneshwa hapa kwamba watu wanafungwa jela kwa makosa ya kupigania haki zao, kudai demokrasia ya kweli na maendeleo ya nchi yao. Aidha, tunaoneshwa kuwa viongozi wenye tamaa ya kubaki madarakani milele wanaona bora wafie madarakani kwani hawajali hali zao kuwa wamezeeka wanapaswa kupumzika na kuachia vijana kuiendeleza nchi.
Baadhi ya viongozi wameshindwa kuendana na kasi halisi ya mahitaji ya jamii katika mikondo ya sasa ya kisiasa na kiuchumi. Hivyo, kuibua mivutano isiyokuwa ya lazima, pamoja na kuvuruga amani, utulivu na mipango ya maendeleo ya jamii na taifa kwa ujumla (Mwangosi, 2018). Kwa hiyo, ni vema sasa kufanyike mageuzi katika mtazamo wa siasa zilizopitwa na wakati kwamba ziachwe mara moja na badala yake zidumishwe siasa zitakazofanana na kazi ya maendeleo ya kipindi hiki cha sasa. 
Katika tamthiliya ya Fumo Liongo, kukosekana kwa haki na uhuru wa kuongea chanzo chake ni demokrasia yenye misingi mobovu inayozuia haki na uhuru wa watu kutoa maoni, hivyo  watu wanaoonekana kumkosoa mfalme maisha yao huwa hatarini kufungwa na hata kuuawa. Hali kama hii inatokana na uongozi usio na uadilifu. Mwandishi anaeleza:

Kitu gani unachozungumza we Madi? Mara ngapi nimemuasa huyo mwenzako kuwa apunguze kuuchonga huo mdomo wake wa umanju lakini hasikii. … Kila kukicha lazima kwanza amchongee mdomo wake Mfalme Mringwari na kufanya ugobo. Eehee! Ndipo ajisikie raha moyoni mwake. Wewe mtoto unaweza kushindana na ufalme? Unazijua nguvu za kifalme wewe? Ama unadanganywa na hizo nguvu za … Atakuuwa Mringwari, ohoo! Nakwambia mie, na ukichwamaji wako. … Mnaleta mchezo sana nyiye: Msheki kauchonga mdomo, Mringwari kaula kaushiba. Leo Mazabania wa Ikulu wamemuua (Mbogo, 2009: 14).

Kimsingi, kiongozi mzuri anapaswa kuwasikiliza watu wake na kupokea maoni kwa kuzingatia kanuni za uongozi bora zinazomtaka kiongozi kuitumikia jamii yake kwa kufuata miongozo ya sheria ili kuleta ustawi wa jamii kwa ujumla. Mwandishi katika nukuu hizi anapenyeza picha ya viongozi wasio waadilifu na wasiozingatia demokrasia ya kweli kwa kuwanyima watu uhuru wa kuongoea kwa namna kwa namna mbalimbali. Pia, anaonesha kuwa watu wamekuwa wakihofia usalama wao endapo wataongea na wakasikiwa na mfalme; uhai wao utakuwa mashakani (Ryanga, 2002). Aidha, kifo cha Msheki kinachozungumziwa kilitokana na kumkosoa mfalme kuhusu namna ya kutenda haki dhidi ya Liongo. Mringwari aliwanyima watu uhuru na haki ya kuongea kama mwandishi anavyoeleza:

Mjinga mkubwa we! Punde si punde nitakuonesha kuwa katika nchi hii ya Pate ni mimi tu ninayeweza kuchezea uhai na kupituapitua solo za ufu na uhai wa Wabajuni…. Hukuutaka uhisani wa afadhari yangu basi utatambulia ufidhuli wa ole ya nyongo yangu… (mazabania wanaingia, mavazi yao yakionesha kuwa ni wauaji). Huyo! Mtalimbo toka utosini! Kisha mtoseni baharini (Mbogo, 2009: 5 - 7).

Kauli kama hizo ni zile zinazoonesha wazi kuwa bado kuna ukosefu wa haki na kusababisha matendo ya kikatili kwa raia. Kulingana na hali ya kisiasa ya sasa, tunaona kuwa baadhi ya viongozi wamekuwa wakikiuka matakwa ya demokrasia ya kweli kwa kuwanyima watu uhuru wa kuuliza maswali na kujieleza. Hali kama hii hufananishwa na itikadi za Kikoloni ambazo zilikuwa zikiwanyima watu uhuru wa kutoa maoni yao kuhusu maendeleo yao, uchumi wao na taifa lao (Daniel, 2012). Kupitia nukuu hii, Mringwari anadhihirisha utawala wa kiimla na hakuna anayeweza kulikosoa wala kubadili alichotaka kiwe hata kama hakina tija kwa jamii kilipaswa kuwa kama atakavyo. Suala la demokrasia limechambuliwa kwa kuzingatia nadharia ya usosholojia ambao unauona mfumo wa uongozi katika jamii za kiafrika kuwa unakiuka msingi wa usosholojia unaosisitiza serikali kuwa na mahusiano mazuri na wanchi wake na kuwaongoza kwa kufuata sheria na haki na si kuwakandamiza.
Wajibu wa kiongozi kuhakikisha uhai wa raia unakuwa chini ya dhamana yake, lakini tunapata shaka kutokana na baadhi yao kutozingatia haki za binadamu na sheria za nchi kwa kuwa vinara wa vurugu nchini. Tabia kama hii ndiyo inayotekelezwa na viongozi kwa kuwanyima watu uhuru wa kuongea, haki ya mtu kuishi kama Mringwari anavyoidhinisha kuuawa kwa Msheki na kutoswa baharini kwa kuukosoa utawala wake. Jambo la msingi ni kwamba, viongozi hawana budi kuzingatia kuwa itikadi yoyote ya kisiasa inayomviza mtu kimawazo kwa kutompa uhuru wa kibinafsi na kimawazo huwa ni falsafa isiyofaa na huwa ni sawa na utumwa (King’ei, 1987). Hivyo, ni vema sasa viongozi katika bara la Afrika wakachukua hatua za haraka kuanza kujisahihisha na kuzisimamia jamii zao kwa kufuata misingi ya demokrasia ya kweli. 
Suala la kupotea kwa haki za raia katika tamthiliya ya Liongo viongozi limetokana na demokrasia za uongo ambazo hutumika kupoteza haki za watu. Mwandishi katika tamthiliya hii ya Fumo Liongo anaonesha namna W. Kiongozi wa ikulu akisingizia watu mambo ambayo hawajatenda kwa lengo la kuwatia hofu ili wapate wanachokitaka kwa raia. Mwandishi anamwonesha W. Kiongozi akisema: 
…Inaonesha kuwa ile uliyotuletea haikuwa mali bali ubatili wa dhahabu bandia. Zaidi: Ee!, W. Kiongozi: Mpaka sasa hatujui kashifa hii chanzo chake ni nani…. Je, ni kashifa itokayo kwako? Liongo? Ama kwa Mfalme wa Gala? Zaidi: …(Analia) Aaa! Mungu wangu! Oh! Sasa naelewa. Hivyo mnanileta huku ili mnishitaki, mnihukumu, mniue?(Mbogo, 2009: 34-35).
Katika maongezi haya utafiti umebaini kuwa viongozi wanapokosa kuwa wakweli huwasingizia raia mambo ya uongo na kuwatisha ili kuwatia hofu na kuwafanya wawe wanyonge wenye kufuata kila wanachoambiwa hata kama si cha haki na utu ili watimize matarajio yao. Mwanadamu anapojizuia kusema hisia za moyoni mwake kwa sababu ya kuogopa mazingira yanayomzunguka hutumia kusema uongo ili kukamilisha nia yake. Kwahiyo, ili asiweke wazi yale yaliyomo moyoni mwake wakati mwingine analazimika kusema uongo ili kuendelea kuyaficha yasitambuliwe na watu kwa urahisi bali kuyapenyeza kwa njia mbalimbali ikiwemo uongo (Jung, 1959). Katika nukuu ya hapa juu, W.Kiongozi anaisawiri hali hii anapotoa uongo kumuhusu Liongo, uliojaa vitisho kwa kukashifu zawadi ya dhahabu iliyoletwa na Zaidi toka Gala na kumfikia Fumo Liongo kuwa ni bandia ili  apate sababu ya kumkamata Fumo Liongo kwa shitaka hilo na kumchukulia hatua kama mualifu.
Mhando (2015) analitazama suala la hulka ya uongo kuwa ni jambo ambalo limezoeleka katika jamii katika maisha ya kila siku ya watu kwa kupenda kuzungumza uongo ili kujinufaisha au kuwanufaisha watu fulani kwa sababu ambazo wao wenyewe wanazijua vizuri. Mtafiti anauona uongo kuwa huweza kusababisha madhara makubwa katika jamii na wakati mwigine husababisha kupoka na kukandamiza haki za watu wengine kiuchumi, kisiasa nk. Hata hivyo, kutokana na kuzoeleka kwa tabia ya uongo katika jamii katika maisha ya kila siku imekuwa ni sababu ya kutoisha kwa mafisadi na wahujumu uchumi ambao serikali imekuwa ikipambana nao usiku na mchana. Utafiti huu, unaishauri jamii kupenda kusema kweli na kuisaidia serikali kuwafichua mafisadi na wahujumu uchumi wanaotokana na tabia za uongo ili kujenga jamii yenye ustawi.

Nyerere (1974) anaeleza kuwa uhuru na maendeleo ni vitu vinavyohusiana, kutegemeana na kukamilishana. Bila uhuru hupati maendeleo na bila ya maaendeleo ni dhahiri kwamba uhuru utapotea. Hivyo, uhuru kwa nchi, ni ule uwezo wa wananchi kujipangia maisha yao. Pili, ni uhuru wa kutosumbuliwa na njaa, maradhi na umaskini. Tatu, uhuru wa mtu binafsi, hasa haki yake ya kuishi, kuheshimika kama wengine wote, uhuru wa kusema na uhuru wa kushiriki katika uamuzi wa mambo yanayohusu maisha na uhuru wa kutokamatwa hovyo na kutiwa ndani kwa kuwa tu kamuudhi mkubwa hata kama hakuvunja sheria yoyote.
4.4.5 
Motifu ya Rushwa 
Rushwa ni kikwazo ambacho kinakwamisha ustawi na maendeleo ya jamii kwani vinapotawala haki hupotea na watu wachache wanaendelea kufaidi wakati wengine wanaendelea kuumia. Kulingana na Massoud (2018) suala la rushwa kuwa limekuwa kama janga sugu kwa bara la Afrika kwani hukwamisha ujenzi wa jamii kwa kuendeleza chuki miongoni mwa wanajamii. Dhamira ya dhuluma inaibuliwa kutokana na motifu ya rushwa. Hivyo, katika kupambana na suala hili, kazi za fasihi zimekuwa zikiielimisha jamii kuhusu madhara ya rushwa. Mwandishi katika tamthiliya ya Sundiata anaeleza:

Majilisi! Majilisi ya vizee na mawaziri vipofu, wabovu … kama wewe mwenyewe!...kama wasingekuwa…wanafiki, waliolishwa limbwata na takrima, bahashishi na milungula ya mamako Sassuma, wasingelikuvalisha taji Sokwemtu ili kuitawala Mali. Wangekwambia ukweli…( Mbogo, 2011: 17).

Sundiata anakemea suala la kuwapa watu nafasi za uongozi kutokana na rushwa na wanaostahili kwa haki kudhulumiwa. Pia, anapinga vikali na kuona kuwa hawezi kukubaliana na maamuzi ya baraza la wazee kwa maamuzi yao ya kumpa mtu nafasi ya uongozi kwa njia isiyohalali. Hivyo, anawaona wazee hao kama watu waliopungukiwa akili kwa kitendo cha kupindisha sheria. Saluhaya na Suleiman (2012) wanaonesha kuwa suala la rushwa na ufisadi katika jamii ni jambo ambalo huchangia kukiukwa kwa haki za binadamu na kujenga roho ya ukatili kwa wale waombaji na wapokeaji wa rushwa na takrima. Watendaji wa serikalini waliopewa dhamana ya kusimamia fedha za wananchi hawana budi kusisimamia kwa uadilifu (Daniel, 2012). Sundiata anachukua jukumu la kuikemea rushwa na upotoshaji wa haki kwa kuwapa watu madaraka kwakuwa wametoa rushwa na kufanya upendeleo. 

Pia, rushwa imeonekana kuwa ni chanzo cha dhuluma ya kudharirisha thamani na utu wa mtu. Katika tamthiliya ya Sundiata mwandishi anawaonesha Waziri na Sassuma mama yake Dankarani wanatafuta namna ya kumsaidia Dankarani kuimarisha kiti chake cha ufalme kwa kuhofia dola ya Sumanguru. Hivyo, wanaamua kumtoa dada yake Nana awe mke wa Sumanguru kwa kuwa Sumanguru ni mfalme anayependa wanawake. Hivyo, utu wa Nana unapokonywa kwa nguvu na kukabidhiwa kwa Sumanguru kama kinga ya amani ya ufalme wa Dankarani jambo ambalo ni kinyume cha haki za binadamu. Aidha, Mwaifuge (2006) ameweka bayana chanzo cha rushwa kuwa ni umasikini, ubinafsi, utawala mbaya na kumong’onyoka kwa maadili ya umma katika jamii za Kiafrika. Pia, anatoa wito kwa jamii za Kiafrika kupambana vikali na kuitokomeza tabia hii ili kuimarisha utendaji wa serikali na kuleta maendeleo ya kiuchumi. 

Pia, katika tamthiliya ya Fumo Liongo, rushwa imeibua dhamira ya dhuluma ya utu wa mtu inafanywa kwa kulaghai raia kupitia  mipango anayoipanga  Mringwari na mawaziri wake.. Mwandishi anaonesha kuwa chakula cha tafrija na ahadi ya mali anazozitoa Mringwari kwa Zahidi ndizo zilileta usaliti wa kusakamwa kwa uhai wa Liongo. Kamugisha (2000) anasisitiza kuwa kutozingatia kwa maadili ya jamii inayohusika watu hujiingiza kutoa na kupokea rushwa kama suluhu ya matatizo ya maisha yanayowazunguka na kuwasibu. Hivyo, katika msingi wa kisosholojia fasihi lazima ichukuliwe kama chombo kisichoweza kujitenga na maisha ya jamii ya kila siku bali kuonesha mahusiano mazuri na mazingira yanayowazunguka wanachi kama mitazamo ya maisha, mila, tamaduni, imani na maadili na kukemea tabia zinazokiuka maadili na tamaduni za jamii. Hali hii ndiyo huweza kufanikisha kuwepo kwa maisha bora na kuepuka vishawishi vya kupata mali zisizo halali ili kutatua mahitaji ya kila siku. Aidha, Kamugisha(ksj) anatoa elimu kwa jamii na kusisitiza kuwa ni lazima watu wawe na hulka ya kutenda mema ili kujenga ustawi wa jamii. Mwandishi katika kazi hii anaonesha kuwepo kwa takrima na rushwa ambavyo vinaondoa ustawi wa jamii na kudhulumu haki za watu kupitia kwa mfalme Mringwari kama alivyomhadaa mtoto wa Liongo akisema:

…bado sijasahau ahadi zote nilizokuahidi mwanangu. Urithi mkubwa, mali, cheo katika himaya yangu na chaguo la mke umpendaye. Na utakapoifanya kazi hii ndogo sana iliyosalia utakuja kuushuhudia ukarimu wa mfalme Mringwari (Mbogo, 2009: 38).

Nukuu hii inaonesha jinsi baadhi ya uongozi wanavyokiuka sheria kwa sababu ya uchu wa madaraka hufanya kila njia kulinda nafasi zao hata kwa kuwaua wapinzani wao. Tabia ya kutojiamini kwa baadhi ya viongozi inadhihirisha suala la ukiukwaji wa kanuni za uongozi. Okemwa (2017) anasisitiza kuwa kutojiamini kwa viongozi kunajenga dhuluma dhidi ya wananchi kwani huinuka utawala dhalimu unaonyima utu na kuwadhulumu raia kwa kuwatia uoga na hofu. Sumanguru aliendeleza dhuluma na kuwajengea hofu na woga raia na kuwafanya waamini kuwa unyonge ni haki yao na ni sehemu ya maisha yao. Hii ndio dhana ambayo Nyerere (1974) anaieleza kuwa mtu anaweza kutetea haki zake kwa njia ya katiba iliyopo. Mwandishi katika tamthiliya ya Sundiata anaisawiri dhamira ya dhuluma inayotokana na utawala wa mabavu, hivyo anaonesha harakati za wananchi kupigia uhuru wao ili kuondokana na utawala huo:

Tunahitaji kukomesha udhalimu, ufisadi na ufisidi. Tunahitaji kuondoa hofu na utawala wa mabavu miongoni mwa raia wetu. Tunahitaji kuleta maendeleo na ustawi miongoni mwa watu wetu… (Mbogo, 2011: 57). 

Nukuu hii inatuonesha uelewa wa Sundiata kujua haki za raia wake na kuzipigania na kukomesha kabisa tabia za dhuluma, mabavu na uchochezi wa Sumanguru wa kuwachonganisha raia na maendeleo yao. Hivyo, utawala wake unapingwa ili kuleta ustawi na maendeleo ya jamii. Pasipo kuzijua haki hizi basi kupigania haki kwa Sundiata kusingekuwepo. Hata hivyo, suala hili linaamsha hali ya jamii za Kiafrika kutambua haki, wajibu na kuijua katiba na sheria ili kuweza kufanya mambo kwa weledi (Robert, 1967). Katika hali hii ndipo jamii inaweza kuwa imara katika kuleta maendeleo. Hivyo, ni vema kizazi cha leo kikahimizwa kujua sheria, katiba, haki na wajibu ili kukomesha tabia kandamizi kwa jamii kama dhuluma , uporaji, ukatili na uonevu.

Massoud (2017) anaonesha tabia ya dhuluma na uonevu kuwa ni tabia wanayotendewa watu wa tabaka la chini, tabaka ambalo limekuwa likifanya kazi kwa bidii ili kujikwamua kimaisha, lakini bidii zao zinakwamishwa na tabaka tawala kwani limekuwa likidhulumu mali zao. Hivyo, tabaka la chini limeonekana kukata tamaa na kukosa matumaini. Mwandishi katika tamthiliya ya Sundiata ameonesha jitihada za raia katika kuzalisha mali kwa wingi, lakini hawazifaidi kutokana na kudhulumiwa na viongozi wao. Hali hii ndiyo husawiri dhuluma inayofanywa na viongozi kwa raia kwa sababu ya tamaa ya kujilimbikizia mali na kuacha raia wakiteseka. Kwa hiyo, viongozi kama hawa wanatakiwa waondolewe madarakani kwa kuwa hawawezi kuihudumia jamii.
4.4.6 
Motifu ya Udhalimu 

Udhalimu ni utesaji na uonevu anaofanyiwa mtu kinyume cha haki (BAKITA, 2017). Kutokana na udhalimu mtu anaweza kufanyiwa matendo ya ukatili, uonevu na hiana kinyume cha haki. Hata hivyo, ili kutimiza tabia hii ya udhalimu watu wamekuwa wakitumia nguvu kubwa kuhakikisha wanaimarisha mfumo wa udhalimu dhidi ya wananchi. Katika tamthiliya ya Sundiata, Sundiata alichukizwa na suala la udhalimu unaotendwa na watu walio na dhamana katika jamii. Motifu hii inaibua dhamira ya ukatili na uonevu, hivyo Sundiata anaamua kukemea tabia iliyokuwa ikifanywa na Sassuma na mwanae Dankarani kufanya utatili na uonevu kwa kutoa roho za watu kwa njia za sihiri. Pia, anaulaumu ukatili wa Sumanguru kwa raia, akisema:

Mimi Sundiata, Simba wa Mali namtaka Sumanguru. Namtaka fisi yule akiwa hai. Tazama raia wa Soso watupokeavyo kwa shangwe na hoi hoi. Hii ni dhahiri kuwa Sumanguru ni shetani… Askari wangu: nataka msiwatendee ukatili watoto na wanawake, na hata askari wote wanaosalimu amri. Matendo yetu yathibitishe ukombozi wetu kwao…. Hawa ni ndugu zetu na Mali ni moja (Mbogo, 2011: 70).

Sundiata anaulaumu ukatili wa Sumanguru aliokuwa akiwatendea watu ambao unadhihirishwa na raia wenyewe kwa kuonesha shangwe pale wanapouona ujio wa shujaa wao Sundiata na jeshi lake lilipokuwa likiingia kupambana na kumwangamiza Sumanguru. Mwandishi anaonesha namna Sumanguru anavyotapatapa akitafuta kuukimbia mkono wa Sundiata, lakini alishindwa. Pia, katika tamthiliya ya Sundiata suala la ukatili linaonekana kwa kitendo cha Sumanguru kukata mkono na kunyofoa viungo vya sehemu za siri za Kelele mke wa Koroma na kuvikausha kama Koroma anavyoeleza akisema: …”Tazama; tayari Sumanguru alikwisha kuukata mkono na kumega nyama za sehemu za siri za huyu mke wangu, ili kuimarisha falaki na matambiko yake…(uk 72-73).” Hali zote hizi hudhihirisha ukatili wa Sumanguru kama kiongozi anaonesha kutumia madaraka vibaya kwa kuwafanyia ukatili raia wake. Hata hivyo, Kwa kawaida, mwisho wa udhalimu katika mataifa mengi unajidhihirisha pale jamii inapoamua kuungana na kuupinga ukatili kwa maandamano makubwa, ghasia, fujo na uharibifu mkubwa (Shafi, 1979). Katika kutapatapa kwake kunaonesha wazi matendo yake ya ukatili ya kutesa watu anaposema angegeuza jinsia ya Nana kwa kuweka kitumbua pahala pake. Kukemea na kupinga matendo ya kidhalimu kama kupotosha haki, uonevu, hiana, ukatili na uuaji ni jambo linahitaji mtu aliye na mapemzi mema kwa nchi na watu anaowapigania ili kuikomesha na kupambana na tabia hiyo (Mwaifuge, 2006). Hivyo, tunaweza kusema kuwa dhamira hii inaelezea namna watu wanavyofanyiwa vitendo visivyo vya haki ikiwa ni pamoja na kutaka kutolewa uhai wao. 
Katika utafiti huu pia, motifu hii ya udhalimu imejitokeza katika tamthiliya ya Fumo Liongo na kuibua dhamira ya ukatili, uonevu, ukandamizaji na upotoshaji wa haki. Kwa kuzingatia mkabala wa usosholojia unaochukulia kazi ya kisanaa kuwa ni zao halisi la jamii na maarifa ya uhalisi katika kazi husika ya fasihi. Liongo kwa kuona udhaifu huo katika tamthiliya hii, anachukua jukumu la kusimamia haki na kukemea ukatili huo kama mwandishi anavyoeleza: 

Mringwari mtukufu mfalme. Mimi siamini kuwa mzee Msheki ana maradhi yoyote yanayomlaza kitandani. Bali maradhi hayo yamemlaza chini ardhini….(Mringwari na Waziri Kiongozi kushtushwa, wanashangazwa na hatimaye kutumbuliana macho na kushutumiana kibubu…). Msheki kauawa na mazabania wako wa hapa Ikulu. Semeni kama nisemayo ni uzushi, mtukufu mfalme wa Pate? (Mbogo, 2009: 22).

Katika nukuu hii, Liongo hakufurahishwa na vitendo vya ukatili, uonevu, na uuaji, ambavyo vinavyofanyika katika Ikulu ya mheshimiwa Mringwari kama kitendo cha kumuua Msheki kwa kuwa alikuwa msemakweli katika kuikosoa serikali. Katika tamthiliya hii, Liongo ameonesha kuwa hapendezwi na tabia hizo, hivyo, haogopi kufa anaonesha ujasiri na kukemea waziwazi na kuusema ukweli mbele ya rais na baraza lake la mawaziri. Hata hivyo, katika hatua ya kupinga na kukomesha suala la ukatili na uonevu kwa raia, Liongo anakamatwa na kufanyiwa ukatili, anafungwa jela na kuteswa. Mwandishi anavyoeleza:

Ma-za-ba-ni-aaa! (mazabania wanaingia na katikati ya giza tunasikia mikiki mikiki na patashika. Baada ya muda taa zinazimwa. Tunamwona Fumo Liongo amefungwa minyororo miguuni, kiunoni na shingoni. Liongo sasa anatumbuliana macho na mfalme). Mwekeni mahabusu na chini ya ulinzi mkali. Kila asubuhi na jioni mrambeni mwilini kwa mijeledi ya mkia wa taa mpaka tutakapoijua hatima yake. (Mbogo, 2009: 22 - 23).

Nukuu hii inatudhihirishia udhalimu wa viongozi wa bara la Afrika kuwa huwa hawapendi kuona mtu akiwakosoa wala kuhoji mambo kwa wazi, bali hutumia kifungo kama kimya cha kumkatisha mtu tamaa na kukomesha jitihada zake za kuhoji na kukemea mambo maovu. Cleary (2004) anasema kuwa kiongozi mzuri ni yule anayejali na kuwasikiliza watu wake na si aliye na ubinafsi. Pia, hali hii ndio huonekana kwa mfalme Mringwari kuwa katili na kuingilia madaraka ya mahakama kutoa hukumu ya kufungwa kwa Liongo badala ya vyombo vya mahakama vyenyewe kushughulikia jambo hilo. Hali hii inaashiria ukatili na uonevu wa kiongozi dhidi ya raia wake na kudhihirisha mahusiano mabaya yaliyokithiri utabaka kati ya kiongozi na raia mpigania haki. Ustawi wa taifa lolote unahitaji umoja na mshikamano imara kati ya raia na wananchi wake (Nyerere, 1973). Mwandishi ameonesha hili kupitia mambo aliyotendewa Msheki na Liongo kama kiwakilishi cha kuonesha ukatili na udhalimu uliokithili katika uongozi wake kwa kuwatendea raia mambo kinyume cha haki za binadamu.
4.4.7 
Motifu ya Uvumilivu 
Uvumilivu ni namna ya kuendelea na jambo ingawa lina msukosuko na taabu. Pia, kuwa na subira na kustahimili katika misukosuko ni namna mojawapo ya kutokata tamaa. Uvumilivu ni nyenzo inayotumiwa sana katika masuala ya kiutamaduni, hasa kuhusu malezi, ndoa na namna ya kuyakabili maisha (Mwangosi, 2012). Suala la uvumilivu kama dhamira inayoibuliwa na mhusika jasiri na mpambananji imejitokeza katika mambo mbalimbali. Motifu hii inaibua dhamira ya kutokata tamaa. Kwanza, katika tamthiliya ya Malkia Bibi Titi Mohamed kutokata tamaa kunaonekana katika harakati za kupigania uhuru wa Tanganyika jambo linalohitajika sana ili kuleta ushindi. Bibi Titi hakukata tamaa, alijitoa na kuvumilia vikwazo na kashfa alizozipata katika harakati za kupigania uhuru. Mwandishi anasema:

BIBI TITI: 
La haula. Jela ni jele. Hakuna maji ya kutawadha. Hakuna nini wala nini. Mwenyezi Allah Subhanahu wa ta’ala ataitakasa ibada yangu kama ilivyo. (uk 1).

CHRISTINA: Khaa! [anatema ndani ya bakuli] Yani hakuna sukari! Ninyi watu wa Isanga mmefilisika!

ZUBEBA: 
Wewe! Shika adabu yako!

CHRISTINA: Wachana na mimi Zubeda. Wenye adabu wako nyumbani. Hawako isanga wala Kinguruwila. Mnatupa uji bila sukari! Sisi ni nguruwe!

ZUBEDA: 
Sukari! sukari!. Mbona Bibi Titi hapa anakunywa uji bila sukari na halalamiki. (Mbogo, 2016:1& 4).

Katika nukuu hizi suala la uvumilivu linaonekana kumjenga mhusika kwa kuonesha taabu anazozipata Bibi Titi akiwa maabusu. Anaoneshwa hapati huduma kama maji ya kujisitiri, lakini pia hupewa uji usiokuwa na sukari. Licha ya kutopewa huduma muhimu katika mahabusu, halalamiki tofauti na Christina ambaye anazua mzozo na askari Zubeda kwa kuwa tu si mvumilivu. Pia, mhusika Bibi Titi hakati tamaa kutokana na visa anavyofanyiwa kwa kusingiziwa tuhuma za uhaini na mabezo aliendelea kuvumilia. Mwandishi anaonesha mazungumzo kati ya Christina na Bibi Titi:
CHRISTINA: Kabla mimi sijafa kwa saratani, serikali itakuwa tayari imekunyonga kwa uasi, hata ufanye ibada. Hata uombe madua milioni ni kazi bure. Adhabu ya kutaka kupindua Serikali ni kitanzi tu.

BIBI TITI: 
Mimi siogopi kitanzi. Kama tuhuma zikithibitika ni kweli, niko tayari kunyongwa.

BIBI TITI: …[Akitoa daftari na kalamu. Amekuwa anaandika kitabu] Mola akinijalia nitamaliza kuandika kitabu hiki. Tawasifu hii na historia ya mapambano ya kudai uhuru wa Tanganyika ni shilingi kwa ya pili. Ni muhimu kizazi kijacho kijue ukweli baada ya mimi kuondoka (Mbogo, 2016: 2).

Bibi Titi alikuwa mvumilivu kwani pamoja na kufungwa maabusu kwa tuhuma za uasi wa kupindua serikali, yeye haogopi kitanzi. Vile vile, uvumilivu mwingine ni pale Bibi Titi hakukatishwa tamaa na mazingira ya huko maabusu bali aliyavumilia na aliendelea kuandika kitabu ambacho ni tawasifu na historia ya kudai uhuru wa Tanganyika ili vizazi vijavyo vikisoma vitambue kuhusu harakati hizo za uhuru kihistoria. Hata hivyo, utafiti huu umebaini kuwa kutokata tamaa na uvumilivu wa Bibi Titi umejengwa katika imani ya kumwamini Mola kuwa ndiye tumaini lake. Kuhusu Bibi Titi mwandishi anaeleza:

Nangoja, aidha kunyongwa ama kifungo cha maisha. Sasa leo nikacheze ngoma mbele ya hadhira. Ngoma ni chemchem ya shangwe toka moyoni. Nitakuwa naukebehi moyo wangu unaovuja huzuni; unaotiririka machozi ya jungu lililopikwa ati: Titi kataka kupindua serikali. Zubeda; faraja ya moyo wangu humu gerezani ni kumshukuru na kumwabudu Mwenyezi Mungu (Mbogo, 2016: 6). 
Bibi Titi anahamasisha wanaharakati wenzake Salima, Mwanasubiri na Fatuma kuwa wawe wavumilivu katika changamoto wanazozipata katika harakati za kupigania uhuru na kumng’oa Mkoloni. Anawahamasisha kuwa suala la kuzunguka kutwa na kushindia kula karanga, wakati mwingine kiporo, kula kipande cha sukariguru na maji, yote hayo wayavumilie. Kutokata tamaa, uvumilivu na mikakakti thabiti ni nyenzo thabiti katika harakati za kupigania uhuru ama jambo lolote la msingi (Shafi, 1999). Mwandishi anavyoeleza:

SALIMA: Mimi leo nimeshindia karanga.

MWANASUBIRI: Na mimi leo nilibeba; nilikula kiporo kilichobaki jana.

FATUMA: Na mimi nimezunguka nikiuza kadi huku nikila kipande cha sukariguru na maji.

BIBI TITI: Najua. Tuvumilie wenzangu. Lakini pia nalibeba ombi hilo kwa mikono miwili….(Mbogo, 2016: 15 - 16).

Tasinifu hii inaonesha kuwa suala la kutokata tamaa na kuwa na uvumilivu katika mapambano ya jambo lolote ni muhimu sana ili kuufikia ushindi ndio maana Bibi Titi anawasisitiza wapambanaji kuwa na uvumilizi katika vikwazo wanavyopitia kwani baada ya dhiki huja mafanikio ya kile walichokuwa wanakipigania. Uvumilivu ulimwezesha Bibi Titi kuendelea na mapambano, ingawa alikutana na misukosuko na taabu, lakini aliweza kustahimili.

Katika tamthiliya hii ya Wangari Maathai, tunaona namna misukosuko mingi taabu anazopata Wangari, lakini anavumilia wala hakukata tamaa. Hata hivyo, uvumilivu ni sifa mojawapo ya mpambanaji anayopaswa kuwanayo na hatakiwi kukata tamaa hata kama kuna vikwazo na maumivu na mateso makali anayoyapata. Masebo na Nyangwine (2008) wanaeleza kuwa suala la ujenzi wa jamii mpya ni mapambano makali yanayohitaji uvumilivu kwani ni safari ndefu iliyo na vikwazo vingi vya hatari. Hivyo, mtu anapaswa kuwa jasiri katika mapambano yake ili kuleta maendeleo. Kutokata tamaa na uvumilivu kunaibuliwa kutokana na mambo aliyofanyiwa Wangari. Katika harakati hizo, Wangari anakamatwa na askari, anapata mateso kama kupingwa na kuburutwa mpaka anavuja damu. Kisha anatupwa maabusu akiwa hajatibiwa na anapoomba akatibiwe hapewi kibali siku hiyo mpaka siku ya kesho ili kukomesha harakati zake. Vyombo vya dola na serikali vinapaswa kuonesha mahusiano mazuri kwa raia kama msingi wa usosholojia unaozitaka mamlaka ziwe ni chombo cha maadili ya jamii na nyenzo ya kuhifadhi hatua za maendeleo ya jamii husika. Kuthamini watu wake na kuwalinda huku wakizingatia taratibu na tamaduni za jamii zao zinazolinda umoja na mshikamano wao (Giddens, 1996). Katika tamthiliya hii dola ndio imeonekana kuwatesa raia na kuwaletea taharuki. Mwandishi anaeleza akisema:

[Ghafla …FFU wamefika na virungu. Mabomu ya machozi n.k. Watu wanakimbia ovyo; vilio, yowe, mtafaruku, patashika… Wangari anapigwa, anashikwa na askari. Anaburutwa…]

WANGARI: 
… Nimepigwa na wale askari washenzi. Damu inatoka kichwani. Mkono huu nao unavuja damu. Nahitaji kwenda hospitali.

ASKALI: 
Kamanda wa kituo amesema; amri imetoka juu kuwa: ulale mahabusu hadi kesho. Labda utajifunza adabu, uwache ku-abuse his Excellence the President (Mbogo, 2015: 26 - 31).
Uvumilivu huu unatokana na ushujaa wa Wangari kwani mara tu baada ya kupata matibabu na kurudi nyumbani, anakutana na kikwazo kingine tena cha mumewe kumkimbia, lakini haoneshi kuteteleka bali kuwatia moyo wanaharakati na kutohamishia mapambano kwa mumewe wala haoneshi kuchanganyikiwa kwa hilo. Hata hivyo, anaendelea na harakati za kutetea haki na demokrasia ya kweli bila woga. Kama mwandishi anavyosema:

MUTA: 
Mama umetoka hospitali…? Pole mama… Tazama Baba kachukuwa vitu vyake vyote. Ameondoka!

LILIANI: 
Wangari unahitaji kupunguza kasi ya shughuli zako. “You heared what the doctor said”

WANGARI:
Mnajua wenzangu? Vitisho na mateso visituogopeshe. Tusikate tamaa; lazima tuendelee kupigania haki za Wakenya wote! Ajenda ya Green Belt na Release Prisoners Movement ni ajenda moja. (Mbogo, 2015: 35 - 37).

Tasinifu hii imegundua kuwa Wangari ni shujaa ambaye katika mapambano yake ya kupigania haki na demokrasia ya kweli hakurudi nyuma wala kukata tamaa ingawa vikwazo na mateso yaliyokuwa yakimkabili. Hata hivyo, alisonga mbele na kuhimiza wanaharakati wenzake kuwa wasiogope vitisho na mateso ili kuleta ukombozi.
4.3.8 
Motifu ya Wivu 
Tabia ya mtu kukasirika muda mtu amuonapo mtu mwingine anafanya mambo mazuri kuliko yeye katika kada zinazofanana ndio huitwa wivu. Wivu hujengwa na watu wasiojiamini katika uwajibikaji wao kwa jamii. Hali ya wivu, chuki na unafiki huibua dhamira ya chuki na unafiki unaowakumba viongozi wa Kiafrika  kwa sababu ya hofu waliyonayo  kutokana na kutozingatia demokrasia ya kweli na kutamani kudumu madarakani (Robert, 1968). Katika tamthiliya ya Fumo Liongo, Mfalme Mringwari amekuwa ni kiongozi aliyejaa chuki na hofu kutokana na uwezo wa ujasiri wa Liongo kuilinda jamii. Hivyo, anahofu kuwa Liongo anaweza kuchukuwa nafasi ya kiti chake cha ufalme kama mwandishi anavyodokeza:

Mbwa huyu, japokuwa ananilindia nyumba yangu dhidi ya wanyang’anyi, lakini nahofia meno yake yanayozidi kuchongeka kila uchao… Mmesikia hotuba ya mbwa Yule? Imejaaa matusi na utovu wa adabu. …Basi tusambae. Waziri hakikisha ulimbo wa kumnasa bundi uko tayari… (Mbogo, 2009: 8).

Maelezo haya yanaibua dhamira ya wivu unachagizwa na kauli za matusi ambayo ndiyo yanathibitisha kuwa Mringwari ni kiongozi aliyejaa  chuki  kwa watu waliokuwa chini ya himaya yake. Kwa kawaida, kila kiongozi wa ngazi ya chini anatakiwa kumsaidia kiongozi wa ngazi ya juu katika utendaji ili kuhakikisha ustawi wa jamii unapatikana ndipo watu kutokea kumpenda na kumkubali. Mringwari alikuwa amejenga hofu kuwa atamnyang’anya madaraka yake. Jambo hilo lilimfanya atafute na kufanya jitihada za kila namna ili kumfanyia hila Liongo na kumuua. Kiongozi bora hutakiwa kuwa na uwezo wa kuwashawishi watu kuunganisha nguvu zao ili kufikia malengo kwa kuratibu na kusimamia shughuli za jamii za kila siku kwa kufuata sheria (Mlelwa, 2017). Kiongozi bora lazima awe na ufahamu, mwaminifu na mwenye maadili yenye kuleta ustawi katika jamii. 

Hulka ya chuki  inaweza kuibuka kutokana na kiongozi asiye na maadili. Hivyo, uongozi wake unapokuwa mbaya hufanya hila nyingi za chuki  ili kuondoa hali kiongozi anayeonekana kukubalika na jamii au anayeonekana kama anainukia na kukubalika kwa misingi ya kuchochea maendeleo yenye tija kwa jamii yake (Mgogo, 2017). Liongo akihofiwa kuwa kadiri anavyoendelea na kushinda mapambano dhidi ya maadui wa jamii yao anaweza kumpindua mfalme wake Mringwari. Chuki hiyo humfanya Mringwari amwite Liongo Mbwa na kumchukia, kumuona kama mtovu wa nidhamu kwa vile alikuwa akimkosoa kutokana na uongozi wake dhalimu. Hivyo, kila mara alikuwa akimfanyia chuki na hila za kumwangamiza kama mwandishi anavyoeleza:

Tutafanya nini, lazima tufanye jambo. La sivyo yule jahili akipata ahueni ya madonda yaliyomo mwilini mwake atarudi tena kwa malipizi, mauaji na vifo… (Mbogo, 2009: 31).

Hali ya kutojiamini na kukosa uadilifu katika madaraka ndio huleta chuki, wivu na mivutano isiyokuwa na ulazima pamoja na kupoteza amani, utulivu na haki za binadamu. Hivyo, kuchelewesha maendeleo ya jamii kutokana na kuwepo kwa mivutano, matabaka, kuviziana na kulipiza visasi visivyokuwa na ulazima. Aidha, raia hawapewi uhuru wa kuongea wala kuyafuraia maisha. Mringwari hakuzingatia demokrasia ya kweli anamnyima uhuru msheki na tena alijawa na chuki na wivu kutokana na ustadi wa Liongo badala ya kufurahia uhodari wa raia wake katika kupambana na maadui. Mwandishi kupitia Waziri Kiongozi anasema:

…..nuru ya utukufu na haiba ya mfalme wa Pate vinaendelea kufifia na kuchujuka mbele ya macho ya Wabajuni. Zamani ilikuwa nuru ya dhahabu safi ya kumetameta ….lakini leo imekuwa nuru tu ya shaba yenye ukufi wa zihi… Jukumu letu mawaziri sio kuibukua punje inayofifiza nuru ya nyota za ustahiki wa mfalme wa nchi ya Pate. Punje iliyozaa gugu hilo na sasa yatambaa na kusambaa, siyo siri tena kwani sisi sote twajua. Si mwingine bali askari aitwae Fumo Liongo. Jina Liongo limekuwa kama jinga la moto katikati ya nyasi kavu za Wabajuni. Ndimi zao zimekuwa nyepesi kumpigia cheleko Liongo, lakini nzito kumshangilia mfalme Daudi Mringwari. Ni hatari! (Mbogo, 2009: 4).

Kauli hizi za waziri zinaonesha motifu ya wivu na chuki iliyotanda katika ufalme wa Mringwari ambao unaonekana hauna sifa bora za uongozi tena. Motifu hii inaibua dhamira ya hofu ambayo ilionekana kadiri siku zilivyokuwa zikiendelea, ndivyo utawala wa Mringwari ulivyozidi kudhoofika, kutothaminiwa na kutokubalika tena na raia. Viongozi waliojawa wivu na chuki kwa raia, ndio wanaoleta mizozo na vita visivyokoma katika bara la Afrika (Mpangala, 2007). Kupitia nukuu hiyo pia, yanaoneshwa matamanio ya viongozi wenye uchu wa madaraka kwaajili ya manufaa yao, ilihali raia wanateseka. Usosholojia unatueleza kuwa fasihi inajukumu la kuusawiri uhalisi wa maisha ya jamii husika kwa kuzingatia mazingira husika na kuhakikisha jamii inafuata misingi na tamaduni za jamii husika ili kuleta ustawi wa jamii na kukemea miongozo inayoenda kinyume na tamaduni za jamii husika. Hivyo, ili kuepukana na matatizo hayo jamii hufanya kila jitihada ya kuwang’oa viongozi wabaya ikiwemo raia kufanya migomo na mapinduzi kama ilivyokuwa katika ya nchi ya Sudan Kusini imekuwa ikikumbwa na mizozo ya mara kwa mara ili kudai uongozi wa ngazi ya Urais kutawaliwa na raisi atakayetokana na kuchaguliwa na wananchi wenyewe na si kutawaliwa na jeshi.
Pia, tamthiliya ya Fumo Liongo, mwandishi ameonesha namna uongozi wa Mringwaari ulivyokithiri chuki dhidi ya raia kwa kuweka mikakati yenye sura ya kufurahi na Liongo katika sherehe iliyoandaliwa Ikulu, ndani yake akiwa amejaa kumtendea matendo mabaya. Mringwari alikuwa akiweka mitego na mikakati kadha wa kadha ili kumnasa na kumtia hatiani Fumo Liongo. Mwandishi anaonesha hali hii akisema:

Ili kumnasa Fumo Liongo, chambilecho wewe mwenyewe, lazima tupitue. Tugubike makali ya hila zetu kwa mapiku ya tabasamu. Yapokee maaandamano mtukufu Daudi Mringwari kwa kipaji chako cha hotuba na simulizi. Msheheneze Liongo sifa za ulimi wako, lakini mnyime za dhati ya moyoni mwako. Na ili kuuzima kabisa moto wake, mkaribishe Fumio Liongo chakula mchana kesho hapa Ikulu. Atafika tu! Na akifika, tusipompata kwa mteno wa nyongo ya mamba ndani ya kinywa chake, tunaweza kumbaka kwa nguvu za minyororo thabiti ya ufalme (Mbogo, 2009: 8).

Nukuu hii inasawiri hali ya viongozi wanafiki wanaojidai kuwa ni marafiki na wanawapenda raia wao kumbe ni maadui. Mwandishi anaonesha viongozi wanaojigubika tabasamu usoni, lakini moyoni ni wabaya, kumkaribisha mtu chakula kama alama ya kufurahi pamoja kumbe ni mtego wa kumteka mtu, kama ambavyo kitendo cha kuweka mtego wa nyongo ya mamba ndani ya kinywaji cha Liongo kilivyofanyika. Tabia hii ya unafiki kwa viongozi inatokana na kutowajibika vema katika nafasi zao ndio maana hutafuta kila namna ya kuzilinda nafasi zao.

Wakati mwingine mizozo na migogoro huwa inatokea kutokana na viongozi wengi wa Kiafrika wamekuwa wakisahau kuwa uadilifu, matendo mema na haki ndiyo mambo yanayokubalika katika jamii ili kuendeleza mienendo ya maisha ya kila siku. Pia, maadili hayo ndiyo hujenga hulka ya uelewano, umoja na utangamano ili kuleta ustawi wa jamii na taifa kwa jumla (Robert, 2003). 
Katika tamthiliya ya Sundiata Mwandishi anaonesha namna kiongozi anavyoweza kukubalika na jamii katika tamthiliya ya Sundiata anasema:

Tazama raia wa Soso watupokeavyo kwa shangwe na hoi hoi. Hii ni dhahiri kuwa Sumanguru ni shetani. Askari wangu; nataka msiwatendee ukatili watoto na wanawake; na hata askari wote wanaosalimuu amri. Matendo yetu yathibitishe ukombozi wetu kwao. Hawa ni ndugu zetu, na Mali ni moja…. Haya twendeni tusonge mbele. Sumanguru, yule fisi maji lazima tuitoe roho yake leo (Mbodo, 2015: 70).

Nukuu hii huonesha namna kiongozi anvyopigania haki za raia, basi raia humpenda na kushirikiana naye hata kufurahi pamoja tofauti na kiongozi aliyejawa na chuki, ubinafsi na wivu. Katika hali ya kutafuta haki ndipo dhana kumwondoa madarakani kiongozi asiyemwadilifu hutumia umoja na mshikamano wa raia ili kuleta ukombozi. Suala la kuwepo kwa amani na upendo kwa raia linalowataka waliopewa dhamana ya kuongoza taifa kutumia akili zao na nguvu zao kuhakikisha amani inakuwepo tangu ngazi ya chini (Khatibu, 1982). Huu ndio wajibu wa kila mwenye dhamana ya kuiongoza jamii kufanya kazi kwa bidii, maarifa, umoja na mshikamano ili kuleta ustawi wa jamii.

Mahusiano ya kitabaka katika jamii yanaelezwa na usosholojia kuwa yamekuwa yakijitokeza katika maisha ya kila siku kutokana na kukosekana kwa usawa kati ya walionacho na wasionacho, watawala na watawaliwa (Cross, 2011). Matabaka hayo yamesababisha kuvunjika kwa mahusiano mema miongoni mwa wanajamii na kuleta chuki, wivu na unafiki hivyo, kuzua mizozo katika maisha ya kila siku kama ilivyosawiriwa katika tamthiliya teule.

Katika dhamira hii tunaona kuwa masuala ya chuki zilizokithiri kwa viongozi waliopewa jukumu la kuiongoza nchi zitaweza kutokomezwa pale watakapotambua wajibu wao, kuzingatia kanuni za uongozi, na kuwa na upendo kwa raia wao, pia kuzitumia vizuri akili katika kuamua mambo na kuachana na akili zilizotawaliwa na hofu, hamaki na visasi. Kwa iyo, chuki dhidi ya raia ikikomeshwa taifa lenye amani, haki, demokrasia huwafanya raia kujengeka katika moyo wa uzalendo (Chuachua, 2011). 
4.4.9 
Motifu ya Mazingira
Ali (2017) anayaeleza mazingira kuwa ni jumla ya vitu na mambo yote yanayomzunguka mwanadamu katika maisha yake ya kila siku, ikiwemo; miti, milima, mabonde, bahari, mito, maziwa, wanyama pori na makazi. Mazingira yana nafasi kubwa ya kumfanya mwanadamu aweze kuishi maisha ya amani, utulivu na yenye afya. Hivyo, mwanadamu anachukuliwa kuwa ndiye mwenye wajibu mkubwa wa kuyatunza au kuyaharibu mazingira kutokana na shughuli za kila siku. Mwanadamu anapopanda miti ya kutosha ni wazi kuwa atapata mvua za kutosha, lakini akifanya kinyume chake ataweza kukabiliwa na uhaba wa mvua na kukosekana kwa chakula na maji. 

Mambo yanayoharibu mazingira hutokana na kasi kubwa ya kuharibu misitu katika jamii kwa kukata miti, kuchoma misiti, ufugaji wa idadi kubwa ya mifugo katika eneo dogo lisilolingana na idadi ya mifugo. Hivyo, madhara yanayoweza kutokea pale mazingira yanapoharibiwa ni pamoja na kuharibika kwa ardhi ya kilimo, vyanzo vya maji kukauka, ukosefu wa mvua na kuleta mmomonyoko wa udongo (Mayega, 2006). Kwa kuwa kazi ya sanaa ni zao la jamii inayohusika, wasanii huchukua jukumu la kuelimisha na kuitahadharisha jamii kuhusu masuala mbalimbali ambayo ni hatari kwa ustawi wa jamii. Aidha, tamthiliya ya Wangari Maathai, anamtumia Wangari kuibua dhamira ya elimu ya mazingira kwa jamii kupitia uzalendo wake katika kuyatunza mazingira na kukemea mtu yeyote anayeharibu mazingira hayo. Mwandishi anaeleza:

Ni wajibu wangu mimi na wewe. Udongo kutougeuza changarawe. Tuitunze misitu, miti tusiing’oengo’oe. Mazingira na tuyabembeleze sote. Udongo kwa mvua nao unatenate. Mapori yetu ovyo tusiyakatekate. Mamilioni ya miche tuipande nchini kote. Ardhi yetu tuitunze ili nayo imetemete. Vyanzo vyetu vya maji tuvihifadhi vyote. (Mbogo, 2015: 26).

Hali ya kuyatunza mazingira inajidhihirisha kutokana na harakati za Wangari kuona kuwa mazingira yanapaswa kulindwa na kutunzwa, hivyo, anahimiza kuwa ni wajibu wa jamii nzima kupanda miti ya kutosha, kuitunza misitu na kutunza vyanzo vya maji ili kuwe na manufaa na kuepuka jangwa. Aidha, mazingira yasipotunzwa vizuri madhara yake ni makubwa sana kama udongo kuwa changarawe, nchi kuwa jangwa ambapo kuyarudisha kwenye hali yake inachukua muda mrefu na gharama kubwa (Mbonde, 2002). Wangari analazimika kutoa elimu kuhusu faida za kutunza na hasara za kutoyatunza mazingira. Mwandishi anaeleza kupitia Wangari: 

..…kama tulivyokubaliana juzi, twendeni tukapakie miche yote ipelekwe saiti. Wanawake wote waalikwe na kushiriki. Tuipande miti …tuilee, tuitunze, tuinyonyeshe kwa matiti ya mioyo yetu wenyewe. Miche yote hii ni watoto wetu wachanga wanaohitaji mapenzi ya mama. …Ni wajibu wangu mimi na wewe. Udongo kutougeuza changarawe. Tuitunze misitu, miti tusiing’oengo’oe. Mazingira na tuyabembeleze sote. Udongo kwa mvua nao unatenate. Mapori yetu ovyo tusiyakatekate. Mamilioni ya miche tuipande nchini kote. Ardhi yetu tuitunze ili nayo imetemete. Vyanzo vyetu vya maji tuvihifadhi vyote.… Tukiitunza nchi kesho itatulisha mkate…(Mbogo, 2015:11).

Data hizi zinaonesha elimu ya kuyatunza mazingira kuwa, kupanda miti na kuilinda bila kuikata huifnya ardhi iwe na udondo mzuri mwenye rutuba. Aidha, anaeleza athari za kutotunza mazingira kupitia uzoefu aliouona katika kisiwa cha Haiti katika bahari ya Atlantiki. Athari za kutotunza mazingira zinazotajwa katika nukuu hii ni pamoja na mmomonyoko wa udongo, kukauka kwa vyanzo vya maji, na ardhi kukosa rutuba. Hassan (2013) anaeleza kuwa suala la kuyatunza mazingira ni jambo linalohitaji kuwekewa sheria na taratibu ili kuleta maendeleo ya kudumu katika jamii kwa kutumia rasilimali zilizomo katika nchi husika kwa ungalifu na uendelevu. Sheria zinazowekwa ili kutunza mazingira zinapopuuzwa matokeo mabaya katika mazingira huweza kuwa mabaya maradufu. Hata hivyo, ili kuleta ufanisi katika suala la utekelezaji ni vema sheria na taratibu za kutunza mazingira zikambatana na elimu kuhusu mazingira kwa wananchi wote ili kuleta ufanisi katika utekelezaji.

Shija (2019) akiwanukuu mawaziri wastaafu anaeleza kuwa mikataba mibovu imekuwa ni chanzo kikubwa cha kuzifanya nchi za Afrika kuendelea kuwa masikini na uharibifu wa mazingira. Hata hivyo, anaeleza kuwa maeneo mengi katika Afrika yamekumbwa na migogoro ya ardhi na uharibifu wa mazingira ambao umechangiwa na kama; kuongezeka kwa idadi ya watu, shughuli za binadamu na mabadiliko ya tabianchi. Hata hivyo, ili kuyanusuru mazingira anaitaka jamii iwe na mpango maalumu wa upandaji miti, lakini kuna haja ya kutoa elimu kwani elimu na usimamizi mzuri wa rasilimali ndiyo itakayosaidia kuondoa uharibifu wa mazingira. Kwa maoni yake anataka elimu hii kuhusu mazingira itolewe tangu shule za msingi ili waweze kujua ubaya wa kuharibu mazingira na faida za kutunza rasilimali za Taifa tangu wakiwa wadogo.

Katika jamii za Kiafrika suala la ufisadi na tamaa ya pesa imekonekana kuwa sababu ya uharibifu wa mazingira kwa kiasi kikubwa. Suala hili hufanyika katika ulimwengu halisi pale ambapo viongozi wachache hutumia kila njia kujipatia mali kwa mbinu zisizohalali (Bond, 2000). Hata mazingira yakiharibika wao hawajali wanachojari ni kutajirika tu. Hata hivyo huonekana kuwa wanaotetea haki za binadamu na mazingira, viongozi waliopo madarakani huwaona kama maadui kwao kwani wanaziba upatikanaji wa fursa za utajiri wao kupitia mazingira. 

Mwandishi katika tamthiliya ya Wangari Maathai, anamuonesha kachero Stefano akiwa kiongozi wa serikali anamtolea Wangari kauli za kumkatisha tamaa ili aache harakati zake za kupigania usalama wa mazingira. Mara nyingi uharibifu wa mazingira hutokea kutokana na tamaa kwa baadhi ya viongozi kutaka pesa toka kwa wawekezaji bila kujali umuhimu wa mazingira kwa jamii. Stefano kiongozi wa Serikali anaonesha namna viongozi wanavyochangia kuharibu mazingira kupitia mikataba ya wawekezaji bila kujali madhara yake kwa jamii. mwandishi anaonesha akisema: Usipoteze muda wako Profesa. Mkataba na wafadhili wa US Dollars milioni mia moja tayari Raisi ameishatia saini. Wiki ijayo tingatinga litaanza kusafisha msitu wa Uhuru Park. Raisi hana muda wa kukusikiliza mtu kama wewe (uk. 17-18). Viongozi wa namna hii hawayaenzi mazingira ya nchi yao kwa kuwa hata yakiharibika wao hawajali, wanachojali wao ni kutajirika (Kang’ei, 2017). Haya yote ni matokeo ya kukosa maadili ya uongozi na kutowajali watu wa jamii yake pamoja na ustawi wao katika maisha ya kila siku. Katika ulimwengu huu wa tatu bado hali kama hizi huendelea na kusababisha hali mbaya ya mazingira na maendeleo kwa jumla.

Maumbuka (2019) anasisitiza kuwa suala la kuyatunza mazingira ni jukumu la kila mtu kwani ni Agizo la Mungu linalopatikana Mwanzo 2: 15 – 29 katika Biblia Takatifu, Mungu alihimiza kuilima na kuitunza Bustani ya Eden. Kutunza mazingira ni jukumu la kila mtu katika jamii yake. Kimsingi, mazingira yana mchango mkubwa katika afya ya mwanadamu pamoja na kuleta furaha, amani na upendo. Hivyo, mazingira yapaswa kutunzwa kwa umakini kwani pale yanapoharibiwa huweza kuleta madhara makubwa kwa mustakabali wa binadamu na maendeleo yake. Maumbuka anazitaja njia za kutunza mazingira ambazo ni kupanda miti, kufanya usafi wa mazingira kuhimiza watu wengine kupanda miti na kufanya tathimini ya mafanikio ya jambo hili. Mwandishi anahimiza jambo hili anasema:

Ni wajibu wangu mimi na wewe. ... Tuitunze misitu, miti tusiing’oengo’oe. Mazingira na tuyabembeleze sote. … Mapori yetu ovyo tusiyakatekate. Mamilioni ya miche tuipande nchini kote. Ardhi yetu tuitunze ili nayo imetemete. Vyanzo vyetu vya maji tuvihifadhi vyote. …Tukiitunza nchi kesho itatulisha mkate…(Mbogo, 2015: 11).
Hivyo, kama kila mtu atazingatia kuwa ni wajibu wake kuyatunza mazingira ni hakika kuwa nchi haitaingia katika madhara yanayotokana na uharibifu wa mazingira kama ukame, ukosefu wa mvua, uhaba wa chakula, magonjwa na hewa safi. Kuyatunza mazingira ni msingi wa afya bora kwani mwanadamu anapaswa kuishi katika mazingira salama (Samwel, 2018). Kwa kutambua manufaa hayo, Wangari alijitoa mhanga kupigania usalama wa mazingira kwa manufaa ya ustawi wa jamii nzima. Athari nyingine inayotokana na uharibifu wa mazingira ni kuleta vifo kwa viumbe hai. Emerton (2001) anataja mambo kadhaa yanayoweza kuharibu mazingira kuwa ni; ukataji ovyo wa miti, kuchoma misitu na ufugaji wa idadi kubwa ya mifugo katika eneo lisilowiana na idadi ya mifugo. Athari ya uharibifu huo huweza kuwa ni kukauka kwa vyanzo vya maji, ukosefu wa mvua na mmomonyoko wa udongo. Jambo ambalo huweza kurudisha nyuma shughuli za kimaendeleo.
Kwa kuzingatia msingi wa nadharia ya usosholojia, tumeweza kuitazama motifu hii kuhusu suala la mazingira kwa kuwa nadharia hii inatuonesha kuwa fasihi ni kiungo muhimu kwa jamii katika kutoa elimu kuhusu maisha na mazingira yanayomzunguka mwanadamu kwamba, kwa hiyo, fasihi haiwezi kujitenga na jamii yake hivyo mwandishi hulazimika kuchota maudhui yake katika mazingira halisi ili kuusawiri uhalisia (Ritzer & Goodman, 2003). Hata hivyo, ni jukumu la kila mmoja katika jamii yake kuzingatia elimu inayotolewa kuhusu mazingira ili kujua namna ya kutunza mazingira na faida zake, pamoja na mambo yanayoweza kuharibu mazingira na hasara zake (Kajeza, 2016). Mwanadamu yeyote baada ya kuzingatia hayo, ategemee kuwa sasa jamii inaweza kuwa na mazingira safi na salama.

4.4.10 
Motifu ya Umoja na Mshikamano

Umoja na mshikamano ni ile hali ya watu kuwa na msimamo na ushirikiano wa karibu katika kutimiza azima fulani. Hivyo, umoja na mshikamano ni nguzo katika kuleta ustawi wa jamii kwani huharakisha maendeleo (Masine, 1998). Katika kitabu cha Malkia Bibi Titi Mohamed, mwaandishi anasawiri dhamira ya mapinduzi ambayo inajengwa na motifu ya umoja na mshikamano kupitia Bibi Titi ambaye ni miongoni mwa wanaharakati wa kudai uhuru ili kumng’oa Mkoloni katika nchi yao. Mwandishi anaeleza:

Kazi ya kumkaba shingo Mkoloni inaendelea vizuri. Kila siku nawagawa wanawake kwa makundi, nao wanaingia mitaani. Nyumba kwa nyumba wakiwashawishi wananchi wakate kadi za TANU. Hapana shaka uhuru wa Tanganyika unanukia. …bila ushirikiano wetu, hatutaupata uhuru …sisi sote lazima tuwe wamoja. Ni muhimu sisi sote kujiunga na TANU. Hakuna tiba mbadala dhidi ya sulubu za ukoloni wa Mwingereza (Mbogo, 2016: 20).

Kunene (1985) anaeleza kuwa shujaa anayetokana na jamii huwa hasimami peke yake; ni lazima ashirikiane na jamii ili aweze kuwa jasiri na kushinda mapambano. Nukuu hizi zinadhihirisha suala la umoja na mshikamano katika kuleta uhuru na maendeleo ya nchi. Bibi Titi aliweza kuwaunganisha watu wawe na umoja na mshikamano kwa kujiunga na TANU kwani ndiyo silaha pekee ya kumwangamiza adui. Bila kuwa na umoja na ushirikiano mafanikio hayawezi kutokea na watu watabaki utumwani. Aidha, mapambano hayo yanahimiza kuwa na muungano na mshikamano wa Kitaifa ili kufanya mapinduzi ya kumng’oa Mkoloni. Mwandishi aneleza:

Kote huko, wanawake kwa wanaume kwa mamia na maelfu wamehamasika wana hasira! Wanataka mkoloni aondoke. Arudi kwao. Hapa sio kwao. Lazima Tanganyika ijitawale. Mimi nimekuja hapa Mbeya ili maelfu ya Watanganyika mkate kadi za TANU. Sote tushikamane, kama uzi na sindano, sote tujiunge pamoja, tuwe kitu kimoja, tuwe taifa moja na kisha tumng’oe mkoloni….( Mbogo, 2016: 38 - 39).

Kwa hiyo, ili kulifanya jambo la mapambano lifanikiwe umoja na mshikamano unahitajika sana. Bibi Titi anatumia mbinu ya kuwaweka watu pamoja na kuwafanya wawe na mshikamano na ushirikiano wa Kitaifa na kuwahimiza watu kujiunga na TANU ili wapate kadi zitakazowatambulisha watu wote kuonekana kuwa wao ni kitu kimoja na kama taifa moja kisha kumng’oa mkoloni. Falsafa hiyo ya umoja na mshikamano wa kitaifa kuwa ndio ngao thabiti katika kuipinga serikali ya kidhalimu (Kezilahabi, 2008). Hivyo, imezaa matunda kwa kuwa watu waliweza kuungana na hatimaye wakaweza kumng’oa Mkoloni kama mwandishi anavyosema kupitia mhusika Tatu na Nyerere wanavyofurahia ushindi wa mapambano yao, wakisema:

TATU: 
Tazama! Hizi harakati zetu, hatimaye zimezaa matunda. Nyerere naye anarudi kesho kutwa toka UNO. 

NYERERE: Haya ni mafanikio makubwa katika historia ya nchi yetu. Ni matokeo ya umoja na mshikamano wetu sote: wanawake na wanaume. Hivyo, tunayo sababu ya kushangilia. (Mbogo, 2016: 49).

Hapana shaka kwamba, baada ya dhiki faraja. Katika nukuu hii hutuonesha watu waliopambana ili kuleta ukombozi, kuhakikisha uhuru unapatikana na kuwatoa watu kutoka katika udhalimu wa Wakoloni yanafanikiwa. Watu wanaonekana wakishangilia mafanikio ya kupatikana kwa uhuru. Aidha, hapa tunaoneshwa na kudhihirishiwa kuwa uhuru unaoshangiliwa unapatikana kwa kufanya jitihada kubwa zilizofungamana na suala la uzalendo.

Katika tamthiliya ya Wangari Maathai,  Wangari anaona kuwa suala la mapinduzi linahitaji umoja na mshikamano hivyo, anawahimiza wanajamii wawe na mshikamano katika hali zote ili kudai haki ya kutolewa kwa watu walio kizuizini kwa kuonewa, pia kupinga ujenzi wa Skyscrapers kujengwa Uhuru Park. Mwandishi anaonesha umoja na mshikamano kati ya Wangari na wanawake ambao ni wanachama wa Green Belt Movement pamoja na wananchi katika harakati za kuhimiza wafungwa walioko kizuizini kwa kuonewa wawe huru na kupinga kuweka mradi wa Skyscraper katika ardhi waliyopanda miti. Mwandishi anamwonesha Wangari akisema:

Wenzangu, ndugu zangu: Wanawake wenzangu: …Tunahitaji kuhamia Uhuru Park. Tueke kambi hapo. Tutafunga kula na kunywa hata kama ni mwaka mzima hadi tusambaratishe mpango wa kujenga skyscraper pale Uhuru Park. Hapo tutafunga na kumwomba Mwenyezi Mungu; Skyscraper aslani haitajengwa Uhuru Park. Wana wetu walioko kizuizini, ima faima, lazima watoke…. (Mbogo, 2015: 37 - 39). 

Katika nukuu hii dhana ya umoja na mshikamano imewekwa kuwa ndio nguzo kuu ya kuleta mafanikio na ukombozi. Hivyo, watu wanaposhikamana na kuunganisha nguvu katika kupigania jambo wanafanikiwa. Umoja hauna budi kujengwa katika misingi ya ushirikiano kwa kuwa umoja ni nguvu utengano ni udhaifu. Usosholojia unauona umoja na mshikamano kuwa ndio nguzo muhimu ya maendeleo ya haraka kwa umma kwani pasipo umoja na mshikamano matabaka hutawala na kukwamisha mafanikio (Cross, 2011). Katika jukumu hili Masoud (2018) anaeleza kuwa umoja na mshikamano ndiyo ulimsaidia Bibi Titi Mohamed kuikomboa Tanganyika kwa ushirikiano wake na wanawake, wanajamii na viongozi wengine wa kiume waliokuwa bega kwa bega kama Mwalimu J. K Nyerere, Abdalla na wenzake ambaoa walimpa hamasa ya kuwa na uzalendo na mataifa mengine kama Kenya uliokuwa na ushirikiano kati ya TANU na KANU ili kumwondoa mkoloni.

Katika tamthiliya ya Sundiata, Sundiata anajitokeza na kuhimiza umoja na mshikamano kwa watu wake ili kutimiza mafanikio katika mapigano. Hivyo, katika kufanya mapinduzi kushikamana ni siraha inayoweza kutumika kumkabili adui na kumshinda na kuleta ukombozi. Kwa hiyo, ili kufanikisha mapambano hayo, Sundiata na jeshi lake wanaweka mikakati ya kujua mbinu na siri za adui yao na kisha kuikabili vita hiyo. Mwandishi anaeleza:

BORI: 
Tutaivunja ngome na kuliangamiza jiji la Soso kweli?

SUNDIATA: 
Hili sina shaka nalo. Ila yule mchawi fisadi mkubwa… ningependa nimpate yungali hai. Lakini kupigana na Sumanguru ni sawa na kupambana na maimuna toka Uajemi. Hakuna binadamu awezaye kupigana na Shetani.

BORI: 
Mimi nilisema labda na sisi tufanye kafara.

SUNDIATA: 
Hakika nami pia nalikubali wazo hilo. Tunahitaji kumchinja fahari ili kuwatolea sadaka wahenga wetu…(Mbogo, 2015: 66 - 67).

Katika nukuu hii, dhamira ya mapinduzi inayoambatana na matumizi ya sihiri. Mwandishi anamwonesha Sundiata anapambana na adui ambaye ni hatari na mwenye sihiri kali, aidha mapambano hayo yaonekana ni ni magumu kwa kuwa ni vigumu kupigana naye mpaka anayetaka kupigana naye afanye sihiri kubwa zaidi. Dhamira ya mapinduzi yanayoambatana na matumizi ya sihiri katika jamii za Kiafrika inajidhihirisha pale mwandishi anapomtumia Nana kueleza siri ya sihiri ya Sumanguru iliyokuwa inatumika kutesa watu. Anaeleza:

NANA: … Sumanguru.. alisema… mimi siuliwi kirahisi. Mtu akitaka kuniua Sumanguru, kwanza atafute jogoo mweupe pee! Amchinje na damu yake anyunyize mara tatu kuizunguka ngome yangu. Kisha ang’oe karanga gumba achambue na kuyasambaza majani yake kuzunguka ngome ya soso. Akifanya hayo yote ataivunja ngome ya soso….
SUNDIATA: Asante dadangu. Umefanya jambo kubwa kwa manufaa ya Mali nzima. Basi twendeni tufanye kafara ya jogoo mweupe. Upesi! Wakati unakimbia (Mbogo, 2015: 68).

Viongozi wa jamii ya Kiafrika hutumia sihiri ili kutimiza udhalimu wao kwa raia, ufisadi, hofu na kutawala kwa mabavu kwa kutegemea sihiri kama siraha ya kuikandamizia jamii, jambo hili huwafanya watu hukosa nguvu ya kujinasua katika mateso waliyonayo bali mapinduzi yao wakati mwingine hutegemea kutoa kafara kwa miungu ili kupata msaada na uwezo wa kumpiga na kuuondoa utawala dhalimu wa kiongozi huyo. Katika misingi ya usosholojia ni kawaida watu katika jamii zao kufanya sherehe na kutoa sadaka kwa miungu yao wakiamini kuwa ina uwezo mkubwa wa kuwasaidia, kuwaondolea balaa katika maisha yao kwa sababu huamini kuwa miungu hiyo ina uwezo wa kutawala ulimwengu asilia, mfano hewa (Durkheim, 1982). Hapa Sundiata anajitoa kwa dhati na kushikamana na watu wake na kujua sihiri ya adui yao kisha wanatoa kafara, hatimaye wanafanikiwa kumuua Sumanguru. Mwandishi anathibitisha kupigwa na kuuawa kwa dhalimu Sumanguru akisema:

SUMANGURU: (anaingia kwa pupa, anahema akisema) Sumu! Siko tayari kufia ndani ya mikono ya Sundiata. Ni fedheha kubwa.

SUNDIATA: 
(Anamchoma sime ya tumbo) Wee!

SUMANGURU:
Aaa! (anayumba kwa uchungu akielekea kitandani, anapiga ukelele wa uchungu) Su-ndi-ata, leo utanifuata kuzimu. (anakufa) (Mbogo, 2015: 73).

Mafanikio yanayotokana na umoja na mshikamano katika kulikabili jambo ambalo kwa hakika kila raia anakuwa anatamani aondokane nalo, basi, umoja na mshikamano huweza kuleta mabadiliko. Hata hivyo, falsafa ya Ki - Marx inaeleza kuhusu mapinduzi kuwa ili wanyonge, wanaonyonywa na kukandamizwa wapate haki zao, ni lazima waungane ili kupigania haki zao na kuondoa matabaka kwa kufanya mapinduzi (Marx, 1859), ambapo katika utafiti huu Sundiata alifanikisha hilo kwa kuhimiza umoja na mshikamano na kufanya mapinduzi makubwa yaliyowezesha kuuondoa utawala kandamizi na unyonyaji wa mfalme Sumanguru.
Tasinifu hii imebaini kuwa katika tamthiliya ya Liongo, hali ya maisha ya Wabajuni ya kunyanyaswa na mfalme ndiyo iliyoimarisha umoja na mshikamano aliokuwa nao Liongo kwani hakupenda watu waonewe, wakose amani, wakose maendeleo, wauawe bali alipenda watu wawe na maisha ya maendeleo na utulivu unaopatikana kwa haki na upendo. Liongo anajitoa na kushirikiana na wananchi ili kufanya mapambano na mapinduzi dhidi ya adui zao waliovamia nchi yao ili kurejesha amani. Mwandishi anaeleza walivyopigana na kushinda anasema:

Wabajuni tusikilizane… mfalme mtukufu naomba nikukumbushe ule usiku wa giza … Ikulu ilipolia kualika kitali… wanaume hatukuuliza: kulikoni? Bali tulizinduka bila kuaga tuwapendao tulizinyakua silaha zetu tukaja mbio Ikulu kwa lufufu. Macho yako yalitukabili askari wako, ukatuagiza: Ufalme wa Pate umo katika hatari ya kuanguka. Wabuu wa Sango Vere wamekwishaingia kaskazini na kuiteka ardhi ya Wabajuni! Macho yalitutoka pima, damu zilituchemka, nywele vichwani zikatuvimba na midomo ikafoka…kufumba na kufumbua simba, chuwi na nyuki wa pate wakawa wamezifunga njuga kukicheza kitali na mabuu, adui tumemshinda mateka na ngawira tumechukua (Mbogo, 2009: 9).
Katika nukuu hii utafiti wetu umedhihirisha kuwepo kwa dhana umoja na mshikamano ambayo imeibua dhamira ya mapindizi yaliyozaa matunda ya kupatikana kwa haki na amani ya nchi kutokana na kuungana na kumpiga adui wa Sango Vere. Mhusika jasiri na mpigania nchi huzuka katika hali na kipindi maalum katika jamii maalum kwa kusudi la kuikomboa jamii yake kutokana na masaibu fulani yanayoikumba jamii hiyo (Kiiza, 2004 & Nathanael, 2016). Masaibu hayo huweza kuwa ni uvamizi wa maadui wa mara kwa mara , unyakuzi wa ardhi na rasilimali nyingine za wanajamii kama walivyofanya mabeberu barani Afrika, mizozo katika utawala wa jamii, matatizo ya kiuchumi, dhuluma zinazojitokeza kutokana na ukabila katika jamii. Kupitia nukuu ya hapo juu, Liongo anaonekana akijitoa muhanga kupambana ili kuikomboa nchi yake ambayo imevamiwa na maadui ambao wanahatarisha usalama na kuanguka kwa mji wa Wabajuni kutokana na Sango Vere kuiteka ardhi yao. 
Marx (1958) anatueleza kuwa ili kukomesha suala la ukandamizaji ni lazima watu waungane kwa pamoja wafanye mapinduzi ya kukomesha huo ukandamizaji, ndipo Liongo akihamasisha jeshi lake na Wabajuni kuungana na kuwa na umoja ili kumpiga adui hatimaye wakamshinda. Umoja na mshikamano huweza kuwa silaha ya kumwangamiza adui kisha kuleta mafanikio na ustawi wa jamii kama kila mwanajamii atazingatia kuwa na nia moja ya kuleta maendeleo kwa kuungana na watu wengine, kupambana bila kukata tamaa wala kurudi nyuma. Kwa hiyo, wananchi wanapaswa kuwa na uzalendo na kujua haki zao ili kuwa na mapambano sahihi kwani mtu hawezi akadai haki ikiwa haki zake hazijui.
4.4.11 
Motifu ya Ujasiri
Ujasiri ni uwezo wa kulikabili jambo bila hofu, ni kulikabili jambo kwa uhodari na ushujaa (TUKI, 2004). Katika tamthiliya ya Malkia Bibi Titi Mohamed, tunaona Bibi Titi anadhihirisha kutokea kwa dhamira ya kujitoa muhanga kutokana na ujasiri unaotokana matendo yake bila kuwa na hofu. Kujitoa mhanga kunadhihirika kwa kitendo cha Bibi Titi kutokuwa na hofu kufanya mikutano ya siri ya kisiasa iliyohusu kuhamasisha harakati za kudai uhuru ambayo ilikatazwa na uongozi wa serikali ya Kikoloni. Serikali ya Kikoloni ilikuwa imepiga marufuku kufanya kampeni za kisiasa zilizokuwa zinahamasisha wananchi kupigania uhuru wa nchi na mali zao. Kulikabili jambo la hatari kwa kawaida kunahitaji ujasiri, kujitoa mhanga na uzalendo wa hali ya juu. Jambo hili linadhihirishwa kupitia kwa Bibi Titi kama mwandishi anavyoeleza:

BIBI TITI: …Lazima tufanye mikutano… tulifanya miwili, kisha serikali ya Mzungu ikapiga marufuku…Tuliendelea na mikutano ya siri. Tulianzisha tawi la KANU la Umoja wa Wanawake, inatia moyo (Mbogo, 2016: 47).

Nukuu hii inadhihirisha dhamira ya kujitoa mhanga kwani ilani ya kutofanya mikutano ya kisiasa ilitolewa, lakini Bibi Titi na wenzake walivaa ujasiri mkubwa kulikabiri jambo la hatari kwa kufanya mikutano ya siri na kuhakikisha wanaunda tawi la KANU la Umoja wa Wanawake huko nchini Kenya. Mojawapo ya sifa za mwanaharakati imara ni kujenga uwezo wa kuyakabili mambo, yakiwemo ya hatari kwa ustadi werevu, nguvu na maarifa, pia suala la mzaha hauhitajiki katika suala zima la usalama wa taifa na mali zake (Aburima, 2014, Karegeya, 2013 & Shafi, 1978). Hivyo, Bibi Titi alipewa nafasi ya kwenda kusaidia harakati za kisiasa nchini Kenya kwa kuanzisha tawi la KANU na kuwaunganisha wanawake licha ya kukumbana na vikwazo vya kutishiwa usalama wake, lakini hakukata tamaa. Kupigania uhuru ni suala linalohitaji kujenga ujasiri, moyo wa dhati na uzalendo. Bila kufanya hivyo, jitihada za kupigania uhuru haziwezi kuhimili mikiki mikiki ya kupambana na adui yeyote. Kwa kufanya hivyo, mwisho walifanikiwa kupata ushindi wa jambo hilo kama ilivyofanyika Tanganyika. 

Bibi Titi alijitoa mhanga kwa moyo wote kutopumzika katika mapambano ya kudai uhuru ambayo si lelemama. Mapambano hayo ndiyo yalimpa jina la Malkia wa harakati za uhuru kwa kuzunguka Tanganyika nzima kuhamasisha watu wajiunge na TANU ili kupigania uhuru na kumwondoa Mkoloni. Pia, Bibi Titi alikuwa akizunguka sehemu nyingi kama vile Dodoma, Mbeya, Mara, Morogoro, Tabora na Mwanza akihamasisha kupigania uhuru na kumwondoa Mkoloni. Kwa jumla, alikuwa akifanya mambo kwa kujitoa mhanga akihimiza ushirikiano na mapambano ya kudai uhuru na kumng’oa Mkoloni. Mwandishi anaeleza kujitoa mhanga kwa Bibi Titi akisema:

Hakuna kupumzika. Yale makusudi ya Mola wangu. Kuniumba na kunileta duniani ili niupiganie uhuru wa Tanganyika. Ima faima lazima niyatimize (Mbogo, 2016:  49).

Bibi Titi alizunguka mikoa mingi akihamasisha harakati za uhuru bila kupumzika. Pia, alijitoa mhanga kuwatunzia kadi za chama wanaume waliokuwa wamejiunga na TANU, hasa waliokuwa wakiogopa nguvu ya dola ya gavana wa Waingereza na kuhofia kufukuzwa kazi. Wakati mwingine, mauaji ya kisiasa hufanyika ili kuondoa ushawishi wa baadhi ya wanasiasa kwa raia. Baadhi ya wanaharakati hufukuzwa na hata kuuawa katika harakati za mapambano (Mapunjo, 2014). Hata hivyo, Bibi Titi hakuogopa kukamatwa na kufungwa jela kwani alithubutu kufanya siasa nchini Kenya bila kuogopa chochote. Mwandishi anaonesha kuwa Bibi Titi ni mtu jasiri na si mwoga kwani aliweza alijitoa mhanga kuwatunzia wanaume kadi zao wakati walipokuwa wakiogopa mkono wa dola endapo watakutwa na kadi hizo, mwandishi anaonesha akisema:

Ila kweli wanaume waoga kama paka! Waoga kama kuku (akitoa takribani kadi 100) hizo zote ni kadi za wanaume. Wamekata, lakini wanaogopa kuzitunza wenyewe. Wanatetemeshwa na Mkoloni. Wanalinda vitumbua vyao, kwani gavana ametishia kuwafukuza kazi wote watakaojiunga na TANU…(Mbogo: 2016: 14).

Bibi Titi alijitoa mhanga kuyafanya mambo ambayo wengine waliogopa kuthubutu kuyafanya. Aidha, hakumwogopa gavana bali alipambana na kuhakikisha wananchi wanajiunga na TANU. Ujasiri huo ndio alioujenga hayati Robert Mugabe katika harakati za kupigania uhuru na haki za raia wa Zimbabwe. Mugabe hakuogopa kupigania alichokiamini kuwa kilikuwa na manufaa kwa watu wake kwa kukataa ukoloni kwa vitendo (Mbowe, 2019). Chama cha TANU kilionekana kuwa na nguvu ya kuwaunganisha watu na kuwahamasisha wadai uhuru na haki zao za kutoka kwenye mikono ya Kikoloni. Jambo hili lilimfanya Mkoloni kuhofia nguvu ya TANU kwamba inaweza kumpindua wakati wowote.

Suala la kuunganisha nguvu za mashujaa limeonekana kuwa na mchango mkubwa sana katika kuleta ukombozi wa mataifa ya Kiafrika. Mbogo (2015) anamwonesha Field Marshall John Okello kama kijana wa Uganda ambaye alikuwa kiongozi mkuu aliyesimamia Mapinduzi ya Zanzibar ya mwaka 1964 ili kuung’oa utawala kandamizi wa Waarabu chini ya utawala wa Sultan Jamshid. Utawala huo ulikithiri itikadi za uonevu na utumwa kwa wananchi wa Wanzibar. Katika tamthiliya ya Malkia Mohamed Bibi Titi, mwandishi anaonesha suala la kujitoa mhanga linaleta mchango mkubwa kwa Bibi Titi kwenda nchi jirani ya Kenya kuhamasisha harakati za kudai uhuru. Mwandishi anaeleza ujasiri wa Bibi Titi kupitia mazungumzo ya Nyerere na Abdalla:

…Bwana Nyerere, kule Mombasa na Kenya yote jina la Bibi Titi ni maarufu sana. KANU na harakati za kudai uhuru zinaendelea vizuri lakini tatizo ni wanawake. Wanawake wa Pwani wamejaa woga. Wamelemaa na utamaduni wa kukaa ndani. Hawana umoja. Hawana ushawishi wa kuwa mstari wa mbele katika harakati za kudai uhuru kama hapa kwetu Tanganyika. Uongozi umeafiki. Titi kuna haja ya kuongeza nguvu na mshikamano kati ya TANU na KANU ili kumng’oa Mkoloni hapa Afrika ya Mashariki. Itabidi uende Mombasa (Mbogo, 2016: 24).

Katika nukuu hii  kujitoa mhanga na ujasiri wa Bibi Titi ndiko kulikoonesha uwezo wa kuwahamasisha wananchi kupigania uhuru wao katika nchi jirani. Pia, alikuwa na uwezo wa kupambambana kwa kutumia silaha ya ushawishi na kuwaaunganisha raia. Suala la umoja na mshikamano lilipewa kipaumbele katika harakati za mapambano kwa kuhakikisha wanakuwa na umoja ulio thabiti kwani ndiyo silaha pekee inayotatua matatizo na kuhakikisha kuondolewa kwa adui wa maendeleo katika jamii. Waafrika wanapaswa kuwa na umoja na mshikamano katika mapambano ili kuleta ustawi wa maendeleo katika nyanja zote za kijamii.
Katika tamthiliya ya Wangari Maathai suala la kujitoa mhanga limeoneshwa kupitia Wangari kama alivyobainishwa katika matendo yake ya kijasiri yanayodhihirisha kujitoa mhanga ili kutetea matumizi sahihi ya ardhi kwa manufaa ya wananchi wote wa Kenya. Katika tamthiliya ya Wangari Maathai, mwandishi ameonesha jinsi Wangari  analivyoibua dhamira ya kujitoa mhanga kwa kufanya mapambano ili kuleta mafanikio ya taifa lake. 
Kwanza, kujitoa mhanga kunaonekana Wangari alipokwenda Ikulu ili kumwona raisi na kumwambia wazi wazi kuhusu malalamiko ya wanachi na suala la mazingira kwa jumla. Licha ya kuwa hakuwa na kibali cha kuingia ikulu kuzungumza na raisi, aliweza kutumia mbinu ambayo hakuweza kufahamika kwa makachero wa ikulu. Hili ni jambo adimu kufanywa na mtu wa kawaida isipokuwa shujaa kama alivyofanya Wangari. Wangari anadokeza jambo hilo kuwa appointment sina; lakini nitaenda tu. Wakinizuia kumwona raisi, zogo na moto utakaowawakia watajutia (Mbogo, 2015: 10). 

Katika nukuu hii, Wangari anaonesha kujitoa mhanga hata kwa  kuhatarisha maisha yake kwa kufanya maamuzi ya kwenda ikulu bila kibali. Aidha, anatumia mbinu ya kuvaa vazi la sister na kujiita “sister” mtawa; hali yeye si mtawa mpaka akafanikiwa kuingia ikulu. Kimsingi suala la ulinzi na usalama wa nchi linahitaji umakini mkubwa, uzalendo na uadilifu. Bila kufanya hivyo, suala la usalama wa mipaka ya nchi, wananchi, mali na rasilimali zao litakuwa mashakani. Mzaha hauhitajiki katika suala zima la usalama wa taifa na mali zake (Shafi, 1978). Mwandishi anamwonesha Wangari akijitoa mhanga kwa mara nyingine kwa kubadili mwonekano wake kama anavyodokeza katika daolojia hii: 

[Kimya baada ya muda anaingia sister. Kavaa mavazi ya Roman Catholic, Rozari, n.k.]
ANGEL: Sister,


WANGARI: 
Tumsifu Yesu Kristo.

ANGEL: 

Amina. Una shida gani sister?

WANGARI: 
Nimekuja kuonana na Rais

ANGEL: 

Una appointment?

WANGARI: 
Ndiyo. Alipokuja kanisani kwetu, nilimweleza shida yetu, akasema nije leo.

STEFANO: 

Sister unasema unaitwa nani?

WANGARI: 
Sister Immaculata.

STEFANO: 

Ulikuwa na shida gani Sister?

WANGARI: 

Tunahitaji msaada wa fedha ili kujenga domitori la wasichana. Rais aliahidi kutusaidia.

STEFANO: 

[Anamtazama usoni…anagundua ni Profesa Wangari] Damn it! Wangari!

WANGARI: 

Stefano mimi lazima nimwone mzee Nyayo leo. Tunakataa! Skyscraper haitajengwa Uhuru Park, aslani (Mbogo, 2015: 14 - 17).
Dhana ya kujitoa mhanga kwa Wangari inajibainisha wazi wazi kwani mbinu aliyoitumia kuingia Ikulu ni kusema uongo kama mbinu ya kufichua uozo uliopo katika jamii husika bila kuogopa kwamba akibainika itakuwaje.  Wangari aliamua kuvaa ujasili na kutumia uongo wa hali ya juu kwa wakati huo kwani askari angejua ukweli asingemruhusu kuingia Ikulu kwasababu za usalama. Hata hivyo, pamoja na kutambua kuwa iyo ilikuwa ni njia hatarishi kwake, alijitoa mhanga kwa lolote lile litakalompata ili aweze kusema lengo lake la kumwona raisi ambalo analidokeza kwa kachero Stefano ambaye anampa kauli za kumvunja moyo, kumtesa na kumdhalilisha. Stefano anamweleza Wangari kuwa asipoteze muda wake kwa kuwa mkataba na wafadhili wa US Dollars milioni mia tayari Rais ameshatia saini, na kwamba, wiki lijalo tingatinga litaanza kusafisha msitu wa Uhuru Park. Aidha, alieleza kuwa rais hana muda kumsikiliza mwanamke kama yeye.

Aidha, kujitoa mhanga kwa Wangari ndiko kulikompa kibali cha kuingia Ikulu na kueleza kwa raisi yale yaliyomsibu kuhusu kusitisha mpango wa kuharibu Uhuru Park kwa kumweka mwekezaji. Aidha, azma yake ilifanikiwa kwa suluhu iliyotolewa na umoja wa mataifa kuhusu kuyanusuru mazingira ya nchi kwa kuweka katazo la mpango uliokuwa umewekwa ili kuharibu mazingira. Hapa mwandishi anadhihirishia katika maamuzi ya kimataifa akisema:

Wafadhili wameghaili. Wamejitoa. Wanasema katu hawatafadhili ujenzi wa Skyscraper pale Uhuru Park. Kwa mara nyingine tena, Profesa Wangari Maathai ameibwaga Serikali. Raisi ametoa komandi kuwa wnasiasa na wapinzani wote walioko kizuizini, kwanza, wapewe clayhandshake ya dola mia moja kila mmoja! Pili, wote wawe huru ifikapo kesho kutwa mchana (Mbogo, 2015: 41 - 42).

Hapa, maslahi ya taifa yanapatikana kutokana na kujitoa mhanga na jitihada za Wangari za kupambana ili kupigania usalama wa mazingira. Kutokana na uhusiano wa fasihi na jamii kukumbwa na mabadiliko usosholojia unaonesha kuwa mahusiano ya watu pia yamebadilika kutokana na mielekeo, tamaduni na hata maadili ya jamii kubadilika kwa kuiga tamaduni za kikoloni zilizokithili ukatili, unyonyaji, ukandamizaji na kutotenda haki kwa sababu ya kupotosha maadili, utamaduni na kaida za maisha ya kila siku zilizowekwa na jamii husika (Ntarangwi, 2004). Katika tamthiliya hii Wangari anajitoa mhanga kupambambana kupinga upotoshi kuhusu matumizi sahihi ya mazingira ili kuleta ukombozi katika jamii yake iliyokithili ukandamizaji na upotoshaji wa haki japo anakutana na vitisho vikali lakini haogopi anasonga mbele na mapambano. Sifa mojawapo ya ujasiri ni kutorudi nyuma bali kuvumilia vikwazo, kusonga mbele na kushinda. Huu ndio msingi wa kujitoa muhanga ili kufikia hatua za ukombozi na maendeleo ya Taifa (Masoud, 2018)

 Pia, Wangari alijitoa mhanga  kuandika makala ya kuipeleka ikulu kwa Rais mzee Nyayo, spika wa Bunge na vyombo vya habari kwa lengo la kuonesha adhima ya kupinga matumizi mabaya ya msitu wa umma. Mwandishi anaeleza:

Waache wanitukane, waache wanikashifu, waache wanidhalilishe, lakini uyoga wa Land Grabbers Complex hautachipua ndani ya Uhuru Park. Vitisho na mateso visituogopeshe. Tusikate tamaa, lazima tuendelee kupigania haki za Wakenya wote! Ajenda ya Green Belt na Release Prisoners Movement ni ajenda moja (Mbogo, 2015: 6).
Nukuu hii inaonesha kuwa Wangari hakuwa na hofu wala kuogopa kutukanwa na maadui zake ama kifungo bali alijitoa mhanga na kupambambana kupigania maendeleo ya nchi yake. Uhodari wa Wangari, unaonekana hata alipokuwa ametoka jela hakusita kuendeleza harakati zake za kutetea maendeleo na haki za raia. Kimsingi, anahimiza umma wasiogope vitisho na mateso bali wasonge mbele ili kupigania haki za Wakenya wote na kuhakikisha madai ya kuwaachia wafungwa wa kisiasa yanatekelezwa na kutoruhusu kuharibiwa kwa msitu ambao una manufaa kwa jamii nzima. Suala la umoja na mshikamano linahitajika ili kufanikisha mapambano dhidi ya dhuluma (Saluhaya & Suleiman, 2012). Wananchi wanapaswa kuungana katika harakati za kupinga dhuluma. Pia, ushirikiano husaidia kuyabaini matatizo ya kijamii na kuyatatua kwa pamoja ili kuleta ufanisi katika utendaji kazi kati ya kiongozi na jamii. Wangari anadhihirisha ujasiri wake katika kutetea haki kwa kuonesha umoja na mshikamano waliokuwanao wanawake. Anaeleza:

Akina mama hawa wameweka kambi pale Uhuru Park kwa muda mrefu wakidai watoto wao waachiliwe. Na najua, baada ya muda mtatuma tena FFU kututimua na kutudhalilisha. Lakini katika hili, wanawake tuko imara kama nyota za Kilimia. Tunajua hatimaye tutaipata haki yetu     ( Mbogo, 2015: 44 - 45).

Katika hali ya kawaida mtu yeyote anayesimamia kudai haki yake na ya jamii nzima anahitajika ajitoe mhanga, awe jasiri na kutoogopa vitisho vya aina yoyote ile ama mateso yanayoweza kumkatisha tamaa. Katika nukuu hii, Wangari anasimama kidete kukemea na kueleza uozo wa serikali unaowatishia, kuwatesa na kuwadhalilisha watu wanapodai haki zao ili warudi nyuma. Hata hivyo, kwa kuwa kujitoa mhanga kunahitaji ujasiri katika mapambano ili kuleta mafanikio, mwandishi amemwonesha Wangari na wananchi wengine waliojitoa mhanaga, wakawa imara hawakujali oparesheni ya FFU wala kuzuiliwa kufanya harakati bali walisonga mbele ili waachiwe uhuru wa nchi yao. Uchambuzi wa motifu hii umezingatia nadharia ya usosholojia ambao huitazama fasihi kama chombo cha maadili ya jamii na nyenzo ya kuhifadhi hatua za maendeleo ya jamii husika. Mfano, Wangari anaonesha ujasiri katika kusimamia suala la kudai haki za raia na kuwataka viongozi wazingatie maadili ili waweze kuleta maendeleo katika jamii.
Katika tamthiliya ya Sundiata, motifu ya ujasiri imeibua dhamira ya kujitoa mhanga. Sundiata anajitoa mhanga kwa kuonesha ushupavu na kujitokeza kuwa ni mwanasiasa na jemadari akiongoza majeshi ili kupiga vita udhalimu na uongozi mbovu wa Sumanguru. Sundiata alipambana na kusisitiza kuanzisha vita ambayo haitakuwa na mwisho hadi wafalme wote wa Mali watupe silaha, wasalimu amri na kukiri kuwa Mali ni moja chini ya Mansa Sundiata. Alisisitiza kukomesha udhalimu, ufisadi, kuondoa hofu na utawala wa mabavu miongoni mwa raia ili kuleta maendeleo na ustawi miongoni mwa wananchi wote.

Sundiata anaonesha kujitoa mhanaga kupambana kwa bila kukoma ili kuondoa udhalimu, ufisadi, hofu na vitisho vya Sumanguru anavyovitoa kwa raia ambao umeonekana kuwa kikwazo cha maendeleo kutokana na ukandamizaji wa Mringwari. Katimba (2015) anawataka viongozi wazingatie maadili ya kazi ili kuleta manufaa kwa wananchi na si kuwapa vitisho na kuwaonea kupitia dhamana ya uongozi waliopewa. Aidha, Sundiata akiwa uhamishoni katika jamii ya Mema akitumikia jeshi la Mema chini ya mfalme Tunkara anapigana na maadui zao kwa ujasiri na kuwashinda. Mwandishi anaeleza kupitia Morani:

Mtukufu Mansa Tunkara: Vita vilikuwa vigumu hata wakati mwingine jeshi letu lilielekea kuzidiwa nguvu. Lakini mwana wa Songoloni alitokea akachachamaa zaidi. Alikwenda mstari wa mbele. Moto uliwaka! Sundiata, farasi na upanga wake vilielea hewani! Vichwa vya mahasidi vilitemwa na kuachana na miili yao… na wakati wote Sundiata alipiga ukelele wa kututia moyo tusonge mbele. …natazama alfajiri ilipoingia, Sundiata akawa mshindi (Mbogo, 2015: 36).

Ujasiri wa Sundiata umeonekana kuwa na matokeo mazuri ya ushindi hutokana na kutokata tamaa, akili ya kufikili na kufanya maamuzi kwa wakati kutokana na umakini wa kivita na bidii ya kuhamasisha watu katika mapambano. Senkoro (1997) anaeleza kuwa mhusika shujaa anapoondoka anakuwa na nia ya kupata ujuzi na maarifa fulani huko ugenini. Hivyo, ndivyo alivyofanya Sundiata alipokuwa uhamishoni alikuwa amejifunza mbinu mbalimbali za kivita. Mbinu alizojifunza zilimsaidia kujitoa mhanga na kuipigania na kuikomboa nchi yake bila kukoma. Mwandishi anasema:Tunahitaji kukomesha udhalimu, ufisadi, tunahitaji kuondoa hofu na utawala wa mabavu miongoni mwa raia. Tunahitaji kuleta maendeleo na ustawi miongoni mwa watu wetu. ….( Mbogo, 2011:  57).

Katika tamthiliya ya Fumo Liongo, suala la ujasiri linaonekana kutokana na uwezo wa Liongo katika kuyakabili mambo kwa haki bila kuogopa. Liongo alipambana na kupigania maslahi ya wananchi yaliyokuwa yanadhulumiwa na mfalme wao. Kimsingi, alisisimama upande wa raia waliokuwa wananyanyaswa na mfalme wao. Hili ni jambo la kushangaza, hasa kwa viongozi wanaokiuka maadli ya kazi zao. Kwa hiyo, Liongo aliamua kumkabili mfalme Mringwari na kumtahadharisha kuhusu hali ya amani na maisha ya raia kama anavyoeleza:

Na wewe mfalme uwatazame watu wako. Wakipatwa na kiu uwachimbie visima vyao. Zikipungua pembejeo, wagawie watumwa wako. Wakipatwa na madonda, yaguse kwa vidole vyako. Wao wakulinde nawe uwalinde wao. Bila hivyo, amani, furaha na shibe vitakuwa vitu adimu na ghali katika ufalme wako. Utawala wako utaanza kwenda demadema na mavunde yatakapotua juu ya paa la ikulu,…itabaki tuhuma na hofu…( Mbogo, 2009:  9).

Katika nukuu hii, Liongo anajitoa mhanga kumkabili mfalme bila hofu na kumweleza kuhusu suala la kuilinda amani ya nchi na raia wake kwa kuzingatia misingi ya haki, vinginevyo, amani ingetoweka na machafuko yangetawala. Kumweleza kiongozi wa nchi masuala kama hayo kunahitaji ujasiri. Kufanya hivyo, ni hatari hasa kwa viongozi wa tawala za Kiafrika wasiopenda kukosolewa, kushauliwa na hata kuambiwa ukweli kama sehemu ya kuimarisha madaraka yao. Hali hiyo imesababisha wanaharakati wengi kuishi uhamishoni kwasababu ya kuhofia usalama wao na kuyanusuru maisha yao, familia na mali zao. 

Pia Liongo anajitoa mhanga kuwakabili maadui waliotaka kumuua kwa hila za mfalme Mringwari. Hili linajidhihirisha pale Machaka anaposema; jana tu Liongo na jeshi lake wamerudi vitani na ushindi, na jana ile ile usiku Mringwari amemtumia Mazabania wake waende kumuua. …Mazabania watatu wamekwenda nyumbani kwa Liongo jana usiku ili wamuue. Lakini Liongo Simba wa Pate kawatoa roho wawili na mmoja kaponea chupuchupu… (Mbogo, 2009:19 - 20). Liongo alikuwa na uwezo mkubwa kupambana na maadui zake, wakiwemo waliokuwa wanatumwa kutokana na hila za mfalme Mringwari. Aidha, utafiti huu umebaini kuwa suala la kujitoa mhanga limewaokoa watu kuepuka kifo cha sumu. Katika tamthiliya hii Machaka mtumishi wa Ikulu anajitoa mhanga kubadilisha kikombe cha kinywaji chenye sumu kilichowekwa sehemu atakayokaa Liongo. Mwandishi anamwonesha MACHAKA akisema: Mara anaingia na kombe mkononi, anabadilisha na lile lenye sumu na kutoroka. Mara mfalme, Liongo na Wastaiki wengine wote wanaingia na kuketi (uk. 21). Hata hivyo, mfarume alipokosa kumuua Liongo kwa sumu alimkamata na kumweka gerezani, kumfunga minyororo, na kumpa mateso makali kwa kumtandika asubuhi na jioni, hali ambayo ilimsababisha Liongo kuwa na vidonda mwili mzima. Lakini, Saada kijakazi wa Liongo alijitoa mhanga kumpatia silaha za kumwezesha kutoroka gerezani. Kwanza alipeleka mikate miwili mmoja ulikuwa mbaya lakini katikati ulikuwa na tupa, pia akampatia kamba, jambo ambalo ni hatari endapo angebainika. Mwandishai anamwonesha Sada akiwa maabusu alikofungwa Liongo akisema: mkate huu hapa Bwana, Liongo anauvunja na kutoa tupa, Sada: pia nimekuletea kamba, labda itakusaidia, sijui…?(akitoa ndani ya nguo, mahali alipoficha.). Liongo: …ifiche pale pembeni. Bila shaka itanisaidia (uk. 26). 
Utafiti huu umebaini kuwa ujasiri ndio uliowapa molari wahusika hawa wote na kuweza kujitoa mhanga kuwaokoa ndugu zao waliokuwa wanakabilia na mkono wa Mringwari uliokuwa ukihofia uhodari na ujasiri wa Liongo kuwa unaweza kupindua na kuchukua kiti cha ufalme wake. 
4.4.12 
Motifu ya Sihiri, Uchawi na Uganga

Sihiri ni kitendo cha kufanya uchawi, kuroga, (TUKI 2004). Mutiso (2012) anaeleza kuwa hirizi kama kisawe cha sihiri ni kitu kinachomkinga mwanadamu kutokana na matatizo. Pia ni kitu kinachoweza kumkinga mhusika dhidi ya uovu au maovu, kama kumkinga na shambulio la wezi, husuda na mikosi. Aidha kumsaidia mhusika kutekeleza maazimio yake kama vita, ndoa, kazi n.k. Hivyo tunaweza kusema kuwa motifu ya sihiri ni falsafa yenye dhana ya kitu chenye kuaaminiwa kuwa ni dawa, kitu chenye nguvu, kinachoweza kumkinga mtu na madhara; azima, talasimu, dawa, kago, pagao, amali au kuleta heri na kutibu. Uganga ni kazi ya kutibu magonjwa kwa watu, wanyama au mimea, lakini uganguzi ni hali ya kuongoa au kutegua uchawi kutoka katika mwili wa wa mtu aliyerogwa (BAKITA, 2017). Katika tamthiliya ya Kiswahili suala hili limejitokeza katika mazingira mbalimbali kwa kusudi maalumu kupitia dhamira husika.

Motifu ya sihiri, uchawi na uganga ni jambo ambalo limejitokeza kiradidi katika kazi teule ili kuonesha hali halisi ya maisha ya jamii husika. Motifu hii imeibua dhamira ya kinga na tiba. Katika Tamthiliya ya Sundiata, kwanza ni sihiri iliyohusu kutegua uwete wa Sundiata. Shimweta (2015) anaieleza dhana ya itikadi ya ushirikina na uganga kwamba, uganga ni kazi ya kuponya wagonjwa, utabibu, kuagua, kutibu, kutoa pepo na kupiga ramli. Anaeleza kuwa jamii nyingi za Kiafrika ni miongoni mwa jamii zinazopenda kutumia uganga kama chombo muhimu cha kutoa tiba kwa jamii inapopata maradhi mbalimbali. Msingi wa Wanasosholojia huitazama nafasi ya sihiri, uchawi na uganga katika jamii kwa kutumia maarifa ya mila na desturi za jamii husika zinazotokana na tajriba zao kufafanua matumizi ya uchawi na athari zake kama sehemu ya utamaduni wa mwafrika katika maisha yake ya kila siku. Kwa hiyo, mtu anapotaka kujikinga na jambo la hatari hutumia uchawi kama kinga, hiyo huweza kutumia hirizi mikononi au mguuni ili kujikinga (Mpalanzi, 2019). Waganga huweza kutumia tiba za asili kama majani ya miti shamba, maziwa, damu ya wanyama, n.k. kwa mfano Mganga hutoa dawa ya maji kama ilivyotumika katika tamthiliya ya Kinjekitile kuleta imani na ujasiri wa kupambana na mkoloni kwa umoja na mshikamano bila kurudi nyuma wakiamini kupata nguvu katika maji hayo. Utafiti umebaini kuwa sihiri ya damu, maji, majani na hirizi vilitumika kama dawa ya kutibu uwete wa Sundiata kupitia dada yake Kolonkani kama inavyojidhihirisha:

KOLONKANI:… Chini ya mbuyu, juu ya madhabahu, tulichinja mnyama, tukatoa sadaka ya damu ya kondoo mweusi. Wahenga wakalipokea tambiko; wakanywa makombe ya damu ya sadaka. Katikati ya ibada, shangwe na masujudio haya, tulifunuliwa siri na kutuonesha opoo la kutegua sihiri ya uwete wa kakangu Sundiata. [Akitoa kibuyu chenye dawa. Sundiata anakunywa. Anamvalisha kidani chenye hirizi. Anatoa majani na kumpiga nayo Sundiata kichwani] Balla, ima faima, leo simba, mfalme wa Mali, mwana wa Sogoloni atakanyaga ardhi kwa miundi yake miwili.

KOLONKANI: [Anamchanja chale sundiata mwili mzima kisha anampaka mavumba. Dawa inawasha hiyo Sundiata anafurukuta pale chini … wanaume wamebeba gogo zito na kulitua mbele ya Sundiata].

SUNDIATA: (Anasota hadi kwenye pande la chuma. Analikagua, anatemea mate katika viganja na kujaribu kulisimamisha… WAPI! Mara ya tatu: linasimama. Sasa analishika sawa sawa… anafumba macho… na kwa mpigo mmoja JUU-! Anainuka na kusimama Sundiata hajasimama upande ule nalo wima…).

SUNDIATA: (mara tena anarudi akiwa na upande na upondo, anaonesha majigambo kisha anaungana na wacheza ngoma) (Mbogo, 2011: 8-9).

Katika tamthiliya hii ya Sundiata utafiti umebaini kuwa, kuteguliwa kwa tego la uwete alilotegewa Sundiata, limetumia kafara ya sadaka ya damu ya kondoo mweusi na kisha Sundiata alipona kabisa. Pia, kuteguliwa kwa tego la Sundiata inatumika sihiri inayonekana pale Sundiata alipovishwa kidani chenye hirizi na kunyweshwa dawa ambayo ndiyo vilichangia kupona kwake. Aidha, ifahamike kuwa sihiri ni falsafa yenye dhana ya kitu chenye kuaaminiwa kuwa ni dawa, kitu chenye nguvu, kinachoweza kumkinga mtu na madhara; azima, talasimu, dawa, kago, pagao, amali, au kuleta heri na kutibu (Mutiso, 2012). Kupitia uganga na mazinguo, mtu huoshwa, kusafishwa, kuombewa atolewe taka zote za uzamani ili apate upya unaomstahikia. Yumkini ni mtu dhaifu wa muda mrefu kwa maradhi, hutumia mazinguo ili apone (Sengo, 1991).

Katika tamthiliya ya Sundiata, Sundiata aliyeonekana kuwa na uwete wa muda mrefu anafanyiwa kafara ndipo anapona na kuwa mzima, hapo ndipo harakati za mapambano yake zilipoanzia. Hoja hii inaungwa mkono na BAKIZA (2008) na Shimweta (2015) kwa kuonesha kuwa jamii ya Waswahili wana falsafa ya kupunga pepo na kuona kuwa ndiyo dawa ya wagonjwa wao badala ya kuwapeleka hospitali. Watu wana tabia ya kuwaonea kijicho wenzao katika vitu waliyonavyo kisha huviharibu visiendelee kwa imani za kishirikina. 

Waganga huweza kuwatibu kwa dawa za asili kama miti shamba zinazotokana na majani ya miti, lakini pia dawa za asili zinazotokana na maziwa na damu ya wanyama. Mtafiti huyu anatoa mfano wa dawa ya maji iliyoweza kuwapa watu imani na ujasiri katika tamthiliya ya Kinjekitile na kuleta umoja na mshikamano katika mapambano yao dhidi ya mkoloni. Mulokozi (1997) anaonesha kuwa motifu ya uganga wa kutumia mitishamba inatumika kama tiba ya kumkinga mtu ili asipatwe na janga, mikasa ya kuuawa. Aidha anaonesha kuwa utawala wa milele kwa viongozi wa Afrika hutokana na kutumia uganga kwani viongozi hao wanapoona ufalme wao ukaribu kutwaliwa ndipo huwaita waganga ili wafanye uganga utakaolinda nafasi zao. Sundiata alipata uwete kutokana na hila za Sassuma ili kuzuia asije kukalia kiti cha ufalme na kuiongoza Mali. Lakini uwete huo umeteguliwa kutokana na uganga wa jadi na kisha Sundiata akaweza kutembea na kuanza mapambano ya ukombozi.

Kinga na tiba  ni suala linaloibuliwa na motifu ya sihiri na uchawi ambao ulikusudia kumuua Sundiata. Kupitia uchunguzi wa tamthiliya hii utafiti umegundua kuwa kutamani madaraka kunawafanya watu watumie uganga au sihiri kulinda nafasi zao, pia kuwapoteza watu wanaoonekana kuwa na nyota ya kupata nafasi za uongozi kama Sassuma alivyohofia kuwa Sundiata anaweza kupata kiti cha ufalme, hivyo anajaribu kufanya mitego ya kiulozi ya kumuua Sundiata ili mwanae Dankarani achukue kiti cha ufalme. Hii inatokana na tamaa ya Dankarani na mama yake Sassuma kuyataka madaraka ambayo kiutamaduni alitakiwa apate Sundiata. Jambo hili hujidhihirisha pale Sassuma anapoandaa mipango ya kufanya sihiri ili kumwangamiza Sundiata kama inavyojidhihirisha:

SASSUMA : Nimekwishatuma ujumbe kwa Gwiji, Mama Konkomba. Atakuja punde. Vizimba vya makalio, nywele na kipande cha nguo- vipo tayari. Hivyo mauti ya hasidi hayako mbali.(uk. 11).

MAGWILA: 
Nywele, nguo na mchanga wa makalio- hivi hapa.
KONKOMBA: 
(anatoa mkobani mwanasesere (‘mtu’) urefu kama mita moja hivi) Na tego la mwanasesere ndilo hili hapa.

MAGWILA: 
Na hii hapa hirizi ya moyo wake.

KONKOMBA: Nipe vizimba, nivifumbate, nivishone ndani ya huu moyo wake ( anafunga hirizi na vizimba fundo moja) Fundo tayari.

MAGWILA: 
kipo kilichosalia: Sasa uchovye moyo huo ndani ya damu ya dumu, kisha udidimize moyo wa Sundiata ndani ya kifua cha mwanasesere.

MAGWILA: 
huyo ni mwanasesere bado?

KONKOMBA: Huyu ni Sundiata hasa.

KONKOMBA: Mkate shingo hasidi.
DANKARANI: (anamkata shingo mwanasesere: kichwa huko kiwiliwili huko. Damu zinatoka).
MAGWILA: Umemuua wewe mwenyewe, Sundiata hasidi wako.

KONKOMBA: He! Kabla hatujasahau: Kuhusu mwanasesere ( kwa Dankarani) Kichwa chake utakihifadhi chumbani mwako. Kiwiliwili kakitupe, usiku huu, pale njia panda. Katika giza hili nene, sina shaka Sundiata arudipo mawindoni atamkwaa.

MAGWILA: Na huo utakuwa mwanzo wa mauti yake(Mbogo, 2011:13-15).
Kupitia nukuu hii katika kazi teule uchunguzi umegundua kuwa motifu hii ya sihiri licha ya kuponya, pia imetumika katika kuangamiza roho za watu ili kulinda nafasi za madaraka wanazozihitaji. Hivyo sihiri na hirizi iliweza kutumika kutekeleza dhamira ya uovu miongoni mwa jamii kama Sassuma alivyofanya kutafuta kuiondoa roho ya Sundiata kwa njia ya ulozi aliomtegea kwa kuifunga roho yake kwa mwanasesere na kumuua kisha kumtega njia panda. BAKIZA (2008) na Mbiti (1970) wanatudhihirishia kuwa wapo watu wengine huwa na tabia ya kuwaonea kijicho wenzao katika vitu waliyonavyo kisha huviharibu visiendelee kwa imani za kishirikina ama kuwatesa watu na kuwafanya waugue au wafe kabisa. Jambo hili hujidhihirisha pale Sassuma anaamua kulinda nafasi ya uongozi kwa mwanae kwa kusababisha uwete wa Sundiata, pia Sundiata anapopona, Sassuma anaonekana kuandaa mipango ya kufanya sihiri ya kumuua kabisa kwa sababu ya wivu na uchu wa madaraka kwa ajili ya mwanae.

Tatu ni motifu ya sihiri ya kafara ya Sundiata kwa Sumanguru. Katika sihiri hii uchunguzi umegundua kuwa Sumanguru ni kiongozi ambaye ni katili na ukatili wake unatiwa nguvu na sihiri alizonazo hivyo ili kuuondoa ukatili wake kwa raia yahitajika kuwa na nguvu za sihiri pia. Hapa Koroma aliyekuwa askari katika kikosi cha Sumanguru anang’atuka na kujiunga na jeshi la Sundiata ili kulipa kisasi kwa Sumanguru aliyesababisha kifo cha mke wa Koroma, kumkausha na kumuhifadhi ndani. Hivyo, Koroma anatoa siri za nguvu za Sumanguru kuwa:
KOROMA: Sumanguru ni mtawala katili anayeabudu ushirikina, anayefuga majini yanayomsaidia kuitawala Soso. Kila usiku, usiku wa manane, Sumanguru na magwiji wake hutoa sadaka ya damu ya fahari. Tena magwiji wake wametendesa katika falaki ya ulozi wa jua, mwezi, nyota na sayari nyingine. (Mbogo, 2011: 58).
Katika nukuu hii motifu ya sihiri inadhihirisha wazi kuwa mfalme Sumanguru ni kiongozi hatari na katili ambaye anayafanya ukatili kwa raia huku ukilindwa na uchawi ambao uliwafanya jamii wamuogope. Hivyo uchawi ulitumika kulinda nguvu zake na kuwatesa watu kwa vitisho na kuwaua. Mfano mwandishi anamuonesha Sumanguru kuwa ni kiongozi katili anayetumia sihiri kama Koroma asemavyo: (Baada ya kuitambua maiti iliyokauka ya Keleye yenye uso mweusi) …(anamwona Keleye mkono mmoja umeketwa) Tazama; tayari Sumanguru alikwisha kuukata na kumega nyama za sehemu za siri za huyu mke wangu, ili kuimarisha falaki na matambiko yake. Na hawa ndiyo viongozi wa Afrika waliobobea katika shirikina (uk.72-73). Maelezo haya ya Koroma yanaonesha namna baadhi ya viongozi wa Afrika kama Sumanguru kukithiri ukatili mwenye ushirikina wa kutumia viungo vya mwili wa binadamu ili kuimarisha uongozi wake. 

Nne ni motifu ya sihiri inayofanywa na Sundiata kwa kutumia kafara ya jogoo mweupe ili waweze kumpata Sumanguru na kumwangamiza kwa kuwa ilikuwa si jambo raisi kupambana naye katika uovu wake kwa kuwa alikuwa na nguvu za sihiri zinazomlinda. Motifu hii inainesha dhamira ya kinga. Hapa mwandishi anatuonesha kupitia Sundiata kwa kusema:

SUNDIATA:. … Sasa naanza kuamini maneno yako Koroma. Huyu si mtu, ni jini,… kwa nguvu zangu zote nikamtwanga sime ya utosini … ilitokea chini … Sumanguru hakuanguka, hakutoka damu… bali alipaa … Yule! Juu mlimani anacheka. …kupigana na Sumanguru ni sawa na kupambana na Maimuna toka Uajemi. .…Hakika nami pia nalikubali wazo hilo. Tunahitaji kumchinja fahari ili kuwatolea sadaka wahenga wetu……Basi twendeni tufanye kafara la jogoo mweupe! Upesi wakati unakimbia. (Mbogo, 2011: 66-68). 
Katika usomaji wa tamthiliya hii uchunguzi ulibaini kuwa viongozi wanaotumia nguvu za mabavu au udikteta huweza hutumia sihiri kama kinga ya kuficha udhalimu wao na hivyo kuwatia watu hofu, mashaka na kukwama kwa maendeleo ya wanajamii. Katika utafiti huu, utafiti umebaini kuwa usosholojia umeusawiri utamaduni wa kufanya makafara ya waganga kuwa ni jambo la kawaida kwa watu wa Pwani na Visiwani kwa kuwa huamini kuwa yana uwezo wa kuwakinga na kufukuza baa au maradhi mbalimbali ya watu, ya miji au hata nchi. Kwa hiyo, watu hao huweza kuvunja mayai njiani, mgonjwa kudaiwa njiwa mweupe, mbuzi au hata kondoo, maji ya visima karne (Sengo, 1991). Hivyo ili kuondoa hofu, udhalimu, ufisadi, utawala wa mabavu wa Sumanguru, Sundiata aliamua kufanya ukombozi kwa kufanya kafara ya sihiri kama kinga kwa kutoa kafara ya jogoo mweupe kama aliyoelekezwa na Nana ili kumng’oa Sumanguru na udhalimu wake. 
Chimerah na Njogu (2008) wanaeleza dhana ya dawa ya moto ni moto kwakuwa watu wanaposhindwa kupinga dhuluma za viongozi hulazimika kutafuta mtu anayezijua vyema mbinu mbovu za kichawi anazotumia kiongozi huyo ili kupata uwezo wa kuziviza na kumwondoa madarakani. Sundiata anaonesha kufanikiwa kumuua Sumanguru kwa kumchoma na sime tumboni kisha anakufa kutokana na dhana ya dawa ya moto ni moto. Saluhaya na Suleiman (2012) wanasisitiza kuwa ushirikina ni njia mojawapo inayotumiwa na viongozi dhalimu katika kuongoza ili kuwaviza watawaliwa akili na maarifa. Suala hili la ushirikina limekuwa ni tatizo kubwa kwa viongozi wengi katika bara la Afrika kwa kuwa wengi huingia madarakani kwa kutumia uchawi na hudumu madarakani kwa kutumia ushirikina jambo ambalo huwa ndiyo chanzo cha maendeleo duni katika jamii kwa kuwa huwa na nguvu ya kuamua kufanya chochote wanachotaka. Imani hizi zinapaswa kupingwa vikali ili kuwe na ustawi wa jamii na maendeleo yenye tija.

4.4.13 
Motifu ya Ufungwa
Kwa mujibu wa TUKI (2004) Mfungwa ni mtu aliyetiwa jela kutumikia kifungo. Hamad (2017) anataja aina za ufungwa kuwa huweza kuwa ni ule wa gerezani, nyumbani, pangoni na sehemu ambazo mfungwa huhitajika kukaa kutumikia kifungo chake. Said na Taib (2019) wanaifafanua dhana ya ufungwa kuwa ni hali inayofungamanishwa na hali ya mtu kukosa uhuru, uhuru huo waweza kuwa wa kimwili, kifikra, kiroho, kiuchumi, kijamii, kisiasa na kiutamaduni. Aidha wanaeleza kuwa hali ya ufungwa inakamilika kwa kuhusishwa na kilichomfunga na fundo la fungo (kifikra). 
Madumulla (2009) anasema kuwa fasihi ya ufungwa huweza kufasiliwa kama ni maandiko ambayo yanaweza kuwa ya kitawasifu au kiwasifu yakisawiri matukio ya gerezani au kuhusu masuala ya magerezani. Aidha, Said na Taib (2019) wanaona kuwa masimulizi yanayohusu ufungwa huweza kuandikwa na mfungwa mwenyewe ambaye anastajabia maisha ya ufungwa huko gerezani au mtu huweza kuandika kuhusu ufungwa baada ya kusoma kazi mbalimbali za namna hiyo au kusimuliwa habari hizo. Utafiti huu umezingatia aina za ufungwa zinazopatikana katika kazi teule tu. Katika tamthiliya ya Malkia Bibi Titi Muhamed, motifu ya ufungwa inaibua dhamira ya mateso na kunyimwa uhuru wa kutunza kumbukumbu. Bibi Titi anaonekana akiwa jela ya Isanga Dodoma mwaka 1970 anajaribu kuandika tawasifu kwa shida kama mwandishi anavyoonesha akisema:

BIBI TITI: [Akitoa kidaftari na kalamu. Amekuwa akiandika kitabu] Mola akinijalia nitamaliza kuandika kitabu hiki. Tawasifu hii na historia ya mapambano ya kudai uhuru wa Tanganyika ni shilingi ya pili. Ni muhimu kizazi kijacho kije kujua ukweli baada ya mimi kuondoka. (Mbogo, 2016:2).

Nukuu hii inatudhihirishia kuwa hata kama kuna kikwazo cha uhuru kazi za ufungwa huweza kuandikwa kwa shida na mfungwa mwenyewe kama chanzo kimojawapo cha kuandika mambo aliyokabiliana nayo katika harakati za kupigania uhuru na anayokabiliana nayo akiwa jela ili kuweka kumbukumbu na historia kwa vizazi vijavyo. Kwa muhtasari kazi za kifasihi kuhusu ufungwa ni zile zinazofasiliwa kama ni mkusanyiko au utunzi wa kazi mbalimbali ambazo zinahusu dhana ya kukosa uhuru kimwili au kifikra bila kuhusisha wapi kazi husika imetungwa, iwe ni ndani au nje ya kifungo, bila kuzingatia kufungwa au kutokufungwa kwa mwandishi.

Pia, motifu ya ufungwa inaibua dhamira ya mateso ambayo yamejitokeza kwa wahusika katika kazi teule kudhihirisha namna watu wanavyofungwa katika jamii zao na kupata mateso wakiwa kwenye vifungo husika. Jambo hili linatupa kubaini kuwa katika bara la Afrika watu wanakabiliwa na ufungwa ambao una mateso kutokana na hila za viongozi walioko madarakani, wasiopenda kupokea ushauri wala kuelezwa ukweli, pia ufungwa wenye mateso unaotokana na hulka za uovu wa mtu binafsi. Aidha, usosholojia katika kulitazama suala la ufungwa umedhihirishia uhusiano mbaya kati ya viongozi na raia kwa kuwa hawana uhuru wa kudai haki zao wanapopambana na kusimamia na kudai haki zao hujikuta kupoteza matumaini ya maisha na kuacha hali ngumu kwa familia zao walizoziacha huko uraiani wao wawapo kifungoni baada ya kukamatwa katika mapambano ya kudai haki zao. 
Katika tamthiliya ya Wangari Maathai aina kubwa ya ufungwa ni ya kisiasa ambapo watu wanakabiliwa na kifungo na mateso kutokana na kutokubaliana na serikali yao kwa namna wanavyoitumikia jamii. ufungwa wa kisiasa humkuta mtu kutokana na kushutumiwa na serikali kwa madai kuwa watu hushiriki katika njama za kupindua serikali (Said & Taib, 2019). Utafiti umebaini kuwa viongozi waliopewa dhamana ya  kuongoza watu wamekuwa wakijiami katika nafasi zao kwa kuwafunga watu jela kama njia ya kuwafunga mdomo na kuzuia upinzani wao. Mwandishi anaonesha akisema:

                 WANGARI: …Nitampigia Wangii. Halo…Yah... Mwangii niko hapa   korokoroni…yah. Hii iliyoko karibu na Nyayo House…Nahitaji kwenda hospitali…I am bleeding terribly…Nahitaji kumuona mume wangu. Tazama hii damu. Nahitaji kwenda hospitali nikatibiwe.
                  ASKARI: Kamanda wa kituo amesema, amri imetoka kuwa: ulale mahabusu hadi kesho. Labda utajifunza adabu, uwache ku-abuse His Excellence the President. (uk. 29-31).
Nukuu hii inaonesha kuwa ufungwa na mateso imetumika kuwa njia ya kuwatesa watu na kuwanyima uhuru wao kama adhabu katika harakati zao za kijamii. Hivyo, Katika tamthiliya hii jela imetumika kuwa njia mojawapo ya kuwatesa watu wanaoonekana kuwa kinyume na uongozi.  Mwandishi anasawiri motifu hii kwa kipigo alichopata Wangari mpaka kumpelekea kuvuja damu na kutupwa mahabusu bila kupata matibabu yoyote. Hali hizi ndiyo huashiria ufungwa kwa kuwa huambatana na utanzaia kwa kuonesha mateso, ukatili, unyanyasaji na uonevu unaofanywa na binadamu kwa binadamu mwenzake (Ponera, 2014).

Pia, motifu hii ya ufungwa inasaidia kujenga dhamira ya mateso katika tamthiliya hii ya Wangari Maathai kwa kuonesha mateso yaliyomkabili Wangari akieleza namna walivyomtesa akisema: Ulitaka kuniuwa ndiyo, baada ya zile ngeu za kipigo cha FFU pale Chester House, askari wako waliniswaga jela. Nilikuwa navuja damu. Nilidai haki yangu ya kupelekwa hospitali nitibiwe, lakini wapi. Nimevuja damu hadi asubuhi. Aaskari wako walikataa, wakisema: “Wangari, hutaenda hospitali mpaka kesho. Amri ya Stefano” ninyi watu mnataka kuniua just because I’m agaist that white-elephant project? (uk. 43). Utafiti huu umebaini kuwa motifu hii ya ufungwa na dhamira mateso inarejesha picha hii ya mateso na ukatili aliofanyiwa Wangari ili kuonesha kuwa viongozi hawawajibiki vema kwa raia wao, wamekuwa na hulka ya kuwaonea na kuwafanyia ukatili kinyume cha sheria kwa kutumia vyombo vya dola vibaya.
Aidha, motifu ya ufungwa inajirudia kwa wazo la madai ya msingi ya kuachiwa kwa vijana waliokuwa wamefungwa jela na kuteswa na serikali yao. Wazo hili ninaonekana kurudiwa kupitia madai ya wazazi juu ya vijana wao waliofungwa jela. Mwandishi anamwonesha Orengo akisema: …ni haya madai ya muda mrefu ya Release All Politicala Detainees Movement. …machozi ya huzuni na simanzi ya akina mama ambao watoto wao wanasaga meno kule Nyayo House, yanahitaji kufutwa (uk. 44). Maelezo haya huonesha kurudiwa kwa wazo ambalo limekuwa likipiganiwa kwa muda mrefu bila kukoma kutokama na mateso wanayoendelea kuyapata vijana waliofingwa gerezani. 
Katika tamthiliya ya Sundiata motifu ya ufungwa imejenga dhamira ya mateso kwasababu ya tamaa ya madaraka. Kwanza, utafiti huu umebaini kuwa kiongozi mkuu Sumanguru amekuwa akiwatesa watu kwasababu ya kulinda madaraka yake yasije yakapokonywa. Mwandishi anaonesha akisema: Akiwa amelishika taji , analitazama huku akitembeatembea pale ukumbini, makachero wawili wanaingia wakiwa wamemshika Sassuma kafungwa kwa kamba mikononi, nguo chafu, nywele zake timtim… (Uk 61). Mateso, manyanyaso na ukatili ndiyo huweza kudhihirisha ufungwa kwa kuwa matendo kama hayo ni kinyume cha haki za binadamu ( Said, 2016).

Pia, aina nyingine ya ufungwa ambayo inadhihirisha dhamira ya mateso inaonekana pale ambapo Sassuma anapopinga kufungwa kwake na mateso anayopewa na askari wa Sumanguru. Sassuma anasema: Nifungulie! Nifungulie nakwambia. Sitasema lolote hadi unifungulie. Mimi siyo mtumwa wako. Mimi siyo mfungwa wako, hivyo nifungulie upesi…mwanaume gani wewe unayetishwa na Mwanamke, ukawa unaongea naye hali umemfunga mijikamba mkononi? Unaniogopa sana siyo? (Uk. 62- 63). Utafiti umebaini kuwa matendo ya kunyanyasa, kukatili watu ndiyo huijenga motifu ya ufungwa. Aidha, ukatili, manyanyaso  na mateso huweza hujitokeza katika maeneo ya kazi, wakati wa kuhojiwa pindi unapotafutwa ushahidi wa mshitakiwa, mfungwa huweza kupigwa (Said & Taib, 2019). 
Katika tamthiliya ya Fumo Liongo, motifu ya ufungwa inasawiri dhamira ya mateso yaliyokuwa yakimkabili Liongo akiwa amefungwa na kuwekwa mahabusu kwa sababu ya kusema kweli na kumkosoa Mfalme kuhusu mauaji na ukandamizaji kwa raia. Liongo anasema kuwa Msheki kauawa na Mazabania wako wa hapa Ikulu. Semeni kama nisemayo ni uzushi, mtukufu Mfalme wa Pate?. Kauli hii ilisababisha Liongo kukamatwa, kufungwa gerezani na kuteswa. Mwandishi anaonesha akisema: 
MRINGWARI: Mwekeni mahabusu na chini ya ulinzi mkali. Kila asubuhi na jioni mrambeni mwili kwa mijeledi ya mkia wa taa mpaka tutakapoijua hatima yake (Mbogo, 2009: 22). 

Maelezo haya yanaonesha mateso aliyokumbana nayo Liongo akiwa kifungoni na kuyatumikia kama adhabu ya makosa aliyotenda. Mfano wa mateso ni adhabu ya kupigwa mijeledi huku akiwa amefungwa minyororo huko jela . Jambo hili halikubaliki katika jamii na linapaswa kuzidi kukemewa ili kulikomesha kwani hurudisha nyuma maendeleo na nguvu kazi ya taifa.

Motifu ya ufungwa inaonesha dhamira ya mateso imedhihirika kutokana na  kifungo anachopewa mtu kwa sababu ya makosa anayodaiwa kuyatenda, huku, siri ya kifungo hicho kikionesha mwelekeo wa kumnyima mtu uhuru wa kuzungumza bali kumkandamiza, kumtia hofu na kumfanya raia awe na mtazamo chanya tu katika kila jambo hata kama halikubaliki, pia kifungo hukusudia kuharibu fikra zake kwa mateso ya kifungoni. Jambo la msingi ni kuzingatia nguzo kuu za demokrasia kama uhuru wa mtu binafsi na mwananchi ili kuleta manufaa kwa umma kupitia maoni yao ya wazi bila woga. Tabia hii huweza kudumishwa kama vikiondolewa vizingiti au mambo ambayo yanasababisha woga katika mioyo ya raia. Pia, mwandishi anatuchorea kandhia ya motifu ya ufungwa ambayo huonesha kuwa ina mateso na humtenga mtu na jamii yake. Mwanadishi anasawiri kandhia anazozipata mhusika Liongo kwa kusema: 

Ikulu: Gerezani. Liongo kafungwa minyororo. Mgongoni kuna alama za mijeledi na damu mwilini. Giza kwa walinzi lakini kuna mwangaza upande wa mahabusu. Liongo bado kazirai. (Mbogo, 2009: 24). 

Hapa minyororo inaashiria kumtesa na kumnyima mtu uhuru wake wa kufanya jambo lolote. Lakini damu na kuzirai kwa Liongo vimedhihirisha ukatili wa kumtesa mwanadamu ambako ni kinyume na utu na haki za binadamu. Said (2016) anatueleza kuwa katika jicho la kifasihi ufungwa huweza kuwa ujela, umahabusu na umagereza katika kazi husika. Na hivyo ili kulielewa jambo hili msomaji hana budi kuzingatia maneno ya mandhari, matendo wafanyayo wahusika, lugha zao, maudhui yanayopatikana na uwajibikaji wa mwangalizi wa mfungwa. Hamad (2017) anaeleza kuwa mazingira ya upweke magerezani ni hali halisi iliyokita mizizi katika mazingira ya ufungwa. Hivyo, katika nukuu yetu utafiti umebaini kuwa mhusika Liongo anakumbwa na upweke uliokithili mateso kwa kufungwa minyororo na kuwa na madonda yatokayo damu ambapo haoni hatma ya tiba bali kuendelea kukaa kifungoni bila kutibiwa. Aidha, mfungwa aliyefungwa kimwili ananyimwa uhuru wa kula atakacho, kutembea atakako, kuvaa atakavyo, kulala atakapo na kutumia muda atakavyo. 

Pia, motifu ya ufungwa ya msitu wa kuzimu ambayo ilimuhusu Liongo mwenyewe. Motifu hii inaibua dhamira ya mateso yaliyomkabili Liongo, kwanza kuishi na kulala pangoni, pili kulalia majani, kula nyama ya wanyama poli tu aliowinda huko msituni. katika aina hii ya motifu, utafiti umebaini kuwa ijapokuwa pango limetumiwa kama sehemu aliyoishi Liongo kwa mateso, lakini pango lilimsaidia kuwa eneo la maficho ya usalama na mahali pa kupatia busara na maarifa kwa mhusika Liongo baada ya kutoroka gerezani ambako alikuwa akipata mateso makali yasiyo na utu. Mwandishi anatuonesha akisema:
Pangoni: kuna moto unawaka. Liongo na Zaidi wanachoma na kula nyama ya paa. Liongo anasema: vitendo vya uchawi na maovu siku zote ni zao la usiku wa giza. Lakini giza halipaswi kuwa suke la upupu? Bali shuka la manyoya laini ya kuwakumbatia binadamu wenye machovu ya kazi za siku nzima…nahitaji kwanza kukamilisha haya mafundo ya msituni. Nitainywa busara na maarifa yaliyomo katika utomvu wa mti na matunda yake. Busara na maarifa ambayo hayajatibuliwa na ukware wa Masultani (Mbogo, 2009:41).
Katika nukuu hii utafiti umebaini kuwa kinyume na mateso ya kifungo cha mwili na fikra akiwa gerezani, sasa Liongo ana kifungo cha fikra kwani, kupitia nukuu ya hapo juu tunaona Liongo yuko huru kula nyama ya wanyama poli lakini hakuwa na uhuru wa kuongea au kufanya mapambano yake hadharani dhidi ya udhalimu. Liongo anajaribu kumwonesha mwanae dhana ya uchawi na uovu kuwa hutendwa katika giza ambalo kwa wenye busara giza hilo linawapa kupata maarifa. Pia Liongo alikuwa akimkanya mwanae juu ya suala la usaliti kwa kuwa alijua kuwa mwanae kamfwata pangoni kufanya uovu kupitia ukware wa Sultani. Vile vile dhamira ya mateso inaonekana kwa mateso aliyoyapata Sada kijakazi wa Liyongo ambaye baada ya Liongo kutoroka alikamatwa na kupelekwa Ikulu kuteswa mpaka atakapoeleza aliko Liongo. Mwanndishi anadhihirisha kupitia mazungumzo kati ya watumishi wa Ikulu Bite na Machaka walipokuwa wakiulizana kuhusu uwezo wa kutoroka kwa Liongo wakisema: Sada: Lakini aliwezaje kutoroka hali amefungwa minyororo kama vile?, Machaka: Nakwambia Liongo hafi kirahisi. Sada tayari kasha letwa Ikulu, anateswa na Mazabania…mfalme anasema lazima yeye anajua wapi alipo Liongo (Kilio cha Sada akiteswa uk. 29). Kupitia maelezo ya watumishi hawa utafiti umebaini kuwa Ikulu hutumika kuwa eneo la kuwafunga watu na kuwatesa kama alivyofanyia kijakazi Sada.
Hivyo, tunaweza kuhitimisha kuwa, suala la motifu ya ufungwa kwa ujumla wake limejaa ukiukaji wa haki, kukithiri kwa ukandamizaji na ukoloni mamboleo kwa kuwaonesha baadhi ya viongozi wa Afrika waliyokithiri uozo wa kila aina kama ufisadi, mauaji nk. Kwa sura nyinyine tunaona kuwa, kwa kuzingatia marekebisho ya sheria kuhusu haki na wajibu kwa baadhi ya nchi za Afrika zimeonesha kupiga hatua zaidi katika uongozi wao wameonekana kupambana na tabia hizi za ufisadi na mauaji ya watu kwa weredi wa hali ya juu kutokana na kusimamia sheria, haki na uwajibikaji pamoja na kuzifanyia marekebisho sheria zenye mapungufu, kisha kuleta amani, matumaini na utangamano kwa raia hali hii ndio iliyosaidia kukomesha migomo na maandamano ya mara kwa mara yaliyoonekana kukithiri hapo awali ili kudai haki zao. 
4.4.14 
Motifu ya Kifo 
Mulokozi (1996) anaeleza kuwa mtu anaweza kuangamia kutokana na ama ila au dosari fulani katika tabia au maamuzi yake, ama kwa sababu ya kusakamwa na mazingira yanayomzidi uwezo, ama yote kwa pamoja. Katika tamthiliya teule tunaona kuwa tanzia inayowapata wahusika imetokana na sababu ya kuandamwa na utawala pinzani pamoja na sababu zao wenyewe. Pamoja na Sundiata kuyapigania maendeleo ya Wamandigo na kuleta ushindi na ukombozi kwa jamii aliyokuwa anaipigania lakini mwandishi hampi nafasi mhusika huyu kufurahia ushindi huo. Kitendo cha kumyima mhusika mpiganaji kufurahia ushindi wa harakati za mapambano anaiweka jamii aliyokuwa anaipigania kubaki katika huzuni, hofu na kupoteza matumaini. Nana aliyekuwa akimsaidia Sundiata kujua siri za udhalimu wa Sumanguru naye aliuawa kwa mkono wa Sassuma. Mwandishi anaonesha akisema:
SASSUMA: 
anampiga kisu binti yake, na wewe mbegu mbegu haramu, kufa umfuate kuzimu.

NANA: 
(uchungu) Aaa mama umeniua (anaanguka anakufa) (Mbogo, 2011: 74).
Motifu ya kifo imeibua dhamira ya mauti ambayo imesawiriwa kwa kuonesha kifo cha Nana ambaye alikuwa mstari wa mbele kumsaidia Sundiata kuzijua siri za dhalimu Sumanguru ili kung’oa madarakani na kuchukuwa taji ya ufalme. Aidha, kwa kuwa Sassuma alikuwa anatamani kiti hicho kichukuliwe na mwanae Dankarani anaamua kumuua Nana kwa kuwa alionekana anamsaliti kwa kitendo cha kumsaidia Sundiata. Pia, kifo kingine katika tamthiliya hii ni lile anguko la mauti linalomkuta Sundiata lilitokana na hulka ya kufurahia ushindi lakini kwa kufanya uzembe pale anaposahau kuweka ulinzi wa kutosha katika kulinda shughuli nzima ya kushelekea ushindi wake. Hivyo kupitia hila za mwanamke mpinzani wake Sassuma, Sundiata anakumbwa na kifo kwa kuchomwa kisu. Kama inavyoonekana: 

Sasa wanaingia wanawake wengi waliovalia maridadi, wanaingia kwa vigelegele na vifijo. Mwanamke mmoja amebeba taji. Sasa wanamzunguka Sundiata huku wakiimba na kumwagia mchele na maua. Sundiata anashangaa. Sassuma alivyovalia, hatambuliki. Anamsogelea Sundiata; anainua taji juu ili amvike. Sundiata anasita, lakini akina mama wawili wanamhimiza asogee, ainame. Sundiata anasogea, anainama. Sassuma anamvika taji kwa mkono wa kushoto na kumchoma kisu mara tatu kwa mkono wa kulia. Wanawake wote wanakimbia kwa mshituko na mshangao. Sundiata anayumba kwa uchungu (anaanguka anakufa) (Mbogo, 2011: 18 - 37). 

Aristotle (1958) anaeleza kwamba mtu/ mwanadamu hapewi nafasi ya kufurahia ushindi wake kwani anapomaliza mapambano na kupata ushindi mhusika huyo lazima akumbwe na tanzia. Hata hivyo tunaona kuwa Sundiata anapata tanzia kutokana na kusakamwa na mazingira yanayomzidi uwezo ambayo yamegubikwa na uroho wa madaraka na ubinafsi wa Sassuma kupigania kiti cha ufalme kikaliwe na mwanae Dankarani. 
Aidha, dhamira nyingine ya mauti ni ile iliyomhusu Keleye mke wa askari Koroma mjomba wa mfalme Sumanguru. Kifo hiki kilisababishwa na tabia ya Sumanguru kufanya mapenzi yasiyohiyari na wanawake, tamthiliya hii inatuonesha kuwa Sumanguru alimpeleka Korona akapigane vita dhidi ya maadui zao lakini nyuma yake akafanya mapenzi na Keleye mke wa Koroma kwa kumlazimisha. Keleye anapoona kafanyiwa tendo la mapenzi lisilo hiyari yake, aliamua kujiua kwa kunywa sumu ya mamba. Mwandishi anaonesha akisema: 
KELEYE:…nyongo ya mamba hii kiganjani. (akiitazama) We, nyongo ya mamba, niuwe! Niuwe mara moja ili nitafunwe na funza udongoni kuliko na Koroma mpenzi wangu. (anaibwia) Basi…Oh! Mume wangu nguvu zinaniishia mwilini, Acha nikupe ukweli ulioko moyoni. Ulipoondoka Koroma kwenda vitani Akaingia nguruwe mwako shambani, Mihogo akaitafuna, akaivuruga hayawani.Ikabaki:Mjo-mba-aa…nakufa nishike… (anakufa) (uk 48-50).
Kinachosababisha watu kukumbwa na mauti ni kule kuwa na sifa fulani za ubora, utakatifu na mapenzi kwa raia. Aidha, wana uadilifu na vipawa fulani adimu ambavyo huwatofautisha na watu wengine wa kawaida wanaokufa (Stephen, 2001). Kwa hiyo, binadamu huweza kukabiliwa na kifo ambacho hana namna ya kukiepuka kutokana na mazingira anayoishi kama ambavyo Keleye aliona ni bora ajiuwe kwa sumu atoweke duniani kuliko kuishi mazingira ya udharirishaji wa utu na ubora wake.
Motifu ya kifo katika tamthiliya ya Fumo Liongo inatokea kutokana na mazingira yanayomsibu mhusika Liongo. Volger (1998) aneleza kuwa kifo huweza kumpata mtu pale anapokuwa na woga kutokana na upinzani anaoupata. Utafiti umegundua kuwa msanii hatuambii kwamba labda Liongo anatoa siri ya kuhusu kufa kwake kwa sababu ya woga ama kwa sababu ya kusakamwa na mazingira yanayomzidi uwezo, ama yote kwa pamoja, bali anaonesha dhana ya kuuawa kwake kunakotokana na sababu ya usaliti wa mwanae Zahidi. Motifu ya kifo katika tamthiliya ya Fumo Liongo inaibua dhamira ya mauti iliyotokana na mauaji yaliyosababishwa na  usaliti ambapo Liongo anauawa kupitia mwanae kutokana na kutoa siri ya kifo chake kwa Zahidi mwanae wa kufikia ambaye alirubuniwa na Mfalme Mringwari kuwa akifanikiwa kujua siri ya kifo cha Liongo na kukitekeleza, atapewa zawadi ya mke, madaraka na mali. Zahidi anafanikiwa kuumua Liongo kwa kumchoma na sindano ya shaba kitovuni na kukimbia. Mwandishi anadhihirisha akisema:

ZAHIDI: (Liongo anasikika akikoroma. Zahidi anainuka taratibu, anamtazama Liongo. Anamwita Liongo!) Baba… (kimya. Anatoa sindano… jogoo anawika tena…kisha tena sauti za mbweha na fisi. Zahidi anamnyemelea na kumchoma Liongo sindano ya kitovu na kukimbia…sauti za radi…kunapita muda mfupi… kisha Liongo anainuka, anashika tumbo kwa maumivu… anaichomoa ile sindano na kuikodolea macho…).

LIONGO: Zahidi mwanangu umeniua? Kakununua Mringwari! Umenunulika! (anachukua uta na mishale yake haraka na kutoka mle pangoni mbio…). Naku… Nakufa…mama… (Anakufa) (Mbogo, 2009:42 - 46).

Utafiti huu ulibaini kuwa licha ya kuwepo mabadiliko katika maisha na fikra za binadamu na kukumbwa na usaliti kwa sababu ya kurubuniwa na kusababisha mauti kwa wengine, bado huona kuwa janga linalompata mhusika katika tanzia halimhusu yeye tu binafsi bali, linavuruga hali nzima ya utulivu wa jamii yake. Kwa hiyo, yawezekana Liongo kama mhusika jasiri na mpambanaji anakufa kwa sababu mbili, moja ni kuandamwa na mfalme Mringwari, pili ni ule uzembe wake wa kutoa siri ya nguvu zake kwa Zahidi mwana wa kufikia, siri ambayo anatueleza kuwa aliijua yeye tu na Muumba wake hata mama yake hakuijua. Semzaba (1997) anaeleza kuwa tanzia ya mhusika huwa inasababishwa kutokana na mhusika kuandamwa na jamii yake au kuzidiwa nguvu na adui. Ni dhahili kwamba Liongo anazidiwa na nguvu za kijamii zilizojaa usaliti na kuandamwa na utawalawa Mringwari aliyekithiri udhalimu, sihiri na uchu wa madaraka. 
Vilevile mauti nyingine ni ile iliyomhusu Msheki ambaye umauti ulimpata kwa sababu ya kumkosoa mfalme kuhusu namna ya kutenda haki katika utawala wake dhidi ya Liongo na raia wake. Msheki anasema: Mfalme Mringwari; …Liongo ni rasilimali ya wabajuni, ni lulu katika chaza ya utamaduni wetu na silaha katika medani ya vita. Swali ninalokuuliza Mtukufu Mfalme ni dogo… mzalendo huyu Fumo Liongo kosa lake nini?...Niuwe Mringwari, niuwe; lakini ukweli ni huo…Mringwari baada ya kuambiwa ukweli anakasirika na kutoa amri na adhabu kali ya kumuua Msheki akisema: Huyo! Mtalimbo toka utosini! Kisha mtoseni baharini. Mazabania wanaingia, mavazi yao yakionesha kuwa ni wauaji,  wanaonekana wakimburuta Msheki.) (uk 6-8). Ufafiti huu umebaini kuwa motifu ya kifo imeibua dhamira ya mauti ambayo huwapata watu kutokana na hila, tamaa ya madaraka na ukatili walio nao viongozi kwa raia na viongozi wadogo walio chini yao kama ilivyoonekana kwa Nana, Liongo na Msheki.
Aidha, mauti inayompata mhusika mpambanaji huwa ni la jamii nzima, kama ilivyo pale anapokuwa anapofurahia jambo anapaswa afurahie na jamii nzima, pia anapopata janga la mauti, lazima liwe janga au huzuni ya jamii nzima. Hapa tunaona pindi Liongo anapopata mauti jamii inasikitishwa na kupatwa na hofu kama inavyojidhihirisha kwa kusema:

MACHAKA: …Umetutelekeza siye wanao

Tumebaki wakiwa, yatima.

Hekima iliyotuunganisha sasa imeyeyuka

Na kurunzi iliyotuongoza sasa imezimika.

Wabajuni sasa tunatapatapa gizani,

Tunatweta mkabala na lango la Kinywa cha mamba wa Ikulu… 
(Mbogo, 2009: 49). 

Nukuu hii hudhihirisha wazi kuwa janga linalompata mtu anayeipigania jamii yake, haliwi lake peke yake bali huwa la jamii nzima. Hapa tunamuona Machaka akiwakilisha hali ya jamii yake katika hali ya kupata huzuni na kupotea kwa matumaini ya mapigano waliyokuwa wakiyafanya ili kupata haki zao. Soyinka (1976) anatueleza kuwa janga analopata mhusika mkuu katika tanzaia halimhusu yeye tu binafsi bali linavuruga hali nzima ya utulivu wa jamii yake. Pia jamii hiyo ya mhusika wa tanzia ya Kiafrika huweza kujumuisha wale waishio, mizimu na miungu. Hapa tunaona mwandishi anatuonesha namna jamii na miungu ilivyovurugwa na mauti ya Liongo ambaye ndiye mhusika mpambananji akisema.

MKE 1: 
Nilikuwa nimelala tuli! Mara nikasikia mbingu zinapasuka. Ajabu? Radi wakati huu wa kiangazi? 

MKE 2: 
Ajabu sana. Tangu nizaliwe sijawahi kusikia radi hivi. Lazima miungu imekasilika.

WOTE: 
Yala Mungu tuhurumie.

RAIA: 
Uuuuuuuuuuuwi!!.

MBwASHO: 
Oh! Tazameni Wabajuni. Pazia la taifa la Pate sasa limeanguka chini. Na Pate imebaki utupu (Mbogo, 2009:44 & 45).
Nukuu hii inatuonesha kile asemacho Soyinka (khj) kuwa tanzia ya mtu aliyetegemewa kuikomboa jamii yake inaweza kuivuruga jamii nzima. Hapa tunaona jamii inapata hofu, mashaka na kupoteza matumaini, na hofu yao kuu ni kwamba yamkini miungu imekasirika. Hivyo, jamii inaonekana kukosa mwelekeo kwani dira yao ilikuwa ikiongozwa na kiongozi wao aliyekuwa akiwapigania katika kupata haki zao. Suala hili huisawiri hali ya nchi za Kiafrika kuwa pale zinapopoteza mtu shupavu anayewapigania, jamii huyumba kimaendeleo kwani nchi hurudi nyuma kiuchumi kutokana na mapigano na machafuko.
4.4.15
Motifu ya Ushindi 

Ushindi ni hali ya kushinda ama kufanikiwa kwa jambo linalopiganiwa ambapo Campbell (1968) anaeleza kuwa jasiri anatakiwa kuwa ni mkombozi wa watu wake katika mambo ambayo wengine hawawezi kuyatatua aliyefanya mambo mazuri na yenye manufaa kwa wote, mwenye ujasiri na nguvu, lazima apigane kwa masilahi ya nchi yake, ushindi unaopatikana aone kuwa ni wa jamii nzima na si wake binafsi, ni yule anayesababisha watu waumie pamoja naye pale inapotokea ameumizwa. 
motifu ya ushindi katika Tamthiliya ya Malkia Bibi Titi Mohammed inaonesha dhamira ya furaha kwa kile alichokipigania na kuonesha kwamba furaha yake ni ya jamii nzima kwa kuwa ushindi huo unajengwa katika dhana ya nguvu ya umoja na mshikamano wa mhusika na jamii nzima. Volger (1998) anasema kuwa shujaa anaposhinda, ana haki ya kusherekea ushindi wake. Hii huwa ndiyo zawadi yake kutokana na mambo aliyokuwa akiyapigania na kuyashinda. Katika utafiti wetu tumebaini kuwa, kupitia tamthiliya hii inatufanya tuone kuwa mafanikio na ushindi wa mapambano ya harakati za uhuru yanaihusu jamii nzima na kushangiliwa na jamii nzima kama umati na Bibi Titi wanavyoonekana wakiimba:
BIBI TITI: 
Uhuru wetu umefika!
UMATI: 
Uhuru wetu umefika
!
BIBI TITI: 
Nyerere wetu ameshinda!
UMATI: 
Nyerere wetu ameshinda!
BIBI TITI: 
TANU imeshinda!
BIBI TITI: 
Bititi ameshinda!
UMATI: 
Bititi ameshinda!

NYERERE: Haya ni mafanikio makubwa katika historia ya nchi yetu. Ni matokeo ya umoja na mshikamano wetu sote: Wanawake na Wanaume. Hivyo tunayo sababu ya kushangilia.….Wananchi huu pia ni wakati wa kumtaja na kumpongeza Malkia wa Harakati za Uhuru wetu. Ni Bititi Mohamediii! ( Mbogo, 2016: 54 - 57).

Ushindi unaooneshwa hapa ni ule wa jamii nzima unaoibua dhamira ya furaha. Campbel (1968) amekwisha eleza kuwa shujaa hapaswi kupigana na adui kwa ajili yake bali jamii nzima na anapopata ushindi asione kuwa ni wake yeye kwani katika mapigano huwa hajipiganii yeye, bali jamii nzima akiwemo yeye. Hii ndiyo sababu ya jamii nzima kufurai na mpambananji wao. Pia, Bibi Titi anaonekana akifurahia ushindi wa uhuru wake, na kwamba tuhuma zile alizopewa za kupindua nchi si za kweli na sasa yuko huru. Hii inajidhihirisha pale anaposema: BITITI: Ni kweli? Allah hamdulillah labilalamina. Mungu Mwenyewe amenipigania na kunipatia uhuru wangu (Mbogo, 2016: 61). Katika nukuu hii, inaonesha huu ni ushindi wa mtu binafsi aliyefungwa jela sasa ametoka jela, mwandishi amemalizia hapo mchezo haoneshi kama anapokelewa na jamii kwa hali ipi bali yeye binafsi anafurahia kutoka jela.

Pia, Bibi Titi anafurahia kupatikana kwa fursa ya kutibiwa kwa mfungwa Christina na uhuru wake, kwani hili ni jambo alilokuwa akilipigania akiwa jela. Bibi Titi alipigania kuwa Christina apewe kibali cha kutibiwa na kupatikana kwa uhuru wake toka maabusu. Hapa mwandishi anatudhihirishia katika mazungumzo yaliyokuwa yakiendelea kati ya afande Zubeda na Bibi Titi akisema:

BIBI TITI: 
Binti yangu Christina? Yuko wapi?

ZUBEDA: 

Christina kapelekwa hospitari kama ulivyoomba!
BIBI TITI: 

Hilo ni jambo zuri. Akipona atakuwa ameupata uhuru wake.

BIBI TITI: 

Ananyoosha mikono juu] Allah hamdulillah labilalamina. Mungu mwenyewe amenipigania na kunipatia uhuru wangu. (Mbogo, 2016: 60).
Kupitia nukuu hizi utafiti wetu umebaini kuwa mhusika Bibi Titi anafurahishwa na taarifa ya kupatikana kwa fursa ya kutibiwa kwa mfungwa Christina kwani ni suala alilolipigania sana na kuwashauri wampe kibali cha kutibiwa kwa kuwa aliamini kuwa mtu akiwa na afya njema atakuwa ana uhuru wa kufanya maendeleo yake binafsi na ya jamii yake. Pia yeye mwenyewe anafurahi kwa kupata uhuru wake toka kifungoni kwa majaliwa ya mwenyezi Mungu. 
Motifu ya Ushindi katika Tamthiliya ya Wangari Maathai inaibua dhamira ya furaha. Utafiti umebaini kuwa motifu hii inasisitiza ile sifa ya ushindi wa kijamaa kwamba, ushindi anaoupata mpambanaji ni wa jamii nzima. Hivyo, mapambano ya mhusika Wangari yanaleta ushindi ambao, anapoupata anufurahia na jamii nzima. Kama asemavyo:

WANGARI: Wananchi…Ninabubujiko la machozi ya furaha moyoni mwanguNami naialika mioyo yenu itoe machozi ya shangwe pamoja nami. Ushindi huu ni wa wanawake wote waliopanda na wanaoendelea kupanda mamilioni ya miche ya miti kote nchini. Ushindi huu ni watu wote sote Wakenya na Afrika kwa ujumla. Ushindi huu si kituo bali ni dira ya kule tunakotaka kwenda. Ni taswira ya bustani ya Edeni kwaajili ya vizazi vijavyo katika sayari hii tuishiyo…kwanza nataka nimshukuru kwa dhati Raisi wetu Mtukufu kwa uamuzi wake wa kuileta timu ya Scotland… ili kufanya uchunguzi kuhusu mauaji ya kusikitisha ya Dkt. Robert Ouko. Pili nataka … kutoa shukrani zangu za dhati kwa Rais wetu kwa uamuzi wake wa kuwaachia huru wanasiasa ambao kwa miaka mingi, wamekuwa wakiteseka huko jela. Kwa hakika, Mtukufu Raisi katika hili ameyafuta machozi na majonzi ya wazazi, watoto na wake zao. Amewapa uzima na uhai mpya maishani mwao…(Mbogo, 2015:52).

Ushindi anaouonesha mhusika Wangari ni wa kuhusisha jamii nzima kwa kuwa yale aliyokuwa akiyapigania kwa ajili ya wakenya wote sasa yametimia na kuleta ushindi wa kimataifa. Kupitia tamthiliya ya Wangari utafiti wetu umebaini kuwa mafanikio ya harakati za mapambano ya Wangari yanafanikiwa na kufurahiwa na yeye mwenyewe binafsi, pamoja na jamii nzima. Mkabala wa usosholojia umesawiri namna mafanikio katika maisha ya kila siku katika jamii yanavyofikiwa kutokana na kuyapigania kwa juhudi kubwa kama msingi wa maarifa ya uhalisi katika kazi za kisanaa. Hivyo, kupitia tamthiliya hii, Wangari anaonesha mafanikio hayo ambayo yamefurahiwa na jamii nzima. Ushindi huo, Kwanza, unaonekana kupitia matokeo ya kupinga Skyscraper isijengwe Uhuru Park na haikujengwa, pia madai ya kuachiwa huru kwa wafungwa wa kisiasa yalifikiwa. Haya yote ni mambo aliyokuwa akiyapigania Wangari kwa kutaka huo mradi usijengwe Uhuru Park kutokana na umuhimu wa mazingira aliona kuwa mradi huo ungeweza kuharibu mazingira, pia alipigania kuwa wafungwa walioko kizuizini watolewe. Hata hivyo, utafiti unatuonesha kuwa katika kipindi cha kupigania hayo yote Wangari alipata vitisho, dharau na mateso mengi, lakini hakukata tamaa alisimama kidete na kuvumilia na hatimaye kushinda kama mwandishi asemavyo:

STEFANO: Wafadhiri wameghairi. Wamejitoa wanasema katu hawatafadhili ujenzi wa Skyscaper pale Uhuru Park.

STEFANO: Raisi ametoa komandi kuwa, wanasiasa na wapinzani wote walioko kizuizini, kwanza wapewe dola mia moja kila mmoja, pili, wote wawe huru ifikapo keshokutwa mchana. (Mbogo, 2015: 41-42).

Nukuu hizi zinadhihirisha ushindi katika mambo yaliyokuwa yakiyapiganiwa. Hata hivyo ushindi huu ni ule wa kimataifa kwani matifa ya Ulaya kama Oslo - Norway wanaopigania haki za binadamu kimataifa walizitambua jitihada za Wangari na waliihatarisha nchi ya Kenya dhidi ya suala la kukiuka kanuni za haki za binadamu na mapambano dhidi ya Wangari. Lakini kwa kutambua mchango wake katika harakati za kupigania amani, demokrasia na rasilimali kwa kizazi cha Wakenya na vizazi vyote ulimwenguni, wanampa tuzo ya kimataifa kama mwandishi anavyoonesha kupitia Orengo akisema:

ORENGO: …Mwaka huu, ile zawadi…ile tunu ya kimataifa; ambayo watu wengi kote duniani hutamani kuipata; tunu ambayo hutolewa kwa mtu aliyetoa mchango mkubwa katika kumjali na kumthamini binadamu na utu wake…zawadi hiyo ni ya Nobel Peace Award, atazawadiwa, si mwingine bali ni Mzalendo wa hapa nchini Kenya Mwana demokrasia, Mwana harakati wa haki za Binadamu. Mama Kijanikibichi! …Profesa Wangari Muta Maathai!!! (Mbogo, 2015:49).

Pili, ushindi wa mhusika mpambanaji ni wajamii nzima au kundi analoliwakilisha (Mulokozi, 1996). Utafiti umebaini kuwa ushindi wa mhusika mpambanaji umebebwa katika taswira ya furaha ya jamii ambapo wananchi pia wanafurahia na kuona fahari kwa kupata ushindi huo. Hii hudhihilishwa na mwandishi akimtumia Raila akisema:

RAILA: Wananchi. Profesa Wangari Muta Maathai ametuvika joho la utukufu sisi Wakenya wote. … ametuvua taji la miiba na kutuvalisha sisi sote taji la dhahabu. Profesa Wangari, … bila kuteteleka, zaidi ya miaka 25, ameendelea kuifunika ardhi kavu iliyochakaa blanketi la mamilioni duniani alikopata fursa ya kufanya hivyo….[shangwe na vigelegele… shangwe na hoi hoi], …nina bubujiko la machozi ya furaha moyoni mwangu. Nami naialika mioyo yenu itoe machozi ya shangwe pamoja nami( Mbogo, 2015: 50-52).

Nukuu hii inadhihirisha suala la wananchi kufuraia heshima ya ushindi wa kupatikana kwa amani, demokrasia ya kweli na utunzaji wa rasilimali kwa manufaa ya umma wote. Katika furaha ya ushindi wa Wangari kupitia nukuu hiyo utafiti umebaini kuwa pamoja na kufuraia ushindi huo, bado Wangari anapata matumaini ya taswira na mustakabali wa baadaye kwa taifa kutokana na kile alichokipigania akisema:

Miti mashambani itazaa matunda, Ardhi nayo itatoa mazao kwa wingi, Watu wataishi salama katika nchi yao. … Mwenyezi Mungu atatenda makuu, atazivunja nira zao za utumwa na kuwaokoa mikononi mwao hao waliowafanya watumwa. Ndipo watakapotambua kuwa Mungu wa Profesa Wangari Maathai halali wala hasinzii. (Mbogo, 2015:53).

Nukuu hii inasawiri hali ya matumaini ya baadaye baada ya kuipigania nchi kuwa katika amani na utulivu. Pia Wangari anasisitiza watu kuishi kwa usalama na amani kwa kufanya shughuli za maendeleo na kuepukana na utumwa unaokwamisha maendeleo. Dhamira zilizojitokeza zimetoa mwanga wa kusawiri dhamira msisitizo kupitia ule utokeaji wa dhamira. Aidha kupitia utokeaji huo wa dhamira, tumeweza kusawiri mambo muhimu yanayoibuka kila uchao katika jamii za Kiafrika.
4.4.16 
Matumizi ya Pesa

Pesa ni sarafu na noti zinazotolewa na kuidhinishwa na serikali au benki kuwa ni fedha rasmi na halali za kubadilishana na bidhaa zinazonunuliwa au mahitaji na huduma zinazotakiwa (TUKI, 2004). Pesa ndio zinazompa mtu kukamilisha matamanio ama malengo aliyoyapanga katika maisha yake kama vile kulipa ada, kujenga nyumba, kununua gari, kulima shamba ama kufanya biashara. Katika tamthiliya teule matumizi ya pesa yameoneshwa kwa sura tofauti tofauti ili kudhihirisha tabia mbalimbali.

Katika tamthiliya ya Malkia Bibi Titi Mohamed, suala matumizi ya pesa limeibua dhamira ya uhusiano mbaya kwa kuwa pesa imeonekana kuwa kikwazo katika harakati za kupigania uhuru. Kila jambo analolipigania mwanadamu ili lilete mafanikio katika maisha yake kwa kawaida huitaji pesa ili liweze kukamilika. Katika tamthiliya hii mwandishi ameonesha:

MWAMVITA: 
Hii kazi ngumu. Kuna haja kesho umwone Oscar kambona. Tunahitaji senti kidogo za chakula.

SALIMA: 
Mimi leo nimeshindia karanga.


MWANASUBIRI: Na mimi leo nilibeba; nilikula kiporo kilichobaki jana..

FATUMA: 
Na mimi nimezunguka nikiuza kadi huku nikila kipande cha sukariguru na maji.

BIBI TITI: 
…Najua. Naomba tuvumilie wenzangu… nalibeba ombi hili nitalifikisha kwa Oscar kesho asubuhi (Mbogo, 2016:15 - 16). 

Katika nukuu ya maongezi haya, dhamira ya uhusiano mbaya umetokana na matumizi ya pesa ambayo imeonekana kuwa kikwazo katika harakati za kudai uhuru na haki za raia na maendeleo kwa jumla. Hii hudhihirika kupitia malalamiko ya wapiganaji pindi wanapomweleza Bibi Titi. Hali ya njaa wanayoielezea huakisi kuanza kukosa uzalendo na uvumilivu, ndiyo maana Bibi Titi anawataka wavumilie. Nyerere (1968) anaeleza kuwa mpiganaji asitumie pesa kama silaha ya kuwezesha mapambano yake kwani kukata shauri na kusema kwamba bila fedha mapinduzi hayawezekani huko ni kukosa uzalendo. Uzalendo unataka mtu avumilie na kujitoa kwa moyo katika mapambano hata kama mapambano yana changamoto kali sana. Hivyo, mtu huyo mwishoni anaweza kuitwa shujaa kwa kuvishinda vikwazo katika jambo alilolipigania.

Katika tamthiliya ya Wangari Maathai matumizi ya pesa yanasawiriwa kwa sura ya uzalendo kwani katikati ya shida mtu anaweza kushawishika kupokea pesa isiyohalali ili kutatulia matatizo yake kama atakosa uzalendo. Tumekuwa tukiona mtu anapigania haki katika jambo fulani ambalo linapaswa kuleta manufaa kwa jamii, ghafla mtu huyo huonekana akikatiza harakati hizo na haoneshi tena nia ya kuendeleza mapambano, ukichunguza kwa kina utaambiwa kanyamazishawa. Kunyamazishwa huku ndiko kunaleta kuwa na jamii isiyo na maendeleo na kubaki katika hali ya utumwa. Mwandishi analionesha suala hili akisema:

M. NYAYO: [Anatoa bunda jingine la noti] Mnamjua yule mama mtata? Mama mkorofi?... yuko mama mmoja anaitwa: Wangari Maathai? 
WANJIKU: Oh! Ndio mzee. Profesa Maathai?

M. NYAYO: Hii pesa, nenda tafuta Wangari huko Nairobi University- oh! Hapana. Huko tulishafukuza yeye. Sasa kwa sababu ya njaa, ameanza siasa ya kupayukapayuka. Ati; Oh! Mzee Nyayo asijenge Complex ataharibu Uhuru Park! Ati, Oh! Hiyo Skyscaper ya ghorofa 60 itaharibu mazingira…. Hiyo ni maneno ya mwanamke iko na serious frastreshoni! Mpe hiyo pesa; yeye tanunua kidheri na sukumawiki ale na watoto yake. Hiyo kelele yake inaonesha kichwa chake iko na fuse imeungua ndani ya ubongo wake!

WANGARI: Anachukua mabunda yote matatu ya pesa na kumtupia mzee Nyayo miguuni. Gawa karatasi watoto! Upesi…Dunia yote lazima ijue kuwa Kenya hatutaharibu ardhi kamwe…mazingira na tuyabembeleze sote (Mbogo, 2016: 24 - 25).
Suala la pesa kutumika katika kukwamisha harakati za kutafuta haki katika jamii za Kiafrika limekuwa likishamiri sana kwa kutoa rushwa mbalimbali. Hata hivyo, nchi zingine zimeonesha kupiga hatua na kukomesha tabia hiyo kwa kiasi kikubwa. Utafiti wetu umebaini kuwa suala la pesa limepenyeza kama nyenzo ya kukwamisha mapambano ya kupigania haki na kuwaziba midomo wapigania haki. Mwandishi anaonesha namna Wangari alivyoyakataa mabunda ya pesa aliyopewa ili aache harakati zake. Wangari anaonesha uzalendo na kukishinda kikwazo hicho kwa kuzirudisha pesa zile na kuendelea na mapambano ya kupigania haki. Mwandishi anataka kutoa somo kuwa kupigania haki na maslahi ya taifa yanahitaji uzalendo na uvumilivu wa hali ya juu ili kupata mafanikio. Kila mpigania haki anapaswa kukataa rushwa ya aina yoyote ile kwani rushwa ni adui wa haki.

Katika nukuu hizi kupitia nadharia ya kisosholojia inaonesha mahusiano mabaya kati ya viongozi na wananchi wake. Mwandishi katika kuyasawiri mahusiano ya kijamii anaonesha tabia ya viongozi wa juu na namna wanavyoitumia pesa kama nyenzo ya kuvunja mahusiano na kukwamisha harakati za kudai haki kwa wanachi. Aidha, mwandishi anaonesha mawazo finyu ya viongozi wanaotumia pesa kama silaha ya kuwakandamizia raia badala ya kuzingatia sheria, haki na wajibu wao kama viongozi. Pia, humdharirisha mwanamke kwamba ni mtu mwenye njaa,  aliyerukwa na akili; anatakiwa apewe pesa ya kulisha familia yake tabia hii ya unyanyasaji wa kijinsia si sahihi. Hata hivyo, pamoja na kudharirishwa huko, Wangari hakukata tama, bali alinesha uvumilivu na kusonga mbele kiuzalendo kwa kuzirudisha hizo pesa na kuwa na msimamo wa kuendeleza harakati akisema:

WANGARI: Mafisadi wakiona ardhi iliyokaa bwete mara makoo yanaanza kuimezea mate. Hivyo, huu ni wakati wa kusimama kidete. Waporaji wa ardhi wote tuwapige kete…ardhi yetu tusiifanye kiate. Tukiitunza nchi kesho itatulisha mkate… (Mbogo, 2016: 26).

Tumekwisha kuona kuwa kupambana na mafisadi ni jambo kubwa na la hatari, lakini linalohitaji moyo wa ujasiri wa kuvishinda vikwazo ambavyo visipodhibitiwa wanaweza kutumia pesa zao kupotosha haki na kupora ardhi ya raia kwa manufaa yao binafsi. Usosholojia unadhihirisha hulka ya mwanadamu kuwa ni mtu mwenye tamaa ya mali na kila wakati hutaka huwa na ubinafsi wa kumiliki mali kuliko watu wengine katika jamii. Ili kuweza kutimiza tamaa yake hutafuta njia rahisi na ya mkato ambayo itaweza kumpatia faida na utajiri wa haraka haraka. Hali hii ndio huwachochea baadhi ya wanadamu kujihusisha katika vitendo vya ufisadi, mauaji, wizi, matumizi mabaya ya mali za umma na rushwa ili wapate mali za harakaharaka (Ritzer, 2008 & Tonkiss, 2006). Msomaji huweza kupata hisia na hali halisi ya namna vitendo vya ufisadi vinavyoweza kuwa angamizo kwa jamii kama vitapewa mwanya kwa kutosimamia vizuri katika mapambano yake. Kwanza, ufisadi huweza kusababisha vifo, mafarakano, vita na pia kukosekana kwa amani na utulivu. Tafadhari tunayopewa hapa ni kuwa kama pesa itachukuwa nafasi ya juu katika kuiongoza nchi, basi itaweza kuununua utu wa mtu, haki na uhuru wa mtu na mtu kuishi kama mnyama.

Kwa upande wa tamthiliya ya Fumo Liongo suala la pesa limesawiriwa kuwa chanzo cha maangamizi kwa wapenda haki na watetezi wa wanyonge. Pesa ndiyo imetumika kuweka uhusiano mbaya wa kutafuta kunufaika kwa kuondoa thamani ya utu wa mtu kupitia pesa. Hapa mwandishi anaonesha akisema: 

W. KIONGOZI: 
Kama tungeweza kumpata mtu aliye karibu naye, mtu ampendaye, lakini mwenye uwezo wa kupitua moyo dhidi yake ili aipate siri ya ufu na uhai wake. Tutakuwa tumepiga hatua Mtukufu.

MRINGWARI: 

Wazo zuri sana. Yaani tupate mtu, ndugu ama rafiki kisha tumnunue kwa pesa nyingi?

W. KIONGOZI: 
Hii ndio maana yangu Mtukufu (Mbogo, 2009: 31).

Utafiti umebaini kuwa, pesa imetumika kama rasilimali ya kununulia utu wa mtu na kuondoa uhai wa mtu. Pia, dhamira hii imeonesha matumizi mabaya ya pesa kwa viongozi wa Kiafrika kuwa pesa si kitu cha kuwakwamua watu kutoka hali duni, bali kufanyia ukatili usiokubalika katika jamii. Mwandishi anaonesha kuwa uozo wa viongozi wa Kiafrika haufanywi na Mkuu wa nchi tu, bali ni mipango inayotiwa nguvu na watendaji wasaidizi ambao wanatumika kupanga na kutekeleza uozo huo. Hivyo, hao ndio hupendwa sana na mtawala anayehusika. Pia, mwandishi anathibitisha kutekelezwa kwa kitendo cha Zahidi kununuliwa na Mringwari akisema LIONGO: Zahidi mwanangu umeniua? Kakununua Mringwari! Umenunulika! (uk. 43). Kwa upande mwingine, pesa imetengeneza maana ya ziada kupitia matumizi yake. Hivyo, hutupa kuona hisia halisi kuwa uhuru wa raia katika kufanya mambo unabanwa, kukatizwa na kunyamazishwa kwa kutumia pesa ambapo kasi ya mapambano dhidi ya dhuluma, ukandamizaji, ukatili hukwamishwa kwa kutumia pesa.
4.4.17 
Motifu ya Ndoa 
Ndoa ni makubaliano rasmi ya mwanamke na mwanaume kuishi pamoja kama mume na mke. Katika kazi teule, mwandishi kupitia mhusika TATU ameweza kulisawiri suala la ndoa kama asasi ya kijamii ambayo ina mchango mkubwa wa kuleta maendeleo ya jamii na kuyafanya maisha yawe na maendeleo ama kuyafanya yakwame. Wanasosholojia wanazitazama kazi za kifasihi kuwa ni kazi zinazozingatia utamaduni, uchumi, siasa n.k., katika jamii inayohusika. Katika tamthiliya ya Malkia Bibi Titi Mohamed, mwanadishi anaionesha dhamira ya changamoto katika ndoa kupitia ndoa ya mhusika TATU kwa kuonesha changamoto zinazohusu ndoa yake kuwa ndiyo sababu ya kuachika na kunyanyasika kwake. Mwandishi anaonesha akisema:

TATU: Jamani mie mume wangu kanifukuza … mwanaume kaniacha mie!. Leo asubuhi kaamka na kunipandishia jaziba, “We mwanamke! Nimechoka na umalaya wako! Mnaenda huko na huko, mnajifanya kuuza kadi za TANU, kumbe mnafanya uasherati! …Siwezi” Akanitupia talaka si mke wangu: “Kwenda mwanakwenda wee! Shetani..! Ibilisi mkubwa!”… (Mbogo, 2016:16 - 17).

Suala hili limeonesha hali halisi ya changamoto za ndoa kwa watu. Mwandishi ameisawiri changamoto hii ya ndoa kwa kuonesha namna ambavyo mtu anapokuwa anajitoa kushugulikia masuala ya kijamii mambo yake binafsi huenda kombo kwa kukosa baadhi ya vitu kama Tatu ambaye anaachika; anapewa talaka tatu, na matusi kwa sababu ya kutumia muda mwingi kwenye harakati za kupigania uhuru. Aidha, hapa anaonesha kuwa suala la ubinafsi, kukosa uvumilivu na uzalendo ndilo limechangia changamoto hii ya ndoa kwani uzalendo unataka kujali masuala ya kitaifa kwanza kuliko ya mtu binafsi. Suala la ndoa linamuonesha Bibi Titi anakumbana na ndoa ya mitala bila idhini yake kwa sababu ya harakati za kisiasa za kupigania uhuru wa nchi yake. Mwandishi anaeleza:

BIBI TITI: (Saa 3 usiku… Bibi Titi na mizigo yake anasukuma mlango anaingia)… na huyu mume wangu yuko wapi?

KHADIJA: Wewe Bibi Titi unavisanga, si kidogo. Umeenda ukalewa togwa la siasa. Unazunguka dunia nzima ukitangaza TANU na Nyerere. Miezi mitatu na mume umemwacha peke yake msituni. Kwa nini asimezwe na chatu? Boi alinambia kuwa: kuzunguka zunguka kote huko mikoani na kujifanya kupiga siasa ni janja yako tu! Huna lolote; kazi kuparamia wanaume za watu. … Tazama tangu Boi kanioa mimi; kila kitu anapata kutoka kwangu (Mbogo, 2015: 43).

Kupitia nukuu hii, tunaona namna ndoa inayojitokeza kwa mhusika Bibi Titi ikiwa na changamoto yake inayotokana na kutokuwepo kwa uvumilivu toka kwa mumewe. Kupitia kazi teule mwandishi ameonesha suluhu ya suala hii la ndoa na changamoto zake japo si watu wengi huweza kuhimili, mwandishi anasema:

TATU: Nilimtazama mume wangu nikasikia chozi la moto linashuka na kubabua mashavu yangu… nikamwambia: “Mume wangu bado nakupenda; lakini kunambia niachane na TANU. Kunambia niachane na harakati za kudai uhuru wan chi yetu; …Haiwezekani (uk. 17). 

BIBI TITI: … Nami namwambia Boi: “Endelea mwanakwetu!” Sina chozi, sina wivu mie…Aliyekunyoa shungi kakupunguzia kuchana! Safari hii nikitaka mume wa kunioa; sitamkubali anayenuka shombo la ukoloni! (Mbogo, 2016: 46-48).

Kupitia usosholojia, tunaona mambo ya kijamii kama harakati za kisiasa na ndoa zinavyoathiliana na kuvuluga mahusiano kati ya mtu na mtu katika kazi teule. Hata hivyo, mwandishi ameonesha matokeo ya athari hizo kupitia suala la ndoa kwa kumtumia mhusika Tatu na Bibi Titi ambao wanaona bora wavunje mahusiano na waume zao kwa kutalikiana nao ili harakati za kudai uhuru kwa maslahi ya Taifa zima yaendelee. Jambo hili pengine kwa mtu asiyekuwa na ndoa anaweza kuliona ni jambo dogo, lakini ni jambo gumu ambapo katika hili, ni watu wachache wanaweza kufanya maamuzi hayo. Mwandishi kupitia suluhu wanayoitoa wahusika katika changamoto hii ya ndoa anaonesha kuwa kuna dhana ya wanaume walio na shombo la ukoloni kwamba wanaume wamejaa ubinafsi, ubepari, hawana uzalendo, uvumilivu wala mapenzi ya dhati mpaka wanafikia hatua ya kufukuza wake zao kwa kuwa wanaona ndoa ni bora kuliko masuala ya kitaifa. 
Tofauti na Alivitsa (2017), yeye analitazama suala la umaanisho katika ndoa kuwa ndiyo chanzo cha matatizo ya wanandoa kwa kuwa, mtu mmojawapo kati ya wanandoa anapokosa huo umaanisho katika ndoa basi ndoa hiyo huweza kuwa na hali ya kutothaminiana na matokeo yake ni kulalamikiana na kushutumiana kila wakati. Suala hili huonekana katika jamii zetu likitokea mara kwa mara. Hivyo, ni vema kwa wanandoa kumaanisha mahusiano yao huku wakiheshimu kazi zenye kuleta tija kwa jamii. 
Katika tamthiliya ya Wangari, changamoto  ya ndoa imeonekana kuwa na doa linalotokana na harakati za kupigania haki ya raia. Mwandishi anaonesha nyumbani kwa Wangari Maathai, Saa saba mchana, Profesa anaingia, ametoka hospitali. Mkono umefungwa bendeji na kichwa vilevile. Anaingia na Lilian. Sebule ina uchafu. Mwandishi anaeleza:

MUTA: 

Mama umetoka hospitali?...? pole mama…Tazama! Baba kachukuwa vitu vyake vyote. Ameondoka!
WANGARI: 
Kumetokea nini?

NJERI: 

Mama, papa alikuja anatokota hasira. Alifunga vizigo vyake akaondoka.
MUTA: Na mimi nilimuuliza: Baba unaenda wapi? Baba kwa nini unaondoka? Baba utarudi lini?

WANGARI: Enhe? Akasemaje?


MUTA: Akasema hajui atarudi lini (Mbogo, 2016: 16).
Nukuu hii inaonesha masuala ya ndoa ambapo kupitia msingi wa nadharia ya usosholojia unazingatia kuwa kazi ya fasihi lazima iakisi utamaduni wake. Utamaduni wa mwanaume kumkandamiza mwanamke unaoneshwa na mume wa Wangari ambaye alimtazama Wangari kama mwanamke anayepaswa kufanya shughuli za kulea familia tu, Wangari anapojikita na masuala ya harakati za kijamii kwa muda mrefu mumewe anaamua kumkimbia na kuelekea kusikojulikana. Hivyo, utafiti huu umebaini kuwa tukio la Wangari kufungwa jela kutokana na harakati zake za kisiasa ndizo zinamsababisha mumewe aondoke nyumbani na asijulikane alikokwenda.

Kupitia nadharia ya usosholojia umeonesha kuwa mahusiano katika ndoa yanavunjika kutokana na uhalisi wa harakati za kijamii na utamaduni kandamizi kwa mwanamke kama mwandishi alivyosawili jambo hili la ndoa na harakati za kisiasa. Wangari anaonesha ujasiri wa kutoteteleka kwani haonesha nia ya kumtafuta mumewe kinyume na matarajio ya tamaduni kwamba anapaswa kumtafuta mume alikokwenda. Wangari anazidi kuhamasisha harakati zake za kisiasa za kupigania haki ya Wakenya. Hali hii iliwafanya wanachama wenzake wamlazimishe kupumzika kwani kutokana na majeraha yake daktari alishauri apate muda wa kupumzika, Lilian anasema: “…Wangari…Unahitaji kupunguza kasi ya shughuli zako. You heard what the doctor said (uk 36).”

Kwa ujumla, matukio ya harakati za kisiasa na ndoa zimeonekana kuathiriana sana katika kazi teule. Kwandishi ameonesha matokeo ya athari hizo kwa mhusika Tatu na Bibi Titi ambao wanaona bora kuachana na ndoa zao, wasiendelee kuishi na waume zao ili kuendeleza harakati za kupigania maslahi ya taifa. Maamuzi haya si mepesi kama tunavyodhani ni magumu kwa kuwa kupigania haki ni jambo zito na la hatari, hivyo ni watu wachache tu katika ulimwengu huu wanaweza kufanya maamuzi kama hayo. Aidha, mwandishi kupitia jambo hili ameonesha dhana ya wanaume wa kiafrika kuwa hawana hulka ya kujali masuala ya kitaifa bali wana shombo la ukoloni akimaanisha kuwa wanaume ni mabepari, hawana uzalendo, uvumilivu wala mapenzi ya dhati mpaka wanafukuza wake zao na kuwakimbia kwa kuwa wanajihisisha na shughuli za kisiasa kwa muda mrefu.

Kwa upande wa mhusika Wangari, mmewe anaondoka nyumbani na kutokomea kusikojulikana bila kuaga. Pia, hali ya kudharauliwa na kachero Stefano akimwambia wewe ni mwanamke wa Kiafrika unayetakiwa kukaa jikoni; uzae na ulee watoto…” (uk.18). Kwa hali hii imesawiri kwa wazi namna tamaduni za Kiafrika zinavyomkandamiza mwanamke hasa katika suala la ndoa, ambapo mwanamke amekuwa akikandamizwa, kudharauliwa na kutothaminiwa kwa kuwa tamaduni husika humuona mwanamke ni kiumbe asiye na mchango wowote katika maendeleo ya taifa kitu ambacho si kweli. Aidha,  Saluhaya na Suleiman (2012) wanaona kuwa mapenzi na ndoa vimekuwa ni vikwazo vinavyoweza kurudisha nyuma harakati za ukombozi, kwa maana ya kwamba kama wanawake watatazama ndoa tu na kusahau harakati za kupigania ukombozi na ustawi wa jamii basi, jamii huweza kukosa maendeleo.
4.4.18 
Motifu ya Ushawishi 
Ushawishi ni kumpa mtu maelezo ili kutaka kumfanya akubali kufuata fikra au maelezo yako (TUKI, 2004). Dhana ya ushawishi imejengeka kupitia wahusika wanaotumiwa katika kazi za kifasihi ambao husawiri hali halisi ya uwezo mkubwa wa kushawishi watu na wakamsikiliza katika harakati za mapambano anayoyafanya kwa maslahi ya jamii. Motifu ya ushawishi imeibua dhamira ya ushawishi kupitia kazi teule. Suala la ushawishi katika tamthiliya ya Malkia Bibi Titi Mohammed, Bibi Titi ameonekana kuwa ni mshawishi na mhamasishaji mzuri katika harakati za kisiasa. Ushawishi huu unazaa matunda na kuwafanya watu wengi wajiunge na TANU na kushiriki katika harakati za kudai uhuru. Kwanza, Bibi Titi aliweza kuwashawishi wananchi katika mikoa ya Tanganyika wakajiunga na TANU, kisha kuungana kumpinga Mkoloni kama Bibi Titi anavyoeleza:

BIBI TITI: …nilikuja Dodoma.. na kote huko mamia ya wanawake na wanaume kwa mamia na maelfu wamehamasika wana hasira! Wanataka Mkoloni aondoke. Arudi kwao. Hapa sio kwao. Lazima Tanganyika ijitawale (Mbogo, 2011: 37 - 38).

Nukuu hii inadhihirisha suala la ushawishi alioufanya Bibi Titi na wananchi kuwa na mwitikio uliojaa hasira ya kutaka kumng’oa mkoloni aende kwao kisha wao waweze kuwa huru na kujitawala.

Ushawishi wa Bibi Titi pia, haukuishia Tanganyika tu, bali ulivuka mipaka mpaka nchi jirani ya Kenya, huko nako aliweza kushawishi Wakenya waungane. Mwandishii anaonesha akisema: BIBI TITI: “Tuliendelea na mikutano ya siri, tulianzisha tawi la KANU la umoja wa Wanawake. Inatia moyo” (Mbogo, 2016: 57). Maneno haya yanatuonesha namna ushawishi unavyoweza kuwavuta watu na kuwafanya waungane ili kuleta mabadiliko. Hali hii humfanya mwanamke kutumika kama mshawishi kuleta mabadiliko ya kweli katika jamii. Yaani kupinga utawala uliokithiri udhalimu wa kutawala kwa mabavu (Massoud, 2013).
Ushawishi katika tamthiliya ya Wangari Maathai, mhusika Wangari amelisawiri vema suala la ushawishi kwanza, alikuwa mstari wa mbele kuwashawishi na kuwahimiza wananchi wawe na umoja na mshikamano ili kupigania maslahi ya taifa la Kenya bila woga. Hapa mwandishi anadhihirisha akisema:

WANGARI: Wenzangu, ndugu zangu: Wanawake wenzangu, tunahitaji kuhamia Uhuru Park. Tuweke kambi hapo. Tutafunga kula na kunywa hata kama ni mwaka mzima. Hadi tuusambaratishe mpango wa kujenga skyscraper pale uhuru park. Na mpaka wafungwa wote wa kisiasa waachiwe huru.
WOTE: 
[Mmoja mmoja: Mimi niko tayari. Mimi niko tayari…]    (Mbogo, 2011: 37).

Katika nukuu hii imeonesha nguvu ya ushawishi inavyoweza kuwafanya watu wawe na nia moja na kila mmoja alionekana yuko tayari kupambana kwa maslahi ya taifa zima. 
Ushawishi katika tamthiliya ya Sundiata, Sundiata anaonekana akiwashawishi Wamandigo ili wasonge mbele wapambane na adui bila kukata tamaa kama anavyohamasisha akisema:

SUNDIATA: … Hakuna kurudi nyuma. Sharti tuwe tayari kuifia nchi na watu wetu. Vita hii ikiisha na amani kuturudi; Wamandigo wanahitaji maendeleo. Kilimo, uvuvi na ufugaji sharti kiimarishwe. Wafua chuma wanahitaji kuwezeshwa ili kuendeleza uvumbuzi wa nyenzo madhubuti, …Kesho tunaanza vita. Wamandingooo!!!
ASKARI: Wamandingooo!!! (Mbogo, 2011: 58).
Hapa, mhusika Sundiata anashawishi watu wawe wazalendo hata kuwa tayari kufa ili kuitetea nchi yao ili iwe na amani, utulivu na maendeleo. Aidha, tunaoneshwa kuwa ili mtu ashiriki katika vita anahitaji ushawishi mkubwa sana hata kama anachokipigania ni kwa manufaa yake mwenyewe, kwani vita ina faida na hasara zake pia.
Pia,  katika tamthiliya hii imeonesha ushawishi wenye kusheheni hekima na ushauri kupitia wazee waliotumia hekima zao kumshawishi kiongozi na kumshauri kuwa awe ni mtu mwenye hekima na busara katika kuwahukumu watu na maamuzi anayoyatoa. Katika tamthiliya hii, Sundiata alikuwa ni mkuu wa majeshi ya Tunkara anapoaga kurudi kwao kwa Wamandigo huku akiwa amefiwa na mama yake anaomba kipande cha ardhi amzike mama yake kabla ya kuondoka, lakini mfalme Tunkara anamrushia lugha za kejeli na matusi. Ndipo wazee wanamshauri na kumshawishi aache jaziba aliyonayo atumie hekima kumsaidia Sundiata. Mwandishi anaonesha akisema:

TUNKARA: (Kwa hasira zaidi) Ardhi sikupi! Ala! Sikupi ardhi aslani. Ukitaka ardhi, basi utalipia. Tena utainunua ghari. La sivyo, beba mvimba wa mamako wende zako!

MZEE 1: Unafanya nini Mansa Tunkara?... Unafanya vibaya. Mtoto huyu katufanyia mengi. Makubwa! Anahitaji imani. Anahitaji kusaidiwa. Anahitaji huruma, sio hasira zako (Mbogo, 2011: 40-41).

Maelezo haya yanaonesha wazi namna wazee wanavyojitahidi kutumia hekima kumshauri na kumshawishi kiongozi, lakini hekima zao hazipokewi na kiongozi ila hushikilia msimamo wake na kuona kuwa yupo sawa. Sundiata anatuma malipo ya kipande cha ardhi kama manyoya ya ndege, vigae vya chungu, nyasi zilizokatwakatwa, na kipaande cha kisu kama malipo ya kipande cha ardhi ambayo nayo Tunkara anayadharau akisema: “Ee! Nini hii? We mtoto, mpumbavu nini? Nani kakutuma ujinga huu?… Mtoto anamjibu, ni Sundiata ee Mfalme” (uk. 40). Mfalme Tunkara anamjibu na kumwambia: “Nenda umwambie ajitwike maiti ya mamake aende zake”. Pamoja na majibu hayo, bado wazee hawakukata tamaa kumshauri na kumtaka aghairi hasira zake huku wakimweleza ishara za malipo aliyotuma Sundiata na hatari zake kuwa manyoya ya bundi, vigae vya chungu na kipande cha kisu ni ishara ya maangamizi. Maana ya hivi vyote ni kuwa kama hatampa ardhi amzike mamaake, basi Sundiata atarudi kumwangamiza Mfalme na himaya yake yote. Hata hivyo, hayo yote hayakumwingia alizidi kuweka shingo ngumu na kujibu jeuri kuwa: “Basi tutaona! Tutaona kati yake na mimi nani alitangulia kuliona jua…” (uk. 40 - 41).
Suala la ushawishi limeonekana kurudiwa rudiwa katika kazi teule na kuibua dhamira katika kazi teule kama ilivyosawiriwa na mwandishi, ambapo watu wameonekana wakishawishiwa kuuungana na kupambana ili kupata haki zao ambazo zilionekana kukosekana kutokana ukosefu wa maadili na ukandamizaji wa baadhi ya viongozi katika bara la Afrika. 
4.4.19 
Motifu ya Mwanamke
Mwanamke amekuwa akitazamwa na waandishi wa kazi za fasihi kwa taswira mbalimbali ambazo nyingine ni chanya na hasi kulingana na mazingira na hali halisi ya maisha yanayomzunguka mwandishi huyo. Motifu hii imeweza kusawiri dhamira mbalimbali zinazomuhusu Mwanamke kama ilivyo kwa wanajamii wengine, mwanamke anasawiriwa katika dhamira tofautitofauti kama vile mtunza mazingira, mlezi, mwadilifu, mshauri mzuri kwa jamii, mchonganishi, jasiri, mvumilivu, mshawishi, kiongozi shupavu n.k. Usawiri huu umeonekana kujirudia rudia kutokana na maisha anayoishi mwanamke katika jamii yake na mambo anayoyafanya au kufanyiwa kupitia shughuli za kila siku za kijamii. Usawiri wa aina hizi za motifu za mwanamke unajitokeza pia katika kazi teule za kisanaa za Emmanuel Mbogo.
Katika tamthiliya ya Wangari Maathai motifu ya mwanamke imeonesha dhamira ya mwanamke kudharauliwa na kunyanyaswa na mwanaume, Wangari kama mwanamke anaonesha jitihada za kuthamini mazingira kwa kujitolea kutoa elimu kwa jamii yake ili wajue namna ya kutunza mazingira na faida zake. Licha ya bidii hizo anakumbana na changamoto ya kukatishwa tamaa na kudharauliwa. Mwandishi anamtumia mmewe Mwangii kuonesha hali hii akisema: “Umepagawa na pepo Wangari. Unahitaji maombi. Jini mahaba amekuingia! Tazama huko nje! Kumetapakaa vichaka vya miche ya miti. Mandhari nzuri ya zamani imepotea; zulia la majani kijani halipo tena; badala yake maelfu ya miche ya miti iliyosambaa tilivyogo… bado kidogo huko nje kutageuka vichaka na maficho ya nyoka” (uk 7). Hotuba yote hii ni kumdharau Wangari  ili kukatisha na kukomesha harakati za kutunza mazingira kwa kupanda miti. Hata hivyo, maneno hayo hayakumrudisha nyuma aliyahesabu kama changamoto na kusonga mbele ili kuyanusuru mazingira kwa manufaa ya jamii.
Pia, motifu ya Mwanamke katika tamthiliya ya Wangari Maathai imeonesha dhamira ya kudharauliwa na kunyanyaswa na mwanaume kutokana na mwendelezo wa hulka ya mfumo dume ambao ndiyo umeonekana kuchangia kudharauliwa kwa mwanamke. Katika tamthiliya hii, kwanza, mwandishi anaonesha hali ya kudharauliwa kwa Wangari kutokana na mume wa Wangari kukithiri mfumo dume. Mwandishi anaonesha akisema: “Mimi nilitoa mahari nikamuoa mwanamke mrembo; nae mwanamke mrembo akatoa mahari na kumuoa mume mwingine.” (uk. 5). Hii ni dalili ya kunyanyasika kwa mwanamke kuwa akishaolewa hana sauti na maamuzi ya kufanya jambo lolote mpaka aamuliwe na mumewe, jambo ambalo huchangia kurudisha nyuma maendeleo ya familia na taifa kwa ujumla kwani humnyima mwanamke uhuru wa kupanga na kuamua mambo ya maendeleo.

Pia, msanii amemsawiri motifu ya mwanamke kuonesha dhamira ya kudharauliwa na viongozi kutokana na mfumo dume katika jamii. Kwa mfano mwandishi katika tamthiliya ya Wangari Maathai anaonesha namna Nyayo kiongozi anavyomdharau mwanawake, akisema: 

Mwanamke anaye-behave kama traditional African Women, ndiyo anaweza kuwa real Professor; siyo Wangari Maathai anayeropoka… dawa ya kumsambaratisha ni kumcharaza kwa viboko ya salala (Mbogo, 2015: 25).

Kupitia nukuu hii tunaona kuwa mfumo dume umejaa kumfungia mwanamke katika ulimwengu wa kutii kila kitu hata kama si sahihi. Aidha, nukuu hii inatuonesha kuwa mwanamke yeyote msomi hatakiwi kuwa na mabadiliko ya kimaendeleo katika fikra na matendo yake. Hivyo, utamaduni kama huu unamdunisha mwanamke kifikra kwa kuwa humuona mwanamke kuwa hawezi kushiriki kukemea kwa ujasili mambo mabaya yanayojitokeza katika jamii. 
Vilevile, kachero Stefano anamdharau Wangari akisema: “Usipoteze muda wako Wangari…raisi hana muda wa kumsikiliza mwanamke kama wewe” (Uk.18). Dharau kama hizi ndizo zinazoleta kukwama kwa harakati za kimaendeleo kwa wanawake wengine kwani hukatisha tamaa na kuleta unyonge wa kudhani kuwa Raisi anawasikiliza wanaume tu huko Ikulu. Aidha, mwandishi anazidi kumuonesha mwanamke akidharauliwa na mwanaume pale Wangari anapojibizana na Stefano kiongozi wa serikali anamwambia: Yaani kukwambia kwamba wewe ni mwanamke wa Kiafrika unayetakiwa kukaa jikoni; uzae na ulee watoto - hayo ni matusi? (Uk. 18). Maelezo hayo yanaonesha namna mwanamke anavyodharauliwa na kukandamizwa kutokana na mfumo dume ambao humtazama mwanamke kama mtu wa kukaa nyumbani, kuzaa na kulea watoto na kupika. 

Tamaduni kama hizi ndizo Caleb (2013) anaziona kuwa ni tamaduni kandamizi kwa mwanamke kwa kuwa tamaduni nyingi za jamii za Kiafrika zimedaiwa kuchangia katika kumnyanyasa mwanamke. Dhamira hii ya kudharauliwa kwa mwanamke ni jambo ambalo limekuwa likiendelea katika jamii za Kiafrika kumuona mwanamke kuwa ni mtu anayetakiwa kuongozwa tu, nadharia ya usosholojia inaeleza kuwa mila na desturi nyingi zimekuwa zikimpendelea mwanamume katika masuala kama ya kiuchumi, kisiasa na kiutamaduni huku zikimdhalilissha mwanamke. Kwa hiyo, tamthiliya ya Wangari Maathai imemuonesha Wangari kuwa ni mwanamke anyekumbwa na athari ya tamaduni na mila potofu kwani yeye ni mwanamke msomi na mpigania haki. Aidha, jamii wakiwemo viongozi humkandamiza na kudharau upeo wa elimu yake na kumuona kuwa anapaswa kuzaa na kulea watoto tu na si shughuli nyingine za uongozi katika jamii.
Motifu ya mwanamke pia, imesawiri dhamira uzazi na malezi ambapo mwanamke ametazamwa kuwa ni mtu mwenye wajibu wa kutunza familia yake. Mwanamke ndiye anaonekana kupewa jukumu la kuwa mlezi mwema kwa familia na watoto ili kuhakikisha watoto wanakua na afya na maadili. Pia, kuhakikisha familia inastawi kwa ujumla wake. Suala la ulezi huchukuliwa kuwa ni moja kati ya majukumu makubwa aliyonayo mwanamke tangu zamani. Ifahamike kuwa tangu zamani mwanamke ni mtu mwenye wajibu wa kulea watoto na waume katika familia na jamii (Evans, 1995). Nyangweso (2017) anaeleza kuwa mwanamke ni mlezi mwema na mwenye jitihada za kuistawisha familia yake katika mitazamo na maadili. Hata hivyo, mwanamke huyo anapokumbana na matatizo kama kuwekwa kizuizini au kufungwa jela malezi yake yanaingia dosari kwani hawezi tena kukaa karibu na familia yake na kuilea kikamilifu.

Katika tamthiliya ya Wangari Maathai, mwandishi anamsawiri Wangari kuwa ni mlezi na mzazi aliyekuwa analea watoto wake na kumtunza mmewe, mfano mwandishi anamwonesha akiwa anashugulika kuandaa chakula na kuwaandaa watoto ili waende shule huku akisimamia maendeleo yao ya kitaaluma, pia kuhakikisha mmewe anakuwa nadhifu. Mfano, anasema kwa mume wake, “…Wacha nikutengeneze tai hii kwanza…there! My handsome young man! …kaa kula breakfast yako (uk. 4). Hatua ya mtu kuwa mlezi lazima awe na ubora wa uwezo wa kujali na kutunza katika maisha ya kila siku Erickson (1950). Wangari alionesha uwezo wa kutunza familia yake, lakini anapokamatwa na kupelekwa jela, matokeo ya malezi yake yakaingiwa dosari kwani akiwa jela hakuweza tena kuwasimamia watoto wake na kuihudumia familia kwa jumla. Mwandishi anaonesha baadhi ya dosari akisema: 

MUTA: 
Pole mama…tazama! Baba kachukuwa vitu vyake vyote. Ameondoka! [Liilian, Wangari, Njeri…wote kimya. Wanakagua mchafukoge wa pale sebuleni] (Mbogo, 2015: 35).

Nukuu hii inadhihirisha kuwa mwanamke ni mtu muhimu katika kusimamia malezi ya familia na pale anapokosekana familia hupata shida na pia kusambaratika. Watoto huweza kukataa kula wakikazana kumdai mama yao kama Muta mtoto wa Wangari aliyekuwa hataki kula mpaka amuone mama yake. Mwanaume kukimbia ndoa yake ni jambo ambalo si sahihi linapaswa kukomeshwa mara moja ili kujenga kizazi chenye maadili. Mila na desturi ndizo huhalalisha maadili, matendo na ustaarabu wa jamii. Kila taifa halina budi kuuimarisha utamaduni wake kwa kuwa ndio msingi wa maadili yake na ustaarabu wa raia wake (Sengo, 1991). Kwa upande mwingine, Fakih (2017) anasisitiza kuwa malezi yanayozingatia pande mbili yaani baba na mama ndiyo yanayoleta familia bora. Familia ambazo suala la malezi huachiwa mama tu, hali hizo ndizo huonekana kumtwisha zigo kubwa la malezi huyu mwanamke katika masuala ya kuhakikisha anawapa watoto huduma muhimu kama chakula, kuwasimamia kimasomo, kuhakikisha wanakuwa na maadili. Kwa hiyo, tunapata elimu kuwa malezi ya pande mbili ndiyo yenye tija kwa watoto ili waweze kuwa na maadili mema na kukua vizuri. Hivyo, ni jukumu la jamii ya Kiafrika kuikata minyororo ya kuwaachia wanawake suala la malezi bali kushiriki kwa pamoja ili kuwe na ustawi wa kizazi chenye maadili mema.
Katika tamthiliya ya Fumo Liongo, mwandishai anasawiri suala la malezi na uzazi kupitia Mbwasho mamaye Fumo Liongo kuwa mlezi na mzazi aliye na uchungu na mwanaye. Kwanza mwandishi anamsawiri Mbwasho kama mlezi anayependa kuona usalama wa mwanae hata anapokuwa mtu mzima. Suala hili linaonekana kutokana na mazungumzo ya mama Liongo na Kijakazi Saada wanaposema:

SADA: 
Nyimbo za ushindi zinamiminika Wabajuni wamepania kucheza hadi jogoo awike.

MBWASHO: 
Mwanangu yuko wapi?

SADA:
MWanao?

MBWASHO: Mwanangu ndiyo. Nina wana wangapi mie Mbwasho?

SADA: 
Mama unamtafuta Fumo Liongo kama vile wamuulizia mtoto mdogo? Mashaka ya nini, nawe unajua mwanao, simba wa Pate yuko ngomani akisherehekea ushindi dhidi ya Sango Vere?

MBWASHO: 
Usinieleze mambo ya kitoto mie. “Ati kusheherekea ushindi” Nao ushindi ni wa nani?...Kamwite.

SADA: 
Lakini mama… WAbajuni …hawawezi kumruhusu manju wao aondoke ngomani… 

MBWASHO: 
Fanya ninavyokwambia. Liongo ni Mwanangu! Ala!...’Wabajuni hawatapenda aondoke ngomani’. Ni nani anayejali? Wao wanajua uchungu wa mwana? (Mbogo, 2009: 12-13).
Liongo anaporudi anaonesha dalili kuwa anapumzika tu kidogo kisha atarudi tena ngomani, anamweleza mama yake akisema: “Acha tupumzike kidogo. Tunaweza kurudi tena baadaye” Ndipo mama yake anamwambia: Urudi wapi usiku huu? Mimi nakaa hapa, naugua kwa machungu na jitimai kwa ajili yako, na wewe unazungumza juu ya kurejea huko ngomani? Unataka hadi nife ndipo ujue kiasi gani cha machungu niliyo nayo? (Uk. 13). Aidha, katika maelezo haya, utafiti huu umebaini kuwa wazazi na walezi wengi wana hali ya kuwalewa watoto wao hata pale wanapokuwa watu wazima kabisa hutamani kuwaona wakifuata ushauri wao na kufanikiwa. Inapotokea watoto hawafanikiwi au wanakumbana na changamoto basi, nao hujikuta wakiumia kama Mbwasho Mama yake Liongo. Usosholojia umelitazama suala la malezi kuwa ni la msingi sana kwa kuwa suala hili huusishwa na maendeleo ya kila siku katika maisha. Pia hatua ya mtu kuwa mzazi ni mchakato unaokamilika kwa mzazi kuwa na uwezo wa kujali na kutunza (Erickson, 1950). Hata, hivyo, kwa upaande mwingine wanapotokea watu wanaojiita wazazi ilhali hawajali wala kutunza familia husababisha familia kukumbwa na mienendo mibaya ya maadili na kutawanyika kwa familia. 
Pia, suala la malezi limeonesha kuwa mzazi huwa na uchungu wa mwana ambao unaonekana wakati Liongo amekamatwa na kufungwa jela kisha kuteswa kwa amri ya Mringwari. Liongo anapofanikiwa kutoroka, anarejea nyumbani kwa mama yake akiwa amejaa madonda mwili mzima, mama yake anapomuona anapata uchungu na kulia. Mwandishi anatuonesha akisema:

MBWASHO: (anamkumbatia Liongo na kuanza kulia machozi.) Oh! Mwanangu, u hai kweli! (Anakagua kila sehemu ya kiungo chake kama vile kitu cha ajabu ambacho hajapata kukiona) Mh! Ai! Ai! Ai!. Madonda! Damu! Mh! Wacha tutengeneze maji moto tukukande mwanangu… Kaa mwanangu. Kwanini huyu Mringwari, muuaji mkubwa haji aniue mimi badala ya kunitesea mwanangu hivi, ee? (Mbogo, 2009: 27). 

Maelezo haya yanatudhihirishia suala la mlezi Mbwasho alivyokuwa akimlea mtoto wake na kutaka kusimamia katika mienendo yake kila wakati ili mwanae awe salama. Inapotokea mwanae kapata matatizo, mama hupata maumivu makali yanayomsababishia matatizo ya moyo. Jambo kama hili la wazazi kuumia na kupata ugonjwa wa moyo na wengine kupoteza uhai kwa sababu ya kuwapenda watoto wao si geni katika jamii yetu. Wapo wazazi ambao hata mtoto akiwa mtu mzima na kuanza kujitegemea, mzazi bado haachi kumwadilisha na kumjali mwanae. Hivyo, yanapotokea matatizo kumhusu mwanaye mzazi huyo hupata maumivu makali na maradhi kama ya moyo. Katika suala hili la malezi, mwanamke ni mlezi mzuri nanguzo katika makuzi ya jamii, ni mtu wa kutoa mwangaza wa kumwongoza mwanajamii katika maisha yake. Hivyo mwanamke huwa na huruma, upendo na uvumilivu (Mrikaria, 2015). Huu ndio msingi uliojengeka katika kazi teule katika kumtazama mwanamke katika ujenzi wa jamii. Mwanamke katika kazi za kifasihi ameonekana akisawiriwa katika sura tofauti tofauti ili kusawiri hali halisi za kijamii. Mwandishi katika kazi teule amemsawiri mwanamke kama kiumbe mshauri na mtatuzi wa changamoto za kimaisha. 
Katika tamthiliya ya Malkia Bibi Titi Mohamed mwandishi amemsawiri mwanamke kama mtu anayetoa ushauri kuhusu umuhimu wa afya ya mtu hata kama ni mfungwa aliyeko jela. Bibi Titi anatoa ushauri kuwa mtu awapo jela, lakini akabainika kuwa ana maradhi yanayomsumbua, basi utu uzingatiwe apelekwe akapate matibabu. Katika jambo hili, mwandishi anaonesha kupitia mazungumzo kati ya Bibi Titi na afande Zubeba akisema:

BIBI TITI: 
We Zubeda, kwa nini mnaendelea kumweka huyu binti hapa Isanga. Gereza linawezaje kumtibu mlevi wa dawa ya kulevya? Mpelekeni hospitali. Ntasema hili hadi lini? Mwili uko jela na akili zake pia? Hii siyo haki.

ZUBEDA: 
Atapelekwa. Mkuu anayetakiwa kutoa kibali cha kumhamishia hospitali, atarudi toka likizo kesho kutwa.

BIBI TITI: 
Basi na iwe hivyo (Mbogo, 2016: 5).

Matokeo ya ushauri huu yanazaa matunda kwani Bibi Titi anapokosa kumuona Christina anamuuliza afande Zubeda kuwa: …Na huyu binti yangu Christina? Yuko wapi? Ndipo Anapewa majibu mazuri na Zubeda kuwa Christina kapelekwa hospitali kama ulivyoomba (uk. 60). Bibi Titi anaonesha kufurahishwa na utekelezaji huo kwani anaona Christina akipona atakuwa ameupata uhuru wake. Katika maelezo haya utafiti umebaini kuwa, ushauri na kuwasaidia watu kutatua changamoto zao ni jambo zuri katika maisha kwani mtu anapoondokana na changamoto zilizomwandama anakuwa na uhuru binafsi kuhusu maisha yake na ujenzi wa jamii, kuliko kuwa na uhuru wa bendera wakati maisha yanayomzunguka mtu na usalama wake huwa ni kama kifungo. 

Huu ndiyo mtazamo wa Isaac (2017) kwa nafasi ya mwanamke kuwa mwanamke amepewa jukumu la kusimamia maadili na mienendo kwa vijana. Kwa hiyo, inapoonekana maadili yameporomoka kwa vijana, anayelaumiwa ni akina mama ambao huonekana kuwa wameshindwa kutekeleza majukumu yao. Katika tamthiliya hii ndipo tunamwona mhusika Bibi Titi akichukuwa jukumu la kutoa ushauri kuhusu mwenendo wa Christina.

Katika tamthiliya Wangari Maathai tunaona jinsi ambavyo mwanamke anajitoa kuwa mshauri mtatuzi wa changamoto za watu ambazo huonekana kuwa kikwazo kwa wanajamii. Mwandishi kupitia maongezi ya Wangari na Anneti wakiwa jela anasema:

WANGARI: …kwa nini uko hapa?

ANNETI: [Anacheka] Prof. Si unaona? Baada ya shahada ya Photo Journalism sikupata ajira. Nikaamua kuwa Sex-marcenary.

WANGARI: …Inasikitisha. Hii nchi…

ANNETI: Unajua Prof. katika hii profession yangu.

WANGARI: Profession gani? Journalism?

ANNETI: Wachana na Journalism. …katika profession yangu nimegundua kuwa: wanaume wengi wako kama watoto. Wanapenda sana kubembelezwa.

WANGARI: 
Tukitoka humu ndani, itabidi tuonane ili nikutafutie kazi. Huo u-marcenary utakuumiza.

ANNETI: Yah?!...Kweli?! (Mbogo, 2015: 28-30).

Katika mazungumzo haya kati ya Wangari na Anneth wakiwa jela yanadhihirisha hali ya vijana wanapomaliza shahada zao na wakakosa kazi za kuajiriwa, hujikuta wakifanya kazi haramu kama ya kujiuza miili yao ili wapate chochote. Hapa, mwandishi anajaribu kuionesha hali halisi kizazi cha leo kwamba, vijana wamekariri kuwa, mara wanapomaliza shahada zao lazima waajiriwe na serikali na kusahau kuwa wafanisi wa kujiajiri. Hivyo, matokeo yake ni kuanza kufanya kazi zisizo halali kama ukahaba. Mhando (2015) anaeleza kuwa tabia hizi zinatokana na hulka za vijana baada ya kuhitimu vyuo vikuu kujivisha ushetani kwamba shetani huwaingia vijana katika fikra zao na kuwaharibu na kuwa na fikra potofu akilini mwao kwa kuwaza kuwa wakimaliza masomo yao vyuoni ni lazima waajiliwe au wafanikiwe kimaisha. Fikra potovu ndizo zimeonekana kumtawala mhusika Anneti katika tamthiliya hii kwamba baada ya kumaliza chuo, alipokosa ajira akaanza kufanya biashara ya ukahaba, jambo ambalo ni kinyume cha maadili.

Kupitia suala hili mwandishi anatoa elimu kwa kuwashauri vijana na kuwataka kuthamini na kutumia vizuri taaluma zao na kuwa na uwezo wa kujiajili ili kuepuka tabia dharirishi katika maisha. Mhando (khj) kupitia nadharia ya usemezano anasemezana na kuwashauri vijana wasomi kuwa elimu waipatayo baada ya kumaliza chuo sio sababu ya kufanikiwa kimaisha au kupata ajira kubwa na mishahara mikubwa. Hivyo anawataka vijana watumie maarifa waliyoyapata kutimiza ndoto zao na si kuyasubiri mafanikio yawafuate walikotulia. 
Pamoja na ushauri anaoutoa Wangari kwa Anneti kuwa aachane na tabia ya kujiuza kwani tabia hiyo ni kitendo ambacho kitamuumiza, tunaona matokeo ya ushauri wake yanazaa matunda. Anneti anabadilika na kukubali kufanya kazi ya taaluma aliyoisomea na kuwa mwandishi wa habari mzuri sana. Mwandishi anamwonesha Anneti akiwa katika ummati akiendelea na kazi kama ifuatavyo: …Miongoni mwa ummati kuna Anneti kavaa jeans na tisheti yenye picha ya Wangari. Ana kamera. Kuna waandishi wa habari wengi (uk 48). Nukuu hii inaonesha namna ushauri na upendo katika kutatua changamoto kunavyoweza kumbadilisha mtu kutoka katika dhana potofu za kimaadili na kuanza kuwajibika kimaadili kwa kushiriki shughuli halali za kijamii. Huu ndiyo msingi wa wahakiki wa Kisosholojia kueleza kwamba fasihi ina jukumu la kurekebisha mienendo ya kimaadili ya jamii kwa kuonya, kushauri, kuhimiza na kuelimisha kwakuwa fasihi msingi wake ni jamii.

Katika tamthiliya ya Sundiata mwandishi anamsawiri Songoloni mama yake Sundiata kuwa ni mshauri na mtatuzi wa changamoto zilizokuwa zinatokea kwa mwanae. Mwandishi anaonesha namna Dankarani na mamaye Sassuma mwalivyokuwa wakiiandama familia ya Sundiata kwa hila, vitisho, ugomvi, lugha chafu; na kisha, kuwafukuza waondoke wauhame mji huo kwa kuwa ni watu wasiotakiwa kuishi humo kutokana na kupinga mambo yanayoendeshwa katika jamii bila kufuata sheria katika mji wa Mali. Katika changamoto hii Songoloni mamaye Sundiata anaamua ugomvi na kumshauri mwanae akisema: 

(Anamshika mkono) Mwanangu! … Wacha! Wacha Mwanangu. Twende. …Wakati wako bado mwanangu. Twende tuihame nchi hii. Kwani lile lisilowezekana kwa kuhama, litawezekana kwa kuhamia. (kwa Dankarani) Haya baba muitawale Naniaba kwa haki, la sivyo jua litawawakia. Naapa. (Mbogo, 2011: 20)
Kupitia nukuu hii, utafiti umebaini kuwa Songoloni ni mwanamke mshauri na mtatua changamoto kwani aliweza kunyamazisha ugomvi mkali kati ya Dankarani na mwanae Sundiata. Aidha, anapoondoka na kuelekea mji wa Mema ambako huko ndiko anapata umaarufu na kukua kijeshi, sawa na kauli ya mamaye iliyosema lile lisilowezekana kwa kuhama litawezekana kwa kuhamia. Kwa kauli hii, inafundisha kuwa wakati mwingine panapotokea ugomvi, njia mojawapo ya kuepukana na ugomvi huo pengine na madhara yanayoweza kutokea, ni vema kuondoka eneo la ugomvi na kwenda eneo lenye utulivu ili kuendelea kufanya mambo ya msingi na maendeleo.

Mwandishi katika tamthiliya ya Fumo Liongo, anaonesha namna Mbwasho mama yake Liongo alivyokuwa karibu akimshauri mwanae katika hatua za maisha yake. Mbwasho ni mwanamke aliyeonekana kuujali sana uhai wa mwanae. Mfano, Liongo anapofanikiwa kutoroka jela na kulejea kwa mamake na anamuaga kuwa anaona aende katika msitu wa kuzimu, ndipo anamshauri kwamba kwa nini usikimbie, uhame, wende mbali huko, wasikuone. Kuna Lamu, Tana hata Mombasa” (uk. 28) ushauri wa mzazi huyu ulikuwa ukilenga kutafuta usalama wa maisha ya mwanae ambayo yalionekana kuwa hatarini kwa kuwindwa na mfalme Mringwari. 
Motifu ya mwanamke pia,  imeonesha dhamira ya kutoa lugha ya matusi, ambayo huitoa baada ya kuudhiwa au kutokana na hulka ya mtu tu ya kutoa lugha ya matusi, ama kuwa na tabia hiyo kutokana na ukosefu wa maadili. Lugha hii ya matusi pia huweza kuwa ni maneno ya matusi au matendo yenye kuashiria kumtusi mtu isivyo halali au isivyokubalika katika jamii inayohusika. Pamoja na maelezo hayo lugha ya matusi katika jamii mbalimbali hutazamwa kama lugha ambayo si ya kiungwana au ambayo haikubaliki katika jamii kwani wakati mwingine hutumiwa kwa lengo la kudhalilisha au kukejeli utu wa mtu (Massuod 2018). Katika tamthiliya ya Sundiata, Sassuma ameonekana kutoa lugha za matusi ili kumdhalilisha na kumkejeli Sundiata ilia ache kupigania kiti cha ufalme kama anavyoeleza:

SASSUMA: Mwanakulaanika we! Uso umekuparama mtoto… mzandiki mkubwa… kama ungekuwa na akili timamu ungemshukuru Mungu wako aliyekurehemu akakurudishia hiyo miguu yako (Mbogo, 2011: 19).

Katika nukuu hii, utafiti umebaini kuwa, mwanamke ni kiumbe aliye na lugha ya matusi anayoitumia kama silaha ya kuwaonea, kumdhalilisha na kumkejeli mtu, kama ambavyo ameonekana akimtukana Sundiata kuhusu sura yake na akili zake. Jambo hilo halikubaliki katika jamii.

Pia, mwanamke huyu Sassuma anaonekana kutumia lugha ya matusi kuudhalilisha na kukejeli utu wa Sundiata pamoja na mama yake ili kugombania nafasi ya uongozi kwa ajili ya mwanae. Mfano, anaonesha wazi kuwa ana nia ya kupambana vikali ili mwanae apate kuongoza akisema: 

Siwezi nikaaacha haki yangu na ya mwanangu ikaporwa na yule kiwete na kisonoko mamaake. Ndwele ya mate itaendelea, michilizi ya udenda wa domo lake katu hautakatika…(Mbogo, 2011: 1-2).
Kupitia kauli hizi, mwanamke amejibainisha kuwa na lugha ya matusi ambayo amekithili unyanyapaa kwa watu wenye kasoro za kimaumbile kama Sundiata aliyepitia changamoto ya uwete akiwa mtoto. Pia, lugha hizi zimeonesha kusudio la kumdharirisha na kumkejeli Sundiata kutokana na uwete aliokuwa nao, neno kama domo lake, michilizi ya udenda ni lugha ambayo imejaa maneno ya kumkashifu na kuudhalilisha utu wake kutokana na maumbile yake. Kitu ambacho kinaelezwa kuwa kumtolea lugha chafu mtu mwingine ni kumshushia thamani ya utu wake kama mwanadamu (Massuod, 2018). 

Pia, suala la lugha ya matusi imejitokeza kutokana na wivu na kusababisha ugomvi kati ya Sassuma na Sundiata. Mwandishi anasema: SASSUMA: (hasira) Pumbavu! Mzuieni! Ishi!...mwanakulaanika we! uso umekuparama mtoto, wala huoni fedheha kuongea uzushi… (uk 17-19). Dankarani naye akimwambia Sundiata anamjibu akisema: …Bila shaka ubongo wako umekombwa na ulimi wa kenge, sasa wehu umeanza kukunyemelea, siyo,… Ndipo Sassuma anatoa amri ya kumfukuza Sundiata na Mama yake: …kufikia alfajiri, nisione alama wala kivuli wala kusikia harufu ya kutuzi ya akina Sundiata (uk. 19). Suala la kutoa lugha ya matusi limeonekana kukithiri kutokana na uonevu na ukandamizaji anaoupata mwanamke kutoka kwa mwanaume. Aidha, mwandishi anamuonesha Keleye analazimishwa kufanya mapenzi na Sumanguru ambaye ni mjomba wa mume wake anakumbwa na hasira na kuanza kumtuka akisema: …kauzu…kibaka wewe…fisi mkubwa we! (uk 44).
Vilevile, jambo hili si geni katika jamii zetu kwani tumekuwa tukisikia watu wanapokuwa wamepishana kidogo tu, basi, huanza kuporomosheana lugha za matusi ambazo hazifai hata kuzisikia masikioni wako kwasababu zimejaa kuudhalilisha utu wa mtu. Kwa hiyo, suala hili ni vema likakemewa sana kwa kuwekewa sheria kali ili kujenga maadili yenye tija katika jamii, kwani jambo hili linapofumbiwa macho litatengeneza kizazi kisicho na maadili na ustaarabu hatimaye kukithili kwa mmomonyoko wa maadili katika jamii. Mhusika Keleye katika tamthiliya hii ya Sundiata anaonekana kuudhiwa na kiongozi mkubwa hivyo anamtukana ili kuonesha hali ya hasira zake akiseam: “Huna utu, una unyama,… mchinjaji, fisi mkubwa we! … kibaka mkubwa!” (Uk. 45).
4.4.20 
Motifu ya Ujaala wa Kidini na Kijadi
Ujaala unaelezwa kuwa ni hali ya kunasibisha kuwapo kwa viumbe waliomo duniani pamoja na hali au matukio yote yanayowakumba na uwezo wa Mungu au miungu juu ya maisha (Ponera, 2014). Suala la imani ya ujaala imekuwa ikiwawekea wanajamii kuishi katika hali ya kuridhika kwa mambo yote yatakayowakumba. Hali hii hutokana na jamii kuamini kuwa yote yatokeayo ni majaliwa ya Muumba au uweza wa Mungu ambaye ndiye mwenye nguvu za kuyaendesha mambo yote ya walimwengu hapa duniani (Hassan, 2018).
Ujaala huibua dhamira ya ibada na kumtegemea Mungu na miungu ambapo huifanya jamii iishi kwa kuzingatia imani iyo. Kwa msingi wa suala la ujaala ambao ndio majaliwa, imetupa mtazamo wa kuona kuwa kumbe mwanadamu anapofunika kombe ili mwanaharamu apite, ni kwa sababu anajua ya kuwa katika mambo yote magumu na mepesi yanayotokea kwake tumaini lake ni Mungu katika kuyatatua ama kuyasimamia. Huu ndio msingi wa matumaini ambao unasema kuwa wanajamii huamini kuwa matendo yote ya mwanadamu yanaongozwa na uwezo wenye nguvu dhidi yao ambazo hawawezi kushindana nazo. Hivyo, mwanadamu hujipa matumaini na kusema yote namwachia Mungu ndiye atanitetea, msemo ambao kwao ndio hutoa faraja na mategemeo katika jambo. 

Motifu hii inaibua dhamira ya umuhimu wa ibada na kumtegemea Mungu, katika utafiti huu, wahusika wameonekana kuamini kuwa yote yanawakumba ni kwa mapenzi ya Mwenyezi Mungu ili wayapitie hayo na ndiyo maana huishia kuomba na kumtaka Mungu awasaidie katika kuepukana nayo kwani uwezo wa kuyamaliza anao yeye. Katika tamthiliya ya Malkia Bibi Titi Mohamed mwandishi amesawiri ujaala au majaliwa ya maisha ya Bibi Titi ya kutegemea ibada kama sehemu ya usalama wa maisha yake katika magumu anayopitia akisema:

Jela ni jela. Hakuna nini wala nini. mwenyezi Allah Subhanahu wa ta’ala ataitakabali ibada yangu kama ilivyo. Ninamuomba Allah autazame udhu ulioko ndani ya moyo wangu badala ya sijida katika panda la uso wangu (uk. 1).
Katika nukuu hii, utafiti wetu umebaini kuwa mazingira magumu ya jela kwa Bibi Titi hayakumzuia kufanya ibada kwa Mungu wake kwa kuwa alijua ya kwamba dua yake inaweza kumsaidia na kumpatia haki yake ya kuachiwa huru kwani alijua kuwa kifungo chake ni cha kusingiziwa. Pia, suala la kumtegemea Mungu kwa Bibi Titi limeonekana kuwa endelevu katika hatua za maisha yake ya kila siku kwa kuwa na maadili ya kumtegemea Mungu ndiye mwamuzi na mtetezi wa maisha yake. Aidha katika mambo ya kusingiziwa kesi ya uhaini ambayo hukumu yake ni kunyongwa au kifungo cha maisha. Hili linajidhihirisha mwandishi anamwonesha Bibi Titi akisema: “…Binti yangu Christina; hayo yote namwachia Mungu…Kwa jina la Mwenyezi Mungu; Yeye Mwenyewe Rabana aliyeniumba, ndiye atakuwa mtetezi wangu. Yeye Mola wangu ajuwae siri na mafumbo yaliyoko chini ya vilindi vya bahari, ndiye Wakili na Hakimu wangu” (uk.3). Kwa kauli hizi, majaliwa ya mwanadamu yanaoneshwa kwa kutegemea ibada na uwezo wa Mwenyezi Mungu tu katika kuwatoa watu katika matazizo yanayoonekana kuwakabili kwa namna ambayo kwa uwezo wao hawataweza kuyaepuka.
Vilevile, suala la ibada na kumtegemea Mungu kwa Bibi Titi akiwa gerezani anapoambiwa ashiriki kucheza ngoma zinazohusu sikukuu ya uhuru aliona kama anaumizwa moyo wake kwani kesi iliyomweka jela ni ya kusingiziwa, lakini Bibi Titi bado aliendelea kumtegemea Mwenyezi Mungu kama mtetezi wake kama mwandishi anavyosema: 
BIBI TITI: Aa! Zubeda mwanangu; mimi nina kesi ya jinai. Nangoja aidha kunyongwa ama kifungo cha maisha. Sasa leo nikacheze ngoma mbele ya hadhara. …ntakuwa naukebehi moyo wangu unaovuja huzuni; unatiririka machozi ya jungu lililopikwa: …faraja ya moyo wangu humu gerezani ni kumshukuru na kumwabudu Mwenyezi Mungu. (Mbogo, 2016: 5-6).

Kauli hizi pia zinaudhihirisha ujaala ambao umeonekana kutumika kwa Bibi Titi ambaye katika kila changamoto aliyoipata alimwachia Mwenyezi Mungu kuwa mtatauzi na msuluhishi. Pia, ibada na kumtegemea Mungu kama ujaala unaonekana kuwa wanawake wamepewa uwezo mkubwa wa kukabili mambo magumu na mazito ya kijamii na kitaifa. Mwandishi analisawiri jambo hili kwa kumwonesha Bibi Titi akiwaambia wanawake wenzake akisema:
BIBI TITI: Sisi wanawake ndiyo nguzo ya nchi… sisi wanawake ndiyo nguvu ya dunia… sisi ndiyo nguzo ya dunia hii. Wanawake sharti tujifunge vibwebwe hadi tumfurumushe Mwingereza… Mungu ametupa wanawake mamlaka, Mungu ametupa matumbo ya kutunza uhai, vifua vya kuwanyonyesha, na mogongo ya kuwabeba wana hivyo, tusijisikie wanyonge…Mungu amepanda mbegu ndani mwetu, natazama; mbegu imeota Mungu ametupa uwezo huu… (Mbogo, 2016: 31-32).
Utafiti wetu umebaini kuwa suala la ibada na kumtegemea Mungu kama ujaala limetumika kuwapa ujasiri wanawake katika mapambano dhidi ya maendeleo ya Taifa kwa kutambua kuwa uwezo wa mapambano wanayoyafanya wamejaliwa na Mwenyezi Mungu hivyo hawana budi kusonga mbele kama Bibi Titi anavyowakumbusha wanawake walioonekana kukata tamaa. Vilevile, utafiti umebaini kuwa ujaala upo katika kumshukuru Mwenyezi Mungu kwa yale anayoyatenda kwa mwanadamu. Mwandishi anamwonesha Bibi Titi akimshukuru Mungu kwa kumpa uhuru wake uliokuwa umepotezwa akiwa jela akisema: Alla hamdulillah labina. Mungu Mwenyewe amenipigania na kunipa uhuru wangu (uk. 61).
Katika tamthiliya ya Wangari Maathai utafiti umebaini kuwa raia wa Kenya walipokuwa wakipitia matatizo ya kiutawala, kiuchumi na kijamii walimtegemea Mungu kwa maombi ya mfungo wakiamini kuwa hakuna awezaye kuwatetea ila yeye tu. Kwanza mwandishi anamuonesha Orengo akisema: 

“hata sasa naona umeme na kusikia ngurumo la radi huko mbinguni. Ni sauti ya kinywa cha Mwenyezi Mungu iliyopiga kamsa. Mungu wa Nyandarua, Mungu wa mlima Kenya, Mungu wa Nandi hills anaendelea kuzitakabali sadaka za damu ya Wakenya wote wanaoendelea kuteseka jela kwa kosa la kupigania haki, demokrasia na maendeleo ya nchi hii. Name ujumbe wangu ni kuwa: tusikate tama. Tutashinda (Mbogo, 2015: 22).”
Maelezo hayo yanaoesha kuwa katika kutafuta haki zao kimbilio lao na mtetezi wao ni Mungu kwa njia ya maombi ambayo yaliaminiwa kuwa yanamfikia Mungu wao.

Hali hii ya ujaala ndiyo ambayo imedhihilika katika janga lililoikumba Dunia ambapo raisi wa Jamuhuri ya Tanzania, Dkt, John Pombe Magufuli alisikika akisema: “Ndugu zangu Watanzania, kutokana na ugonjwa wa corona, nawaomba tutumie siku tatu, kuanzia 16/04/2020 - 18/04/2020 kumuomba Mwenyezi Mungu aliyemuweza wa yote atuepushe na janga la ugonjwa huu. Tusali kila mmoja kwa imani yake atasikia” (TBC- ARIDHIO, 16/04/2020). Hali hii ndio hudhihirisha kuwa janga hili haliwezi kutoweka kwa kuwa halina dawa ila kwa uweza wa Mwenyezi Mungu tu. 
Pili, umuhimu wa ibada na kumtegemea Mungu katika tamthiliya hii, unadhihirishwa na imani ya kufunga na kuomba kwa Mungu wao pindi wanapopitia changamoto ikiwemo suala la kupigania haki zao. Mwandishi anamwonesha Wangari akihimiza watu kuweka kambi la maombi akisema: “Tumekwisha kubaliana juu ya kuweka kambi Uhuru Park. Hapo tutafunga na kumwomba Mwenyezi Mungu: Skyscaper asilani haitajengwa Uhuru Park. Wana wetu walioko kizuizini, ima faima, lazima watoke (uk. 39).

Tatu, suala la umuhimu wa kufanya ibada na kumtegemea Mungu linaonekana kupitia kachero mmoja wa Ikulu ambaye alikuwa kinyume na mifumo inayotesa raia. Mwangdishi anamwonesha kachero Angel akisema: “Bosi wakati wa usiku utaona maelfu ya mishumaa ya nuru ya matumaini imewashwa. Akina mama wanakesha wakiimba, wakiomba na kumtukuza Mwenyezi Mungu (uk. 40). Hii huonesha kuwa katika mambo magumu anayokumbana nayo mwanadamu na kuonekana kuwa wanadamu wameshindwa kuwasaidia, mwanadamu huweka tumaini lake kwa  Mungu pekee akiamini kuwa Mungu ndiye mtatuzi wao.
Nne, ujaala unadhihirisha suala la umuhimu wa ibada na kumtegemea Mungu huonekana katika kutabiri na kutokea kwa mambo mema  juu ya maisha yao na kizazi chao chote. Mwandishi anaonesha akisema: “ ushindi huu ni wetu sote Wakenya na Afrika kwa jumla. Ushindi huu si kituo, bali ni dira ya kule tunakotaka kwenda. Ni taswira ya bustani ya Edeni kwaajili ya vizazi vijavyo katika sayari tuishiyo…naliona bara lote la Afrika na sayari yote; nikinyoosha mikono yangu juu mbinguni na kutoa unabii huu; Miti mashamba itazaa matunda, Ardhi nayo itatoa mazao kwa wingi, na watu wangu wataishi salama katika nchi yao, naye Mwenyezi Mungu atatenda makuu: atazivunja nira zao za utumwa, na kuwaokoa mikononi mwa hao waliowafanya kuwa watumwa, ndipo watakapotambua kuwa Mungu wa Profesa Wangari Maathai halali wala hasinzii…(uk 52-53).
Hassan (2018) anaeleza kuwa watu hufanya ibada kwa lengo la kukiri ukubwa wa Mungu na kumtii pamoja na kumuomba awe mtatuzi wa shida za kiulimwengu zinazowakabili watu. Katika ujaala wa kijadi, suala la ibada limeelekezwa kwa miungu na mizimu ili iwasaidie. Hali hii ndio mtafiti huyu huifananisha na harakati za mwanadamu kutafuta nguvu inayoyaongoza maisha yake na kuitii kwa kuamini kuwa yeye hana uwezo wala mamlaka katika maisha yake bila nguvu hiyo kwa kuwa binaadamu hana uwezo wa kufanya lolote ili kuathiri maisha yake, mustakabali wake na matendo yake bila kupata msaada wa Mungu. Motifu ya ujaala imechambuliwa kwa kutumia usosholojia ambao hueleza kuwa fasihi lazima ichukuliwe kuwa ni nyenzo muhimu isiyoweza kujitenga na maisha ya jamii katika masuala yanayohusu utamaduni (Ritzer & Goodman, 2003). Watu wamekuwa na utamaduni wa keweka imani kwa Mungu au miungu kuhusu maisha yao kwa kuwa huamini kuwa ndiyo msaada wao katika kuyatazama maisha yao ya kila siku. 
Katika tamthiliya ya Sundiata utafiti umebaini kuwa ujaala wa kijadi ndio unaonekana kuchomoza zaidi tofauti na ule wa kidini katika kazi zingine kwa kuwa kila jambo ambalo ni gumu kwa wahusika waliosawiriwa katika tamthiliya hii ya Sundiata huonekana kutafuta msaada kwa mizimu na miungu yao kwa kutoa sadaka kwa sababu huamini kuwa matatizo au magojwa wanayoyapata yametokana na hila za watu ama wao wenyewe kuikosea miungu. Katika tamthiliya hii mwandishi anaonesha ibada na kuitegemea mizimi inachukuwa nafasi ya ujaala pale Kolonkani dada yake Sundiata anapotafuta dawa ya kumponya kaka yake kwa mizimu ili apone uwete alionao ambao uliaminika ulitokana na hila za watu kwa kulogwa. Mwandishi anasema:

Miungu ya Wamandingo ilituburuta, ikatuongoza. Tuliruka kwa mbawa za Wahenga. …tukatua porini, msituni, kandokando ya mto Nijaa. Chini ya mibuyu, juu ya madhabahu, tulimchinja mnyama, tukatoa sadaka ya damu ya kondoo mweusi. Wahenga wakalipokea tambiko wakanywa makombe ya damu ya sadaka. Katikati ya ibada, shangwe na masujudio haya, tulifunuliwa siri na kutuonesha opoo la kutegua uwete wa sihiri ya uwete wa kakaangu Sundiata (Mbogo, 2011: 8-9).
Maelezo haya yanatuonesha ujaala wa kijadi ambao ni wa kurogwa kwa Sundiata. Hivyo, suluhu ya kupona kwa uwete huu ni hatua anayoichukua dada yake Sundiata kwenda kwa miungu ambayo ni lazima ipewe sadaka ili ifanikishe uponyaji uliohitajika. Sadaka ya kuchinja mnyama, damu ya kondoo mweusi ilitolewa na hatimaye Sundiata alipona na kuanza kuonesha majigambo kama ishara ya furaha ya kupona kwake kwa kuungana na wacheza ngoma. Wagonjwa wengine hupelekwa kwa mizimu ili kuombewa wapate kuponywa. Maombi hayo mara nyingi huambatana na utoaji wa kafara kwa mizimu kwa lengo la kuombewa na kuponywa. (Hassan, 2018)

Pia, katika tathiliya hii ya Sundiata, mwandishi anatuonesha kuwa katika mapigano ya kivita kati ya mfalme Sumanguru na Sundiata, Sumanguru anatumia uchawi ili kuwaua na kuwatesa watu na kujiona kuwa yeye ni mtu ambaye hawezi kuuawa kwa namna yoyote ile, ndipo ujaala wa kijadi unachukua nafasi kwa kitendo cha Sundiata kufanya ibada na kutoa kafara kwa wahenga ili apate msaada akisema: “Tunahitaji kumchinja fahali ili kuwatolea sadaka wahenga wetu…basi twendeni tufanye kafara la jogoo mweupe (uk. 67 - 68). Sumanguru anapigwa na kujishangaa akisema: “Mimi Sumanguru nimelemewa kweli? kisha anachomwa sime tumboni na anakufa (uk. 70 -73). Katika suala la ujaala wa aina hii utafiti umebaini kuwa nguvu zingine zinazomzidi na kumkandamiza mtu hutokana kukosekana kwa maadili na uchawi anaoutumia mtu mwingine kwake. Hivyo, ili kupambana na adui kama huyu ni lazima ifanyike ibada na kutoa kafara kwa wahenga ili kuwaokoa wanaoonewa na nguvu hizo za kichawi.
Kupitia nadharia ya usosholojia imeyaonesha maisha ya kila siku ya mtu yanaongozwa na misingi ya kiutamaduni ya jamii husika ambapo wanajamii ndiyo wasimamizi wakuu wa hizo tamaduni. Katika kazi teule matatizo mbalimbali yamekuwa yakitatuliwa kupitia njia za kijadi kama tiba za kiganga, zinguo na sihiri kama sehemu ya utamaduni ili kuiweka jamii sawa na kuwa na utulivu. Hata katika jamii za sasa zimekuwa zikiwatumia wazee wa mila katika kutatua matatizo yanayoikumba jamii kwa kuamrisha watu watoe sadaka kwa lengo la kutakasa jamii ili kufuta majanga yaliyotokea. Pia, katika mazingira hayo ndipo viongozi wa kijadi hukemea maovu na kuwataka watu waache tabia zao mbaya ili kuepuka adhabu toka kwa mizimu yao. Kwa jumla, katika tamthiliya ya Sundiata utafiti umebaini kuwa maradhi na shida zote anazozipata mtu, husababishwa na nguvu za kishirikina na wivu. Kwa hiyo, ili kupambana na nguvu hizo ambazo zimewazidi uwezo huamua kwenda kwa mizimu na miungu ili iwasaidie kuepuka maradhi na adha wanazozipata.
4.4.21 
Motifu ya Sherehe na Karamu 

Sherehe ni tafrija inayoambatana na shamrashamra inayofanywa ili kuadhimisha tukio fulani la furaha (BAKITA, 2017). Motifu hii imeibua dhamira ya furaha, katika tamthiliya ya Malkia Bibi Titi Mohamed, mwandishi amelisawiri suala la sherehe kwa kuionesha jamii ikifurahia suala la kupatikana kwa uhuru huku zikiambatana na shamra shamra za kuwapokea viongozi wa kisiasa waliokuwa wanaupigania uhuru huo. Mwandishi anajaribu kutuonesha kupitia shangwe zinazooneshwa na Bibi Titi na umati akisema: 
[Nyerere anapokelewa kwa shangwe. Mtu mmoja …anampa bango, analiinua juu. Limeandikwa: UHURU WA TANGANYIKA 1961…Sasa kuna shangwe na ngoma na nyimbo] uhuru wetu umefika… Nyerere wetu amefika, cheza, cheza! (uk. 54 - 55).

Utafiti huu umebaini kuwa shamlashamla hizi ndizo zinazoashiria furaha kubwa iliyowajaa Watanganyika juu ya mafanikio ya kumwondoa Mkoloni na kuudai uhuru ambao unajulishwa kuwako mnamo1961. Hali hii huimiza kufurahi kwa pamoja pale mafanikio ya jambo lililokuwa likipiganiwa kufikiwa. 
Katika tamthiliya ya Wangari Maathai, mwaandishi anaisawiri sherehe ya kufurahia kuwekwa huru kwa wafungwa waliokuwa kizuizini, pili ni kufurahia tunu ya kimataifa anayopewa Wangari kutokana na mchango wake kwa kuuthamini utu wa mtu. Mwandishi kupitia Orengo na Umma anasema:

ORENGO: Tukio la awali linalosababisha nyoyo zetu kuchanua kwa bashasha, ni habari za uhakika kuwa, Raisi ametangaza rasmi kufunguliwa na kuachiwa huru mara moja, wafungwa wote wa kisiasa walioko vizuizini. …La pili ni kuwa, mwaka huu, ile zawadi… ile tunu ya kimataifa …ambayo hutolewa kwa mtu aliyetoa mchango mkubwa katika kumjali na kumthamini binadamu na utu wake… atazawadiwa …mzalendo …mwanademokrasia, mwana harakati wa haki za binadamu …. Mama chanikibichi! Piga kelele na shangwe kwa Profesa Wangari Muta Mathaai!!! Uk. 49… 

UMMA: [shangwe na hoihoi. Na wakati huohuo kikundi cha ngoma za utamaduni kinaingia na kucheza. Kila mtu anacheza] (uk. 49 - 53). 

Nukuu hii inatuonesha watu wakifurahia ushindi wa mapambano waliyokuwa wakiyapigania, kuaachiwa huru kwa wafungwa wa kisiasa na kupatikana kwa haki.

Katika tamthiliya ya Sundiata sherehe zilizomo zimesawiriwa kwa dhima ya kuburudisha lakini nyingine zikiwa na burudisho linaloambatana mauaji. Kwanza, ni sherehe inayoonesha watu wakisherekea kuhusu arusi kati ya Sumanguru na Nana. Katika sherehe hii ni furaha ya arusi ambayo Nana analazimishwa kuolewa na Sumanguru bila ridhaa yake. Mwandishi anaionesha jamii ikifuraia na kucheza kama anavyoeleza: 

KELEYE: (anaanzisha wimbo, wakati huo huo mwanamke mmoja anaingia na shuka nyeupe na kumzungushia Nana pale alipokaa, Keleye anaimba wimbo na taarabu unaohusu mapenzi), hongera mwanangu wee, hongera. Nami niongere wee, hongera…(Wanawake wanaitikia… sasa ngoma imekora, wanachezaji wamekorwa, …kisha wanambeba nina juu juu, wanatoka naye nje- yeye analia tu. Sumanguru naye anatoka, wachezaji wanaume wanaendelea kucheza. Baada ya muda, wanawake wanaingia tena … wametandaza shuka nyeupe yenye doa jekundu. Vigelegele…(uk. 29).

Nukuu hii, inatupa picha ya sherehe ambayo watu wanaonekana kufuraia chereko kwa kuimba na kucheza lakini kwa upande wa binti Nana kwake ni furaha iliyochanganyika na huzuni pamoja na kilio kwani amelazimishwa kuolewa na mtu asiyemtaka kwani ni mume ambaye alimchaguliwa na mama yake kwa maslahi yake binafsi. Katika jamii za Kiafrika imeonesha kuwa bado suala la kuwaozesha mabinti kwa lazima bila hiyari yao linaendelezwa na wao huona fahari kutokana na matakwa ya tamaduni zao na faida ya mtu binafri ikiwemo kula mali za watu, au kutamani kupata mali. Usosholojia unaiona fasihi kama nyenzo ya kuweka wazi mila na desturi za watu kama msingi halisi wa maisha yao ya kila siku katika masuala ya ndoa. Mwanafasihi msosholojia katika tamthiliya teule ameweza kuyasawiri maisha ya jamii husika na kuonesha mahusiano ya ndoa na changamoto zake. Aidha, kutokana na mabadiliko ya kiwakati mfumo huu wa maisha umewafanya mabinti wengine wakimbie makazi yao na kwenda mbali kusikojulikana ili kunjinusuru na ndoa za lazima.
Pia, motifu ya sherehe ni ile inayoibua dhamira ya furaha kutokana na ushindi ambao ulimhusu Sundiata kwa kuwamwangamiza hasimu wake Sumanguru katika vita. Aidha upande mwingine katika motifu hii mwandishi ametuonesha furaha iliyojaa hila za kisasi na mauaji aliyoyapanga Sassuma akiwa kwenye sherehe hiyo. Hapa mwandishi anawaonesha watu wakisherekea:

SUNDIATA: (wanaingia wanawake wengi waliovalia malidadi; wanaingia kwa vigeregere na vifijo. Mwanamke mmoja amebeba taji. …wanamzunguka Sundiata huku wakiimba na kumwagia mchele na maua. 

SASSUMA: (alivyovaa, hatambuliki. Anamsogelea Sundiata; anainua taji juu ili amvike. Sundiata anasita, lakini akina mama wawili wanamhimiza asogee, ainame. Sundiata anasogea, anainama. Sassuma anamvika taji kwa mkono wa kushoto na kumchoma kisu mara tatu kwa mkono wa kulia. Wanawake wote wanakimbia kwa mshituko na mshangao. Sundiata anayumba kwa uchungu) (uk. 43).
Utafiti wetu umebaini kuwa ndani ya shughuli za sherehe nyingi zimekuwa na fumbo ambalo ni la furaha ama huzuni japo dhana ya sherehe ni kufurahi. Katika sherehe hii ya kufurahia ushindi ndimo watu hutumia muda huo kufanya uovu na hila za kulipiza visasi kwa watu wanaowachukia mfano kama Sassuma alivyotenda kwa Sundiata na Nana binti yake kama inavyoonekana kuwa, baada ya Nana kugundua kuwa mama yake amemchoma kisu Sundiata anamfuata ili amkamate lakini alichoambulia ni kifo chake pia kama mwandishi anavyoonesha kwa kusema: Sassuma (anampiga kisu binti yake) na kumwambia: “na wewe mbegu haramu, kufa, umfuate kiwete kuzimu” (uk.73 - 74). Nana anaanguka anakufa na Sundiata naye anaanguka anakufa. 

Kwa jumla motifu hii imetumika kuonesha nafasi ya sherehe na karamu zinavyoweza kutumika kuwaburudisha watu, pia kuleta maangamizo na visasi kwa watu, jambo ambalo si sahihi kwa mustakabali wa ujenzi wa jamii mpaya. Hivyo, tabia kama hii inapaswa kukemewa vikali na kuachwa mara moja.
4.4.22 
Motifu ya Mfumo Dume 
Katika tamthiliya za Mbogo, suala la mfumo dume limeonekama kuwa ni kikwazo katika ujenzi wa jamii mpya. Motifu hii imeibua dhamira ya ukandamizaji na dharau. Katika tamthiliya ya Malkia Bibi Titi Mohamed, mwandishi anamtumia Boi mume wa Bibi Titi, mume wa TATU kudhihilisha mfumo dume. Wanaume hao wamekuwa wakiwashutumu na kuwalalamikia wake zao kuwa hawafanyi majukumu yao katika kuwahudumia. Mwandishi anamuonesha TATU akisimulia mambo aliyotendewa na mumewe ndipo tunaubaini mfumo dume kama anavyoeleza:

TATU: Mwanaume kaniacha mie… Leo asubuhi kaamka na kunipandishia jaziba, “ We mwanamke! Nimechoka na umalaya wako! Mnaenda huko na huko, mnajifanya kuuza kadi za TANU, kumbe mmnafanya uasharati! Siwezi kurudi nyumbani nakuta watoto peke yao, mwanamke kiguu na njia. Siwezi (Mbogo, 2016: 16 - 17).
Kupitia maelezo haya, utafiti umebaini kuwa suala la mfumo dume bado lipo na linaendelea kumkandamiza na kumdunisha mwanamke. Kwa mfano, kitendo cha mume wa TATU kuona kwamba mwanamke anapaswa kulea watoto tu na kujihusisha na shughuli za kisiasa ni uhuni. Aidha, dharau nyingine inaonekana kutokea kwa mwanaharakati TATU ambaye mumewe anamtazama kama Malaya na shetani. Anaona hana haja ya kuwa na mke kama TATU kwa hiyo, anamtupia taraka na kumwambia si mkewe tena. Mwandishi anamwonesha TATU akisimulia kilichompata akisema:

TATU: 
Mwanaume kaniacha mie! Akanitupia talaka si mke wangu: “kwenda mwanakwenda wee! Shetani…! Ibilisi mkubwa!” (Mbogo, 2016: 16 - 17).

Nukuu hii ndiyo inatudhihirishia wazi changamoto anazozipata mwanaharakati mwanamke kwa ndoa yake kuvunjika na kugubikwa na matusi yanayoudhalilisha utu wake. Mwanaharakati mwingine ni Bibi Titi ambaye anakumbana na changamoto ya kudharauliwa katika ndoa yake kutokana na kuendeleza harakati za kupigania uhuru. Mwandishi anamwonesha Khadija aliyeingilia ndoa ya Bibi Titi akieleza maneno anayoyaongea mme wa Bibi Titi akisema:

KHADIJA: …Alinambia kuwa: kuzungukazunguka kote huko mikoani na kufanya kupiga siasa ni janja yako tu! Huna lolote; kazi kuparamia waume za watu. (Uk 43).
Nukuu hii inatudhihilishia dharau na ukandamizaji anaoupata mwanamke pale anapojitolea kufanya harakati kwa maslai ya nchi yake. Hali hii ndiyo inayotazamwa kuwa mwanaharakati mwanamke anaitwa Malaya kutokana na kuandamana na wanaume katika harakati za kupigania haki. Aidha, maaskari pia humwona mwanamke kuwa ni Malaya anayemwacha mumewe akizurura na wanaume wengine huku akijifanya anapigania haki (Nyangweso, 2017). Jambo hili limekuwa likiwakwamisha wanawake wengi kushiriki katika masuala ya kisiasa wakihofia kukutana na vikwazo kama hivi na kuvunjika kwa ndoa zao. Pia, hali ya kumdharau na kumwona mwanamke kuwa ni mlezi wa watoto na kufanya shughuli za nyumbani tu, inaoneshwa na Boi mume wa Bibi Titi, ambapo naye anaonekana akimlaumu Bibi Titi katika mazungumzo anayozungumza na Sheneda akisema:

BOI: …Kufua, nijifulie mimi? Kupika, nipike mimi?. Na anapokuwa kasafiri mikoani, chumba nafagia mimi na kitaanda natandika mimi. … nina hasira. Najiuliza: nani kamwoa nani? Wacha nikwambie: Sasa Bibi Titi kanioa mimi…ni rahisi kwako kubwabwaja maneno kama cherehani wakati mkeo siku zote yupo nyumbani. Ukirudi chakula tayari mezani; tabasamu lake la mahaba usoni. Usiku, teremka tukaze, matendegu hayachoki kulicheza gombe sugu. [Sheneda anacheka] Unacheka! Ati wamekata kadi za TANU, lakini wametulia; wamezikumbatia ndoa zao? Ila Titi na wazimu wake…(uk 9- 11).
Kupitia maelezo ya Boi na Sheneda uchunguzi umebaini kuwa, mwanamke anatarajiwa awe ni mtu wa kufua, kupika, kufagia, kutandika kitanda na kumburudisha mume. Kwa kuyatafakari mambo haya yote anayopaswa kuyatenda mwanamke utaona kuwa mwanamke anakandamizwa na huu mfumo dume kwani mwaume yeye anaona hawezi kutandika kitanda wala kufua ama kufanya usafi. Jambo hili ndilo linamfanya mwanamke alemewe na shughuli nyingi na kuchoka katika maisha yake. Tamaduni au jamii zingine zinaona kuwa mwanamke asiyeweza kufanya kazi hizo huonekana hana adabu na kutazamwa kama ni mwanamke anayemtawala mwanaume, jambo ambalo kwa sasa katika kipindi cha utandawazi linaonekana kupitwa na wakati kwani wanaume walioondokana na mfumo dume wanashirikiana vizuri na wake zao katika shughuli mbalimbali za nyumbani hata za kiuchumi bila ubaguzi.
Usosholojia unaonesha kuwa asasi ya ndoa imekuwa ni mojawapo ya asasi ya kitamaduni inayoendeleza ukandamizaji kwa wanawake. Asasi hii imejengwa kwenye imani ya uwezo mkubwa alio nao mwanamume na kuishia kumwangalia mwanamke kama chombo tu chenye kumnyenyekea mume, kuwajibika katika shughuli za nyumbani na malezi ya watoto huku mume akitarajiwa kuwa ni mtu dhabiti kwa kila jambo kwa kushughulika na masuala ya ulinzi, uongozi na maamuzi. Mambo kama haya ndiyo humfanya mwanamke kukaa kimya kwa hofu ya kushukiwa kuwa ni mtu anayeasi na kupinga utaratibu wa jamii yake. Mtafiti anaitaka jamii iamke na kupinga ukale unaomkandamiza mwanamke na kuleta usasa wa kumthamini mwanamke katika nyanja zote (Nyangweso, 2017).  
Kupitia tamthiliya ya Wangari Maathai, pia mwandishi amejaribu kuichomoza dhana ya mfumo dume ambao unamkandamiza na kumdharau mwanamke na kunamwona kama kiumbe duni ambaye hapaswi kushiriki katika harakati za ujenzi wa jamii. Mwandishi anamwonesha kachero Stefano akimwambia Wangari kuwa:”Yaani kukwambia kwamba wewe ni mwanamke wa Kiafrika unayetakiwa kukaa jikoni; uzae na ulee watoto, hayo ni matusi?” Maneno haya yanasadifu vema mfumo dume ambapo Stefano anajaribu kuuonesha katika jamii ya Kiafrika kuwa inamdharau mwanamke na kumtazama kama kiumbe cha kupika, kuzaa na kulea watoto tu na si mambo ya ofisini. Japo katika jamii ya leo imeendelea kulipiga vita jambo hili, zipo baadhi ya jamii zingali zimeshikilia mfumo huu wa kumwona mwanamke ni mlezi wa familia tu. Serikali yetu imeonesha kupiga hatua kubwa kwani hata katika masuala ya uongozi na siasa imekuwa ikitoa vipaumele kwa wanawake hata kwa kuweka viti maalumu katika bunge, pia kuwateua wanawake katika nafasi mbalimbali za uongozi kutokana na kuwaamini kuwa wana uwezo mkubwa wa kiutendaji. 

Mwandishi katika tamthiliya ya Wangari Maathai, anaisawiri tabia ya mfumo wa kumwona mwanamke ni kiumbe wa kuolewa kwa lengo la kushughulika na kazi za ndani tu kama kumtunza mume, watoto, kuandaa chakula n.k., Mwangii mumewe Wangari anaona kuwa  harakati za kupambana na utunzaji wa mazingira alizokuwa akizifanya Wangari pamoja na uprofesa wake ni kukwepa majukumu yake ya nyumbani. Mwandishi anamwonesha Mwangii mumewe akimshutumu na kumlalamikia Wangari kuwa hamjari pale anaposema:

MWANGII:
Mimi nilitoa mahari nikamwoa mwanamke mrembo; nae mwanamke mrembo akatoa mahari na kumwoa mume mwingine. …

WANGARI: Unaongea nini Mwangii? Sikuelewi.

MWANGII: Hunielewi? Mbona mumeo uliyemchumbia ukatoa mahari wewe mwenyewe na kumwoa wewe mwenyewe, sasa hakika unampenda, unamuhusudu yeye, kuliko Mwangii!... “I am sorry.” Itakuwa best- single?... Nilistuka usiku wa manane. Mwili wangu ulikuwa baridi; blanketi halikufaa kitu. Nilitapatapa kukitafuta kifua chako ili niifukuze baridi mwilini, kwa joto la wangu johari. Lakini… Umedamka unaandika nini?

WANGARI: Unajua ninachokiandika. Nakala ya makala haya itaenda Ikulu kwa mzee Nyayo; kwa spika wa bunge; na katika vyombo vya haabari…

MWANGII: Hivyo, hujali wala huoni soni jinsi hadhi na utu wangu unavyoendelea kumogoka na kumong’onyoka kwa tufani za kejeli katika media? Wanaume wanashangaa na kujiuliza: “ Hee! Nani Yule kavaa sketi!”…Huo uprofesa wako ndiyo unakupa kiburi. Ama kweli hizi ni mbigili ndani ya huu moyo wangu. Hakika hawa ni tandu lukuki ndani ya huu ubongo wangu (uk 5-7).

Mazungumzo haya ndiyo yanayosawiri hali ya mfumo dume alionao Mwangii mume wa Wangari kuwa na mtazamo hasi kwa mwanamke kuona kuwa mwanamke yeye anapaswa kumtunza mume, kumpa mahaba na kuhakikisha anapendeza na si kufanya shughuli zingine kama za kisiasa na kiharakati. Lawama anazozitoa mwanaume huyu anaona kuwa kama ameolewa na mwanamke kwakuwa mwanamke ni msomi, pia anashughulika na masuala ya mazingira zaidi kuliko kumjali yeye kwa karibu. Mfumo kama huu unaweza kukwamisha maendeleo ya taifa pale wanawake wanapokumbana nao na wakawa dhaifu. Katika tamthiliya hii, utafiti umeonesha kuwa mwanamke ni shupavu hateteleki hata kama anakabiliwa na vitisho vya mwanaume kwani pamoja na kuambiwa hayo yote, Wangari hakurudi nyuma wala kuacha kupambambana na kuyaweka sawa mazingira bali aliongeza bidii. Hali hiyo ndiyo iliyomfanya Mwangii atoloke aiache familia yake na asijulikane alikokwenda.

Suala la motifu ya mfumo dume uliojitokeza katika kazi hizi umedhihirisha kuwakandamiza na kuwadharau wanawake, lakini wanawake wote wameonekana kusimama imara na kutorudi nyuma kwa kuacha kufanya harakati za kijamii walizokuwa wakizifanya. TATU na Bibi Titi walikuwa tayari kwa lolote kuachana na ndoa zao ili kufanikisha maslahi ya kitaifa. Ndipo mwanaume aliamua kuoa mke mwingine, mwingine kutoa taraka, na mwingine kuikimbia familia na kwenda kusikojulikana. Utafiti huu umebaini kuwa wanawake wanataka ushirikiano katika shughuli zote ili kujenga jamii endelevu kati ya wanaume na wanawake. Wanawake wanaiwasilisha dhana ya kuungwa mkono na waume zao na kushirikiana katika shughuli za Kitaifa ili zifikiwe na kufanikiwa kwa haraka na si kuwapa taraka na kuwatukana na kuwaona malaya pale wanaposhiriki shughuli za kitaifa ama kuwakimbia. Vikwazo vinavyokwamisha mapambano ya wanawake vinatokana na mizizi ya tamaduni zilizopitwa na wakati kama utamaduni unaomtaka mwanamke awe mnyenyekevu na mtiifu kwa mumewe ila huhoji, ingawa ameendelea kunyanyasika na kudhalilishwa.
4.5 
Hitimisho

Lengo mahsusi la kwanza katika utafiti huu lilihusu motifu zinazojitokeza katika tamthiliya teule, lengo la pili lilihusu namna motifu zinavyoibua dhamira katika tamthiliya teule na lenngo la tatu lilikuwa kuchambua motifu ya taswira inavyotoa ujumbe katika tamthiliya teule. Baadhi ya dhamira zilizoshughulikiwa ni uzalendo, kukosekana kwa uadilifu, ukatili na uonevu, chuki na unafiki, dhuluma elimu ya mazingira n.k. Tasinifu hii imebaini kuwa motifu zilizooneshwa zimeweza kudhihilisha kujirudia rudia kwa dhamira zilizojitokeza katika kazi teule ili kusawiri hali halisi ya jamii inayohusika kwa kudadisi, kufichua, kuuliza, kukejeli na kulaumu namna ambavyo viongozi hawawajibiki kwa kuzingatia taratibu. Aidha, dhamira mbalimbali zilizungumzia masuala nyeti kijamii, kisiasa, kiutamaduni na kiuchumi. Hivyo, Kupitia kazi teule tumeweza kuona namna ambavyo dhamira hizo zimehakikiwa na kutolewa mifano kulingana na tamthiliya zinazohusika. Sura inayofuata inajadili kuhusu utokeaji wa motifu ya taswira katika kazi teule.

SURA YA TANO

MOTIFU YA TASWIRA INAVYOTOA UJUMBE KATIKA TAMTHILIYA TEULE

5.1 
Utangulizi


Sura hii ya tano imeeleza namna motifu ya taswira inavyotoa ujumbe katika tamthiliya teule nne za Emmanuel Mbogo. Taswira ni sehemu mojawapo tu ya vipengele vya fani katika kazi ya fasihi. Taswira ni uwasilishaji wa jambo, mawazo, dhana na hoja kwa njia ya vielelezo vinavyojengwa kwa maneno (Senkoro, 2007). Taswira ni mkusanyiko wa picha mbalimbali zinazoundwa na maelezo ya wasanii katika kazi za fasihi. Pia, taswira ni picha zinazojitokeza baada ya matumizi mbalimbali ya semi na ishara. Picha hizo hujengwa kutokana na maelezo ya mwandishi au tamathali za usemi alizotumia (Wamitila, 2003). Taswira hujengwa kutokana na tajiriba za kila siku za jamii inayohusika kulingana na usawiri wa wahusika alioufanya mwandishi (King’ei, 1987). Matumizi mazuri ya taswira hutegemea ufundi wa mtunzi wa kuweza kuchota mambo yanayomzunguka katika jamii yake. 
Taswira hutazamwa kama maneno yanayotumiwa na wasanii wa kazi za fasihi ili kuchora picha kamili ya kitu, hali, wazo, dhana au uzoefu fulani wa jamii (Mulokozi na Kahigi, 1979 na Senkoro, 2011). Senkoro anaainisha aina tatu za taswira. Kwanza, taswira zinazoonekana ambazo hujengwa kwa kutumia vielelezo vinavyojulikana katika maisha ya kila siku ya jamii inayohusika. Pili, taswira za hisi ambazo zina nguvu ya kuganda akilini na kunasisha ujumbe wa msanii kwa wasikilizaji au wasomaji. Tatu, taswira za kufikirika zinazotokana na mawazo yanayohusu mambo yasiyoweza kuthibitishwa. Ulinganishi wa taswira zilizopo katika jamii husaidia kupata jibu la fumbo lililojengwa katika mazingira halisi. Tasinifu hii imechunguza na kueleza namna taswira zinavyoweza kutoa ujumbe kwa kuzingatia taswira zinazopatikana  katika tamthiliya teule za Emmanuel Mbogo. 
5.2 
Motifu ya Taswira katika Tamthiliya Teule

Katika sura hii motifu za taswira zimejidhihirisha kwa namna mbalimbali kupitia wahusika wanaopatikana katika tamthiliya teule. Sura hii imewasilisha lengo mahsusi la tatu lililohusu kuchambua namna motifu ya taswira inavyotoa ujumbe katika tamthiliya teule za Emmanuel Mbogo za Malkia Bibi Titi Mohamed (2016), Wangari Maathai (2015), Sundiata (2011) na Fumo Liongo (2009). Kwa hiyo, ili motifu za taswira ziweze kubeba ujumbe ni lazima wahusika wabebe uhusika wa motifu za taswira zinazohusika na kuweza kuisawiri jamii husika kwa kuonesha hali halisi. Zifuatazo ni motifu za taswira katika tamthiliya teule. 
5.2.1 
Motifu ya Taswira ya Shetani

Shetani ni malaika anayesadikiwa kuwa amelaaniwa kwa kukataa kufuata amri za Mwenyezi Mungu (Nzilu 2018). Pia, ni mtu mwenye vitendo vibaya (TUKI, 2004). Taswira ya shetani inatazamwa kwa sura tofauti tofauti. Senkoro (2011) anaiweka taswira hii katika kundi la taswira ya viumbe visivyo mwili. Dhana ya shetani katika maisha ya kawaida ya kijamii hutazamwa kuwa ni dhana dhahania. Hii hutokana na kuwa watu hufikiria tu juu ya kuwepo kwake, lakini hajawai kuonekana dhahiri kwa wanajamii. Hata hivyo, pamoja na kuwa shetani hajawahi kujidhihirisha dhahiri, bado anaambatanishwa na sifa ya kuwa mbabe na kusababisha maovu kama vile kifo, majanga na magonjwa kwa kutumia nguvu za ajabu alizonazo. Kwa hiyo, kutokana na muktadha wa utafiti huu taswira ya shetani inaashiria viongozi waliokithiri udhalimu ambao unawakandamiza wanachi wanyonge katika jamii yenye maiasha magumu kutokana na ushetani wao.
5.2.2 
Motifu ya Taswira ya Ushetani wa Sumanguru
Katika tamthiliya ya Sundiata motifu ya taswira ya shetani imetumika kuwa chanzo cha kutenda maovu kutokana na hulka zake za kutumia nguvu kuwatendea watu wanyonge mambo mabaya. Matumizi ya motifu ya taswira katika tasinifu hii yamezingatia misingi ya nadharia ya Simiotiki kuwa lugha anayoipata mtu huwa ni matokeo ya mwingiliano wa jamii. Wanajamii wengi wanamhusisha shetani na matendo maovu kulingana na imani zao. Huu ndio msingi wa kumuona shetani kwa jina lingine ni pepo ambao hawana heri wala jema hata moja (Sengo, 1991). Mwandishi katika tamthiliya ya Sundiata anamchora shetani kupitia matendo ya Sumanguru yaliyokithiri ubabe na uovu kwa watu mwandishi anaeleza:

Hakuna awezaye kumuua Sumanguru. Huyu si mtu ni jini…kupigana na Sumanguru ni sawa na kupambana na Maimuna toka Uajemi. Hakuna binadamu awezaye kupigana na shetani (Mbogo, 2011: 66 - 67).

Nukuu hii inaonesha ushetani wa Sumanguru ambao unatokana na matendo yake ya kibabe yaliyojaa uovu kwa raia. Pia, inaashiria picha ya kutokuwepo kwa ushirikiano mzuri kati ya viongozi na raia kutokana na ukatili kwa watu wanaowaongoza. Raia huwaogopa viongozi kwa udhalimu uliokithiri na vitendo vya ukatili kwa raia wao (Mhegera, 2016). Vitisho hivyo ndio huleta ukimya kwa raia wasiweze kuongea kuhusu uongozi mbaya wakihofia kuwa wanaweza kuadhibiwa. Ambrose (2014) anaifananisha hali hii na jinsi ukoloni uliokuwa umekithiri ukandamizaji, wizi wa mali za nchi na unyonyaji na kutojali watu wengine kuwa ndio ushetani wenyewe. Hali kadhalika, Sumanguru anaudhihirisha ushetani wake anapomjibu waziri kuhusu ujumbe uliotoka kwa Dankarani anaposema:

Mwambie: Sumanguru, yule avaae viatu vya ngozi ya binadamu aiponda mikono yake ya suluhu. Sumanguru, yule mchawi wa wachawi… Sumanguru, yule Mfalme mfuga bundi, majoka na majini… (Mbogo, 2011: 27).

Katika data hii Sumanguru anatazamwa kama mwovu na mchawi wa uchawi aliyekosa ubinadamu kutokana na udhalimu wake dhidi ya raia wake. Hata hivyo, Wafula (1999) anapoitazama taswira hii ya shetani kwa kuinasibisha na itikadi za jamii nyingi za makabila huona kuwa Shetani huoghofya na hawezi kutawalika na binadamu kutokana na nguvu zake. Hofu huathiri utendaji kutokana na kutanda kwa ukimya kwa kuhofia kupata matatizo pindi mtu akiongea. Viongozi hawana budi kupambana na kuepukana na mitindo ya kuongoza jamii zao kwa udhalimu unaosababisha hofu kwa wananchi. Mtu kuvaa viatu vya ngozi ya binadamu, huu ni urejelezi ambao huonesha ukweli na uhalisi unatokana na matumizi ya vitu fulani vinavyoeleweka na wasikilizaji au wasomaji. Urejelezi wa hali halisi ndio huweza kuipa kazi inayohusika uzito wa kiutamaduni (Hawthorn, 1994). Jamii huamini kuwa mtu anayeweza kuvaa viatu vya ngozi ya binadamu, mtu huyo lazima ahusishwe na masuala ya kishetani kwani si jambo la kawaida katika jamii za Kiafrika isipokuwa kwa watu wenye hulka za uchawi.
Pia, katika tamthiliya ya Sundiata motifu ya taswira ya shetani imetumika kuashiria matendo ya udhalilishaji wa kijinsia. Mwandishi anamtumia Sumanguru kama kiongozi aliyekithiri kwa vitendo vya udhalilishaji kwa wanawake na wake za watu. Sumanguru ni kiongozi ambaye alituma majeshi kupigana na maadui zake. Majeshi yake yakiwa vitani, huku nyuma alijihusisha na mapenzi na mke wa askari wake (Mbogo, 2011: 30 - 45). Jambo hili limejitokeza pia katika Biblia Takatifu ambapo mfalme Daudi ambaye aliamuru jemadari wake Huria, awekwe mbele penye mapigano makali ili auawe, kisha amuoe mkewe (Mwanzo, 4: 1-12). Tabia hii ya Sumanguru ni ushetani, unyama na ukatili uliokithiri hasa unaofanywa na viongozi kwa wananchi wake. Jambo hili halina budi kupingwa na kukemewa kisheria kwa nguvu ya umma.

Mfalme Sumanguru aliwafanyia udhalilishaji wanawake kwa kufanya nao mapenzi ya lazima bila idhini yao. Aidha, alifanya mapenzi na mke wa mpwa wake aliyemtuma vitani kupigana. Malalamiko ya msichana Keleye ndiyo yanayoijenga taswira ya ushetani wa Sumanguru ambaye anamfananisha na mnyama, mchinjaji na fisi. Taswira ya shetani ya kinyama imetumika kuashiria na kudhihirisha tabia ya ukatili, kufanya mambo nje ya ufahamu wa akili ya binadamu. Kitendo hiki si sahihi katika jamii kwani kinachangia kuvunja heshima, kuhatarisha afya, kuleta uadui, migogoro ya kijamii na kuvunja mahusiano ya kidugu na kiutu katika jamii. Wananchi wanapoteza imani kwa viongozi wa nchi. Viongozi hawana budi kutenda mema kulingana na misingi ya haki na demokrasia (Mvungi, 1985). Jambo la msingi kwa kiongozi kufuata misingi ya maadili, utu, haki na demokrasia.
5.2.3 
Motifu ya Taswira ya Ushetani wa Mringwari
Katika tamthiliya ya Fumo Liongo, taswira ya shetani imesawiriwa kupitia kwa mfalme Mringwari anapoambiwa ukweli na kukosolewa kuhusu uongozi wake mbaya. Mringwari alitumia mabavu na kutoa uhai wa yeyote aliyethubutu kumkosoa kwa kumwambia ukweli. Hali hii inatokana na viongozi wengi kuyalinda madaraka kwa nguvu kubwa, huku wakikiuka maadili ya uongozi. Viongozi hawataki kukosolewa kama njia majawapo ya kuuimarisha uongozi wao. Mwandishi anaeleza:

MSHEKI: Waziri kiongozi… nyimbo za kukosoa viongozi lilikuwa jambo la jadi. Sasa vipi leo Liongo kufanya geni lisiloeleweka? Waziri kiongozi kwa nini tusiyapime yote haya kwa urazini wa fikra zetu badala ya kuruhusu hukumu na maamuzi yetu yatawaliwe na mihemuko ya damu na hisia zetu? Mimi msimamo wangu ni huo; hata mbele ya Daudi Mringwari ni huo, Liongo silioni kosa lake.
MRINGWARI: Mjinga mkubwa we! Punde si punde nitakuonesha kwa kuwa katika nchi hii ya Pate ni mimi tu ninayeweza kuchezea uhai na kupituapitua solo za ufu na uhai wa Wabajuni…. Hukuutaka uhisani wa afadhari yangu basi utaambulia ufidhuli wa ole ya nyongo yangu… (Mazabania wanaingia, mavazi yao yakionesha kuwa ni wauaji). Huyo! Mtalimbo toka utosini! Kisha mtoseni baharini (Mbogo, 2009: 5 - 7).

Nukuu hii inasawiri taswira ya shetani kwa matukio yanayoambatana na matendo ya uovu ayafanyayo kiongozi ya kuchezea uhai na kupituapitua solo za ufu na uhai wa Wabajuni. Kwa kawaida, ukweli huwa unauma hasa mtu akiujua. Mfalme Mringwari anapojua kuwa anakosolewa anaona kama kadharauliwa. Hivyo, anatoa adhabu ya kuuawa kwa Msheki kwamba amchomwe utosini kwa mtalimbo. Utafiti huu unadhihirisha ujumbe kuwa viongozi wasiojiamini na kufuata sheria za uongozi wa haki, mara nyingi hujiongeza nguvu ya utawala kwa kuwauwa wale wanaowakosoa kama suluhu ya amani katika nafasi za uongozi walizonazo (Mwalongo, 2015). Kitendo cha Mazabania kuonekana wakimburuta Msheki huku wakiwa wamemfunga kaniki usoni na kumtosa baharini kinadhihirisha uovu wa kiongozi kwa raia. Kwa kawaida, amri zinazoambatana na matendo maovu ya kiongozi kwa raia wake hukwamisha na kutokomeza juhudi za kusimamia haki na wakosoaji wa serikali.

Nadharia ya simiotiki inadhihirisha kuwepo kwa taswira hii ya shetani kutokana na mfululizo wa matukio yanayosawiriwa na msanii katika jamii. Katika tamthiliya ya Fumo Liongo, mfalme Mringwari anaonekana kuendeleza mauaji kwa kuweka mipango ya kuandaa sumu ya nyongo ya mamba itakayomuua Liongo ambaye ni mpinzani na tishio kwa cheo chake. Hulka ya viongozi wasiojiamini hutumia muda mwingi kulinda vyeo vyao kuliko kuweka mikakati thabiti ya uongozi bora unaozingatia haki, sheria na wajibu (Chamba, 2011 & Samandito, 2012). Wengi wao hujikita katika mauaji ambayo hutumiwa kama mbinu ya kuimarisha na kulinda vyeo vyao. Aidha, tumekuwa tukisikia katika nchi za bara la Afrika baadhi ya viongozi wa ngazi za chini, wakiwemo wanaharakati wanaposema kweli wanakabiliwa na misukosuko pindi wanapofichua uovu na kueleza ukweli. Mwandishi anatuonesha akisema: 

MRINGWARI: 
Wapi atakaa fisimaji yule?
W. KIONGOZI: 
Hapa kwenye meza hii.
MRINGWARI: 
Basi tia na koroga barabara.
W. KIONGOZI:
Anatia sumu ya nyongo ya mamba na kukoroga.    Tayari. 
MRINGWARI: Basi na iwe hivyo. Tumelifuga joka hili tukutu katika tundu la ufalme wangu kwa muda mrefu. Ila sasa tutaliteketeza kwa moto, tuligeuze majivu baridi badala ya kulizika kiwiliwili (Mbogo, 2009:20).

Taswira ya shetani inayomfanya mtawala kutumia sumu ya nyongo ya mamba kutaka kumuua Liongo, inatoa ujumbe unaowakilisha utawala wenye kukithiri mabavu na ukatili ambao unaashiria suala la ukoloni mamboleo ambao umeathiri kwa kiasi kikubwa katika nchi zinazoendelea zikiwemo za Kiafrika. Pia, nukuu hii inadhihirishwa na nadharia ya simiotiki kwa kutumia msimbo wa kiseme unaoonesha elementi fulani zinazomsaidia msomaji kupata picha mbalimbali kutokana na viashiria fulani, kuelewa sifa kamili za jambo, tukio na hali  zilizosawiriwa katika kazi husika. Matendo kama maandalizi ya tukio la kumwangamiza Liongo, kumwekea sumu ya nyongo ya mamba humfanya msomaji apate picha ya uovu, mabavu na ukatili  anaokusudia kiongozi kutenda kwa raia wake. Tukio linguine ni lile la kumuua kwa kutumia sindano ya shaba ambapo siri hii ilijulikana kupitia mtoto wake Zaidi kwa kurubuniwa na Mringwari na askari wake.
Watawala wa nchi za Kiafrika hawana budi kusimamia suala la uongozi bora kwa kupambana na ukoloni mamboleo, kutenda haki, kusimamia sheria na kuwajibika kwa mujibu wa katiba ili kuleta ustawi wa jamii isiyo na mazonge yanayokwamisha maendeleo (Kabwe, 2016 & Karugendo, 2016). Viongozi hawana budi kusimamia haki ipasavyo kwa raia kwani ni rahisi kuwa na uzalendo wa kuijenga nchi kinyume na vile wanapotiwa hofu na kukandamizwa kila wakati huwa wanakosa matumaini, imani na uzalendo na kujikuta ni watu waliojaa chuki na visasi, mambo ambayo ni hatari kwa amani na ustawi wa taifa. 
Katika taswira hii, ushetani ulizingatia mabavu na katika kuyatenda mambo ambayo wahusika walikuwa wakitenda kwa jamii au kwa ajili yao wenyewe kwa kutumia nguvu kuliko utu wa mwanadamu. Hivyo, ushetani ulizingatia kuonesha nguvu na mabavu aliyotumia kiongozi kutenda jambo alilotaka kulitenda kinyume cha sheria.
5.2.4 
Motifu ya Taswira ya Kuanguka kwa Pazia la Pate
Pazia ni kitambaa chenye ukubwa fulani ambacho hufungwa dirishani au hata kwenye mlango au jukwaani kufanya sehemu ya ndani isionekane (BAKITA, 2017). Pazia huweza kutazamwa kuwa ni kitu kinachokinga ama kusitiri kitu kingine kisiharibike au kisiharibiwe. Katika tamthiliya ya Fumo Liongo, Fumo Liongo anatazamwa kama pazia la Pate kutokana na nguvu aliyokuwa nayo katika jamii ya Pate. Aidha, alitazamwa kama kinga ama ulinzi katika jamii ya Pate na kufanya jamii nyingine za jirani zilizo na uadui na Pate ziogope kuivamia ovyo nchi hiyo. Kwa hiyo, kifo cha Liongo kilionesha hali ya kuanguka na kupotea kwa ulinzi wa jamii hiyo. Kuanguka kwa pazia kulipelekea kupotea kwa matumaini ya ustawi wa jamii yao. 

Mwandishi anaichora motifu ya taswira hii ya kuanguka kwa pazia la Pate kuonesha ujumbe kuwa uzalendo na ujasiri wa Liongo ulikuwa na umuhimu katika mapambano dhidi ya maadui. Ndiyo maana kifo cha Liongo kinaleta hali ya kupotea kwa matumaini kwa jamii ya Pate kwa kuwa ulinzi wao umeondolewa, nchi imebaki tupu na hawana tegemeo tena, bali kujawa hofu. Huu ndio msingi wa nadharia ya Simiotiki ilivyotumika kuonesha virejelezi vya kitamaduni ambavyo hutumika kuilinda jamii husika na kuwa nyenzo imara inayobeba na kuwasilisha ujumbe kupitia taswira zilizochunguzwa. Katika sintofahamu hizi ndimo tunaoneshwa hali ya kukithiri kwa viongozi dhalimu katika bara la Afrika ambao wamejaa ubinafsi, uchu wa madaraka na unyonyaji ambao unawafanya kurudisha nyuma maendeleo ya nchi (Mbonde, 2002 & Munisi, 2008). Kufa kwa Liongo kumesababisha kutanda kwa hofu miongoni mwa jamii ya Pate kwani wanaona kama wametelekezwa na kurudishwa nyuma kulikotanda giza la kila udhalimu wa Mfalme Mringwari. Mwandishi anatuonesha hofu hizo akisema:

Lakini huku nyuma, baba yetu Liongo. Umetutelekeza sisi wanao. Tumebakia wakiwa, yatima. Hekima iliyotuunganisha nayo imezimika. Wabajuni sasa tunatapatapa gizani. Tunatweta mkabala na lango la kinywa cha mamba wa Ikulu (Mbogo, 2009: 49).

Katika nukuu hii, hofu imetanda kwa wananchi wakihofia kurudi kwenye mateso ya mfalme Mringwari ambaye hulinganishwa na kukikabili kinywa cha mamba; yaani maangamizo kutokana na ukatili wake. Hali hii ndiyo hutazamwa kama kuwarudisha raia katika hali ya ukandamizaji wa kikoloni na ukoloni mamboleo. Jambo hili linalinganishwa na vifo vya viongozi maarufu, hasa waasisi wa mataifa mengi ya Kiafrika waliopigania uhuru kutoka katika mikono ya utawala dhalimu wa kikoloni (Koponen, 1988 & Chachage, 2009). Pia, mwandishi anaonesha kuanguka kwa tegemeo la Wapate kumeleta simanzi kwao kwani uzalendo wa Liongo kwa Wanapate katika kupigania haki zao ulilenga kuwakomboa kutoka katika mikono kandamizi. Mwandishi anaonesha akisema:

MBWASHO: Fundo hili, sasa wadhalimu hawa wamelikata. Oh! Tazameni Wabajuni. Pazia la taifa la Pate sasa limeanguka chini. Na Pate imebaki utupu (Mbogo, 2009: 45).

Data hii huonesha hali ya kupotea kwa matumaini yaliyotarajiwa na raia katika mapambano dhidi ya uongozi dhalimu. Hali ya kuanguka kwa pazia ndiko kumesababisha jamii kujiona kama imebaki bila ulinzi na kwamba hakuna tena kitu kitakachoweza kuwasitiri katika ustawi wa maisha yao. Hali hii inalinganishwa na tangazo la kifo cha aliyekuwa rais wa Zimbabwe, Robert Gabriel Mugabe lililotolewa na rais Mnangagwa kwamba, Robert Mugabe ni baba wa taifa na mwanga wa mapinduzi, mwana umajumui wa Afrika ambaye aliyatoa maisha yake kuikomboa Zimbabwe ili kuleta maendeleo, utulivu na ustawi kwa raia wake (Khatibu, 2005 & Mbowe, 2019). 

Kifo cha Mugabe kinatazamwa kama anguko la pazia la Wazimbabwe wote kwa kuwa alikuwa nguzo kubwa katika kuipigania na kuilinda Zimbabwe na Afrika kwa ujumla. Mugabe hakupenda kumwona mtu yeyote akiwanyonya Waafrika na kuwatumikisha kama watumwa. Hivyo, kifo cha Liongo kiliacha pengo kubwa kwani uzalendo, mapenzi mema, busara, hekima na ushauri wake ulitegemewa sana katika kutoa miongozo ya namna ya kuiongoza nchi ili kuleta maendeleo na ustawi katika misingi ya haki na demokrasia ya kweli. Lakini sasa matumaini yamepokea na kutanda kwa hofu ya utumwa kama mwandishi anavyoonesha akisema: “Liongo! Kule mbali, kuleee! Naona msururu wa watu weusi-watumwa! Waki uchi wa nyama: wake, waume kwa vigoli…nnakwambia Daudi Mringwari, ima faima, kapania kuimarisha himaya yake hata iwe kwa mikatale miguuni mwetu na kongwa shingoni mwetu…(uk 50)”. Nukuu hii kupitia nadharia ya simiotiki inaonesha viashiria vya utumwa ambavyo hata jamii ya Pate imeonesha kuanza kupata hofu juu ya hali ya maisha yao ya baadaye.
Magare (2002) anazungumzia suala la utupu kuwa ni dhana inayoashiria uduni wa maisha. Anaielezea taswira ya utupu kuonesha kuwa Waafrika wanaishi katika maisha duni yanayokatisha tamaa. Uduni huo huweza kusababishwa na teknolojia, uvumbuzi duni wa kimawazo kuhusu maendeleo na ustawi wa jamii. Haya ndiyo aliyokuwa akipambana nayo Liongo, ndiyo maana kifo chake kilisababisha masikitiko kwa Wapate. Pate imebaki tupu yaani kurudi kwenye hali ya uduni wa kimaisha ambao upo chini ya mfumo na uongozi kandamizi wa mfalme Mringwari. Taswira hii imekuwa ikitoa mafundisho muhimu kupitia vifo vinavyojengwa kisanaa ili kufundisha kizazi kilichopo kuwa na uzalendo, mienendo thabiti ya ujenzi wa taifa na kuepuka kuwa wapinzani wa maendeleo kwa sababu ya ubinafsi.
5.2.5 
Motifu ya Taswira ya Simba

Taswira ya simba katika tamthiliya ya Fumo Liongo ni ishara inayomaanisha kiongozi shupavu wa kijadi. Pia, humaanisha mwanamume mwenye nguvu nyingi ambaye katika matukio yenye kuhitaji ushupavu, nguvu na kushinda hufanikiwa. Taswira hii inayoonesha kuwa ukali wa simba ndio unaosababisha aogopwe na wanyama wengine. Aidha, simba pia kama taswira katika tamthiliya hii inaashiria kuwa Liongo ni shupavu ambaye hakutetemeshwa na mtu yeyote ingawa mama yake alimtahadharisha mara kadhaa kuwa aache kuuchonga mdomo wake kuhusu mfalme Mringwari kwani akisikia anaweza kumuua, lakini alionesha kutoogopa wala kuteteleka akisema: mfalme Mringwari mjinga yule. Atawatetemesha mabanati, siyo mimi. Fumo Liongo Simba wa Pate (Mbogo, 2009: 14). Nukuu hii inadhihirisha kuwa Liongo ni mtu shupavu asiyemwogopa mtu yeyeto katika suala la kukutetea haki za wananchi wenzake. 
Liongo anaonekana kuogopwa na maadui wa Wabajuni hutokana na ujasiri wa kukemea matendo maovu,  vilevile uwezo wa nguvu zake za ajabu alizokuwa nazo katika kuwakabili maadui vitani na kuwashinda uliwafanya watu wamwogope. Hata hivyo, ni dhahiri kuwa hata mfalme Mringwari, pamoja na vitisho vyake kwa raia, bado alionesha wazi kumwogopa Liongo na kuhofia nguvu zake zisije zikamwangamiza na kunyang’anya madaraka. Mwandishi anaonesha namna mfalme Mringwari alivyohofu kuhusu nguvu za Fumo Liongo: “Mbwa huyu, japokuwa ananilindia nyumba na mali yangu dhidi ya wanyang’anyi, lakini nahofia meno yake yanayozidi kuchongoka kila uchapo” (Mbogo, 2009: 8). Mwandishi anamwonesha kuwa Liongo ni simba mwenye uwezo wa kuunguruma na kuwatokomeza maadui wote wanaotaka kumchezea na kufanya udhalimu katika jamii. Hivyo, tunaoneshwa Liongo akirejea toka vitani akiwa na ushindi ambao unadhihirisha nguvu zake katika mapambano huku akiwa na furaha kwa kupiga zumo ya ushindi huo. 

Katika tamthiliya ya Sundiata, taswira ya simba imetumika kudhihirisha nguvu na ujemadari wa Sundiata katika vita. Katika nukuu hii lugha ya ishara imetumika kama nyenzo maalumu inayosawiri hali halisi iliyopo katika jamii inayoibua kazi teule inayoshughulikiwa. Neno simba limetumika kuashiria mtu shupavu na jasiri katika mapambano ya kivita katika jamii ya Mali. Ishara hii ni mbinu ya kisanaa inayojenga taswira ya mhuhusika mpambananji katika kazi teule. Hivyo, ili kupata utambuzi wa ishara mbalimbali katika kazi teule nadharia ya simiotiki imehusishwa ili kubaini na kuchambua motifu ya taswira.
Katika mapigano yote ya kivita hata kama yalikuwa magumu, Sundiata alionesha uhodari wa kupigana bila kukata tamaa na hatimaye kushinda kwa kumwangamiza maadui na kuwachukuwa mateka. Mwandishi anaonesha taswira ya simba inayojenga ushupavu wa Sundiata kwa kumwonesha mfalme Tunkara akifurahia ushindi kwa kusema: “Sote tumefurahia ushindi huu, mateka na ngawira tumechukua. Yote haya ni sababu ya Jemadari wetu Sundiata, “Simba wa vita.” Vita vilikuwa vigumu…lakini …moto uliwaka! Sundiata, farasi na upanga vilielea hewani, vichwa vya mahasidi vikitemwa na kuachana na miili yao… na wakati wote Sundiata alitutia moyo tusonge mbele (Mbogo, 2011: 36).
Taswira ya simba katika tamthiliya ya Sundiata ni kiashiria kinachoonesha uwezo na nguvu alizonazo mtu au jeshi dhidi ya adui. Katika tamthiliya hii uwezo na nguvu za Sundiata na jeshi lake zilimfanya Sumanguru akimbilie msituni akajifiche kutafuta hifadhi ya kunusuru maisha yake. Mfalme Sumanguru anaonekana kuukimbia mkono wa Simba wa Mali – Sundiata ambaye anamsaka hasimu wake ili amwangamize. Aidha, Sundiata anadhihirisha kuwa yeye ni simba mwenye uwezo wa kubadili mambo akisema: Mama, usilie mama, kwani leo kabla jua kutua simba ataikanyaga ardhi na kuunguruma kama radi toka mbinguni (uk. 7). Vilevile Balla anaonesha kuwa Sundiata ni mtu mwenye nguvu na uwezo wa kufanya maajabu ambayo hayakuwahi kutokea katika jamii akisema: Haya tena Sundiata, Simba wa Mali: leo ni siku kama siku nyingine zote, lakini igeuze siku hii ili iyaone maajabu ambayo majira mengine ya wakati hayakuwahi kushuhudia… (uk. 9). Aidha, uwezo na nguvu za mtu huelezwa kuwa vyaweza kutokana na kupewa msaada wa kijamii kama mwandishi anvyoeleza akiseama “…Tulijua siku moja simba wa Mali ataunguruma. Tulijua pia kuwa ili kumshinda Sumanguru, simba wa Mali atahitaji msaada wetu… (uk 68).” Katika vita kati ya Iddi Amin na majeshi ya Tanzania katika kipindi cha miaka ya 1977 - 1978 ni mfano tosha kuwa majeshi ya Tanzania yalikuwa shupavu mithili ya simba wanaowasakama wanyama wengine katika mawindo yao, hasa kutokana na mshikamano imara (Shivji, 2002). Hivyo, majeshi ya Sundiata yaliweza kulipigana vikali kwa nguvu moja na kuwashinda maadui zao. Ama kwa hakika, Umoja ni nguvu.
5.2.6 
Motifu ya Taswira ya Taji
Taji katika tamthiliya ya Sundiata limetumika kuashiria madaraka ama mamlaka aliyonayo mtu. BAKITA (2017) wanaeleza kuwa taji ni vazi linalovaliwa kichwani au shingoni analovishwa mshindi, vazi linalovaliwa kichwani aghalabu na mfalme au malkia. Hapa tunapata maana kwamba taji huwa linashindaniwa. Taswira ya taji katika tamthiliya ya Sundiata imesawiri ujumbe unaoashiria uchu wa madaraka unaozua mapambano makali ya kusaka madaraka kati ya Sundiata na Dankarani. Gichamba (2005) anaeleza kuwa ingawa shujaa hutoka katika ukoo bora, mara nyingi hakipati cheo cha ufalme hivi hivi tu. Shujaa sharti akitetee au akipiganie cheo chake kwa kadiri anavyoweza kwa kuzingatia misingi ya uongozi bora, haki na wajibu katika jamii (Kiiza, 2004 & Nathanael, 2016). Aidha, mtu anayegombea cheo yuko tayari kwa jambo lolote lile hata kama ni kuua ili kuhakikisha anabaki madarakani.
Pia, taswira ya taji inaashiria mapambano ya kugombania madaraka baada ya baba yao kufariki, mapambano yaliyohusisha visa vingi vya kilozi na hata kutishiana kuuana. Sundiata anaona kuwa yeye ndiye mrithi halali wa kurithi taji kwa misingi ya kiutamaduni. Motifu ya taswira ya taji imejitokeza kwa msingi wa kurudiwarudiwa na kuonesha viashiria vinavyotoa ujumbe wa kimadaraka. Kwanza, ni Pale Dankarani mwana wa Sassuma akipinga kupokwa taji na Sundiata akisema: …eti mimi Dankarani ning’atuke, nimwachie yeye Sundiata kiti hili cha ufalme’ nilivue, ati alivae yeye taji hili la utukufu na mamlaka! (Uk.16). Pili, Summanguru anaoneshwa akiwa amepoka taji kwa Dankarani, mwandishi anaonesha akisema: akiwa amelishika taji, analitazama huku akitembeatembea pale ukumbini, makachero wawili wanaingia wakiwa wamemshika Sassuma kafungwa kwa kamba mikononi. Nguo chafu, nywele zake timtim (uk. 61). Tatu, taji lingali linagombaniwa kati ya Sumanguru na Sassuma mama yake Dankarani, mwandishi anamuonesha Sumanguru akimjibu Sassuma anapodai taji akisema: “Malkia wa Naniaba.”Unachekesha Sassuma. Tazama: Taji la Naniaba li mikononi mwangu. Na askari wa Naniaba wamesalimu amri…lakini kwa sababu tummekula yamini: baada ya ushindi, mwanao Dankarani atalivaa taji na kuendelea kuitawala Naniaba…kwake Sassuma, anaonesha akifurahia: Taji la Dankarani. Taji la babaake, Maghan Koni Fatta, oh! Mungu we! Mrehemu Koni Fatta huko aliko” (uk. 62 & 64). Taswira zote hizi  kuhusu taji zimedhihirisha kuwa kule kujirudiarudia kwa dhana ya taji ni ishara ya madaraka inayogombaniwa kwa nguvu zote. Nadharia ya simiotiki inatazama matumizi ya ishara kuwa ni viashiria ambavyo hupewa maana au hutumika kulingana na mazingira na utamaduni wa jamii husika ili kuleta maana halisi. Dankarani kwa kuliona hilo, wanaungana na mama yake Sassuma kuhakikisha kwamba wanachukua madaraka kwa nguvu. 
Kama Gichamba (2005) anavyotueleza kuwa katika kupigania cheo mtu huwa tayari kufanya lolote ikiwa hata kuua. Tamthiliya hii inaonesha mambo machache yaliyofanywa na Sassuma ili kuhakikisha wanapata taji ya kumiliki kiti cha ufalme. Kwanza, Dankarani anaungana na Sassuma mama yake kutumia sihiri kuweka uwete kwa Sundiata tangu akiwa mdogo ili asije kupata taji hilo. Pili, Sundiata anapoonekana kupona, wanafanya uchawi mwingine wa kutambika njia panda ili akipita auawe kwa kafara waliyoifanya njia panda. Tatu, ni kumuua Sundiata kwa kumchoma kisu tumboni. Haya yote ni mfululizo wa matukio ya mahangaiko ya kupigania kiti cha ufalme ambapo imeonesha dhana ya kutumia silaha kali kama njia ya kuangamiza uhai wa Sundiata. Sassuma aliona hakuna mtu yeyote anayeweza kuvaa taji la ufalme ila mwanae Dankarani. Aliamua kupambana kwa mbinu zote kama rushwa, uchawi na kuua ili apate hiyo nafasi kwa ajili ya mwanae Dankarani. Tabia hizi huwakumba baadhi ya viongozi katika bara la Afrika kwa kufikiri kuwa wao ni bora na wanafaa kugombea nafasi za uongozi kuliko wengine au kutakakwa nguvu kurithisha watoto wao katika nafasi mbalimbali za uongozi (Ruhumbika, 1992). Kwa hiyo, huanzisha mizozo na wagombea wengine kama mbinu ya kurudisha nyuma jitihada zao kwa kuwabeza, kuwatukana na kuwachafua majina yao ama kuwatengenezea skendo mbalimbali ili wasikubaliwe na jamii. 
Sawa na taswira ya ngoma kama kiashiria cha utawala ambao uligombaniwa kati ya Nyakiru Kibi wakiungana na Kanyamaishwa dhidi ya Mukama aliyeshutumiwa kwa uongozi mbaya uliokithiri kupotosha haki na kufanya dhuluma. Nyakiru Kibi alionesha ushujaa na kusema: “Siogopi binadamu, nikipiga ninaua (Mulokozi, 1997: 42). Hivyo, suala la uongozi mbaya usiozingatia maadili, sheria na katiba limedhihirika kuwa ni jambo ambalo linapigwa vita barani Afrika. Kwa hiyo, ujumbe huu unatoa elimu kwa kila kiongozi aliyepewa dhamana ya kuwaongozo watu kuwa anapaswa kuzingatia sheria ili kuepusha mizozo na vita visivyokuwa vya lazima. 
Tamthiliya hii imekuwa ni kielelezo cha kutuonesha aina ya viongozi wa barani Afrika na namna wanavyopatikana. Viongozi wengi waliojaa tabia ya hila mbaya na kuhakikisha wanawafanya ukatili, kuwatesa na kuwaua inapobidi hao wapinzanzi wao (Mdachi, 1991). Pia, kutumia ushirikina kama siraha ya kuwapatia nafasi za uongozi kwa kuwadhuru wengine. Wajibu wa fasihi ni kufundisha, kukosoa, kuelekeza na kutahadharisha (Njogu, 2004). Kwa hiyo, kazi teule zimetumika kukumbusha wajibu wa viongozi wa Kiafrika, kuwaelekeza maadili na wajibu waliousahau katika suala la kuwatumikia wananchi kwa kufuata misingi ya sheria na haki ili kujenga jamii yenye maendeleo kwa kuwa palipo na mizozo maendeleo hukwama na nguvu kazi hupungua. 
5.2.7 
Motifu ya Taswira ya Ndoto
Ndoto ni mfuatano wa picha, mawazo, hisia zinazotokea bila hiyari kwenye akili za mtu usingizini au ni maono (BAKITA, 2017). Barrett (2007) anaeleza kuwa ndoto ni mbinu mojawapo ya kutatua matatizo kwani kupitia ndoto mtu huweza kudokezwa jambo fulani linalohusiana na tatizo alilonalo na huweza kukupa mbinu za kutoka katika tatizo linahusika. Kwa hiyo, mtu huweza kupewa maono ya namna atakavyotatua tatizo hilo. Katika kitabu cha Biblia, simulizi ya Yusufu aliyetafsiri ndoto za Farao ambazo zilihusu janga la njaa litakalotokea katika nchi ya Misri. Yusufu aliweza kufasiri ndoto na kutoa ushauri kwa Farao kuhusu suala la kuhifadhi chakula kitakachoweza kuwasaidia katika kukabiliana na njaa kali itakayotokea. Farao naye akatii wakaweka akiba ya chakula hata kipindi cha njaa kilipoingia nchi yao haikuathiliwa na njaa kwani maghala yao yalijaa chakula cha kutosha. Kwa kawaida, angelipuuza wangelipata majanga makubwa ikiwa ni pamoja na vifo vya wanadamu na mifugo yao.
Massoud (2018) anaeleza kuwa ndoto ni mbinu ya kimtindo ambayo hutumika kumtoa msomaji katika ulimwengu halisi uliozoeleka na kumpeleka katika ulimwengu wa ndoto baina ya ujenzi wa jamii mpya na vikwazo vyake. Katika tamthiliya ya Fumo Liongo, mwandishi anaonesha mlolongo wa ndoto ya Liongo akimsimulia Zahidi kuhusu vita iliyopo katika ujenzi wa jamii mpya akisema: 

LIONGO: Usiku wa jana haukuwa usiku mzuri kwangu. Nilifadhaishwa na ndoto iliyojirudia mara kwa mara kila nilipoamka na kurudi tena usingizini. … Katika ndoto, kilikuja kivuli cha sura ya nusu ya mtu, nusu mnyama, kikazikwapua silaha zangu, bali sikuwa na nguvu za kukizuia wala kukifukuza kivuli hicho. Lakini nilipozinduka kwa taharuki nikazikuta silaha zangu zi salama (Mbogo, 2009: 42).

Ndoto hii inaashiria kuwa Liongo alikuwa anapokonywa madaraka. Wamitila (2002) anaeleza, kuwa elementi za msimbo wa kiseme katika simiotiki ndio zimetuwezesha kupata picha fulani, kutokana na viashiria fulani ambavyo hupelekea kuelewa sifa kamili ya jambo, tukio, hali au mhusika fulani wa kazi ya fasihi. Kwa hiyo, elementi za kumpokonya silaha zake kulionesha kupokonywa madaraka, nguvu zake na nafasi yake ya kupigania haki za Wapate. Hata hivyo, maana kamili inajidhihirisha pale Liongo anapouawa kwa kuchomwa na sindano kitovuni kupitia mwanae aliyemtembelea msituni. Zahidi anamvizia baba yake akiwa amelala na kuanza kukoloma ndipo anamnyemelea na kumchoma Liongo sindano ya kitovu na kukimbia (Mbogo, 2009: 42).

Mwandishi anatufundisha umuhimu wa kujua kuzitafsiri ndoto na kuzifanyia kazi ili kuepuka changamoto zinazoweza kuepukika. Mfano huu unadhihirisha kuwa ndoto zikipuuzwa huweza kuleta madhara kwa muotaji wa ndoto ama jamii kwa kuwa ndoto huweza kumjumuisha mtu, jambo la heri au hatari na kumpa tahadhari. Kwa mfano, kama Liongo baada ya ndoto ile angeweza kuitafsiri vizuri angegundua kuwa mwanae ameenda kumuua angejua namna ya kuchukua tahadhari na kuepuka mauti yake. Aidha, Chama cha Biblia Tanzania (1997) katika kitabu cha Ayubu 33:14 wanatoa mfano wa ndoto inayopatikana katika kitabu hicho kinaeleza kuwa: “Kwa kuwa Mungu hunena mara moja, naam hata mara ya pili ajapokuwa mtu hajali, katika ndoto, katika maono ya usiku, usingizi mzito uwajiliapo watu”. Pia, katika Mwanzo, 41: 32 anasema: ‘Na ndoto ya Farao kwa vile ilivyokuja mara mbili, ni kwa sababu, neno hilo Mungu amelithibitisha na Mungu atalitimiza upesi.” Kwa hiyo, kule kurudiarudia kwa ndoto ndiko kulikobeba msisitizo wa ujumbe uliomo kwenye ndoto husika kwani ni lazima ujumbe huo utatimia.  

Katika tamthiliya ya Fumo Liongo, Liongo anaeleza kuwa jambo aliloliota lilijirudia mara mbili na lilimfadhaisha na kumkosesha raha kwani kule kujirudia kwa ndoto yake kilikua ni kiashiria thabiti cha kuonesha kuwa ujio wa Zahidi haukuwa mzuri, lakini hakujali na kuchukua hatua na matokeo yake alikuja kuuawa. Nyutu (2016) anaeleza kuwa ndoto huwa na maana au ujumbe kwa mwanadamu, hivyo hazipaswi kupuuzwa. Katika kazi za kifasihi, ndoto hutumika ili kuwasilisha ujumbe kwa hadhira yake. Matatizo yanayozikumba jamii za bara la Afrika kama ubinafsi, ukatili, mauaji, usaliti, ukoloni mamboleo n.k, huweza kuoneshwa kwenye ndoto (Mogambi, 2005 & Idrissa, 2016). 
Ndoto ya Liongo ilibashiri kifo chake kuwa atauawa kupitia njama zinazotekelezwa na mhusika kivuli aliyetumwa kutekeleza mauaji hayo. Taswira ya ndoto inasawiriwa vema na nadharia ya simiotiki kwamba ishara huchukuliwa kuwa na maana nasibishi, mbali na kuchunguza dhima ya kiashiria (Culler, 1981). Ndoto hii ya Liongo imetudhihirishia ujumbe muhimu kuwa usaliti unaweza kuleta hasara pale mtu anapopuuzia kuchukua hatua kuhusu ndoto aliyoota. Hivyo, Liongo anafanyiwa ukatili na kuuliwa na mwanae kwasababu ya kupuuzia ndoto ambapo angeweza kuepuka kifo hicho kama angechukua tahadhari. Kwa hiyo, ndiyo maana inayosemwa kuwa ndoto ni ishara inayoashiria jambo fulani katika uhalisia wake na kweli, hivyo haipaswi kupuuzwa (Mturo, 2018). Kwa muhtasari, taswira ya ndoto imeweza kujirudia kwa namna ambayo imeweza kusawiri vema ujumbe uliomo ndani yake kupitia nadharia ya Semiotiki kwa kuzingatia dhana ya viashiria ambapo imemfanya msomaji kupata ujumbe ulioashiriwa.
5.2.8 
Motifu ya Taswira ya Damu

Taswira ya damu katika fasihi imetumika kuonesha mateso na suala la urithishaji wa amali za kijamii. Katika tamthiliya ya Wangari Maathai, damu imetumika kuonesha ujumbe wa mateso wanayoyapata raia kutoka katika asasi za kiserikali zinazosimamia masuala ya ulinzi na usalama. Mwandishi anaonesha mateso aliyoyapata mhusika Wangari kutokana na kupigwa virungu na kuburutwa na askari wa FFU. Mwandishi anadhihirisha mateso hayo anapomwonesha Wangari akilalamika kuhusu mateso aliyoyapata pindi alipokuwa anpigwa na FFU na kuswekwa jela akiwa anavuja damu. “…nimepigwa na wale washenzi. Damu inatoka kichwani. Mkono huu nao unavuja damu. Nahitaji kwenda kwenda hospitari…”(uk. 27). Hali hii ndio inayoashiria na kusawiri mateso na ukiukwaji wa haki za binadamu kwani kuvuja kwake damu usiku wote kungeweza kumsababishia kupoteza maisha yake. Aidha, mwandishi anamwonesha Wangari alipoomba apewe kibali cha kwenda kutibiwa alizuiliwa mpaka siku iliyofuata. Wangari anasema: …”nilidai haki yangu ya kupelekwa hospitali nitibiwe, lakini wapi. Nimevuja damu hadi asubuhi.” (uk 43). Nukuu hii inatuonesha malalamiko juu ya kuvuja damu yanabaki kuashiria mateso anayopata mhusika Wangari na kumyimwa haki  za utu na afya kama mwanadamu. 
Pia, mateso yanayoashiriwa na damu yamechukuliwa kuwa kumbukumbu ya sadaka ya ukombozi kwa taifa la Kenya kama mwandishi anavyoonesha akisema:” …Mungu wa mlima Kenya, Mungu wa Nandi hills anaendelea kuzitakabali sadaka za damu za Wakenya wote wanaoendelea kuteseka jela kwa kosa la kupigania haki, demokrasia na maendeleo ya nchi hii…”(uk 22). Hali hii huwakumba wanaharakati wengi wa kisiasa, hasa katika nchi za Kiafrika (Mayega, 2006). 
Katika tamthiliya ya Fumo Liongo, damu ilisawiri ujasiri na uzalendo hivyo, imetumika kudhihirisha mapisi ya kurithisha ujasiri kama amali za kijamii kwa kizazi kilichopo baada ya Liongo kufariki. Ni jambo lakawaida kwa jamii kukirithisha kizazi kilichopo amali za ujasiri na uzalendo katika kupigania haki, maendeleo na ustawi wa jamii yake (Abdun, 2000). Aidha, katika imani za kidini, damu huelezwa kuwa ina uwezo wa kunena na ikasikiwa kwani kuna damu inayonena kama kiashiria cha mema na damu kama kiashiria cha mabaya. Damu ya Habiri iliweza kumlaani Kaini kwa kuwa alimuua ndugu yake (2 Samwel 11: 1- 17). Pia, damu hutumika kuwa ukumbusho wa jambo muhimu kama Wakristo wanavyotumia sacramenti takatifu wakiamini kuwa wanafanya ukumbusho wa matendo mema ya Yesu na kukumbuka ukombozi wake kwao kwa kujitoa mhanga kufa kwa ajili yao wanadamu wenye dhambi. Mwandishi ameonesha uzito wa kimapisi wa kuithamini damu ya Liongo kama urithi wa uzalendo na ujasiri kwa wananchi na kizazi chote kama asemavyo:

MACHAKA: Tazameni hata sasa bado ninayo damu ile ya thamani iliyomwagika pale pangoni, alipochomwa sindano ya shaba kitovuni. Ichukueni muione! Ibusuni. Jipakazeni mwilini. Ichukueni mkaifanye mbolea mashambani na makondeni mwenu. Gawaneni, muihifadhi ili vizazi vijavyo vije viishuhudie na kusujudia ushujaa wa pekee wa Fumo Liongo (Liongo, 2009: 46).

Data hii inatuonesha kuwa kifo cha mtu aliyekuwa na matendo ya kizalendo na ujasili yanasisitizwa na kuhimizwa kwa jamii kuiga mfano huo na kurithishana ili kujenga hari ya kuwa na ujasiri na uzalendo katika shuguli zitakazoleta maendeleo na ustawi wa jamii kwa kutenda haki na kupinga uongozi usiozingatia sheria na haki. Msimbo wa urejelezi katika nadharia ya simiotiki unaeleza kwamba, urejelezi huunda uhalisi mahususi kutokana na matumizi ya vitu fulani vinavyoeleweka na wasomaji na kwa njia hiyo huipa kazi fulani nguzo za kiutamaduni. (Wamitila, 2002 & Solomon, 1988). Thamani ya damu imewekewa msisitizo kulingana na utamaduni wa jamii husika katika jamii za Kiafrika, hivyo, jambo lolote linalohusisha damu litafasiriwa vizuri katika jamii husika kulingana na damu ya kitu chenyewe. Taswira ya damu inaonekana tena kwa kujirudia kupitia mazungumzo ya Machaka anasema:..”Hee! Damu!..Li-o-ngooo!. Sindano hii ya shaba ndiyo iliyomuua. Zahidi, hasidi yule! (Anaigusa ile damu pale chini) Naihisi damu yake ingali joto, maana yake tendo hili la mauaji limetendeka si kitambo. Damu hii, damu ya simba wa Pate…(Anachuma jani anaizoa damu pamoja na mchanga) Nitaichukua damu hii iliyochanganyika na udongo huu. …nitaihifadhi waje waione kizazi cha kesho na washuhudie kuwa katika Pate aliishi mtu shujaa, mtu mwema, mtetezi…(uk. 43)”. Msimbo wa urejelezi katika simiotiki umesaidia kuelewa thamani ya damu ya mtu katika jamii. Pia, mateso yanayoashiriwa na damu yamechukuliwa kuwa kumbukumbu ya urithi na ukombozi kwa raia wanaohusika. Hivyo, jamii haina budi kujenga misingi imara ya kuyaendeleza maadili kizazi kimoja na kingine kupitia kazi mbalimbali za kifasihi ili kuimarisha jamii yenye utu, maadili, haki,  uzalendo na ujasiri (Wanjala, 2013). 
5.2.9 
Motifu ya Taswira ya Kisu na Sindano

BAKITA (2017) wanaeleza kuwa sindano ni kifaa cha chuma chenye ncha kali upande mmoja na tundu upande wa pili, hutumika kushonea nguo, ngozi au gunia. Pia, ni kifaaa kinachotumika kuingizia dawa kwenye mwili wa mtu. Kisu huweza kuleta ustawi na utengamano na pia, huleta maangamizi na uharibifu. Kutokana na kutokea kwa matukio ya baadhi ya vifo katika tamthiliya ya Sundiata, kisu kimetumika kama silaha kali ya maangamizi kwa nyakati hizo ikilinganisha na bunduki na bastola ambazo ni silaha kali za kileo. 

Taswira ya kisu inawasilisha ujumbe kuhusu tabia ya ubinafsi inayowafanya watu kukitumia kisu kama silaha ya kunyang’anyia vitu wanavyovitaka kwa nguvu. Kwa mfano, kisu anachopelekewa mfalme Tunkara kama malipo ya ardhi, kimesawiri maangamizi anayoweza kuyafanya Sundiata kwa Tunkara kama kisasi kwake. Aidha, kisu kimetumika kuimarisha tabia ya ubinafsi ya kutamani madaraka. Mwandishi anamwonesha Sassuma anajitoa mhanga kufanya maandalizi ya kupata kisu ili amuue Sundiata kwa kusudi la kuhakikisha mwanae Dankarani anakalia kiti cha ufalme. Kwa hiyo, kisu kimetumika kama kiashiria cha siraha ya maangamizi ya kusaidia mtu kupata madaraka. Konkomba gwiji wa kiganga wa Sassuma anamkabidhi Dankarani kisu cha kufanyia maangamizi dhidi ya Sundiata akisema: “Kamata kisu…Aalaaa! Unataka ufalme huutaki…Dankarani anakamata kisu na kumkata shingo Sundiata kisihiri…”(uk 14). Hivyo, kisu ni motifu ya taswira inayoashiria maangamizi ambayo yanalenga kugombea madaraka. 
Pia, utafiti umebaini kuwa mwandishi anaonesha kisu kuwa ni taswira inayoashiria kwa kujirudiarudia kudhihirisha watu wanavyogombania madaraka akisema:
“Nahitaji kisu. Kisu kifupi, imara, chenye ncha kali… kwa ajili ya mwananngu Dankarani”…alivyovaa hatambuliki. Anamsogelea Sundiata; Sassuma anamvika taji kwa mkono wa kushoto na kumchoma kisu mara tatu kwa mkono wa kulia… (anampiga kisu binti yake) na wewe mbegu haramu, kufa, umfuate kiwete kuzimu. Nana anaanguka anakufa, na Sundiata anayumba kwa uchungu anakufa (Sundiata, 2011: 65, 74-75).

Katika nukuu hii matumizi ya taswira ya kisu yamechambuliwa kama yalivyotumiwa kama silaha ya kuangamiza ili kupata madaraka kwa manufaa binafsi. Suala la kupigania madaraka kwa kutumia silaha limekuwa ni janga sugu katika bara la Afrika tena silaha zile kali za kisasa zimekuwa zikitumika mathalani katika nchi za Libya na Syria, ambako kumekuwa na mapigano ya mara kwa mara kutokana na uchu wa madaraka (Chuachua, 2011 & Kubenea, 2016). Nukuu ya hapo juu inathibitisha kuwa nadharia ya Simiotiki inaonesha namna taswira zilizorejelewa katika vitabu hivi zikitoa ujumbe, kusawiri matukio na matendo ya msingi ya jamii iliyochunguzwa. Suala hili la kutumia silaha limekuwa likileta madhara makubwa ya ukiukwaji wa haki za binadamu ikiwemo ukatili, vifo na ulemavu kwa raia.
Katika tamthiliya ya Fumo Liongo sindano imetumika kama siraha ya ulinzi na hata maangamizi.  Kwa hiyo, sindano huweza kuwa kifaa kinachoweza kuwa na manufaa au hasara kutokana na matumizi yake. Sindano ya shaba ilitumika kama ulinzi wa nguvu za Fumo Liongo katika harakati zote za mapambano dhidi ya maadui zake. Sungi (2011) anasisitiza kuwa shujaa lazima awe na kinga inayomlinda dhidi ya maadui. Kinga hiyo huambatana na nguvu za sihiri ambazo zina uwezo wa kugeuza mikuki, pinde na mishale ya adui kuwa kichuguu na kuepuka kupata madhara yaliyoelekezwa kwake. Liongo hakuweza kunaswa kwa mtego wa aina yoyote ule kutoka kwa adui zake,  hivyo aliwindwa kwa kila namna ili wampate. Wena kiongozi kutoka ikulu anasema: 
Huyu mtu si mtu,…ukimnasa kwa ulimbo, atajinasua kwa fimbo tu. Ukimng’ata kwa meno, yeye atajinga’atua kwa maneno tu….mara ngapi tumeviamuru vipapasio vyetu vya nchi viende kumfanyia mitego?...Lakini siku zote Liongo mitego ameitegua. Lazima tuibukue siri inayozilinda nyota za uhai wake (Mbogo, 2009: 4). 

Liongo kama shujaa katika tamthiliya hii anamthibitishia mwanae Zahidi kuwa yeye hauawi kirahisi kama mawaziri wanavyomtafuta. Liongo alimwambia mwanae: “Zahidi mwanangu, mimi ni Fumo Liongo. Mimi ni Simba wa Pate. Hakuna mwingine yeyote ajuaye siri ya ufu wangu ila mimi na Muumba wangu, mimi mkuki hauniui, shoka haliniui, mimi mshale hauniui, mimi kisu hakiniui. Kitu chochote hakiniui. Ila ukitaka kuniua mimi fanya bidii utafute sindano ya shaba. Zayidi naye akiwa ameelewa alivyoelekezwa kuhusu siri ya sindano itakayomuua Liongo anamweleza mfalme Mringwari akisema: . ..Uchukue sindano ya shaba; kwa sindano ya shaba unichomme kitovuni basi mimi Fumo Loongo (Mbogo, 2009:38). Kupitia nadharia ya simiotiki sindano imelejelewa kama kiashiria cha silaha ya kuulia watu ama viongozi shupavu. Suala la kuwindwa kwa viongozi wachapakazi limedhihirika na kushika kasi kutokana na hulka za watu za kutopenda maendeleo katika jamii. 

Campbell (1968) anaeleza kuwa mhusika mpambanaji na shujaa lazima awe na maadui kwani wapo watu ambao hawafurahishwi na utendaji wa shujaa ama kiongozi, ama kwa kuwa utendaji wake mzuri humfanya shujaa huyo apendwe na jamii nzima na kufunika uwepo wa kiongozi aliyepo. Suala hili limekuwa kikwazo katika jamii zetu za Kiafrika kwa kuwa huchangia kukosekana kwa uhusiano mzuri kati ya jamii na viongozi. Jambo hili hutokana na matumizi mabaya ya madaraka kwa kufanya ukatili dhidi ya raia wema.
Pia, sindano imetumika kama siraha ya maangamizi ambapo Zahidi mtoto wa Liongo ndiye anatumika kurubuniwa na mfalme Mringwari kufanya maangamizi ya kumuua Liongo kwa sindano ya shaba.
ZAHIDI: (Liongo anasikika akikoroma. Zahidi anainuka taratibu, anamtazama Liongo. Anamwita Liongo!) Baba… (kimya. Anatoa sindano… jogoo anawika tena…kisha tena sauti za mbweha na fisi. Zahidi anamnyemelea na kumchoma Liongo sindano ya kitovu na kukimbia…sauti za radi…kunapita muda mfupi… kisha Liongo anainuka, anashika tumbo kwa maumivu… anaichomoa ile sindano na kuikodolea macho…).

LIONGO: Zahidi mwanangu umeniua? Kakununua Mringwari! Umenunulika! (anachukua uta na mishale yake haraka na kutoka mle pangoni mbio…). Naku… Nakufa…mama… (Anakufa) (Mbogo, 2009:42 - 46).
Maelezo hayo yanadhihirika kupitia ishara za kisimiotiki kuonesha viashiria na maana zake kupitia msimbo wa kiishara kutoa ujumbe wa maangamizi ya kutoa roho za watu kupitia sindano.

Vilevile suala la taswira ya sindano imejirudia kuonesha ujumbe kuhusu mauaji yanayofanywa kupitia sindano ambapo mfalme Mringwari na kiongozi wa serikali ndiyo waliohusika kumrubuni Zahidi mtoto wa Liongo kuitafuta siri ya kumuua Liongo  na walipoambiwa walibaki wanashangaa, lakini kiongozi aliye upande wa Liongo anaonesha nia ya kuzuia sindano hiyo isifanikiwe kumuua Liongo. Mwandishi anasema: W.KIONGOZI: (anatoka kupitia mlango mwingine huku akisemasema peke yake.) “Sindano…ya…Shaba…sha-a-baa!. Naye mtumishi mwingine Machaka baada ya kusikia mpango huo anaingia kwa wasiwasi akisema:Najua sana. Yule Mgala, Zahidi ataipokea sindano ya shaba ili aende kumtoa roho Liongo. Lakini sintaruhusu asilani! nitamtangulia pangoni, niende nimtahadharishe Fumo Liongo juu ya mipango hii dhalimu” (uk. 40). Hata hivyo Machaka hakufanikiwa kuwahi kumuona Liongo pangoni hivyo anapofika anakuta Liongo ameshauawa kwa sindano anasikitika na kushikwa na butwaa na kusema …Sindano hii ya shaba ndiyo iliyomuua, Zahidi asidi yule…! (uk 43).
Kwa jumla, ili jamii iwe na maendeleo na ustawi mzuri wa jamii suala la mshikamano na mahusiano mazuri kati ya viongozi na raia ni la lazima. Kwa upande mwingine, tumekuwa tukiona kuwa matokeo ya madaraka yaliyokithiri ni yale yenye kuendekeza rushwa, usaliti na uovu ambavyo vimekuwa ni sababu ya kukwamisha maendeleo na ustawi wa jamii (Hans, 1968 & Msokile, 1991). Taswira ya sindano ya shaba ni taswira ya kiishara ambayo imetumika kama silaha ya kumwangamiza Liongo ambaye amekuwa akitafutwa kwa muda mrefu bila mafanikio. Mwandishi anamwonesha Zahidi anamnyemelea na kumchoma Liongo sindano ya kitovuni na kukimbia (Mbogo, 2009: 42). Kisu huashiria nyenzo ya ubinafsi na kuwanufaisha viongozi ambao huona kuwa nguvu za kisiasa na kiuchumi walizonazo zinawafanya kufikiri kuwa wao ni bora na wateule zaidi kuliko raia (Wafula, 1999). Hali hii ndiyo huleta tabia ya viongozi wa bara la Afrika kutopenda kushauriwa ama kupokea maoni kwa kuwa wao tayari wamejiweka katika kundi bora kuliko wengine. 
5.3 
Hitimisho 
Katika sura hii, utafiti umezungumzia kuhusu lengo la tatu la utafiti huu lililolenga kuchambua motifu ya taswira katika tamthiliya teule nne za Emmanuel Mbogo. Baadhi ya motifu za taswira zimesawiri ujumbe unaohusu masuala ya hulka za viongozi na raia wenye udhalimu, ushupavu, Mauaji, uchu wa madaraka, suala la kutunza amali za kijamii na usaliti na madhara yake. Aidha, matokeo ya tasinifu hii yameonesha kuwa motifu za taswira zilizopatikana katika kazi teule zimeonesha kuwa taswira hizo zimeashiria masuala muhimu yanayosawiri mazingira ya kijamii kupitia kazi teule. Hivyo, masuala hayo ya kijamii katika uhalisia wake ndiyo hujenga uelewa mpana katika kuzifafanua taswira husika kupitia nadharia ya simiotiki. Sura inayofuata inahusu. Muhtasari, mapendekezo na hitimisho.
Jadweli 03: 
Muhtasari wa Jumla wa Motifu ya Taswira katika Tamthiliya teule  nne za Emmanuel Mbogo.

Chanzo: Data kutoka katika tamthiliya teule nne za Emmanuel Mbogo
SURA YA SITA
MUHTASARI, MAPENDEKEZO NA HITIMISHO
6.1 
Utangulizi
Sura hii ya mwisho inahusu muhtasari wa tasinifu nzima. Matokeo ya uchunguzi yameelezwa katika sura hii. Vipengele vilivyomo katika sura hii ni muhtasari wa tasinifu, utoshelevu wa nadharia zilizotumika katika uwasilishaji na mjadala wa data, matokeo ya utafiti, mchango wa utafiti na mapendekezo ya utafiti. Pia, kuna hitimisho la utafiti. 
6.2 
Muhtasari wa Tasinifu
Utafiti huu ulihusu Kuchunguza Motifu katika Tamthiliya za Emmanuel Mbogo. Sura ya kwanza ilihusu vipengele ambavyo ni utangulizi, usuli wa tatizo la utafiti, tatizo la utafiti, lengo kuu na malengo mahsusi ya utafiti. Pia, kuna umuhimu wa utafiti, mawanda ya utafiti, pamoja na mpangilio mzima wa tasinifu. Sura ya pili ilihusu mapitio ya machapisho na nadharia zilizotumika katika mjadala wa data za utafiti. Pia, sura ya tatu imeeleza mbinu zilizotumika katika ukusanyaji, uchambuzi, uwasilishaji na mjadala wa data. Sura ya nne, tano na ya sita zilijikita katika uwasilishaji na mjadala wa data ulioongozwa na nadharia za Usosholojia na Simiotiki. Motifu na namna zinavyoibua dhamira viliwasilishwa katika sura ya nne, motifu ya taswira katika sura ya tano. Sura ya sita ilihusu muhtasari wa tasinifu, utoshelevu wa nadharia zilizotumika katika uchambuzi, mjadala na uwasilishaji wa data, matokeo ya utafiti, mchango wa utafiti, mapendekezo na hitimisho la utafiti.

6.3 
Utoshelevu wa Nadharia Zilizotumika

Nadharia za Usosholojia na Simiotiki, zilitumika katika uwaasilishaji na mjadala wa data. Nadharia ya Semiotiki ilitumuka kuchambua motifu ya taswira katika tamthiliya teule. Aidha, nadharia ya Usosholojia ilimwongoza mtafiti kubainisha na kuchambua naman motifu zinavyoibua dhamira katika ulimwengu halisi zilimotungiwa kazi teule kwa kuzingatia ulimwengu wa maisha ya kila siku ya jamii, falsafa, mila na desturi za jamii, masuala ya kiuchumi, kisiasa na utamaduni wa jamii husika. Kwa hiyo, usosholojia umetumika kuhusianisha utokeaji wa dhamira na kipengele cha kimotifu na namna kinavyosisitiza dhamira zinazohusika.
6.4 
Muhtasari wa Matokeo ya Utafiti
Utafiti huu ulikusudia kuchunguza motifu katika katika Tamthiliya ya Kiswahili: Mifano kutoka tamthiliya teule nne za Emmanuel Mbogo. Tasinifu hii iliongozwa na malengo mahsusi matatu. Uwasilishaji na majadala wa data uliongozwa na nadharia za Usosholojia na simiotiki. Matokeo ya mjadala wa data za utafiti yalikuwa kama ifuatavyo:
6.4.1 
Lengo la Kwanza
Lengo mahususi la kwanza lilikuwa ni kubainisha motifu zinazojitokeza katika tamthiliya teule. Kipengele hiki kimetumika kama msingi wa kuonesha mambo muhimu kutokana na muktadha wa utokeaji wake wa kutia msisitizo wa mambo husika katika vitabu teule. Aidha, tasinifu hii imeonesha matokeo ya motifu zilizopatikana ni motifu ya uzalendo, uongozi, ujaala wa dini na kijadi, demokrasia na haki, rushwa n.k. Motifu hizo ni zile ambazo zimeweza kusawiri hali halisi ya mazingira ya kiutawala, utamaduni na tajriba za jamii katika kipindi maalumu kilicholengwa na kubainishwa na mwandishi.
6.4.2 
Lengo la Pili

Lengo mahsusi la pili lilihusu kuchambua namna motifu  zinavyouibua dhamira katika tamthiliya teule. Utafiti ulibaini kuwa baadhi ya dhamira zilizoibuliwa na motifu zilizojirudiarudia zinahusu suala la ukombozi, kujitoa mhanga, kukosekana kwa uadilifu, haki, dhuluma, mapinduzi, udhalimu, utunzaji wa mazingira, ushawishi n.k. Namna dhamira hizo zilivyoibuliwa zimeonesha picha halisi ya jamii inayohusika kihistoria, kiutamaduni, kisiasa na kiuchumi. Dhamira zilizoibuliwa na motifu zimeelezea tajriba za kijamii za kila siku katika maisha halisi. Pia, zimewezesha kuyaangazia maisha ya jamii inayohusika katika kipindi maalumu kilichosawiriwa na mwandishi ambaye ni zao kamili la jamii katika kazi ya fasihi.
6.4.3 
Lengo la Tatu
Lengo la tatu lilikuwa kuchambua namna motifu za taswira zinavyotoa ujumbe katika tamthiliya teule. Motifu ya taswira kama shetani, kuanguka kwa pazia la pate, simba, kisu na sindano, taji, ndoto na damu zimeonesha ujumbe wa kukithiri kwa mauaji, ukandamizaji, uchawi, udhalimu, kuzimwa kwa matumaini ya watu, uchu wa madaraka n.k. Motifu hizi zimetumika kuwa mhimili mkuu wa kuhimiza masuala mbalimbali ya kijamii kama njia ya kutoa ujumbe, kuhimiza  na kukamilisha simulizi katika kazi teule. 
6.5 
Mchango wa Utafiti
Masuala yote yaliyochunguzwa na kujenga mjadala katika tasinifu hii, hasa kuhusu motifu na dhamira zilizochunguzwa katika vitabu teule zimetumika kama kielelezo cha msingi kuonesha mambo mtambuka yanayozikabili jamii za Kiafrika. Baadhi yake yanahusu ubinafsi, uonevu, dhuluma, kukosekana kwa haki, uchawi na ushirikina, ukandamizaji na ukatili dhidi ya wananchi, uchu wa madaraka, chuki, visasi na malumbano ya viongozi wa umma. Kwa muhtasari, hayo yote yanatazamwa kama maktaba mahsusi ya urejelezi wa masuala ya kitaaluma; kijamii na kiungo thabiti cha kijamii kinachojenga mfumo wa kuifunza, kuiimarisha na kuiweka jamii kuwa pamoja kwa manufaa ya kizazi kilichopo na kijacho.

6.6 
Mapendekezo

Tasinifu hii inatoa rai kwa wasanii kuweza kuandika kazi nyingi zenye nia ya kuangazia mustakabali wa mienendo ya jamii ya sasa katika ulimwengu wa utandawazi na hatima yake kwa kuwa hulka, tamaduni na mienendo ya kijamii imekuwa ikienda kombo kila uchao. 
Pia, tunataoa wito kwa watafiti wengine kufanya utafiti linganishi katika kukichunguza kipengele hiki katika kazi za fasihi za tamthiliya za wandishi wengine ili kujenga maarifa kwa mawanda mapana. Vile vile, kinaweza kuchunguzwa katika tanzu nyingine za fasihi ya Kiswahili, ikiwemo fasihi simulizi, riwaya, ushairi na hadithi fupi.

Vilevile, tasinifu hii, inapendekeza kuwa kufanyike uchunguzi kuhusu kipengele cha mapisi katika kazi za kifasihi za msanii huyu na kuandika mchango wake kwa fasihi kupitia dhamira na ujumbe mbalimbali anaoutoa kisanaa katika kuitambulisha jamii ya Kitanzania katika nyakati tofautitofauti. 
Matumizi ya nadharia ya Usosholojia yanapendekezwa katika kuchunguza kazi zenye kuangazia masuala ya Ujumi wa Kiafrika. Kufanya hivyo, kutakuwa dira ya kubainisha mambo halisi na kuyafungamanisha na ulimwengu halisi wa Kiafrika. 
Aidha, tasinifu hii, itasaidia kuchochea ari ya kufanya kazi za waandishi kuwa na ubunifu utakaozifanya zihimili ushindani wa kifani na kimaudhui kwa kuzingatia mahitaji ya jamii na wakati husika. Hii ni kwa sababu, kazi nzuri ya kisanaa ni ile inayounganisha vema kati ya ubunifu na hali halisi ya kiwakati iliyopo katika jamii. Kwa msingi huo, wasanii hawana budi kujijengea utashi wa kuzitawala vema sanaa zao ili ziweze kuhimili ushindani wa kimaudhui, kiwakati na kisanaa. Utashi utawajengea misingi imara ya falsafa na itikadi walizonazo kuhusu masuala yaliyopita, yaliyopo na yanayoendelea katika jamii zao. 
Pia,  kufanyike utafiti linganishi kati ya tanzu tofauti na tamthiliya kuhusu motifu ili kukipa nguvu kipengele hiki na kupanua mawanda ya ubunifu 
Kwa ujumla, tasinifu hii imeshughulikia kipengele cha motifu katika kazi teule nne za Emmanuel Mbogo. Vipengele vingine nje ya hivi, havijashughulikiwa kutokana na mipaka ya utafiti aliyojiwekea mtafiti. Hivyo ni vema watafiti wengine washughulikie kazi nyingine zisizo za Emmanuel Mbogo, ama utafiti linganishi hasa katika fasihi simulizi, hadithi fupi, riwaya na tamthiliya nyingine ili kukidhi mahitaji ya jamii kiwakati.
6.7 
Hitimisho
Sura hii imeshughulikia matokeo ya utafiti, mapendekezo na hitimisho. Sura imeanza na kipengele cha utangulizi kinachoeleza muhtasari wa utafiti uliofanyika. Muhtasari huo umeonesha yale yaliyoshughulikiwa katika kila sura ya utafiti. Utoshelevu wa nadharia zilizotumika katika mjadala wa data umeoneshwa, pamoja na matokeo yaliyopatikana kwa kuzingatia malengo mahsusi ya uchunguzi. Sura hii imeonesha mchango wa utafiti, mapendekezo na hitimisho linalodokeza mambo yaliyoshughulikiwa katika sura nzima.

VIAMBATISHO

Kiambatisho Na. 1. Usanifu wa Data 

	
	JUKUMU
	UTEKELEZAJI

	1
	Kusoma vitabu teule
	Augusti, 2017 - Novemba, 2017

	2
	Kuandika data za malengo
	Desemba 2017 - Februari, 2018

	3
	Kuchambua na kulinganisha malengo
	Machi 2018 - Mei, 2018

	4
	Kuhusisha data na nadharia
	June 2018 - Septemba 2018

	5
	Kuandika ripoti ya utafiti
	Octoba 2018 - February 2020


Kiambatishi Na. 2: Usomaji Makini na upatikanaji wa matokeo ya utafiti
	
	JUKUMU
	UTEKELEZAJI

	1
	Lengo la 1: Kubainisha motifu katika kazi teule.
Matendo husika: a) usomaji wa jumla wa kazi teule ulifanyika.

b) kurudia kusoma kwa mara ya 2 kwa kumakinikia yaliyokusudiwa kwa kunukuu, kukoleza wino, kupigia mstari n.k.
c) kusoma kwa mara ya 3 na kuyaandika yale yote yaliyohusiana na lengo mahususi
i)Je, ni motifu gani zinapatikana katika kazi teule?
	Agasti, 2017 – Novemba, 2017

	2
	Lengo la 2: Kuchambua namna motifu zinavyoibua dhamira katika tamthiliya teule
b) Motifu katika kazi teule zinaibua dhamira gani?
	Desemba, 2017- Machi, 2018

	3
	Lengo la 3: Kuchambua motifu ya taswira katika kazi teule
c) Je kuna motifu gani za taswira zinajitokeza katika kazi teule?

d) Je motifu za taswira zinatoa ujumbe gani katika kazi teule?
	Apili, 2018 - Agasti 2018


Kiambatisho Na. 3. Uchambuzi wa Data 

	
	JUKUMU
	UTEKELEZAJI

	1
	Kukusanya data
	Augusti, 2017 - Novemba, 2017

	2
	Kuoanisha data kulingana na mada ya utafiti
	Desemba 2017 - Februari, 2018

	3
	Kuzipanga data kulingana malengo ya utafiti
	Machi 2018 - Mei, 2018

	4
	Uchambuzi wa malengo mahususi kwa kuzingatia nadharia teule
	June 2018 - Septemba 2018


Baada ya uchambuzi wa malengo mahususi na kuhusianisha data za utafiti na nadharia,  pia, mtafiti aliendelea na uandishi wa ripoti ya tasinifu katika kipindi cha octoba, 2018 mpaka februari, 2020.

